
I

АӠЫНТӘИ АПЕИЗАЖ АԤСУА ЛИРИКАҾЫ
(Ажанр ашьақәгылареи аиҿартәышьа аҷыдарақәеи 

рызҵаатәқәак)

Но я у Тютчева и Фета
Проверю искреннее слово,
Чтоб книгу Тютчева и Фета
Продолжить книгою Рубцова!..

Николай Рубцов

Аӡынтәи апеизаж сахьаркыратә ажәала аарԥшраҿы аду-
неитә классикатә поезиа аԥышәа ду шьҭнакаахьеит. Еиуеиԥшым 
амилаҭқәа ирхаҭарнакцәоу апоетцәа нагақәа ҟазарыла иаԥыр-
ҵахьеит рлитературақәа рыхьтәы фонд иагәылалаз, уимоу, 
егьырҭ аешьаратә жәларқәагьы ргәы хызххьоу ажәеинраала 
ҟаимаҭқәа. Уи зырҵабыргуа акакәны аӡбахә ҳҳәар ҟалоит аурыс 
поезиа аклассик А. С. Пушкин ҳхәыҷаахыс иҳацу иажәеин раала 
«Аӡын хәылбыҽха» (Пушкин 1977: 258)1.

Аӡынра иазку апеизажтә лирикатә рҿиамҭақәа, жәаҳәарада, 
аԥсуа литературагьы иацәтәымым. Ари ахырхарҭа иатәышьҭроу 
жәеинраалак иадамзаргьы изымҩыз ԥсыуа поетк дыҟам, 
шамахаӡак акәымзар. Уи зегь инарҭбааны ҳҽагәыламхалакәа, 
ҳрызхьаԥшып иалкааны Дырмит Гәлиа, Иуа Коӷониа, Баграт 
Шьынқәба, Таиф Аџьба зыӡбахә ҳамоу атемала иаԥҵоу 
рырҿиамҭақәак, рсахьакыра-стильтә еиҿкаашьақәа ҷыдала 
хшыҩзышьҭра рзуны.

Аԥсуа литератураҿы аӡынра иазку ажәеинраалақәа рыҩра 
хациркит ҳҳәар ауеит зырҿиаратә напкымҭа ҩашьара ақәмыз, 
аха заацәа зыеҵәахә кыдшәаз  апоет И. А. Коӷониа. Аԥхьанатә 

1 Иазгәаҳҭап, аӡәырҩы аԥсуа поетцәа Д. И. Гәлиа (Гәлиа 1985: 12–13),  
Ҷ. М. Џьонуа (Лашәриа 2009: 252), В. Л. Аҵнариа (Аҵнариа 1982: 
104–105), М. Т. Лашәриа (Лашәриа 2015а: 208–209) уҳәа аԥсшәахь 
ишеиҭаргаз ари ажәеинраала ссир. Урҭ рахьтә Ҷ. М. Џьонуа иеиҭагамҭа, 
ишдыру еиԥш, аԥсуа литератураҿы ихрестоматиатә ҩымҭахеит.

ҳаԥыҩланы иазгәаҳҭап: апоет егьырҭ ашықәс аамҭақәеи 
(ааԥын, аԥхын, ҭагалан) шьхатәылатәи апеизажи ирҿиаратә 
лаԥшҳәааҿ ишыҟазгьы (иаҳгәалаҳаршәап иажәеинраалақәа 
«Ааԥын хәылбыҽха», «Акәыкәу», «Ииун мза иқәын…», «Тәрада 
анхара», «Ашәарыцаҩ ашьха» уҳәа), ҷыдала иара еиҳа 
дышрызҿлымҳаз Аԥсны аӡын асахьа блахкыгақәа. Аӡын иазк-
ны уи иаԥиҵеит акымкәа-ҩбамкәа апеизажтә жәеинраалақәа: 
«Аӡын ҵых», «Аӡын», «Илашьцан аҵых…», «Аӡын мшы». 
Аԥхьатәи ажәеинраалақәа хԥа ирҟазшьарбагоу убриоуп, 
ара автор иҳадигало асахьақәа бжеиҳан – уахынлатәи аӡын 
иатәуп. (Иҟалап, уи аҩыза азнеишьа, мамзаргьы аидеиа 
А. С. Пушкин хыхь зыӡбахә ҳҳәаз иажәеинраала «Аӡын хәыл-
быҽха» анырра иазҳәазар.) Уаҟа асаура ахҟьаԥҟьақәа ирыбзоу-
раны иҟалаз ахҭысқәа цәыргоуп ажәа мыцхә ҳамыршьыкәа, 
асахьа лыԥшаахқәа рыла: «Аҵых – ҵхы лашәын, // Аԥсҭҳәақәа 
шаҟьон»; «Ашьамх сы ауын, ишкәакәаӡа // Уахьыԥшлакгьы 
ишьҭоуп. // Аҵла дуқәа хытаруа // Ирықәжьуп иара»; «Аеҵәақәа 
еикәаӷӷа, // Иаацәырҵит хара, // Ажәҩан кеикеиуа // Ихтит, 
илашеит»; «Ажәҩан ҵәцеит икахаа, // Иубашам ԥсҭҳәакы»; 
«Аӡын ҵых ҵаарҷҷо // Иаҿын ашара»1.

И. А. Коӷониа зыӡбахә ҳҳәаз иажәеинраалақәа («Аӡын ҵых», 
«Аӡын», «Илашьцан аҵых…», «Аӡын мшы») инеизакны урыхәаԥ-
шуазар, еиҳарак ажәеизадала (автологиатә стиль) иаԥҵоуп2, 
аха ус шакәугьы асахьаркыра иазрыцҳам, уимоу, иаҳԥылоит 
зҵакы еиҭарсны иҳәоу ахаҿсахьа блахкыгақәагьы, иаҳҳәап: 
«Абна еиужь ду ӡса-ӡсо // Иашьыпит цәгьаӡа»; «Игәырӷьаҵәа 
илашон // Амза лбааԥшны»; «Асы хьанҭа ишаҵаз // Ашәаԥыџьаԥ 
қьуа»; «Ахыбраҿ иууа // Иасуан аурҭ»; «Адгьыл хьшәашәеит // 

1 Арааи анаҩсан иаҳԥыло акурсивқәа зтәу сара соуп. – В. Кә.
2 Ажәеизадатә стиль иқәныҟәоит Мушьни Аҳашба 1920 шықәсазы 

ииҩыз «Аӡын» ҳәа хыс измоу ажәеинраалагьы. Аԥсуа поезиа аҭоурых аҿы 
ари раԥхьатәи лирикатә ҩымҭоуп аӡын иазку. Асахьаркыра аганахьала 
рацәак иаҩцамзаргьы иара, раԥхьатәи ԥышәак аҳасабала азҿлымҳара 
зуҭаша акоуп, насгьы акомпозициа аиҿкаашьаҿы иаабоит И. А. Коӷониа 
ирҿиараҿы иаҳԥымло «иҿыцу» поетикатә цәырҵрак – актәи акуплет 
ажәеинраала анҵәамҭаҿ ҩаԥхьа еиҭаҳәоуп рефрен ҳасабла (А. С. Пушкин 
«Аӡын хәылбыҽха» аҟны ишыҟоу еиԥш): «Амш кьаҿхеит // Аҵх аухеит, // 
Амра ԥхарра маҷхеит, // Егьхьҭахеит» (Лашәриа 2009: 87).

Ахаҳә еиԥш абра». Еиуеиԥшым асахьаркыратә тропқәа (амета-
фора, аиҿырԥшра, аепитет уҳәа) рхархәарала иаԥҵоу арҭ ахаҿ-
сахьақәа аԥсуа поезиа аҭоурых аҿы раԥхьатәи аԥышәарақәа 
иреиуоуп, ҳәараҭахума, Д. И. Гәлиа илшамҭақәа инарҷыданы.

Дырмит Гәлиа

Цәаҩала, асахьаркыра-метафоратә хаҿсахьақәа реиҿыр-
цаашьала И. А. Коӷониа иааҳгаз ицәаҳәақәа ирышьашәалоуп 
Д. И. Гәлиа 1932 шықәсазы ииҩыз ажәеинраала кьаҿ «Аӡын». 
Абар уантәи иаагоу, баҩхатәрала иҩу алагамҭазтәи ацәаҳәақәа 
ԥшьба:



6

Аԥша хьшәашәа наҵысын,
Аӡқәа аҵаа нрыхнаҵеит.
Амш хәарчарын, иааилахәан,
Асы шкәакәа нканаршәшәеит.
(Гәлиа 1981: 233)

Аформеиҿкаашьа аганахьала (аритмика, арифма уҳәа) 
Д. И. Гәлиа иҩымҭа еиҳа улаҿ иааиуеит, излахыркәшоу ацәа-
ҳәақәа ракәзар, имҩашьахуа ирныԥшуеит асовет аамҭазы 
асахьаркыратә литератураҿ хшыҩзышьҭра ду змаз ааӡа-
ратә, алабжьаратә тема. Уи аарԥшуп ажәеиҭарсрала акәымкәа 
– ажәеизадала:

Ашьыжь аҷкәын дҩагылан,
Маҭәа ԥхала иҽеилеиҳәеит,
Ишәҟәқәа ишәыра инҭеиҵан,
Асы шкәакәа днылаԥалт,
Дыҩуа, дыԥо, дыхәмаруа,
Ашкол аҿы раԥхьа днеит.
(Гәлиа 1981: 233)

И. А. Коӷониа ипеизажтә рҿиамҭақәа рҿы иҳадигало, аӡын 
иарҿиаз аԥсабара асахьақәа ауаҩы дрылахәны, ма ныррак 
ирҭо, мамзаргьы цәаныррақәак издырҵысуа – ус шамахам-
зар акгьы аабаӡом. (Ҵоуп, «Аӡын ҵых» захьӡу ажәеинраалак 
аҟны џьара заҵәык зеиԥшла иҳәоуп аҩнхыбқәа ирықәҳаз 
асы ауаа ишрықәырхуа атәы: «Џьоукы-џьоукы ирықәырхуеит 
// Ҭәырӷәыла зегьы») Ус анакәха, апоет зыӡбахә ҳамоу ипеи-
зажтә жәеинраалақәа рҿы аԥсабара ахаҭа – аӡын ҵых иах-
ҭысуа аамҷыдаха, ауаҩы анс акәу, арс акәу урҭ дрылахәны, 
ма иаабо асахьа блахкыгақәа алирикатә фырхаҵа («сара») 
цәаныррақәак издырҿыхо – изаҟаразаалак субиективтә хәыц-
рақәак ыҟам, играждантәи («Сара сымҩа», «Тәрада анхара») 
ифилософиатәи жәеинраалақәа («Сыҷкәыноуп, ҵоуп макьа-
на…», «Аҵых ҵәца», «Уаха») рҟны ишаабо еиԥш.

Иаҳҳәаз арҵабыргразы ҳазааҭгылап жә-куплетк рыла 
ишьақәгылоу ажәеинраала «Аӡын» (1924 ш.). Иаҳҳәар ауеит, 

аҩымҭа акомпозициа игәҩарамкәа ҩ-хәҭакны ишьақәгылоуп 
ҳәа. Актәи ахәҭаҿы (уи иамҽханакуеит ф-куплетк) ицәыргоуп 
уахынлатәи асоура иалҵшәаны аԥсабара иахҭысыз:

Аҵаара иалагеит
Ахьҭа ҿацаӡа,
Архақәа ҵааит
Адгьыл лашаӡа.

Аурҭ1 ӷәӷәа асит
Мыцхәы иџьбараны.
Аԥсҭҳәақәа нхылеит
Зынӡа илашьцаны.

Дук мырҵыкәа
Еилахәеит иара,
Асы бахҵәаӡа
Иалагеит аура.

Адгьыл ҵааршәыра
Иқәнауит цәгьаӡа.
Ашәаԥыџьаԥ – аҵла, абна
Ирықәнажьт иԥшӡаӡа.
(Коӷониа 2015: 73)

Уахынлатәи аӡын аԥсабара аарԥшроуп хықәкыс иамоу 
И. А. Коӷониа «Илашьцан аҵых…» захьӡу иажәеинра-
алагьы ахы инаркны аҵыхәанӡа. Ҿырԥштәыс иааҳгаз 
ацәаҳәақәагьы «Илашьцан аҵых…» ҳәа ҳазҿу ажәеинраа-
лагьы сахьаркырала пое зиатә мҩахәасҭак иатәышьҭроуп, 
иагьырзааигәоуп А. С. Пушкин ирҿиа ратә ԥсабара. Убри 
аганахьала ҩашьарада аурыс поет ду игәы иҭшаз «Аӡын 
хәылбыҽха» аҟынтәи ицәаҳәақәа «Буря мглою небо кро-
ет, // Вихри снежные крутя; // То, как зверь, она завоет, // 

1 Иазгәаҳҭап, А. С. Пушкин иажәеинраала «Аӡын хәылбыҽха» аԥсышәала 
арцәажәараан, ажәа «буря» (аурҭ) Д. И. Гәлиа «афырҭын ҵлашә» ҳәа 
ишеиҭеиго (Гәлиа 1985: 12–13), Ҷ. М. Џьонуа – «асыҭәҳәа» ҳәа (Лашәриа 
2009: 252).

То заплачает, как дитя» маҷк иадамзаргьы иашьашәалоуп 
И. А. Коӷониа иажәеинраала «Илашьцан аҵых…» ацыԥҵәаха:

Ахыбраҿ иууа
Иасуан аурҭ1,
Аҵых – ҵхы лашәын,
Аԥсҭҳәақәа шаҟьон.
(Коӷониа 2015: 75)

Аха ҳазыгьежьып аԥсуа поет иажәеинраала «Аӡын». Уи 
аҩбатәи ахәҭаҿы (иамҽханакуеит х-куплетк) аушәақә, зеиԥш 
ажәала еиҭаҳәоуп адырҩаҽны ианааша ажәлар рыбла иабаз – 
ишақәымгәыӷуаз ала аԥсабара зыниаз: «Адырҩаҽны ианааша, 
// Ирбеит жәлара, // Асы хьанҭа ишаҵаз // Ашәаԥыџьаԥ қьуа». 
Зегь реиҳа ихадоу – араҟа апоет иҭихуеит аӡынра иазку егьырҭ 
ипеизажтә жәеинраалақәа ирыдҳамбало, Аԥсны иазҷыдоу 
ԥсабаратә цәырҵрак:

Дук мырҵыкәа амра
Ӷаӷаӡа иҩагылт.
Асы ԥшӡа лахкыга
Ицҟьашәҟьа иагеит.2

(Коӷониа 2015: 74)

1 Аурҭ (буря) ауп А. С. Пушкин иажәеинраалаҿ аӡынтәи аҵх еилазырҩын-
туа, автор игәалаҟазаара, ихҭиго хаҭалатәи идрама-доуҳатә еибарххара 
злацәыриго ахаҿсахьа хада: «То по кровле обветшалой // Вдруг соломой 
зашумит, // То, как путник запоздалый, // К нам в окошко застучит»; 
«Или бури завываньем // Ты, мой друг, утомлена…». Уаҩы иџьеишьаргьы, 
Аԥснытәи аӡын рацәак иатәышьҭрам убри аԥсабаратә цәырҵра – аурҭ 
асра И. А. Коӷониа дазхьаԥшуеит иҩымҭа «Аӡын» аҿгьы: «Аурҭ ӷәӷәа асит 
// Мыцхәы иџьбараны» (Коӷониа 2015: 73). 

2 Ҳиқәшаҳаҭымхар ҟалом алитератураҭҵааҩ, апоет В. Л. Аҵнариа, аӡынра 
иазку И. А. Коӷониа ипоезиатә рҿиамҭақәа дрыхцәажәо, абасеиԥш алкаа 
аныҟаиҵо: «И. А. Коӷониа иажәеинраалақәа рҿы уажәы-уажә рҽеиҭнырԥ-
сахлоит аси амреи, аҵхи амши, аҵх лашәи аҵх ҵәцеи, ахьҭеи аԥхарреи, 
алашьцареи алашареи. Абарҭ асахьақәа рконтраст аҿы аҵыхәтәантәи аиа-
аира амреи алашареи иртәуп. Ари Аԥсынтәыла аӡын дук аҽахьазымҟьо 
мацара иахҟьом: ус иҟан апоет-гуманист идунеихәаԥшышьа – уи алашара 
акәын ианакәзаалак дыззыгәышьуаз» (Аҵнариа 1979: 25). 

Ажәеинраалаҿ ицәыргоуп аӡынраз Аԥсны аԥсабара иарҿио 
ма иахҭысуа ҩ-сахьак – ашәаԥыџьаԥ сыла аҭалаҳареи анаҩсан 
уи асы ицҟьашәҟьа ацареи. Ишаабо ала, аҩымҭа аҩхәҭакгьы рҿы 
ауаҩытәыҩса иалахәра ыҟаӡам, иҟам иара убас уи изнарҵысуа 
ацәалашәарақәеи ахәыцрақәеи. (А. С. Пушкин иаҳгәалаҳаршәаз 
иажәеинраалаҿы акәзар, зынӡа даҽакӡоуп иаабо. Уаҟа 
урыстәылатәи аӡын сахьажәала аҭыхра инаҷыданы, имаҷым 
иааныркыло аҭыԥ аԥсабара згәыцхәу ауаҩы игәҭахәыцрақәа, 
аԥсабара изнарҵысыз ицәалашәара гәырҿыхагақәа: «Выпьем, 
добрая подружка // Бедной юности моей, / Выпьем с горя; где же 
кружка? // Сердцу будет веселей»).

Уажәшьҭа ҳазхьаԥшып аԥсуа жәеинраала архиаҩы-
ашьақәыргылаҩ, апеизажтә лирикатә ҩымҭақәа раԥҵара 
азҟаза ду Б. У. Шьынқәба 1959 шықәсазы ииҩыз еицырдыруа 
ихрестоматиатә ҩымҭа «Аӡын шьыжьымҭан» (Шьынқәба 1987: 
213). Ари аҩымҭа аҵаки акомпозициатә еиҿкаашьеи ргана-
хьала И. А. Коӷониа аӡынра иазку иажәеинраалақәа (еиҳарак 
«Аӡын») изларзааигәо маҷым.

Ауаҩи аԥсабареи гармониала рхеибарҭәаара пафос хаданы 
изгәылсуа Б. У. Шьынқәба иажәеинраалагьы ҩ-хәҭакны ишазар 
ауеит, амала уахынлатәи аӡынраз аԥсабара иахҭысуа, асау-
ра иаԥнаҵаз асахьа блахкыгақәа ашьыжьтәи пеизажны ауп 
ишцәыриго апоет; уи збогьы ацәа иалҵны аԥенџьыр аҟынтәи 
адәахьы инаԥшыз алирикатә фырхаҵа  иоуп. Ари ахҭыс 
еиҭаҳәоуп куплетк ахы-аҵыхәала:

Сԥенџьыр снахеит шьыжьымҭан,
Унан! Сгәырӷьеит даараӡа.
Ашҭа, абаҳча, абна хҩан
Сыла иҟәашкакараӡа.
(Шьынқәба 1987: 213)

Ажәеинраала аԥҵоуп А. С. Пушкин ишиҳәарыз еиԥш – 
аемоциа ҳарак аҵаҵаны, алирикатә фырхаҵа ицәаныррақәа 
хышхыҵәо аҟынӡа1. И. А. Коӷониа иҟны (аҩымҭа «Аӡын» 
актәи ахәҭаҿы) иаҳа конкретла иззааҭгылаз уахынлатәи аӡын 

1 Уаҩы иџьеишьаргьы, рыхҩы поетцәа ражәеинраалақәа рҿы ахыбра 
аӡбахә ҳәоуп: А. С. Пушкин – «Наша ветхая лачужка…»; И. А. Коӷониа 
– «Ахыбраҿ иууа // иасуан аурҭ»; Б. У. Шьынқәба илирикатә фырхаҵа 
ахыбра дыҩныҵны ауп адәы дышцәыло.

ахҟьаԥҟьақәа, Б. У. Шьынқәба зеиԥшла ицәыригоит: «Ашҭа, 
абаҳча, абна хҩан // Сыла иҟәашкакараӡа». Амала «Аӡын» автор 
хыхь-хыхьлашәа дзыхцәажәаз, Аԥснытәи аӡын иаҟазшьарбагоу 
ахҭыс – амра аца́ра шабазҵәҟьа асы иаарласны ишнықәӡыҭуа 
атәы, Б. У. Шьынқәба иаҳа инарҭбааны дазааҭгылоит (аҩымҭа 
аҩбатәи ахәҭаҿы) згәырӷьара хышхыҵәо алирикатә фыр-
хаҵа далархәны. Ажәакала, иаахҵәаны иаҳҳәозар, ажәеинра-
ала «Аӡын шьыжьымҭан» аҵакы дагәышьаҟоуп, уи ахы инар-
кны аҵыхәанӡа далахәуп, ҳала иабо зегь зыхҭысуа, иагьзныруа 
ауаҩы («Ахәырдхәырдҳәа асы ԥуа, // Сышьҭа анысҵоит сеи-
лаҳан. // Зны сааҭгылоит, сыҩуеит ма, // Сыҵоуп наҟ абаҳча-
ра»). Уи аганахьала – ҿахәҳәашьала хымԥада Б. У. Шьынқәба 
иаҳа дизгәакьоуп А. С. Пушкин (ҵоуп, аурыс поет иҩымҭаҿ 
иҟам алирикатә фырхаҵа дызлахәу адинамикатә процесс; уи 
игәҭыхажәа цәыригоит ианаӡӡеи Арина Радион-иԥҳа илызку аха-
зырха-амонолог ала: «Спой мне песню, как синица // Тихо за морем 
жила; // Спой мне песню, как девица // За водой поутру шла»).

Абасала, ажәеинраала «Аӡын» Б. У. Шьынқәба иҩымҭа «Аӡын 
шьыжьымҭан» иаҿырԥшны ҳахәаԥшуазар, инаҵшьны иаз-
гәаҳҭаша убриоуп, И. А. Коӷониа ицәыриго уахынлатәи аӡын 
асахьоуп, егьи – ҽынлатәи, насгьы ауаҩы (алирикатә фырхаҵа) 
далархәны. Апоетцәа рҩыџьагьы хадарала сахьаркыратә сис-
темак иқәныҟәоит аԥсабаратә цәырҵра поезиатә хшыҩҵакны 
ашьақәыргылараҿы; ражәеинраалақәа рҟны аԥсабара иахҭысуа 
апроцесс акоуп: асы алеира; ашәаԥыџьаԥи, адгьыли, ахыбрақәеи 
сыла рҭалаҳара; амра агылара иахҟьаны асы ақәӡаара.

Ажәеинраала «Аӡын» злахыркәшоу, асы блахкыга ақәӡаара 
амотив иаҳа инарҭбааны (иҟалаша аамҭаҿы) И. А. Коӷониа 
дазааҭгылоит «Аӡын мшы» (1924 ш.) ҳәа зыхьӡиҵаз даҽа 
жәеинраалак аҿы:

Амра лаша каԥха-каҷҷо
Иқәнацашт асы.
Амра ԥхара амрахәага
Иарӷьацашт зегьы.

Абна ажәырҭқәа ҵаҟа икажьу
Рҽеиҵырхышт зынӡа.

Аҵла, абаҳча, асы ԥшӡа зқәыжьу,
Ишәҭышт иԥшӡаӡа.
(Коӷониа 2015: 77)

Абраҟа иҳәоу асы блахкыга ақәӡаара амотив Б. У. Шьынқә-
багьы инарҭбааны дазааҭгылоит (уажәтәи аамҭаҿы) иҩымҭа 
аа-куплетк зымҽхазкуа аҩбатәи ахәҭаҿы. Уи алагоит алирикатә 
фырхаҵа, игәиҽанӡамкәа аԥсабара иԥнагалаз – иблахкыгоу 
аԥшӡара, алиԥси ирылагӡаны иҽагәылахаларала:

Дук мырҵыкәа сыццакуа,
Адәы снықәлеит сҽеилаҳәан.
Ахәырдхәырдҳәа асы ԥуа,
Сышьҭа анысҵеит сеилаҳан.

Зны сааҭгылоит, сыҩуеит ма,
Сыҵоуп наҟ абаҳчара.
Ашәыб иархәеит атама,
Ашәыр анҿаз аҟара!
(Шьынқәба 1987: 213)

Иуа Коӷониа

Ажәакала, асаура иарҿиаз аԥшӡара аҽагәылахалареи дук 
мырҵыкәа уи ақәӡаареи – абри акәхеит Б. У. Шьынқәба иҩымҭа 
алеитмотив хада. Уи аарԥшразы апоет иақәирӡуеит быжь-куп-
летк, насгьы иалеигалоит И. А. Коӷониа иҿы иҟам аобиектқәа 
маҷымкәа: абаҳчара, атама, абиа, ашәыб уҳәа. Убриаамҭазы 
иара акыр ирҭбаауеит, уимоу, хәыц-хәыц дырзааҭгылоит аԥса-
бара (еиуеиԥшым ашәырҵлақәа, ашәыб), аԥсаатә (ардәына) 
зынио «ахҭысқәа»:

Абиа акәзар итарын,
Амахә асы иласуеит.
Ардәынагьы наԥырын,
Наҟ абардра илаӡуеит.

Иҿықәҿықәуеит иара нҵәа,
Абна аҽыгәра илатәан.
Амахә снахеит аӡынҵәа,
Ашәыб цоит икыдхәашан!
(Шьынқәба 1987: 213)

Аԥсабара аиқәырхаразы, уи зынио ахҭысқәа рырман-
шәаларазы еснагь дыцхырааҩны дықәгылоит ауаҩы. Уи атәы 
дырҵабыргуеит аҩымҭа анаҩстәи ацәаҳәақәа:

Ашәырҵлақәа насыршәшәарц,
Џьара иԥымҵәарц амахәҭа,
Ашәыб хьанҭа сырхәашарц,
Са снаҿалеит амарда!
(Шьынқәба 1987: 213)

Арҭ ацәаҳәақәагьы ирныԥшуеит аҩада ҳзыхцәажәоз 
Д. И. Гәлиа иажәеинраала иадаабалаз ааӡаратә, алабжьаратә 
ҵакы.

Уаднахалартә хаҿсахьала ихиркуеит Б. У. Шьынқәба иажәеи-
нраала злахиркәшо, зыԥшӡара аицакра иалагаз аӡынтәи 
апеи заж:

Усҟан аԥсҭҳәа неилыҩрын,
Иԥхеит амра шашаӡа.
Уи цхырааҩны исзыԥшын,
Сыццакызаап башаӡа!..

Абықчықҳәа ашәыб цоит,
Рыҽдыриашоит амахәқәа,
Ацәыкәбарқәа кәалкәаџьоит,
Иблахкыгоуп ашьхақәа!
(Шьынқәба 1987: 213)

Ахҭысқәа рыҿиараҿы – амра иалнаршаз аус еиҟароуп 
ҳзыхцәажәо аҩ-жәеинраалакгьы рҿы: И. А. Коӷониа «Дук 
мырҵыкәа амра // Ӷаӷаӡа иҩагылт», – иҳәеит, Б. У. Шьынқәба 
иакәзар, – «Иԥхеит амра шашаӡа». И. А. Коӷониа иҩымҭа 
«Аӡыни» Б. У. Шьынқәба иажәеинраала «Аӡын шьыжьымҭани» 
хыркәшашьала уамакала аизгәакьара аадырԥшуеит. Иҟоуп 
ажәеинраалақәа рыҩбагьы еицырзеиԥшу ажәақәа (асы, 
абна, амра), иара убас Б. У. Шьынқәба иҩымҭаҿ иаҳԥылоит 
И. А. Коӷониа акырџьара егьырҭ ирҿиамҭақәа рҿгьы ихы 
иаирхәо ажәеицааира – «дук мырҵыкәа».  Амала егьыс, 
арҿиамҭақәа аформа аганахьала (ритмика-метрикатә 
шьақәгылазаашьала, рифмала рхыркышьа, асахьаркыратә 
тропқәа рхархәашьа) аиҩгара ду шрымоу рацәак иазыҟаҵам 
аԥхьаҩгьы ибарҭоуп1. И. А. Коӷониа иажәеинраалақәа рҟны, 
«Аӡынгьы» убрахь иналаҵаны, еишьашәалоу, рифмара ззеи-
бауа ацәаҳәақәа еснагь цырала еиҟарам, аха ақәыӷәӷәарақәа 
хыԥхьаӡарала еиқәшәоит (Аҵнариа 1989: 91–92). Ус анакәха 
иажәеинраалақәа хадарала шьаҭас ирзышьҭоуп атонтә 
жәеинраалеиҿартәышьа асистема.

Иҟалап, Б. У. Шьынқәба иажәеинраала аҩраан, аҵакы 
аасҭа формала аиҿырцаара иаҳа адоуҳатә мчы ицәақәӡызар. 
«Аӡын шьыжьымҭан» аԥҵоуп знапаҿы аагара акыр иуадаҩу 

1 Актәи аҩымҭа аԥҵоуп 1924 шықәсазы (апоет 20 шықәса ихыҵуан), 
аҩбатәи – 1959 рзы (автор 42 шықәса дырҭагылан).

аклассикатә жәеинраалеиҿартәышьа аҳәаақәа ирҭагӡаны (ахы 
инаркны аҵыхәанӡа, шамахамзар, еиламырцҳакәа шәагазагак 
иқәныҟәоит). Уи арҵабыргразы иааҳгап ажәеинраала злалаго 
раԥхьатәи ацәаҳәақәа ԥшьба:

Сԥенџьыр снахеит шьыжьымҭан,            – ∪ / – ∪ / ∪ ∪ / –
Унан! Сгәырӷьеит даараӡа.                      – ∪ / – ∪ / – ∪ / ∪
Ашҭа, абаҳча, абна хҩан                          – ∪ / – ∪ /– ∪ / –
Сыла иҟәашкакараӡа.                              – ∪ / ∪ ∪ / – ∪ / ∪
(Шьынқәба 1987: 213)

Ацәаҳәақәа зегьы быжьба-быжьба цыра ыҟоуп, ԥшьба- 
ԥшьба қәыӷәӷәара ныҟәыргоит, еихдоу рифмала ихырҷоуп  
(абaб). Асхема излаҳәо ала, ара иҳамоуп игәҩарамкәа 
х-шьықәырск (стопа) рыла ишьақәгылоу ахореи (Аҵнариа 1987: 
259; Аҵнариа 1989: 386). Ус анакәха, аҩымҭа аԥҵоуп асил-
лабо-тонтә жәеинраалеиҿартәышьа асистемала. Иазгәаҳҭап, 

Баграт Шьынқәба

А. С. Пушкин иажәеинраалагьы («Аӡын хәылбыҽха») ахо-
реи ала ишышьақәгылоу, амала ашьықәырсқәа рхыԥхьаӡа-
раҿы маҷк аиҩгара шрымоу: Б. У. Шьынқәба иҩымҭа ахы 
инаркны аҵыхәанӡа ацәаҳәақәа зегьы цырала еиҟаразар (7), 
А. С. Пушкин иҟны рифмара ззеибауа актәии ахԥатәии 
ацәаҳәақәа ааба-ааба цыра ыҟоуп (– ∪ / – ∪ / – ∪ / – ∪ 1), 
аҩбатәии аԥшьбатәии – быжьба-быжьба (– ∪ / – ∪ / – ∪ 
/ – 2). Ус анакәха, А. С. Пушкин убри аҩбатәии аԥшьбатәии 
ицәаҳәақәа ршәагазагоуп Б.У. Шьынқәба иажәеинраала иазыл-
ху. Шәахәаԥш, анаҩстәи аҿырԥштәқәа рҿы ҩыџьа апоетцәа 
рцәаҳәақәа ритмикала хҭак ишеицҭадыршәуа:

Ви́хри сне́жные крутя́…                     – ∪ / – ∪ / ∪ ∪ / –
Сԥе́нџьыр сна́хеит шьыжьымҭа́н…     – ∪ / – ∪ /  ∪ ∪ / –

Д. И. Гәлиеи И. А. Коӷониеи алитература амхурасҭаҿы ианы-
хандеиуаз, раԥхьатәи ашьаҿақәа аныҟарҵоз аамҭазы, еилкаау 
усуп, аҩымҭа ишахәҭоу ала «аилаҳәара», ритмикала архиара 
ахьышәҭҳәа ирзалыршомызт, арҿиаратә традициа аҟамзаареи 
аԥышәадареи ирыхҟьаны. Урҭ раамышьҭахь, дара рус 
еихаҳаеиҵаҳауа, Б. У. Шьынқәба ибаҩхатәреи, иџьабаабареи, 
иинтуициеи ирыбзоураны ҳлитература уамакала еизҳазыӷьеит 
ажәеинраала архиараҿы, уи аҵаки аформеи ргармониа 
алыршараҿы, иара убриалагь хараӡа ԥхьаҟа ицеит иааидкы-
лан аԥсуа поезиатә культура. Амилаҭ рпоет ду иаԥхьанеицәа 
раамышьҭахь мҽхакы ҭбаала апрактикаҿы ирҵабыргит аханатә 
ишьҭихыз арҿиаратә ҳәахьа: «Ажәа ртәамзар, иԥшӡахашам, // 
Гәыла ирԥхамзар, уи поезиам».

Б. У. Шьынқәба иажәеинраала «Аӡын шьыжьымҭан» амотив 
хада – сауншьҭахь ашьыжь адәы ақәлара – алоуп излахацырку 
аԥсуа поезиатә ажәа абчараҳцәа ируаӡәкыз Т. Шь. Аџьба 
аӡын иазикыз заатәи иажәеинраалақәа руак «Са сындәылҵит 
адәахьы…» (Аџьба 1970: 12). Аиҭакьыԥхьраан Т. Шь. Аџьба 
«Аӡын» зыхьӡиҵаз (Аџьба 1991: 15) абри  ажәеинраалаҿгьы 

1 Араҟа иҳамоуп ԥшь-шьықәырск рыла ишьақәгылоу ахореи.
2 Ари ашәагазага зегь рыла Б.У. Шьынқәба иажәеинраала аритмика-

метрикатә система иақәшәоит.

ицәыргоуп Б. У. Шьынқәба иҩымҭа «Аӡын шьыжьымҭан» 
аҟны иаҳԥыло «афырхацәа» – асы, ашәыб, амра, ардәына, 
амала  «рхымҩаԥгашьа» хазуп. Урҭ ирыдҳәалоу ахҭысқәа 
реиҭаҳәараан Т. Шь. Аџьба иажәақәа дреиҷаҳауама уҳәо 
аҟынӡа ирмаҷуеит: асы – «Асы кажьуп шьамхахьы»; ашәыб – 
«Ашәыб кыдуп ицаӡом»; амра – «Амра "ҵиҵу" ҟанаҵан, // Аԥҭа 
инавалеит, абан»1; ардәына – «Рдәынак нылатәеит ачықь // 
Иааҿықәҿықәшәа ауит хәыҷык». Б. У. Шьынқәба иажәеинраалаҿ 
ардәына ачықьраҿ акәӡам иахьылатәоу – «абна аҽыгәраҿоуп» 
(мамзаргьы «абардра илаӡуеит»). Уи адагьы ҩ-рҿиамҭак 
еиԥшымзаарас ирымоу – Т. Шь. Аџьба иажәеинраала 
злахиркәшо ашәыб кыдыбган ацара, асы аӡыҭра амотив ала 
акәым (Б. У. Шьынқәба иҟны ишаабо еиԥш), – уи иҵегь алеира 
азыԥшралоуп:

Ашәаԥыџьаԥ қәацаӡом,
Ашәыб кыдуп, ицаӡом.
Аԥсабара еихашьшьы,
Иазыԥшыхуп ҿыц асы.
(Аџьба 1970: 12)

Хыхь еиқәаҳаԥхьаӡаз аобиектқәа (асы, ашәыб, амра, 
ардәына) инарҷыданы Т. Шь. Аџьба иажәеинраалаҿ иалагалоуп 
ашшаӷьыч, аца́:

Аԥшыц иамхоит ашшаӷьыч –
Ацаҟынтәоуп иахьаӷьыч.
(Аџьба 1991: 15)

Арҭ ацәаҳәақәа, иара убас метафорала еибарку «Амра 
"ҵиҵу" ҟанаҵан // Аԥҭа инавалеит абан» уамакала ахәыҷқәа 
рыԥсабара, рхәыцшьа адунеи иақәҿнаҭуеит.

Т. Шь. Аџьба иажәеинраала арифмақәа еивҵаԥсоуп (аабб) 

1 Ишаабо ала, амра И. А. Коӷониеи («Дук мырҵыкәа амра // Ӷаӷаӡа 
иҩагылт»), Б. У. Шьынқәбеи («Иԥхеит амра шашаӡа») рҟнеиԥш акәым ахы 
шцәырнаго, – «ҵиҵу» ҟаҵаны, аԥҭа инавалоит.



17 

акәымзар, егьыс ритмика-метрикатә шьақәгылазаашьала 
Б. У. Шьынқәба иҩымҭа «Аӡын шьыжьымҭан» уамака-
ла иазааигәуоуп (быжьба-быжьба цырала ишьақәгылоуп 
ацәаҳәақәа, ԥшьба-ԥшьба қәыӷәӷәара ныҟәыргоит) – 
х-шьықәырск змоу ахореи (– ∪) ала еиҿырцаауп:

Са сындәылҵит адәахьы,                    – ∪ / – ∪ / ∪ ∪ / –
Асы кажьуп шьамхахьы.                     ∪ – / – ∪ / ∪ ∪ / –
Амра «ҵиҵу» ҟанаҵан,                        – ∪ / – ∪ / ∪ ∪ / –
Аԥҭа инавалеит, абан.                          – ∪ / – ∪ / – ∪ / –
(Аџьба 1991: 15)

Таиф Аџьба

Абасала, Б. У. Шьынқәбеи Т. Шь. Аџьбеи иоригиналтәу 
ражәеинраалақәа еиҿартәышьала, сахьаркыратә ӡбашьала 
цәгьа еизааигәоуп, насгьы рыҩбагьы уамакала ахәыҷқәа рду-
неи иатәуп. Убриаҟнытә аԥсуа хәыҷтәы литература аҭоурых 
аҟны урҭ аанхеит хрестоматиатә ҩымҭа хазынақәаны1.

1 Ахыркәшашьа хазуп ҳамҳәозар, егьыс «Са сҩагылеит шарԥазы…» 

Абраҟа иҳәатәны иҳаԥхьаӡоит, ажәеинраалақәа рыҩ-
багьы ртекстологиатә анализ ҳаназхьаԥшуа, ишрыдаабало 
аиҭакьыԥхьрақәа раан ишрыхҭысыз аритмика арманшәалара 
хықәкыс измаз акык-ҩбак арҽеирақәа. Убас, Б. У. Шьынқәба 
иажәеинраала «Аӡын шьыжьымҭан» заатәи акьыԥхьымҭаҿы 
(Шьынқәба 1967: 201) аԥхьатәи ацәаҳәа (аа-цырак рыла 
ишьақәгылан) «Аԥенџьыр снахеит шьыжьымҭан» ҳәа 
иҟазҭгьы, анаҩстәи ишәҟәқәа рҿы (Шьынқәба 1987: 213) 
ажәа «Аԥенџьыр» еиҭеикуеит «Сԥенџьыр» ала (ацәаҳәа быжь-
цырак рыла ишьақәгылеит)1. Иҟаҵаз аиҭакра иабзоураны 
ажәеинраала ацәаҳәақәа зегьы метрикатә шьақәгылазаашьак 
иатәышьҭрахеит. Иқәымшаҳаҭхара уадаҩуп В. Л. Аҵнариа, 
апоет иажәеинраала деиҭазыхынҳәны иалеигалаз аиҭакра 
афакт, ахәшьара ҳарак аҭауа, абри еиԥш ахшыҩҵак дана-
зааиуа: «Аҩымҭа ҵыхәаԥҵәарада аус адулара, уи зда царҭа 
амам аҟазара иашаҵәҟьа ахаҩаӡарахь ахагалара иаҳнар-
боит апоет иҩнуҵҟатә культура дугьы, ибаҩхатәра иаҷыдоу 
иуаҩра, аԥхьаҩ ҳаҭыр иқәҵара» (Аҵнариа 1989: 387). Арҭ 
ацәаҳәақәа хьаҳәаԥаҳәада ишиашоу Т. Шь. Аџьба изукыр-
гьы ҟалоит, избанзар иара убри аҩызаҵәҟьа ахықәкы иман 
Т. Шь. Аџьба иажәеинраала «Аӡын» раԥхьатәи акьыԥхьрақәа 
раан (Аџьба 1970: 12; Аџьба 1978: 24) аа-цырак рыла 
ишьақәгылаз ацәаҳәақәа руак – «Ардәынак нылатәеит ачықь», 
аҩымҭа егьырҭ ацәаҳәақәа ршәагазага ахҭаҿы инеигарц, 
еиҭеикуеит иахьа излаҟоу ахаҿрала: «Рдәынак нылатәеит 
ачықь» (ацәаҳәа быжь-цырак рыла ишьақәгылеит).

Иааҳгаз аҿырԥштәқәа идырҵабыргуеит ҩыџьа аԥсуа 
поетцәа дуқәа Б. У. Шьынқәбеи Т. Шь. Аџьбеи шаҟа иацклаԥшуаз 
ражәа, шаҟа ишәа-ираӡа абырҵкал икылырхуаз рцәаҳәақәа.

зыхьӡу, ҩ-куплетк рыла ишьақәгылоу Т. Шь. Аџьба егьи иажәеинраалагьы 
Б. У. Шьынқәба иҩымҭа «Аӡын шьыжьымҭан» ахыԥша ахыукаауеит 
(ҵакылеи шьҭыбжьгашьалеи): «Са сҩагылеит шарԥазы, – // О, иаузаап 
иаха асы! // Сгәырӷьо сдәылҵит адәахьы! // Скыдлеит амарда, ахәахьы. 
// Игәасҭеит амҩан саныԥшы, // Ус аӡә ишьҭақәа асаҿы. // Ҳаит!.. Исы-
хьит сара сгәы: // Саԥхьа дгылазаап аӡәы» (Аџьба 1970: 96).

1 Шәахәаԥш абри аиҭакра аҵыхәала алитератураҭҵааҩ В. Л. Аҵнариеи 
(Аҵнариа 1989: 386–387) апоет Т. Шь. Аџьбеи (Аџьба 2000: 228) 
ирызцәырнагаз аимак-аиҿак атәы.   

Аҩада иҟаҳҵаз азгәаҭарақәа, ҳзызкылсыз ахшыҩзцарақәа 
еизыркәкәауа, иауа џьаҳшьоит анаҩстәи алкаақәа рыҟаҵара.

Аԥсуа поезиа аҭоурых аҟны аӡынтәи апеизажтә лирика жанрк 
аҳасабала аиреи ашьақәгылареи ихьӡ адҳәалоуп И. А. Коӷониа. 
Аԥсынтәыла аӡын асахьа аазырԥшуа иажәеинраалақәа апоет 
ибаҩхатәра ҷыда иазышаҳаҭуп, ирҿиараҿгьы хразлоу аҭыԥ 
ааныркылоит (Аҵнариа 1979: 23–25).

Агәҩара ҳамоуп И. А. Коӷониа аӡын асахьа аазырԥшуа 
иажәеинраалақәа рыҩра А. С. Пушкин иаԥҵамҭа «Аӡын 
хәылбыҽха» иҵанаҳәеит ҳәа. (Имашәырны иҟалеит узҳәом, 
аԥсуа поет аӡын иазикыз аԥҵамҭақәа рыԥшьбагьы шықәсык 
аҩныҵҟала иахьиҩыз.) Аԥсуа поет аурыс литература аге-
ни ипоезиатә рҿиарахь имаз агәыбылра, хәҭакахьала 
иажәеинраала «Аӡын хәылбыҽха» гәыблырҭахәыс ишикыз, 
шаҳаҭра азнауеит ҳәа  ҳгәыӷуеит, уи злашьақәгылоу аритмика-
метрикатә шәагазага – ԥшь-шьықәырск рыла ишьақәгылоу ахо-
реи, апоема «Хмыҷ шәарыцаҩ ныҟәаҩы» (иаԥҵоуп аӡын иазку 
апоет ирҿиамҭақәа аниҩыз инашьҭарххны, 1925 шықәсазы) 
иахьазыԥҵәоу. Апоемаҿ акырџьара иаҳԥылоит уи аклассикатә 
асиллабо-тонтә жәеинраалеиҿартәышьа асистема иақәшәо 
аҿырԥштәқәа:

Уа хра маҷым, зегь заҿалом,            – ∪ / – ∪ / – ∪ / – ∪
Бнатә шәарахгьы рацәаӡоуп,            – ∪ / – ∪ / ∪ ∪ / –
Ҽыла, гәыжьла уаҩ дызхалом,         – ∪ / – ∪ / – ∪ / – ∪
Хра ҭакнаҳауп, егьхаҳәроуп.            – ∪ / – ∪ / ∪ ∪ / –
(Коӷониа 2015: 176 )

Излаабо ала, «Хмыҷ шәарыцаҩ ныҟәаҩы» А. С. Пушкин 
иажәеинраала «Аӡын хәылбыҽха» аԥсы ахалеит, уи аметрикатә 
шәагазага амбар иԥсуан уҳәаратәы иҟалеит.

Хымԥада диашоуп ашәҟәыҩҩы, алитератураҭҵааҩ 
Гь. К. Губ лиа, апоет-гәлымҵәах илирика дахцәажәауа, абри 
еиԥш алкаа аныҟаиҵо: «Иуа Коӷониа, иара хыҵхырҭа 
хадас имаз жәлар рҿаԥыц поезиа анаҩсангьы, уи ибзианы 
идыруан аурыс классикатә поезиагьы, еиҳаракгьы Пушкин, 
Лермонтов, Кольцов уҳәа рырҿиамҭақәа. Уи еилыхха иаҳ-

нарбоит иажәеи нраалақәа рритмикатә шьақәгылашьа, урҭ 
реиҿкаашьа, логикала рыҿиашьа» (Гублиа 1990: 80).

Аԥсуа поезиа аҭоурых ааидкыланы ухаҿы ианаауго, хәыц-
хәыц ианҭуҵаауа, «иумбарц залшом уи аҿиараҿы акыр зҵазкуа 
аҩымҭақәа аки-аки шеидҳәалоу, гәыла-ԥсыла ишеиларсу-ишеи-
мадоу» (Лашәриа 1985: 37). Убри инадҳәаланы ҳгәы иаанагоит 
Б. У. Шьынқәба «Аӡын шьыжьымҭан» аԥҵара «аидеиа» 
И. А. Коӷониа иҩымҭақәа рҟынтәи иаауеит ҳәа1, Т. Шь. Аџьба 
иа жәеи нраала «Аӡын» – Б. У. Шьынқәба иара убри иҩымҭа 
аҿын тәи.

Абасала еиуеиԥшым абиԥарақәа иреиуоу, зырҿиаратә хаҿра 
ҩашьара ақәым апоетцәа рыбжьара ишьақәгылеит Аԥснытәи 
аӡын асахьа аҭыхра иадҳәалоу апоезиатә традициа2. Апоетцәа 
рыбжьара лассы-ласс иҟало – арҿиаратә «ҭарчеи» аимдара 
атәы ишиашоу иҳәамзаргьы, угәы аздырҩоит Б. У. Шьынқәба 
И. А. Коӷониа изкны ииҩхьоу ажәеинраалеи («Ҳгәыла исеиҳәон: 
– Дад, уаҳҭаа…») «Хратәыла ашәаҳәаҩ» (Шьынқәба 2008: 
96–100), «Ашықәсқәа рышьҭа» (Шьынқәба 1989: 513–
554)3 захьӡу истатиақәеи. Хәҭакахьала, апоетцәа доуҳала 
реизааигәара арҵабыргуа џьаҳшьоит «Ашьхатәылан» захьӡу 
Т. Шь. Аџьба иажәеинраала злахыркәшоу абарҭ ацәаҳәақәагьы:

Сгылоуп, сгылоуп ашьха схалан,
Сдаҽаӡәхеит саргьы зынӡа –

1 Мҩасшақә иазгәаҳҭоит: Б. У. Шьынқәба илирикатә шедеврқәа руак 
«Нас мышкызны сыԥсы схыҵып…» инарҩит ҳәа агәаанагара ҳамоуп  
И. А. Коӷониа иажәеинраала «Аҵых ҵәца» («– Оҳ, аҵых ԥшӡа, // Уарҳалла 
ихҟьоу! // Ҳаиԥырҵышт уаргьы саргь // Мышкызны зынӡа!») (Коӷониа 
2015: 93).

2 Убас еиԥш, аҵых ҵәца асахьа аҭыхраҿы И. А. Коӷониеи Р. Ӡ. Лашәриеи 
ирыбжьалаз доуҳалатәи аигәыцхәра атәы азгәеиҭоит В. Л. Аҵнариа 
«Ашаеҵәа» захьӡу иусумҭаҿы (Аҵнариа 1979: 23).

3 Хшыҩзышьҭра азутәуп абри астатиаҿы Б. У. Шьынқәба, 1925 
шықәсазы иҭыҵыз И. А. Коӷониа ишәҟәы «Ажәытә ажәабжьқәа» раԥхьаӡа 
ишимԥыхьашәаз, данаԥхьа, изнарҵысыз ацәалашәарақәа дырзааҭгыло, 
ииҩуа: «Иҟалап, уи ашәҟәы иснарҳазар аԥсшәа ахаара, иснарбазар еицам-
куа апоезиатә сахьақәа. Иҟамлари уи ашәҟәы иабзоураны схәыҷы хшыҩ 
азцазар, ажәлар афатә шырҭаху еиԥш, апоезиагьы шырҭаху!» (Шьынқәба 
1989: 521–522). Абраҟа имыцхәым иаҳгәалаҳаршәар, зыӡбахә ҳамоу 
ахшыҩҵак – ашәҟәыҩҩы ишьақәгылараҿы даҽа шәҟәыҩҩык иааникыло 
аҭыԥ – аҵыхәала, аурыс литератураҿы Ф. М. Достоевски ииҳәахьоу ажәа: 
«Все мы вышли из "Шинели" Гоголя».



Сцәажәоит Иуа ибжьы цқьа схалан,
Сцәажәоит, сиацәажәоит Анцәа.
(Аџьба 1973: 47)

Ҳажәа хҳаркәшап апоет-академик М. Т. Лашәриа истати-
ак аҟны, И. А. Коӷониа илирика ахҳәаа азыҟаҵо, дыззааиуа 
алкаақәа рыла: «…ҳпоезиа аҭоурых аҿы Иуа Коӷониа дпоет-
новаторын. 20-тәи ашықәсқәа рзы (иаҳхысыз ашәышықәсоуп 
дызҿу. – В. Кә.) алирикаҿ уи иқәиргылаз, ицәыригаз азҵаарақәа, 
зшьапы икыз аԥышәа ҳпоезиа аҭоурых аҿы системара зуа, 
иҵаулоу, зымҽхак ҭбаау литературатә процесск аҳасабала 
60-тәи ашықәсқәа рзы ауп (апоезиаҿ еиԥш апрозаҿгьы) еиҳа 
ашьаҿа ӷәӷәа аныҟанаҵа, аҽанышьақәнарӷәӷәа, аԥшаара дуқәа 
мҩаԥысуа ианалага» (Лашәриа 1973а: 53).

2015

МУШЬНИ МИҚАИА ИРОМАН «АШАЦӘА РТӘАРҬА» 
АМЕМУАРТӘ ЛИТЕРАТУРА АЖАНРК АҲАСАБАЛА

Адунеитә литератураҿы автобиографиатә, мамзаргьы 
амемуартә ҟазшьа змоу асахьаркыратә ҩымҭақәа раԥҵа-
ра атрадициа шьақәгылеижьҭеи акрааҵуеит. Џьоукы-џьоук 
ашәҟәыҩҩцәа рнысымҩа аиҭаҳәараан, аԥыжәара арҭоит адо-
кументалтә шьаҭа, амемуар ҳәа изышьҭоу ажанр алшарақәа 
(«Ииасхьоу аамҭеи агәҭахәыцрақәеи» – Александр Герцен, 
«Агәалашәарақәа» – Афанаси Фет, «Сара ашкол сышҭалаз» 
– Дырмит Гәлиа, «Ааԥынра мшқәа раан» – Мушьни Аҳашба, 
«Аԥсҭазаара аҟнытә» – Ӡаӡ  Дарсалиа, «Ашықәсқәа рышьҭа» – 
Баграт Шьынқәба уб. егь.). Даҽа шәҟәыҩҩцәақәак ргәалашәа-
рақәа асахьаркыратә хаҿсахьақәа рыла ирҩычоит. Ус иҟоуп, 
иаҳҳәап, Лев Толстои итрилогиақәа ҩба «Ахәыҷра. Ахбыџра. 
Ақәыԥшра», «Севастополь ԥхынҷкәынмзазы. Севастополь лаҵа-
рамзазы. Севастополь 1855 шықәса, нанҳәамзазы», Максим 
Горки иавтобиографиатә повестқәа «Ахәыҷра», «Ауаа рҿы», 
«Сара суниверситетқәа», Баграт Шьынқәба ироман «Ахаҳә 
еиҩса»…

Амемуартә литература жанрк аҳасабала аԥсуа сахьаркыратә 
литератураҿы аҿиара иалагеит иаҳхысыз ашәышықәса 
30-тәи ашықәсқәа рынҵәамҭазы. Убасҟан акьыԥхь абеит  
Д. Гәлиа игәалашәарақәа ирхылҵыз ажәабжь «Х-школк» 
(1937 ш.) анаҩсан «Сара ашкол сышҭалаз» ҳәа хьӡыс иза-
уыз. Уи аамышьҭахь ари ажанр азхьаԥшра иалагеит аӡәырҩы 
ҳашәҟәыҩҩцәа: М. Аҳашба, Ӡ. Дарсалиа, Б. Шьынқәба уҳәа 
убас аӡәырҩы.

Мушьни Миқаиа ироман «Ашацәа ртәарҭа» – амемуартә, 
мамзаргьы адокументалтә ҟазшьа змоу ҩымҭоуп хымԥада. 
Уаҟа иаарԥшуп асовет аамҭаз, еиҳарак 40–60-тәи ашықәсқәа 
раан аҭыԥ змаз ахҭыс уаӷеимшхарақәа автор ихатә ԥсҭазаареи, 
иара дызланхоз ауаажәлари аҳәынҭқарра асистемеи 
инарцыртәны. Амала автор ихатә биографиа иауаршәаны 
акакала еихиршәшәо ихәыҷра, иқәыԥшра, иҿара ашықәсқәа 
шәыгак мацарала ихыркым – ашкәакәеи аиқәаҵәеи рыԥштәқәа 
рҽеиԥыршьуеит. Аԥхьаҩ идгалоу аԥсҭазааратә епизодқәа зегь 

ҵакык-ҵакык рымоуп, насгьы бжеиҳан адраматә цәаҩа рхоуп.  
Ажәакала, аҩымҭаҿ уамашәа еилаӡҩоит хаз игоу ауаҩы 
иԥсҭазаара хьанҭеи ҳауаажәлар ирхыргаз амыҟәмабарақәеи.

М. Миқаиа егьырҭ ипрозатә ҩымҭақәагьы, иаҳҳәап, 
ажәабжьқәа реизга «Аԥслымӡ шаха» (Миқаиа 1975), «Схәыҷра 
аҵла» (Миқаиа 1985), ароман «Ахҟа» (Миқаиа 2003) рҟны 
ахҭысқәа жәпакы шьаҭас ирымоу – ашәҟәыҩҩы дызлахәны 
иибаз, ихҭигаз аԥсҭазааратә хҭысқәа роуп, аха убриаамҭазгьы 
иҳәатәуп «Ашацәа ртәарҭа» зегь реиҳа автобиографиатә 
ҟазшьа змоу иаԥҵамҭақәа ишреиуоу, иагьаанарԥшуеит ашықәс 
хьанҭақәа раан ажәлар ргәалаҟазаара зеиԥшраз, насгьы 
иуадаҩыз, ацәқәырԥа бааԥс аныргәыҵаҽҽоз аҭагылазаашьақәа 
раан, ахеиқәырхара шалдыршоз.

Ароман еихышәшәа ицо, фабулак иқәныҟәо сиужет 
цәаҳәакны еиҿырцаам. Уи шьақәгылоуп автор игәалашәара 
ацыԥҵәахақәа – иԥсҭазаара еиуеиԥшым ақәрақәа (ахәыҷра, 
ахбыџра, ашкол ԥсҭазаара, ақәыԥшра уҳәа) ирыҵаркуа ахҭыс 
хадақәа реиҭаҳәарала. Урҭ ахҭысқәа узеихшом амаҷ, аду, 
аума зҵазкуа, мамзаргьы рацәак зҵазымкәа ҳәа. Ароманаҿ 
излацәажәо, ҳазгәылаԥшуа ахҭысқәа зегьы ашәҟәыҩҩы 
иԥсҭазаараҿы, рҿиаҩык иаҳасабала ишьақәгылараҿы хра злоу 
роуп. Урҭ зегьы аԥхьаҩ ихамышҭуа, даднаԥхьалартә реиҿкаара 
алыршоуп. Убри аҟнытә, хәҭакахьала, ари аҩымҭа хәы змам 
хыҵхырҭоуп апоет, апрозаик М. Миқаиа ирҿиаратә биогра-
фиеи иҩымҭақәеи ҭызҵаауа алитературадырыҩцәа рзыҳәан. 
Иага шәымҳәан, араҟа арҿиаҩы ибиографиа еиҭаҳәоуп 
ҽаӡәы ишизеиҭамҳәара – иара ихаҭа иблала, инарҵауланы, 
ганрацәала.

Ароман «Ашацәа ртәарҭа» хыркәшоуп ажәлар рзы иахьа-
гьы, уаҵәгьы, уаҵәашьҭахьгьы ихамшҭыхәны, иуаӷеимшхараны 
иаанхо р-џьынџьтәылатә еибашьра (1992–1993 шш.) ала. 
Ахҭысқәа зегьы цәыргоуп иҟаз шыҟаҵәҟьаз – акгьы ацымҵа-
иагмырха, амала асахьаркыра алшарақәа ирҭагӡаны. Убри 
асахьаркыра иабзоураны аҩымҭа жәпаџьара амемуар ажанр 
аҳәаақәа ирҭысуеит.

Ароман ҩуп агәацԥыҳәара ду узҭо поезиатә ажәала: ахы 
инаркны аҵыхәанӡа адаҟьақәа зегьы иргәылсуеит шәыга 

рацәала еиласоу ахаҿсахьақәа рыла иҩычоу апоет-лирик 
иахьа-уахеитәи ихәыцрақәеи ицәалашәарақәеи. Иуҳәар 
ау еит аҩымҭа прозала иҩу поезиатә рҿиамҭоуп ҳәа. «Ашацәа 
ртәарҭа» уанаԥхьо, аҟыԥҳәа иааугәалашәоит И. Тургенев 
А. Герцен ипроза даныхнах, уи иазкны исалам шәҟәқәа 
руакаҿ ииҳәаз ажәақәа: «Язык его <…> приводит меня в вос-
торг: живое тело» (Тургенев 1894: 518).

М. Миқаиа иҭаацәеи иареи – афырхаҵа хада Умар, уи иан 
Хәыхәа, иаб Ирод, ианду Мыҷыҷ, иабдуцәа Ҭемрази Шьардыни, 
иабду иаҳәшьаԥҳа Расац – дызлыҵыз ажәлари – абарҭ роуп 
аҩымҭаҿ шьагәыҭра зуа, лацәажәарҭасгьы ишьҭыху. Дара 
инархьырԥшны аҩымҭа иалагалоуп ареалтә ԥсҭазаара аҟынтәи 
иаагоу егьырҭ аперсонажцәагьы: Басариа Шьагә, Иуан Сиҭ, 
Ашәы Ҳабыџь, Ҵнариа Сеидыҟ, аҟауаршьшьаҩ Езеҭ, алакәҳәаҩ 
Кәыкәын, аҭәҳәаҩ Ҟазырхан, ашкол адиректор Фамил, 
раԥхьатәи ирҵаҩы Шьоҭа Андреи-иԥа, аԥсуа бызшәеи алитера-
туреи рырҵаҩы Џьота Константин-иԥа Тапаӷәуа, апоет Анатоли 
Аџьынџьал уҳәа убас ирацәаҩны. Амала џьоукы аарԥшуп 
иаҳа инарҭбааны, џьоукы – хыхь-хыхьлашәа, епизод ҳасабла. 
Ажәакала, аҩымҭа дагәылагалам ихыҭҳәаау афырхаҵа, ахәыҷы 
инаиркны аду иҟынӡа зыӡбахә цәыргоу афырхацәа зегьы – автор 
ихаҭа адгьыл данықәла инаркны иааигәара иҟаз, иеизҳара, 
ишьақәгылара иалахәыз, ма дзынҟьа-зынԥаз ауаа роуп.

Ухы-угәы атҟәо еиҭаҳәоуп ароман актәи ахәҭақәа рҿы автор 
(Умар) ихәыҷратә ԥсҭазаара иадҳәалоу ахҭысқәа, ашкол ахь 
раԥхьатәи ишьаҿа анеихигаз амш. Уи амш иацын ахәыцрақәеи 
агәыҵхақәеи, дызхылҵыз рныҳәаԥхьыӡқәеи: «Умар, уабду 
дукәыхшоуп! Иахьа улахьынҵа амҩа уанылоит. Амҩа ԥшӡа, амҩа 
хир алԥха Анцәа иуиҭааит! Амҩа агәра угәрахааит! Аныха чаԥа 
еиԥш, ашәышықәсақәа ирылганы, иахьа уажәраанӡа уабиԥарақәа 
иааргаз аламыси, аԥшӡареи, аразреи, уара узыҳәан, абри ахьаца 
зырлашо ацәашьы иаҵәа иаҩызахааит! Иахьа узҵагылоу ашьыжь 
шәаԥшь анарха унархахааит! Уаб аҵарахьы уцамҭазы, ижәлар 
рыхьӡала, уара ухьӡала дымҩахыҵит. Хара имгакәа уаби уареи 
шәеиԥылара Анцәа ҳазшаз дақәныҳәааит! Уаб даӡәыкызтәыз, 
уара Анцәа ушәҩыкитәааит!» (Миқаиа 2017: 71).

Гәаламшәашьас иамои араҟа даҽа менталитетк, даҽа аамҭак 
еиуоу Гриниов (А. Пушкин иповест «Акапитан иԥҳа» афырхаҵа) 

аҵарахьы дандәықәырҵоз, иаб ианеишьаз аныҳәаԥхьыӡ: 
«Прощай, Пётр! Служи верно, кому присягаешь; слушайся 
начальников; за их лаской не гоняйся; на службу не напраши-
вайся; от службы не отговаривайся и помни пословицу: береги 
платье снову, а честь смо́лоду» (Пушкин 1978: 262).

Гәаламшәашьас иамоузеи иара убас Тарас Бульба (Н. В. Гоголь 
иповест «Тарас Бульба» аҟнытә) иҷкәынцәа Остапи Андрии 
аҵарахьы рынаскьагара иацыз агәыхыҭхыҭреи агәжәажәареи.

Мушьни Миқаиа

Пушкини Гоголи иаҳзаадыртуеит изхылҵыз аурысқәеи 
аукраинцәеи ргәаҭа, рцәаҩа аҷыдарақәа. М. Миқаиа иакәзар-
гьы убасоуп: иҳадигалоит аԥсуаа даҽа милаҭк ирыламҩашьо 
иныҟәырго алеишәа, рхымҩаԥгашьа аҷыдарақәа.

Ароманқәа «Камаҷыҷ» (Д. Гәлиа), «Ахаҳә еиҩса» (Б. Шьын-
қәба) раамышьҭахь аӡбахә аҳәара уадаҩуп «Ашацәа ртәарҭа» 
аҟара амилаҭ цәа зыҟәну, амилаҭ фольклор-етнографиатә 
материалқәа (Анцәа иашьапкра иацу акәамаҵамақәа, аса-

би араҵла адац иаҵгара ақьабз уҳәа) згәылазыгӡо инеиҵыху 
даҽа ԥсыуа сахьаркыратә рҿиамҭак. Урҭ аматериалқәа зегьы 
цәыргоуп иреицамккәа, аҩымҭа афырхаҵа хада – автор 
ихаҭа идунеи хазырҭәаауа, дшьақәзыргыло, лыԥха изҭо, иара 
убриаамҭазгьы абиԥарақәа еимаздо доуҳатә малны.

М. Миқаиа дызлиааз, рҿиарауаҩны дшьақәзыргылаз Тур 
ихәаа рдоуҳаибаркыра иаҵкару хҭыск, ныҳәак, ҵҩа змамыз 
иахьа-уахеитәи рыԥсҭазаара аҟәыҵәақәа зегьы – аҩымҭа 
асиужет цәаҳәа иаарбуп. Зегь реиҳа ихадоу – аԥхьаҩцәа 
агәыланахалоит ашәҟәыҩҩы залымра згымыз иаамҭа џьбареи 
иареи шеиҿанагалази уи ахҟьаԥҟьақәеи. Хыхь-хыхьла иаа-
дыруа ХХ ашәышықәса, 30–50-тәи ашықәсқәа раан аҭыԥ змаз 
– Қырҭтәыла анапхгара иалнаршоз аԥсуа милаҭ рзинеилага-
рақәа, аҩымҭаҿы агәра ҳгаратәы аконкреттә ҿырԥштәқәа 
рыла ицәыргоуп, иҵаҵӷәыркуп.

Ароманаҿ ирацәоуп аԥсуаа итрадициатәу рдунеи хәаԥ-
шышьеи ақьырсиантә дини реилаӡҩара иалҵшәоу рныҳәа-
рақәеи, рныҳәаԥхьыӡқәеи,  рматанеирақәеи, иаҳҳәап: «Уабиԥара 
рыразреи рыуаҩреи Анцәа ду иуқәимырӡааит!», «Шәысабигьы 
шәаргьы аибааӡаха, аибахьчаха Анцәа ду ишәеираӡааит!», «Уажә 
ундәылҵымҭазы иныҵхахаз амцабз ашәа, угәамчи угәалаҟа-
реи еихаҳа-еиҵаҳахааит, Умар», «Ҳажәла Анцәа иазирҳааит!» 
уҳәа убас иҵегьы. Имаҷым иара убас ажәаԥҟақәеи («Лаҵан 
иумҳәаз, бҵан иузҳәом», «Ауаҩ ихәшә иааҵраҿы иҟоуп», «Шә-ҩык 
ирцәымӷу, шәҩык драԥсоуп», «Ажәлар зыбзарӡы рҳәаз ауаҩы, 
Анцәа илыԥха имоуп», «Бзиа нагӡа шыҟам еиԥш, цәгьа нагӡагьы 
ҟалаӡом», «Ишыдыдуа қәа ауам», «Гәыбылрас иҟоу еибабароуп» 
уҳәа убас ирацәаӡаны) аныҳәаԥхьыӡқәеи, ашәиԥхьыӡқәеи. 
Аԥсуаа рыҩныҵҟа иахьа шьҭа аԥыхьашәара уадаҩуп амаалықь 
иныҳәараан ацәашьы зку абырг, абду Ҭемраз, Анцәа иахь ихы 
рханы, ици ишәи иҵиго ажәақәа реиԥш зеиԥшу аныҳәаԥхьыӡ: 
«Анцәа ду, ауаҩытәыҩса дызшаз, ухьышьаргәыҵа сакәыхшоуп! 
Абыржәыҵәҟьа мрашәахәашәа иныҵхахаз умаалықь, есшара 
ша-шәахәац иацгылоз, иацгәырӷьоз, уажәраанӡа удоуҳаи уҳақи 
згәыӷырҭаз, иахьа хәыҷык дхьасаҟәеит. Иаҳаиди ҭышәынтәа-
лам. Ичча-ихәмар ҭынчцәахеит. Ҳазшаз, суҳәоит шьыжь 



шәаԥшь снаҵагыланы. Суҳәоит, сымаалықь ухьы-шәахәа ихьур-
шарц. Лаԥшыцәгьа-ҿаԥшыцәгьа абжьы-мшынк ирхыҭәҳәал, 
абжьы-шьхак ирыхца!» (Миқаиа 2017: 34–35).

Хшыҩзышьҭра заҳҭаша убриоуп, ашәҟәыҩҩы ани аума, ари 
аума аԥсуаа рқьабз иацу атекст (иаҳҳәап, аныҳәара, ашәиԥхьыӡ 
уҳәа) мацара акәым иҳадигало. Иара ицәыригоит ақьабз 
ахаҭа амҩаԥгара иадҳәалоу акәамаҵамақәа зегь неиҩым-
срада: ианымҩаԥыргоз, иахьымҩаԥыргоз, ишымҩаԥыргоз, уи 
иалахәыз уҳәа.

Фазиль Искандер адунеитә литература ахсаалаҿы Чагьам 
шааиртыз еиԥш, Уилиам Фолкнер – Иокнапатофа,  Габриель 
Маркес – Макондо,  Михаил Шолохов – Виошенское, М. Миқаиа 
аԥсуа сахьаркыратә литература ахсаалаҿы иааиртит дахьиз, 
дахьааӡаз, ифырхацәа ахьықәынхо акәакь ԥшьа – Тур ихәы.

Ашәҟәыҩҩы Тур ихәы иқәигаз адоуҳатә мал – жәлар 
рҿаԥыцтә рҿиамҭақәеи аԥсуаа ретнографиа аматериалқәеи 
маҷымкәа иҳадигалахьан ипрозатә рҿиамҭақәа «Аԥслымӡ 
шахеи», «Схәыҷра аҵлеи», аизга «Тур ихәаа ражәабжьқәеи» 
ирыбзоураны. Урҭ хазырҭәаауа ак акәны иҟалеит «Ашацәа 
ртәарҭагьы». Аҩымҭа уаҳа назҭахым ԥыхьашәа бзиоуп 
аԥхьаҩцәеи аԥсуаҭҵаара знапы алаку аҵарауаа – аетнологцәа, 
абызшәадырыҩцәа, афольклорҭҵааҩцәа уҳәа рзыҳәан.

2015

ЗЫРҾИАМҬАҚӘА ҾЫЦБАРАХ ИУБО
(Валери Касланӡиа 75 шықәса ихыҵра иазкны)

Асахьаркыратә литература аԥҵаҩцәа, дасу рдунеихәаԥ-
шышьа зеиԥшроу инамаданы, ирымоуп изықәныҟәо арҿиаратә 
ԥҟарақәа. Урҭ рахьтә хаҭала сара исзааигәоуп: «Мчыла сыҩуеит 
ҳәа уаламган, уҩла умҩыр ада ԥсыхәажәла анумам, иара 
зылԥха уоуша Амуза ануҭаауа».

Абри аԥҟара дшықәныҟәо агәра згоит сынтәа 75-шықәсатәи 
зиубилеи иаԥыло апоет, адраматург Валери Касланӡиа 
иҩымҭақәа санрыԥхьо. Аҟыбаҩ ҷыда змоу рҿиарауаҩык 
иаҳасабала акрааҵуеит аԥхьаҩцәеи иареи ацҳа рыбжьоижьҭеи, 
икаламԥынҵа иҵиххьеит наӡааӡашьалеи жанрлеи еиуеиԥшым 
арҿиамҭақәа згәылазыгӡо ашәҟәқәа: «Аҵәаҵлақәа шәҭуеит» 
(Касланӡиа 1983), «Амш хазына» (Касланӡиа 1986), «Алакә-
ԥхыӡ» (Касланӡиа 1989), «Анҷа-кәынҷа» (Касланӡиа 2004), 
«Иҿыцбараху адунеи ҩаӡаҿ» (Касланӡиа 2010), «Жьакәыр 
гәымшәа» (Касланӡиа 2011), «Иалкаау» (Касланӡиа 2014), «Аҳ 
иԥҳа» (Касланӡиа 2016).

В. Касланӡиа дрылаҟоуп, ҳаамҭаз маҷк ихьысҳахаз, аха 
ауаҩы еснагь дҳаразкуа аҟазшьа бзиақәа: ақьиара, агәыԥш-
қара, аԥсыцқьара, ҳақла ахымҩаԥгара, ахӡырымгара. Абарҭ 
аҟазшьақәа анс акә, арс акә рышьҭамҭа убарҭоуп иаԥҵамҭақәа 
рҿы, еиҳарак ахәыҷқәа ирзынархоу ипоезиатә рҿиамҭақәа – 
ажәеинраалақәеи алакә-поемақәеи.

Идыру усуп, дарбан шәҟәыҩҩзаалак ирҿиара инагӡаны аил-
каара залыршахом, иара инысымҩа – ихәыҷраамҭа, иқәыԥшра, 
иҿара уҳәа ирыдҳәалоу ахҭыс хадақәа ухаҿы иаамгакәа.

В. Касланӡиа дреиуоуп Аџьынџьтәылатә еибашьра дуӡӡа 
(1941–1945 шш.) ашықәс хьанҭақәа ирылиааз, уимоу, ааха 
знаҭаз аԥсуа интеллигенциа рабиԥара. Диит иара 1943 
шықәса, ноиабр 23 рзы Очамчыра араион Кәтол ақыҭан. Усҟан 
иаб, Платон (Пиа) Шьардын-иԥа, афронтаҿ дыҟан, ашьҭахь 
хабардагь дыбжьаӡит. Аибашьра иахҟьаны ихәыҷраамҭа 
уамакала изыргәаҭеиуаз, абыдара иахылҟьаҿылҟьоу ахҭыс 
уаӷеимшхарақәа ртәы сахьажәала дақәшәан иааирԥшуеит 

апоет ипоема «Ашәазаҵәык» аҟны. Абар уи аҩымҭа иахылҵуа 
адраматә ҟазшьа змоу апафос хада:

Са сиаанӡагьы
Исеихсхьан…
(Аибашьра цон.)
Аха сиит аӷа ицасҳәазгьы.
(Касланӡиа 2014: 87)

Аԥсҭазаара дшыхәыҷыз иԥнагалаз амыҟәмабарақәа иагьа 
игәы ахәра анырҵазаргьы, зегь акоуп дырзымшьаҽит, еиҳагьы 
дрыӡрыжәит. Дырзымшьаҽит избанда, ихы идыруа даныҟала 
инаркны ишицыц ицуп дызхылҵыз ԥсҭазааратә кредок еиԥш, 
етикатә идеалны абиԥарала иаарго аҳәахьа: «Еснагь уҟәышыз, 
аказы уеиҵамхан, ухы умырԥхашьан, ҳажәлагь умырԥхашьан!»

Заԥхьаҟа ишәҟәыҩҩхараны иҟаз Валери ихәыҷраамҭа ихи-
геит иқыҭа гәакьаҿ, еснагь ибарақьаҭӡа иҟоу, зҿаԥыц ҩашьара 
ақәым иабацәа, Касланӡиаа реиланхарҭаҿ – Тур ихәы. Иҟалап, 
ажәеи ашәеи ҳаҭыр ду ахьақәыз убри ахәаҿы иҟаз адоуҳатә 
ҭагылазаашьа ҷыда1 акәзар В. Касланӡиа зегь раԥхьаӡа игәаҿы 
изырҿыхаз апоезиатә цәалашәареи арҿиаратә гәазыҳәареи. 
(Убри аҭыӡҭыԥ ауп «Ашацәа ртәарҭа» ҳәа ззиҳәаз шьала-дала 
изааигәаз, ааскьа иҳаԥхаз ашәҟәыҩҩы Мушьни Миқаиа.) 
Имашәырны иҟалеит узҳәом Тур ихәы иахьиз-иахьааӡаз 
Кәтолаа рҵеицәа абаҩхатәрауаа: ажурналист, ашәҟәыҩҩы 
гәлымҵәах Арушьан Касланӡиа, аԥсуа сцена акорифеи Леуарса 
Касланӡиа, ашәҟәыҩҩы, ароман «Ахҟа» автор Мушьни Миқаиа, 
аҵарауаа-апрофессорцәа Владимири Алықьсеи Касланӡиаа, 
апоет Иван Миқаиа…

В. Касланӡиа иаб даниԥха, ааӡара ҳәа Аҟәаҟа даага-
ны ашкол дҭеиҵоит иаб иашьеиҳаб Леуарса Шьардын-
иԥа Касланӡиа. Аԥсшәеи аԥсуареи аҳра ахьыруаз Леуарса 
иҩнаҭаҿы аҷкәын агәыҭгареи агәахәареи иоуан. Аха уи маца-

1 Уи атәы акыр инарҭбааны дазааҭгылоит М. Миқаиа ишәҟәқәа «Тур 
ихәаа ражәабжьқәеи» (Миқаиа 2013: 5–8) «Ашацәа ртәарҭеи» (Миқаиа 
2017: 5–9) рҟны.

рагь акәӡам: аҟаза ду ишәшьыра, идоуҳа иаӡбыз рацәоуп уи 
наҟ-наҟ рҿиарауаҩны иҟалараҿы, зылаԥшҳәаа ҭбаау интел-
лигентны ишьақәгылараҿы. Убас, аҷкәын хәыҷ асахьаҭыхраҿ 
аҟыбаҩ шилаз гәаҭаны, иабаӡӡеи дганы дҭеиҵоит Аҟәатәи 
асахьаҭыхратә школ  (уаанӡа уи Апионерцәа рхан аҟны 
еиҿкааз асахьаҭыхреи афотоҭыхреи рыкружокқәа дрылахәын). 
Леуарса лассы-лассы иааӡамҭа атеатр ахь дымҩахигалон, 
асцена азҟазацәа дрыдиԥхьалон, уаатәи арҿиаратә ҳауа 
дагәылеихалон. Абраҟа артистцәа рҟазара акәамаҵамақәа 
ибарҭахеит, аҽазыҟаҵарақәа данрыхәаԥшуаз ыҟан, апиеса 
ҿыцқәеи аспектакльқәеи реилыргара даналахәхоз маҷмызт. 
Абарҭқәа зегьы, ҳәара аҭахума, «раԥхьатәи университетын» 
– ихәарҭа дуны изыҟалеит ашәҟәыҩҩы исахьаркыратә гьама 
ашьақәгылараҿы, илаԥшҳәаа арҭбаараҿы, еиҳарак адраматә 
ҩымҭақәа раԥҵара инапы аналеикуаз.

Абжьаратә школ даналга ашьҭахь В. Касланӡиа дҭалоит 
А. М. Горки ихьӡ зхыз Аҟәатәи аҳәынҭқарратә рҵаҩратә 
институт аҭоурыхтә факультет. Арҭ ашықәсқәа арԥыс изы 
башамаша имҩамсит – доуҳала аизҳарамҩа дшаныц данын. 
Иҵара қәҿиарала ианхиркәша ашьҭахь аус иуан еиуеиԥшым 
анаплакқәа рҿы: зны Ар реиҿкааратә автоколоннаҿы акадрқәа 
рыҟәша аинспекторс, нас ВЛКСМ XV аизара ду ахьӡ зхыз 
Аԥсшьарҭаҩнаҿы амҩақәҵаҩ (инструктор) еиҳабыс, ашьҭахь 
агазеҭ «Аԥсны ҟаԥшь» аҿы еиҭагаҩыс, аҵыхәтәан 20 шықәса 
инарзынаԥшуа аус иуит Аԥсны аҭоурыхи акультуреи рбаҟақәа 
рыхьчара ареспубликатә совет ахантәаҩы ихаҭыԥуаҩыс. 
Абаҟақәа рыхьчара аусбарҭаҿ ҭоурыхдырҩык, напхгаҩык 
иаҳасабала В. Касланӡиа ҭакԥхықәра дула иусура дахьазнеи-
уаз иалҵшәаны илиршаз маҷӡам. Аҵыхәтәантәи ашықәсқәа 
рзы уи иааԥсара адиҵоит Аԥснышәҟәҭыжьырҭа, уаҟа иахьагьы 
редакторс аус иуеит.

В. Касланӡиа аԥхьаҩ дшақәымгәыӷуаз иаалырҟьаны али-
тература ашҭа иҭалаз шәҟәыҩҩым. Аҩра далагеит иара ашкол 
данҭаз. Раԥхьатәи ихәыҷтәы жәеинраала кьыԥхьын 1961 
шықәсазы ажурнал «Амцабз» адаҟьақәа рҿы. Иара абри 
ажурнал ианылеит «Аԥсыӡкцәа» ҳәа хыс измаз иажәабжьгьы. 
Анаҩсан аамҭаказ уи иажәабжь агәылалеит 3-тәи акласс 

иазкыз арҵага шәҟәгьы. Аха ус шакәугьы, В. Касланӡиа 
поетк, драматургк иаҳасабала дшьақәгылт акыр ихьшәаны 
– раԥхьатәи ишәҟәы «Аҵәаҵлақәа шәҭуеит» ҭыҵит автор 40 
шықәса анихыҵуаз. Уи иаанагом иара шьардаамҭа арҿиара ус 
иҽаҟәыҭханы дыҟан ҳәа, мап, – дыҩуан ҳәарада, аха иҩымҭақәа 
рӡыргара дахыццакуамызт. Аӡы ырԥан афымца алырхыр-
цаз, цәыкәбар-цәыкәбарла аӡду шеизырго еиԥш, ашәҟәыҩҩы 
ирҿиаратә енергиеи иԥышәеи рҽеиларцалон, нас ауп акьыԥхь 
ахь ацәырҵра даналага.

Валери Касланӡиа

В. Касланӡиа зхатә поезиатә мҩа иану поет-лирикуп. 
Илирикатә жәеинраалақәа ржанртә еилазаашьа зеиԥшроу 
азгәаҳҭозар, меижьарада аԥыжәара ааныркылоит афило-
софиатә, апеизажтә, абзиабаратә жәеинраалақәа. Апоет 
лассы-лассы дрызхьаԥшуеит рҿиаратә гәыхәтәыхьӡагақәак 
раҳасабала апеизажтә сахьа блахкыгақәеи еиуеиԥшым аԥса-
баратә цәырҵрақәеи. Ицәыриго асахьаркыратә хаҿсахьақәа 
хшыҩҵакык-хшыҩҵакык урыздырхәыцуеит.

Иазгәаҭатәуп, апоет аԥхьанатәаахысгьы еицеиԥшны аус 
шрыдиуло аклассикатә ҟазшьа змоу ажәеинраалеи зхы иақәиҭу 
ажәеинраалеи (ажәеинраала шкәакәа ҳәа изышьҭоу) рфор-



32

мақәа. Амаҷ ала аду аҳәара, ажәа мыррацәақәа ахшыҩҵак 
агәылыршәара – апоет иааидкыланы ипоезиа зегьы, хәҭа-
кахьала иажәеинраала шкәакәақәа, зықәныҟәо ԥҟара хадоуп. 
Шәагаала зынӡа ихәыҷуп, аха ауаҩытәыҩса иԥсҭазаара аҵакы 
шаҟа игәылҭәаан поезиатә хаҿсахьала ицәыргоузеи адиалогтә  
композициа (азҵаареи аҭаки) шьаҭас измоу «Арҩаш насыԥ-
да…» захьӡу иажәеинраалаҿ:

– Арҩаш насыԥда,
Уабацои?
Уаангыл!
– Са снеиуанаҵ,
Сыҟоуп,
Исымоуп насыԥгьы.
(Касланӡиа 2014: 26–27)

Аԥсҭазаара аихымсыӷьра ҵаҵӷәыс иамоу – аанҿасрада 
ԥхьацароуп. Ари афилософиатә хшыҩзцара еицаадыруа ауп, 
апоетцәагьы акырынтә иазхьаԥшхьеит, аха уи ацәыргашьа 
иааҳгаз ажәеинраалаҿ зынӡа ихазуп.  Араҟа шьахәла аус ауеит 
аурыс шәҟәыҩҩы А. П. Чехов дзықәныҟәоз арҿиаратә ԥҟара: 
«Ажәақәа еилацаланы, ахшыҩҵак ҭбааҭыцәны» («Словам 
должно быть тесно, а мыслям просторно»).

Зхы иақәиҭу аформала иаԥҵоу апоет иажәеинраалақәа 
реиҳарак афилософиатә лирика ажанр ашҟа ихьаԥшуеит. Урҭ, 
ишаабо еиԥш, шәагаала уамак идуум, шамахамзар,  8–10 цәаҳәа 
иреиҳам, аха рыхшыҩзцаратә капан ҵаулоуп – инаџьнатәу 
цәалашәарак, цәаныррак уздырҵысуеит, хәыцрак-хәыцрак 
узцәырыргоит. Уаҟа, еиҭасҳәахуеит, автор хшыҩзышьҭра хада 
зиҭо – инҭкааны иҳәам ахшыҩҵак ауп. Имаҷым  автор зҵаарала 
ихиркәшо аԥҵамҭақәагьы, иаҳҳәап, абас:

Иацы
Уаҵәтәи ҳәа
Сазыԥшын иахьатәи амш.
Иахьа

Сазыԥшуп уаҵәтәи.
Иарбан мшу
Сыззыԥшны,
Уаҵәтәи сахызбаауа?
(Касланӡиа 2014: 48)

Ауаҩы идгьылтә ԥсҭазаара шуаароу атема ҿыцым апоезиаҿ 
(«Оҳ, аҵх ԥшӡа, // Уарҳалла ихҟьоу! // Ҳаиԥырҵышт уаргьы 
саргь // Мышкызны зынӡа!» – И. Коӷониа, «Нас мышкызны 
сыԥсы схыҵып…» – Б. Шьынқәба, «Имариоума нас ашьшьыҳәа, 
// Зегь ааныжьны ацара?.. // Ас анышәара зылшода // Абри 
аҩыза алахьынҵа?» – Т. Аџьба), аха апоет ари азҵаара ҿыц 
дазхьаԥшуеит, иара итәалагь уи ахшыҩҵак гәылиршәоит.

Ҿырԥштәыс иаагоу ажәеинраалақәа формала рышьа-
қә гы лазаашьа хазуп – истрофадоуп, ирифмадоуп, ирымам 
иԥҟаԥҵәоу ритмикатә еиҿкаарак, интонациа-синтаксистә 
шьақәгылазаашьак. Ас еиԥш иҟоу, ибжьааԥнытәым апоезиатә 
форма зҟазшьарбагоу – ацәалашәара-хәыцратә, аирроцио-
налтә дунеидкылашьа ҵаҵӷәыс измоу арҿиамҭақәа роуп. Уаҟа 
ҷыдала аԥыжәара рымоуп аобстракттә ҟазшьа ныҟәызго аме-
тафоратә хаҿсахьақәа. Ажәеинраалақәа ирныԥшуеит апоет 
ииндивидуалтә дунеидкылашьеи аоригиналра зҵоу исахьар-
кыратә хәыцшьа аҷыдарақәеи (инҭкааны, мамзаргьы инагӡаны 
иҳәам агәҭахәыцрақәеи ахшыҩҵакқәеи аԥхьаҩ идгалара).

Ишдыру еиԥш, ажәеинраала шкәакәа аԥсуа поезиа раԥхьа 
иалазгалаз Д. Гәлиа иоуп (иаҳгәалаҳаршәап ирҿиамҭақәа 
«Изтәыда урҭ?», «Сара зегь сылшоит», «Апоезиа азы ажәеи-
нраалақәа», «Абри соуп сара», «Сара схәышҭаара» уҳәа убас 
егьырҭгьы), дагьзықәныҟәоз еиҳарак ҳажәлар рпое зиатә 
рҿиамҭақәа реиҿартәышьа акәамаҵамақәеи европатәи 
апоезиа алшамҭақәеи ракәын. Ус ауп еиҳарак рырҿиара ус 
ишазнеиуаз ари апоезиатә хырхарҭа, инеиԥынкыланы акәым-
заргьы, иазааԥсахьоу егьырҭ апоетцәагьы (Н. Ҭарԥҳа, Г. Аламиа, 
А. Кәарҷиа, Џь. Абыгба уб. егь.).

В. Касланӡиа иакәзар, бжеиҳан дазхьаԥшуеит зхатә ҩышьатә 
ҷыдарақәа змоу иапониатәи апоезиатә жанр хокку. Ари ажанр 

шьақәгылоуп философиатә хшыҩзцарак ашҟа ухьазырԥшуа 
апеизажтә сахьақәа рыла. Убри ахырхарҭала иаԥҵоуп ҳпоет 
иажәеинраалақәа жәпакы: «Амш шәшьуп…», «Уахьынаԥшуаз…», 
«Аккара…», «Амш шышәшьыз мацара…», «Иаашазар аахыс…», 
«Схәыцрақәа…», «Есҽны…», «Иахьатәиашара ишәшьын…»  
уҳәа убас иҵегьы. Араҟа хшыҩзышьҭра зҭоу, лацәажәарҭас 
ишьҭыху – маҭәарк, хаҿсахьа заҵәык ауп, амала уи иузцәырнаго 
афилософиатә хәыцрақәа ҵҩа рымам.  Ҿырԥштәыс иааҳгап 
ажәеинраала «Аԥарԥалыкь»:

Мшы заҵәык
Ззыԥҵәаз
Аԥарԥалыкь,
Икарахан,
Иабази иаҳази
Џьашьаны
Ишеилнаргоз,
Ахәылԥаз,
Ахәлара
Инахәлаӡит.
(Касланӡиа 2014: 30)

Ауаҩытәыҩса иԥсҭазаара иадкылан уахәаԥшыр ауеит 
аԥарԥалыкь ахаҿсахьа. Аҩымҭа аидеиа еилкаау џьысшьоит: 
шаҟаҩыда адунеи иқәланы, уи аԥшӡареи аҳалалреи ззеилмыр-
гакәа, аԥсҭазаараҿ абзиарагьы ацәгьарагьы рҵакы ззеилым-
каакәа зынарцәымҩа иқәлахьоу?!

Хокку апоетика аҿыԥшра мацараҿ даангылом апоет, лассы-
лассы иажәеинраалақәа иара итәала игәылиршәоит, мамзар-
гьы урҭ  рҵакы цәыригоит, афольклортә поетика ишаҟазшьоу 
еиԥш, аԥсабареи ауаҩи реиҿырԥшрала:

Имахәҭаданы
Зшьапы ҵыкказ
Аҵла,
Ианаамҭаз

Аҭаацәара иаламлаз
Ахаҵа
Даасгәаланаршәеит,
Сылаԥш анақәшәа.
(Касланӡиа 2014: 70–71)

Сыззааҭгыло арҿиамҭақәа аформа аганахьала (аметрика, 
астрофеиҿкаашьа, аритмика уҳәа) уамакала рхы иақәиҭуп. 
Ас еиԥш еиҿырцаау, аинтеллектуалтә поезиа иатәышьҭроуп 
ззуҳәаша В. Касланӡиа иҩымҭақәа аԥсуа поезиаҿы лагала 
ҿыцуп ҳәа азуҳәар ауеит. Уи аԥхьаҟа иаԥеиԥшхо, шаҟа аҿиара 
аиуа аамҭа иаҳнарбап. Амала, сыхәҭаахьала, агәыӷра сымоуп 
урҭ зызгьамоу аԥхьаҩцәа шыҟоу, аринахысгьы ишыҟало.

Ажәеинраала шкәакәа ахырхарҭала иҩу апоет ирҿиамҭақәа 
рахьтә еиҳа угәаҿы иаанхо, аестетикатә гәаԥхарагь узҭо иреиу-
оуп ҳәа иԥхьаӡатәуп: «Ааԥхьара», «Азҵаара», «Амш иахьатәи», 
«Санду лнапқәа», «Сара сықәра» уҳәа убас егьырҭгьы.

В. Касланӡиа ирҿиараҿы иаҳԥылоит ритмлеи рифмалеи 
ихырҷоу, иаабац апоезиа ацәаҩа зхоу ажәеинраалақәагьы. 
Жанрла урҭ аԥҵамҭақәа реиҳарак абзиабароуп изтәышьҭроу 
(ажәеинраалақәа «Ашәҭқәа аӡаӡа рыхьдыршоит…», «Избоит, 
быблақәа гәыкуеит…», «Иҟалазеи амш анҵәамҭаз», «Аҳәылыҳәа 
асы леиуеит…» уҳәа убас иҵегьы), насгьы рҵакы агәылыршәа-
разы гәҭыхаҳәагак аҳасабала автор араҟагьы лассы-лассы  
дрызхьаԥшуеит еиуеиԥшым аԥсабаратә цәырҵрақәа – аԥшас-
ра, амшын агәаара, асы алеира уҳәа. «Быҵкы бышәнахырц 
аҭахушәа…» захьӡу ажәеинраалаҿ сахьаркыратә цхыраагӡаны 
иазхьаԥшуп аԥсхаҵара: автор аԥша «аус аруа», алирикатә фыр-
хаҵа игәҭыха, ицәанырра ԥхақәа цәыригоит:

Быҵкы бышәнахырц аҭахушәа,
Аԥша бхьысуа беимнадоит.
Азхара бабарц иаҿушәа,
Быкәа иҭалан маҷк иааиқәтәоит.
Аԥша хага саҵашьыцуеит,
Уи бахызбаауеит, изӡом.

Ас сҟазҵо ҳазшаз идыруеит –
Бара бҿы ажәак сызҳәом.
Аԥша ҭахак бынаҭаҵәҟьом,
Зны ибҿалоит, зны ибыхьӡоит.
Ак аасабҳәар – изуа сақәшәом,
Бара акыркыр быччоит.
(Касланӡиа 2014: 5)

Абзиабаратә жәеинраалақәа реиҿырцаараҿгьы апоет ажәа 
рацәа дашьҭам, ииҳәарц ииҭаху хԥа-ԥшьба куплет ирҭеигӡоит, 
лассы-лассы дазхьаԥшуеит ахазырха шьаҭас измоу акомпози-
циатә еиҿкаара – бзиа иибо ихы лықәкны игәҭыхаҳәара. Ихы 
зқәикуа, игәы иалнахыз аҭыԥҳа илзынаирхо ажәақәа ракә-
зар, еснагь аҟәандареи аамсҭашәареи рхьыкәкәоит. Амала 
иазгәаҭатәуп убриаамҭазгьы, уаҟа алирикатә фырхаҵеи уи 
ицәаныррақәа зырҿыхо аҭыԥҳаи бжеиҳан «азеилибамкаара» 
шрыбжьоу, «азааибамгара» лахьынҵас ишрымоу («Сгылоуп 
схала схы ҟәыншьо», «Насыԥ бымаз, ԥхыӡ исҭааз / Знымзар 
зны саргьы сыббоит», «Бзума, лаԥшума ҳаиҟәызгаз абас? / 
Дарбан исзалху уашьҭах гәыӷырҭас?», «Шьҭа сзаҵәуп, еиҭымк 
сиҩызоуп»). Аинтимтә жәеинраалақәа рҿы иаҳԥылоит иара 
убас ақәыԥшраан иҿиаз абзиабара, аамҭа рацәа аныбжьыслак 
ашьҭахь, уи ҩаԥхьа ишҿыхо атәы ҳазҳәо амотив (А. П. Керн 
илызку А. Пушкин иҩымҭаҿ ишаабо еиԥш). Убас, ажәеинраа-
лақәа «Ақәыԥшрахь ахынҳәра», «Амҩан аиқәшәара», «Сынасыԥ 
– бара» уҳәа рҟны ари атема акырынтә дазыхынҳәуеит апо-
ет. Аҷкәынразтәи абзиабара, иагьа аамҭа царгьы, ихьыухьыу-
уа хьаак узыннажьуеит, аха уи ахаангьы набыцра ақәымкәа 
алаӷырӡ еиԥш ицқьаӡа угәаҿы иаанхоит – абри аҩыза ацәа-
лашәара узцәырыргоит ҳазлацәажәо ажәеинраалақәа. Уи 
адагьы, хшыҩзышьҭра азутәуп, В. Касланӡиа иинтимтә поезиа 
ишахылҵуа, апоетцәа дуқәа аӡәырҩы рырҿиараҿы иаҳԥыло 
(А. Пушкин – «Бзиа шәызбон…», М. Лермонтов – «Валерик»,  
С. Есенин – «Аԥҳәыс лахь асалам шәҟәы»…), арԥыс игәы зызцаз, 
аха ибзиабара ицеиҩызымшаз аҭыԥҳа иагьа гәырҩа илҭазар-
гьы, урҭ зегь шланаижьуа атәы ҳазҳәо ахшыҩҵак. Уи зырҵабыр-

гуа ҿырԥштәуп ажәеинраала «Агәазыҳәара» аҟынтәи иаагоу, 
апоет уамакала игәы зытҟәаз, аха илахьынҵамхаз аҭыԥҳа 
илызку анаҩстәи ацәаҳәақәа:

Сыҽмырза, маӡа,
Сажәа раӡа,
Сбыхӡыӡо
Бынасыԥ сныҳәоит.
Зегь лахьынҵоуп,
Акака ҳзыԥҵәоуп,
О, Анцәа,
Дырманшәал, суҳәоит!
(Касланӡиа 2014: 11)

Ишаабо ала, В. Касланӡиа ибзиабартә лирикаҿы иаҳԥы лоит 
цәаҩалеи идеиатә хырхарҭалеи адунеи аклассикатә поетцәа 
аӡәырҩы рырҿиамҭақәа ирышьашәалоуп ҳәа ззуҳәара ажәеи-
нраалақәагьы. Ус еиԥш иҟоу аҿырԥштәқәа идырҵабыргуеит, 
аԥсуа поет ипоезиатә культура акыр ишыҭбаау.

Акрааҵуеит В. Касланӡиа шәҟәыҩҩык иаҳасабала ҷыда-
ла дырзааԥсоижьҭеи маҷк игәыгәҭахан иҟоу иагьыуадаҩу 
ажанрқәа – ахәыҷтәы литературеи адраматургиеи. Ихәыҷтәы 
жәеинраалақәа шәагаала иаҩцам, аха аԥхьаҩцәа хнахуеит 
аиҵбацәа хәыҷқәа рдунеи иагәылху ахаҿсахьа лыԥшаахқәеи 
еилыххоу аритмқәеи рыла1. Урҭ зегьы шьаҭас ирымоуп 
ахәыҷқәа рыԥсҭазаара иузаҟәымҭхо иаласоу хкы рацәала ахә-
маррақәеи аицлабрақәеи («Ҟәараҟәанҽа», «Шьынҵа-кьынҵа», 
«Ачу-ачу» уб. егь). Апоет жәеинраала ҳасабла еиқәиршәаз ацу-
фарақәа ракәзаргьы, ҵаҵӷәыс ирымоу – ахәыҷқәа рдунеи иаз-
гәакьоу, азҿлымҳара ззыруа аԥстәқәеи аԥсаатәқәеи роуп.

Жәеинраалала еиҿырцаау алитературатә лакә аԥҵа-
раҿы В. Касланӡиа қәҿиарала еихеиҳа-еиҵеиҳауеит Д. Гәлиа,  
Б. Шьынқәба, Т. Аџьба уҳәа аӡәырҩы ҳпоетцәа нагақәа рпо-
езиатә традициа қәа. Ажәлар рҿаԥыцтә ҳәамҭақәа ирылхны 

1 Имашәырхеит узҳәом, апоет ахәыҷқәа ирзикыз аҩымҭақәа ҳаҭырлеи 
гәыбылра дулеи иахьрыхцәажәаз аиҵбацәа рааӡара знапы алаку 
аԥхьаҩцәа (Ладариа 2016; Ҷкадуаԥҳа 2016).

апоет иаԥиҵахьеит акымкәа алакә-поемақәа ахәыҷқәа рзы. 
Урҭ рахьынтә, апое зиатә ҟазара лымкаала изныԥшыз ракәны 
избоит «Ҵыԥхи Ҵыԥхцәеи», «Ҩыџьа аишьцәа», «Аҳ иԥҳа», 
«Алакә-ԥхыӡ».

В. Касланӡиа идраматә рҿиамҭақәа ҳрыхцәажәозар, 
иазгәаҭатәуп уи аус шадиуло иагьшицааиуа абзазаратә 
пиесақәа. Убарҭ ипиесақәа, ҷыдала иаҳҳәозар «Апҟа шкәакәа» 
(1985), «Аилага» (1987), «Икнаҳау аӡахәарқьақьа аҿаԥхьа» 
(1997), «Аԥсыуала хаҵацара» (2006) рҟны ицәыргоу афырхацәа 
– уи дхаҵаз, дыԥҳәысыз, – ихыҭҳәаам, аԥсуа ԥсҭазаара аҟынтәи 
иаагоуп, урҭ зегь ибзианы иаадыруа роуп. Дара уаҩышьалеи 
ҟазшьалеи еиԥшым: дыҟоуп алаӷырӡ еиԥш ицқьоу, ауаҩреи 
аламыси ирхаҿроу (Адгәыр, Аида, Дамеи, Мактина), иара убас 
«зыламыс лаганы изфахьоу», агәнаҳа иаҵоу ауаа (Зафас, 
Хьыма, Баҭал). Автор ишьҭихуа азҵаарақәа ракәзаргьы, аԥсуара 
иагәыцәу роуп, аибашьра иахылҟьаҿылҟьаз арыцҳарақәагьы 
убрахь иналаҵаны, рпафос хадагьы акоуп: ауаҩреи, ала-
мыси, аԥсыцқьареи иреиҳау акгьы ыҟаӡам аԥсҭазаараҿы; 
ауаҩы иага ҳәашгашра импыҵҟьаргьы, иагьа гәнаҳара 
дрыҵаларгьы, мышкызны уи ихьымӡар ҟалаӡом. Ашәҟәыҩҩы 
ифырхацәа рыԥсҭазааратә принципқәа злаҟоу ала, дара-дара 
реизыҟазаашьа зны маӡа, зны аргама уамакала еибарххоуп, 
ааибышьа рмоуа аҟынӡа. Урҭ аибарххарақәа раарԥшразы автор 
иҳадигало асиужет цәаҳәақәа, ушырзыԥшым ала ирлас иҿиоит, 
убриалагь азҿлымҳара узцәырыргоит, иагьхшыҩырҵагоуп. 
Насгьы зегьы ирыцку – адраматург исахьаркыратә бызшәа 
цқьоуп,  иаԥсшәа лыԥшаахуп, афырхацәа доусы риндивидуалтә 
хаҿра, ргәаҭа (рҟазшьа, рдунеихәаԥшышьа, рԥсихологиа) иша-
анагара аарԥшраҿы, уи имыруга хадақәа иреиуоуп.

Апиеса «Апҟа шкәакәа» қәҿиарала иқәыргылан С. И. Ҷанба 
ихьӡ зху Аԥсуа ҳәынҭқарратә драматә театр асценаҿы, акыра-
амҭагьы арепертуар иалан. Егьи апиеса «Аилага» акәзар, уи 
Тҟәарчалтәи аҳәынҭқарратә драматә театр иқәнаргылеит.

Сахьаркыратә ӡбашьала, адиалогқәа реиҿырцаашьала идра-
матә рҿиамҭақәа иаарылумкаарц залшом 1997 шықәсазы ина-
пы иҵихыз уаҳа назҭахым акомедиа «Аԥсыуала хаҵацара». 

Аҩымҭаҿы ицәыргоу ахаҿсахьақәа, абзазаратә хҭысқәа – 
аԥсуаа рыԥсҭазаара иагәылхуп, уамакала аԥсуа милаҭ цәаҩа 
рыҟәнуп. Ихьааугаша убриоуп, абас еиԥш иҟоу аҩымҭа замана 
ҳтеатрқәа рылаԥш иахьыҵамшәо, асценатә ԥсҭазаара ахьамо-
уц. Агәра ганы сыҟоуп, уи ықәыргылазар, атеатр арепертуар 
зырԥшӡо аспектакльқәа ишреиуахо, ҳахәаԥшцәагьы гәахәарыла 
ишрыдыркыло. Ари агәаанагара дадгылауа, хәҭакахьала апи-
еса «Икнаҳау аӡахәарқьақьа аҿаԥхьа»  ажурнал «Алашара» 
аԥхьаҩцәа ирыдгалауа, ашәҟәыҩҩы Витали Амаршьан 
ҳақла иазгәеиҭоит: «Ҳара лассы-лассы адраматургиа ҳамам, 
изҩышагьы ыҟам ҳәа аидашшылара ҳдыруеит, аха ҳааҵра 
иҟоу анҳазгәамҭо, ма иҳамбазшәа ҳанавсуа, мамзаргьы атәым 
ҳаибарыҩуа ҳанашьҭоу рацәоуп. Уи зыхҟьо амзызқәа саамҭа 
рықәмырӡыкәа, иаразнак исҳәоит Валери Касланӡиа ипие-
са шысгәаԥхаз. Зегь раԥхьа иргыланы исгәазырԥхаз иреиуоуп 
иаҵоу агәыбылра ду, аҳалалра, амилаҭтә колорит, аинтонациа, 
хшыҩҵакылеи бызшәалеи абеиара» (Амаршьан 2006: 76).

В. Касланӡиа қәрала дышмаҷымгьы ирҿиаратә гәаҳәара 
еихсыӷьра ақәым. Уи ус шакәу агәра ҳдыргоит лассы-лассы 
акәымзаргьы, акьыԥхь аҿы ицәырҵуа ирҿиамҭа ҿыцқәа.

Аҵыхәтәантәи аамҭақәа рзы иаԥиҵоит апрозатә ҩымҭақәа-
гьы. Шықәсык-ҩышықәса рыҩныҵҟала акьыԥхь рбеит иповест 
«Аџьныш лымҩа», иажәабжьқәа «Асас ҟьала», «Абыда ииз», 
«Ҭандел ихәы». Урҭ рҿы автор агәыбылра ду аҵаҵаны ицәыри-
гоит ибзианы иидыруа, игәаҿы зҭыԥ зҳахьоу ахҭысқәеи ауаа 
рхаҿсахьақәеи.

Хыхь иаҳҳәахьоу зегьы шьақәырӷәӷәо, иазгәаҳамҭар ииа-
шахом В. Касланӡиа ирҿиаратә лшамҭақәа ҷыдала ишры-
лубаауа ахәыҷқәа ирызку иҩымҭақәа. Аԥсуа хәыҷтәы лите-
ратура аизҳазыӷьараҿы иџьабаа ҳасаб азуны, ишәҟәқәа 
«Анҷа-кәынҷа»», «Жьакәыр гәымшәа» рзы 2017 шықәсазы 
иара ихәҭаҵәҟьаны ианашьан Т. Аџьба ихьӡ зху Аҳәынҭқарратә 
премиа.

Абасала, В. Касланӡиа иахьатәи аԥсуа литературатә про-
цесс кәҿиарала иалахәу ашәҟәыҩҩцәа дреиуоуп. Ҵабыргуп, 
апоет ирацәаны дыҩуам (иагьабаҭаху арацәа), аха зегьы 



ирыцку – иреиӷьу ирҿиамҭақәа угәы дырхыҭхыҭуа иҟоуп, 
урызхьаԥшцыԥхьаӡа ҿыцбарах иубоит, хаҿсахьа блах-
кыгак ргәылубаауеит, уаанӡа уззымхәыццыз хшыҩҵакык 
уазхьадырԥшуеит. Ус ауп ишыҟоу ахаангьы баҩхатәрала 
иаԥҵоу асахьаркыратә рҿиамҭақәа рцәаҩа.

2018

ЗГӘЫХӘТӘЫ ИАХЬӠАЗ АШӘҞӘЫҨҨЫ
(Анатоли Лагәлаа 60 шықәса ихыҵра иазкны)

…1976 шықәсазы акәын. Аԥсны ашәҟәыҩҩцәа Реидгыла 
амчала еиҿкаан ҿыц аҩра иалагаз шьардаҩыуаак ҳазлахәыз 
(ԥсыуеи, қырҭуеи, ермани зҳәаз иеиԥш) Ашәҟәыҩҩцәа ҿара-
цәа ареспубликаҿтәи рсеминар. Уи еиҿкаан агәцаракреи 
азҿлымҳареи рыманы: иазгәаҭан ҳҩымҭа хәыҷқәа рыԥхьа-
ра, анаҩсан аԥышәа ду змоу ашәҟәыҩҩцәа рымчала урҭ 
реилыр гара, ҳалаԥшҳәаа арҭбаара хықәкыс измаз акульту-
ратә хәышҭаарақәеи  Аҟәа аҭыԥ ԥшӡарақәеи рахь аныҟәа-
рақәа. Аха убарҭ зегьы инарҷыданы хашҭра зқәым хҭысны 
схаҿы иаанхеит Аԥсны жәлар рпоет Баграт Шьынқәба 
иԥылара. Аԥсуа литература акорифеи иусурҭатә уадаҿ 
(усҟан Аԥсны Иреиҳаӡоу асовет апрезидиум дахантәаҩын, 
дагьтәан иахьа Д. И. Гәлиа ихьӡ зху Аԥсуаҭҵааратә институт 
абиблиотека ахьыҟоу ауадаҟны) ҳаззегь ҳаикәаӷӷа ҳихәаԥ-
шуан иҳаиҳәарызеишь ҳәа, ажәҵарақәа афатә рзаазго 
ран ишылзыԥшу еиԥш. Ахааназы схаҿы иаанхеит иабжьга-
рақәа («асахьаркыратә литература шәаԥхьала ирацәаны…», 
«шәрыԥхьала ажәлар рҿаԥыцтә рҿиамҭақәа…», «ианышәҵа-
ла алакәқәа, аҳәамҭақәа, ашәақәа…»), дырзааҭгылеит ихатә 
рҿиараус, аҩымҭа аԥҵара иадҳәалоу акәамаҵамақәа, аӡбахә 
иҳәеит зыҩра даҿыз адраматә рҿиамҭа… Ҳазҵаарақәагь 
имаҷымкәа рҭак ҟаиҵеит. Анаҩсан ихацыркхеит ажәеинраа-
лақәа рыԥхьара. Аамҭацқәак цахьаны, Б. Шьынқәба, абрахь 
сыварахьшәа итәаз, аԥхашьара икны иагоз ҷкәынак иахь 
дынхьаҳәын, «акы уаҳзаԥхьондаз, дад, уара… иужәлозеи, 
уабанӡатәиу?» ҳәа ихы наиқәикит. Аҷкәын ԥхашьаԥхаҵа 
ижәлаз, қыҭас дзеиуаз иҳәан, ҩбаҟа жәеинраала ҿырҳәала 
аԥсы рхаҵаны дрыԥхьеит. Иҩашьомызт дзыԥхьоз игәы-иԥсы 
ишырхылҵыз. Урҭ дрыԥхьонаҵы, апоет ду, абрахь адгьыл аҵаҟа 
еихәлацәажәоз ҩ-шышкамск еибырҳәоз иаҳарц иҭахызшәа, 
илымҳа кыдҵаны дӡырҩуан. Дызҭанагалаз адунеи алҵра 
ицәыхьанҭаны ҿааиҭит нас: «Ҳаи, дад, Анцәа уиныҳәааит, 
упоезиа аҽыхәа еҵәа анарха ду ақәашьзааит!.. Мҩамш лаша 

уқәлааит!..» Аԥсуа литература апатриарх аныҳәаԥхьыӡқәа 
зыхьиршаз аҷкәын қәыԥш иакәзар, мҵәыжәҩада дԥыруа 
аҟынӡа, агәеизҳара ду даанахәеит.

Уи амш афырхаҵа хада Анатоли Лагәлаа иакәын. Убри 
аҽны инаркны апоет қәыԥш «ахьы лаба изыркыз» арҿиаҩ ду 
нцәахәыс дизыҟалеит. Аамҭа анца ашьҭахь, ҩашьара зқәым 
инцәахәы изикыз, «Ахра» зыхьӡиҵаз ажәеинраалаҿ иҩуеит:

Ҳшьа-ҳда иалоуп иҳамбаӡо,
Ахра ду амч иҳанаҭаз.
Уи амца ҿымцәо иҳацраҵо,
Иаҳхысны ицеит ҳашгәанаҭаз.

Уажәшьҭа уи амчгьы ҳзацәцаӡом,
Ахаан иаҳхымго иҳалаҽуеит.
Ахрагә змам уахь дызцаӡом,
Ԥсҭҳәа быбышкгьы дахәаҽуеит…
(Лагәлаа 2011: 27)

Хашҭра зқәым, адоуҳатә наҭра ҳәа зыхьӡуҵаша убри 
ҳанқәыԥшызтәи ахҭыс иугәаланамыршәарц залшом ажьыр-
ныҳәа 8, 1815 шықәсазы Санкт-Петербург, Аҳқыҭаҿтәи алицеи 
аҿы, иҟалаз – Александр Пушкин қәыԥш дзыԥхьаз иажәеи-
нраала Гавриил Державин илаӷырӡ анаанагазтәи ахҭыс. 
Еицырдыруа иҟалеит уи анаҩсан Пушкин ииҩыз ацәаҳәақәа: 
«Старик Державин нас заметил / И, в гроб сходя, благословил»…

Г. Державин дзықәныҳәаз А. Пушкин арҿиара иреиҳаӡоу 
ахаҩаӡараҿ днаӡеит, Б. Шьынқәба дугьы, аӡы дӡааԥшылозшәа, 
ииҳәаз лабҿабахеит. Дзықәныҳәаз арԥыс қәыԥш иахьа – Аԥсны 
еицырдыруа поетуп, прозаԥҵаҩуп, публициступ, ҳаҭыр-пату 
зқәу уаажәларратә усзуҩуп. Аԥсуа сахьаркыратә ажәа ҳаамҭаз 
қәҿиарала амаҵ азызуа ашәҟәыҩҩцәа рыӡбахә анаҳҳәо, 
хымԥада, зегь раԥхьа ҳхаҿы иааиуа дыруаӡәкуп.

Ан. Лагәлаа ипоезиатә рҿиараҿы аԥыжәара ааныркыло-
ит алирикатә жәеинраалақәа. Урҭ ртематика акыр иҭбаауп – 
аграждантә, афилософиатә инаркны абзиабаратә тема аҟынӡа. 

Иажәеинраалақәа «ргәы аартуп», аԥхьаҩ дрыдырхалоит излаҩу 
абызшәа асахьаркшьеи аилыххашьеи рыла. Играждантә лири-
ка ҳаамҭауаҩ еибахеибафара згым иԥсҭазаара агәеисыбжь 
удырҳауеит, ихәыцрақәа урылархалоит:

Ҳааит ҳара аамҭала, аамҭала ҳагьцоит,
Иҳамам атәаха.
Ҳа ҳашҭа уанҭала, хаҭала уӷьацоит,
Иуоур ҳа ҳаха.
Иаҳхысыз ҳаҟәыҵны,
Ҳаицәажәап ҳгәы рҿыцны,
Иаҳҳәап иҳәатәу,
Ҳазцәымӷу ҳаарҿыҵны,
Маҷӡак ҳаиԥхьхәыцны,
Даҳдырырц ҳазтәу.
(Лагәлаа 2005: 22)

Апоет играждантә лирика иаҳа инарҭбааны аҽцәырнагеит 
Аԥсны Аџьынџьтәылатә еибашьраан (1992–1993 шш.) 
Усҟан иара ижәлар рыԥсҭазаара аилашырҭаҵәҟьа далагы-
лан поетк, журналистк иаҳасабала. Аус иуан Гудоуҭа иаԥшьгаз 
Аԥсуа радио аҟны дикторс, редакторра азиуан аӷа иаба-
шьуаз аԥсуа жәлари, Нхыҵ Кавказааи Ҭырқәтәыла иқәынхо 
ҳашьцәеи рыхьӡала иаԥҵаз адырраҭара ҷыда «Аԥсадгьыл 
абжьы». Аидеологиатә фронт ахаҭарнак А. Лагәлаа ҳажәлар 
аҟазаареи аҟамзаареи ианрыбжьагылазтәи аамҭа бааԥс 
инарҩит аԥсадгьыл ахақәиҭразы хацәнмырха аӷа иҿагыланы 
иқәԥоз милаҭрацәала еилаз аҵеицәа ирызку апатриоттә 
жәеинраалақәа жәпакы: «Шьҭа ҳагәхьааргоит ҳаҩнқәа», 
«Лакәыт ир», «Ҳаҷкәынцәа – ҳалымқәа!», «Уара уԥсра ԥсрам», 
«Аҟәа, умшәан!», «Инашәыгӡеит шәҭоуба…», «Уа ужәлар 
урхашҭӡом…», «Аԥсны – аԥсуа даҳны» уҳәа убас егьырҭгьы. 
Урҭ рахьтә афольклортә жанр ахьӡыртәра асахьаркыратә 
лшарақәа рхархәарала иаԥиҵаз иреиуоуп «Ахыш иуаз», «Ухы 
лахароуп!..» захьӡу  асатиратә жәеинраалақәа. Дара ирылх-
ны акомпозитор Ан. Алҭеиба ииҩыз ашәақәа ҳаибашьцәа рзы 

игәышьҭыхгахеит, лымкаала ҳажәлар ирылаҵәеит, рхатәык 
еиԥш ирыдыркылеит.

Анатоли Лагәлаа

Аибашьра атемала иҩуп аибашьра ашьҭахь ашәҟәыҩҩы 
иаԥиҵаз ипрозатә ҩымҭақәа рахыԥхьрак: «Ҿаҵак анышә», 
«Аныуаа рхәы», «Ахҵәацәа», «Зтәыла зшьала изкәабаз» убас 
егьырҭгьы .

Аԥсуа литература ахы ыҵнахыз аахыс уи амхурсҭа иҭахан-
деихьоу, иахьагьы зкалам зырҵысуа апоетцәа зегьы дызла-
реиԥшым акы далаҟоуп Ан. Лагәлаа. Иара аԥхьанатәаахыс 
ҷыдала дазааԥсоит апоезиа ажанр хадақәа руак – аинтимтә  
лирика. Убриаҟнытә, ҳацәымҩашьо изаҳҳәар ауеит иара 
«абзиабара апоет» ҳәа. Италиатәи апоет Данте Алигери имуза 
иахыҵхырҭаз Беатриче хазына лахь имаз абзиабара еихсыӷьра 
шақәмыз еиԥш, абар шьҭа 40 шықәса иреиҳауп ҳпоетгьы 
«кофҭа шкәакәа зшәу» иҭыԥҳа шана илызкны игәырхыҭхыҭгоу 
алирикатә ҩымҭақәа аԥиҵоижьҭеи, аха макьанагьы игәҭыха 

нҭыӷьӷьаны изымҳәацт. «Уи аԥҳәызба…» ҳәа иалагоит зынӡа 
ааскьа иаԥиҵаз иажәеинраалақәа руак:

Уи аԥҳәызба уи ауха адагь дсымбацызт,
Аҽыҩ еиԥш дынҳалҵәрааны иаразнак дцеит.
Уи ауха аҟара амзагь каххаа имыԥхацызт,
Ашәахәақәа хәмаруа, игәыбзыӷуа илыхьӡеит…

Знык уи даахьаԥшит Анцәа илгәаирԥхазшәа:
«Уигь зегьы ирқәашьӡам, убриак узырха!..»
Слыхьӡап уи, дабацари, уажәакәымзаргь насшәа,
Сгәаҵа инҭасыршәит уи лсахьа еиқәырха…

Уижьҭеи анбатәиу, дысцәыӡит, дысцәыӡит,
Иҟалап, сара сеиԥш дышлахьазаргь ларгьы…
Ирласырлас лызхәыцрагь саҟәыҵит, саҟәыҵит,
Уа ихәыҵҟьауа акәиц хәыҷ сарԥхом зынӡагьы…
(Лагәлаа 2020: 127)

Аинтимтә лирика ахырхарҭаҿы Ан. Лагәлаа иаҳа иқәҿиаз, 
ауаҩы игәы арахәыцқәа ирхьысуа ажәеинраалақәа иреиуо-
уп: «Сыбшәиир инцәыҵаӡан…», «Сыхаара бахь», «Умҵәыуан, 
ақәа…», «Амза аҭәымҭаз схынҳәуеит», «Атәым баҳчаҿ» уҳәа 
убас ирацәаны.

Ан. Лагәлаа аханатәаахыс ирҿиаратә лшарақәа ааирԥшуеит 
апоезиа аҟнеиԥш, апрозаҿгьы. Аус рыдиулоит еиҳарак ажәаб-
жьи апублицистикеи ржанрқәа. Аԥсҭазаара иаҳа инарҭбааны, 
насгьы инарҵауланы аарԥшразы, урҭ инарываргыланы, даз-
хьаԥшуеит иаҳа инеиҵыху аповест ажанргьы. Уи ахырхарҭала 
иаԥиҵаз арҿиамҭақәа иреиуоуп: «Ҿаҵак анышә», «Ухы схыум-
баан, сыҷкәын», «Абчараҳ», «Мышьҭабзиа».

Апоезиаҿы Ан. Лагәлаа рҵаҩыс Б. Шьынқәба диԥхьаӡозар, 
апрозаҿы рҵаҩысгьы нцәахәысгьы дишьоит аԥсуа литерату-
ра ҳаамҭазтәи аклассик Алықьса Гогәуа. Уи иазышаҳаҭуп иара 
изикыз ажәеинраала «Сара сынцәа» аҿынтәи иаагоу анаҩстәи 
ацәаҳәақәа:

Са сымҩа лашароуп, са амитә сылшароуп,
Са аҿыцқәа сыԥшаароуп, санықәла адунеи.
Уа саԥхьа унагыла, сануга храгәыла,
Санурԥыр жәҩангәыла, уаҟа ассир сымбеи.
(Лагәлаа 2011: 9)

Аҵыхәтәантәи аамҭақәа рзы Ан. Лагәлаа илирикатә 
рҿиамҭақәа инарыцлеит аиумори асатиреи рхыԥша зхукаауа, 
ҳауаажәлар инарҷыданы, ҳаамҭазтәи арҿиарауаа аҳауеиԥш 
ирҭаху, аха изызрыцҳау –  апародиеи аепиграммеи ржанрқәа. 
Апоет лымкаала иқәҿиоит ажәеинраалақәа аԥызҵо иҩызцәа-
ицнагаҩцәа (В. Занҭариа, Гә. Кәыҵниаԥҳа, Гә. Сақаниаԥҳа,  
С. Агындиа уҳәа убас аӡәырҩы) ирызку апародиақәа. Уажәшьҭа 
иаҳҳәар ҳалшоит, ҳлитератураҿы макьаназ инарҭбааны аҿиара 
змауц ари ажанр аихаҳаиҵаҳара зылшамҭақәа адызҵаз 
апоетцәа дреиуоуп ҳәа иара.

Акрааҵуеит Ан. Лагәлаа аԥхьаҩцәа хәыҷқәа сахьажәала 
иргәырӷьоижьҭеи. Ишдыру еиԥш, ахәыҷқәа рдунеи ахь 
амҩахыҵраз иаҭахуп ацқьареи ауаҩреи рыла ихырку 
абаҩхатәра ҷыда. Уи, хымԥада, иара далаҟоуп. Данстудентыз 
ашықәсқәа инадыркны иахьанӡа иаԥиҵеит ахәыҷқәа ирзы-
нархоу апрозатә ҩымҭақәа: «Агәы абжьы», «Ахьшь», «Асас», 
«Мышьҭабзиа» уҳәа убас егьырҭгьы.

«Саб» – абас ахьӡуп ажурнал «Амцабз» раԥхьаӡа 
ианылаз, ахбыџқәа зызҿлымҳахаша иажәабжь. Аҩымҭа ила  
хьеиқәҵагоу ахҭысқәа ирхылҟьаҿылҟьазаргьы, асахьар-
кыратә ажәа азҟаза инапкымҭа адубалоит. Ажәабжь «Саб» 
акьыԥхь шабаҵәҟьаз ибжьы ақәиргеит Џь. Аҳәба – агазеҭ 
«Аԥсны ҟаԥшь» ианиҵеит астатиа «Амҩа уаннықәлауа». Уаҟа 
хәҭакахьала еицырдыруа ашәҟәыҩҩы иазгәеиҭоит: «Анатоли 
Лагәлаа ашәҟәыҩҩраҿы макьаназ ҵәҩан заҵәык азырсхьоу 
анхаҩы диҩызоуп. Аха уи иаирсыз аҵәҩан – ҵәҩан бзио-
уп, адгьыл ибзианы иалоуп. Ирҳәоит, ашәарыцацәа иарбан 
шәараху зышьҭа дырхаз, ашьапхыц заҵәык ала мацарагьы 
ирдыруеит ҳәа. Ҵәҩан заҵәык аирсхьазаргьы, убри аҵәҩан 
арсшьала мацаралагьы иудыр уеит заԥхьаҟа инхауа аӡә 

шиакәу» (Аҳәба 2015: 15). Аԥсҭазаара излаҳнарбаз ала, Џь. 
Аҳәба ашәҟәыҩҩы ҿа идикылаз ажәақәа ҵабыргхеит.

Ажәабжь «Саб» аамышьҭахь «Амцабз» ианылеит 
Ан. Лагәлаа егьырҭ ипрозатә рҿиамҭақәагьы: «Алиқә», 
«Арбаӷь ҟаԥшь», «Ардәына». Иҩымҭақәа рыла ашәҟәыҩҩы 
ахәыҷыжәлар ргәаҿы «иҳауеит» ақьиареи, аразреи, 
аҟәыбҷареи. Иахьагьы иара ахәыҷқәа гәыгәҭаижьуам: 
иааиԥмырҟьаӡакәа «Амцабз» аҟны уи дырԥылоит 
ажәеинраалақәеи, ажәабжьқәеи, алакәқәеи рыла. 
Иҭыҵхьеит ахәыҷқәа ирызку ажәеинраалақәа реизгақәеи – 
«Нарсоу» (Лагәлаа 1994), «Арашь» (Лагәлаа 2004), апрозатә 
ҩымҭақәа рышәҟәқәеи – «Агәы абжьы» (Лагәлаа 1987), 
«Иацтәи амш абжьы» (Лагәлаа 1989), «Асас» (Лагәлаа 
2005), «Ардәына» (Лагәлаа 2012).

Ахәыҷқәа сахьажәала рацәажәара аганахьала Ан. Лагәлаа 
иааԥсара ахә ҳаракны ишьоуп: 2015 шықәсазы ипрозатә 
ҩымҭақәа реизга «Асас» азы уи ианашьан Т. Аџьба ихьӡ зху 
Аҳәынҭқарратә премиа.

Ан. Лагәлаа данстудентыз ашықәсқәа инадыркны гәыла-
ԥсыла дамадоуп аԥсуа кьыԥхь, асахьаркыратә ҩымҭақәа 
раԥҵаҩык иаҳасабала мацарагь акәӡам, – журналистк, редакторк 
иаҳасабалагьы. 1984 шықәса инаркны иахьауажәраанӡагьы аус 
иуеит иара хаҭала дзыҿҳәароу Аԥсны ашәҟәыҩҩцәа Реидгыла 
ажурнал хада «Алашара», аҿы 2004 шықәса инаркны уи даха-
гылоуп. Ари акультуратә хәышҭаара ашәҟәыҩҩы иԥсҭазаара 
иахәҭакхеит, аԥхьаҩцәа гәахәала ирыдыркылартә, ҵакылеиԥш 
полиграфиатә хаҭабзиаралагьы аиӷьтәра дазыҳаҵҳаҵоит. 
Убриаамҭазгьы, уа зҩымҭақәа икьыԥхьуа ашәҟәыҩҩцәа рахь 
иара иааирԥшуеит аамсҭашәара. 

Имҳәакәа узаҩсуам даҽакгьы: аредактор хада Ан. Лагәлаа 
уамакала дырзыразуп ашәҟәыҩҩцәа ҿарацәагьы – рҩымҭа 
хәыҷқәа амҩа рыҭараҿ иара  иҟаиҵо агәшаҭареи аразреи, ҽакы 
иузаларҩашьом. Абаҩхатәра акәиц зланы иибаз ақәыԥшцәа 
рҩымҭақәа ахаангьы ажурнал адаҟьақәа ирхибаауам.

Ажурнал «Алашара» инаваргыланы, Ан. Лагәлаа ижурна-
листтә баҩхатәра рныԥшуеит ҳаамҭазы Аԥсны аҳәынҭқарратә 



48

телерадиоеилахәыраҿы имҩаԥигоз адырраҭарақәа: «Ажәа 
абжьы», «Абырлаш».

Ан. Лагәлаа аԥхьанатәаахыс аԥсуа литератураҭҵааҩцәеи 
ашәҟәыҩҩцәеи ражәа дахыбаам. Ирҿиамҭақәа гәыблыла 
ирыхцәажәахьеит ажәа сахьарк азҟазацәеи акритикцәа 
аӡәырҩи: Б. Шьынқәба, Ал. Џьонуа, А. Гогәуа, Џь. Аҳәба,  
Т. Аџьба, Р. Лашәриа, Д. Наҷҟьебиа, Ш. Салаҟаиа, В. Аҵнариа,  
С. Зыхәба, Р. Қапба, З. Џьапуа уҳәа. Урҭ аҭҵаамҭақәеи 
астатиақәеи ргәылалеит ашәҟәыҩҩы ирҿиара иазку аизга 
«Абаҩхатәра иаша ашьаҭа» (Лагәлаа 2015).

Ан. Лагәлаа згәыхәтәы иахьӡаз шәҟәыҩҩуп. Аԥсны 
аиҳабыра иԥсадгьыл аҿаԥхьа иааԥсара ахә ҳаракны иршьеит: 
иажәеинраалақәа реизга «Амш хәашьқәа цеит…» (2008) азы 
иара ианашьоуп Д. И. Гәлиа ихьӡ зху Аҳәынҭқарратә премиа, 
ихҵоуп Аԥсны акультура зҽаԥсазтәыз аусзуҩ ҳәа ахьӡ ҳарак.

Ашәҟәыҩҩы иаԥиҵеит аныҳәаҩ ихы здиныҳәалаша, 
ахьхьа-џьџьаҳәа ҳауаажәлар ирылагылоу аԥсуа ҭаацәара 
хазына. Иԥшәма Алина Агәмааԥҳаи иареи ражәеи рыхшыҩи 
еибарганы икарыԥсаз ажәла марымажахеит: ирааӡеит ҩыџьа 
ахьырԥарцәеи ԥҳаки. Иаахтны изаҳамҳәари, Ан. Лагәлаа 
ихшара ирҳәо аԥсшәа хырк мацара – аӡә даԥсоуп.  Урҭ иахьа 
насыԥла еиқәшәоуп, рхылҵԥылҵ рылагь Анцәа ишиҳәара 
иҟоуп –  игәазырҳагоуп изхылҵыз реиԥш, иахьеи-уахеи аус 
рыцызуа, издыруа зегьы рзы. Усоуп акәымзар, аԥсуа шәҟәыҩҩы 
иҩнаҭаҿы иааӡаз даҽакалагьы ҟалашьа рымамызт.

Аԥсуа интеллигенциа рдоуҳаибаркыра аӡәы ҳәа иала-
гылоу, ашәҟәыҩҩраҿы зхы аџьыка ықәызххьоу, зҩымҭақәа 
реиԥш зхаҭагьы аԥхарра зхылҵуа ҳҩыза нага изы сынтәа, 
рашәарамза 1, иҷыдоу рыцхәуп – иара ихыҵуеит 60 шықәса. 
Акрызҵазкуа ари арыцхә иара даԥылоит аихьӡара дуқәеи ҵҩа 
змам арҿиаратә гәҭакқәеи рыла. Урҭ игәҭакқәа зегьы иара 
ишиҭаху еиԥш рынагӡара Анцәа дахьигӡааит!

Арҭ ацәаҳәақәа зыҩуа сакәзар, сқәыԥшра ашықәсқәа 
ирылганы иаазгоит, Анатолии сареи раԥхьаӡатәи ҳаиқәшәара 
амш инаркны иснырыз игәы аԥхарра, игәыҭбаара, иуаҩра ду. 
Иахьа, сҩыза гәакьа ииубилеи ашәхымс ҳанылагылоу аамҭазы, 



гәыкала сиқәныҳәауа, арҿиаратә гәыхәтәхьӡара изеиӷьшьауа, 
ҳзыргәырӷьаша ирҿиамҭа ҿыцқәа ҳшырзыԥшу ирды-
руа, игәаласыршәарц сҭахуп уи иазышаҳаҭу хашҭра зқәым 
ицәаҳәақәа:

Ари адгьылаҿ смааит ҽырбара,
Нхаҩҵас арыц ласҵалап,
Сышьҭахьҟа схьаԥшрым сара,
Ахра иаҿоу иеиԥш, сцалап…
(Лагәлаа 2011: 55)

2021

РИММА ҲАШԤҲА ЛХӘЫҶТӘЫ ПОЕЗИА

Лыԥсы ҭаны дҳалагылазҭгьы, 2019 шықәса, абҵарамза 
19 рзы 85 шықәса лхыҵуан еицырдыруа аԥсуа ҵарауаҩ-
афольклорҭҵааҩ Римма Арсен-иԥҳа Аҳашба. Уи аԥсуа 
ҭҵаарадырра аҭоурых аҿы даанхоит ахәыҷтәы фольклор 
раԥхьатәи ҭҵааҩык лаҳасабала. Илҭынхеит Аԥсны ақыҭақәа 
жәпакы рҿы акыршықәса цкы-цкы еизылгаз жанр рацәала 
еиласоу жәлар рҿаԥыцтә рҿиамҭақәеи (Ҳашԥҳа, Габниа 2004), 
Аԥсни аҳәаанырцәи иҭыҵуа акьыԥхьтә органқәа жәпакы ирны-
лаз хразлоу еиуеиԥшым лыҭҵаамҭақәеи: «Аԥсуа афористикатә 
жанрқәа» (Ҳашԥҳа 1989а: 121–126), «Аԥсуа жәлар рашәақәа 
рхылҵшьҭразы гәаанагарақәак» (Ҳашԥҳа 1990: 112–117), 
«Аԥсуа ҭәҳәақәа» (Ҳашԥҳа 2006: 138–157), «Аҽаҩра акульт 
аԥсуа фольклор аҿы» (Ҳашԥҳа 2012: 311–320) убас егьырҭгьы. 
Урҭ зегьы макьана џьарак еизакым, аха агәра ганы ҳаҟоуп 
«изҭаху рзы иҵәаххарым», дук хара имгакәа аԥхьаҩ иҟынӡа 
инагахап ҳәа.

Ааи, Р. Ҳашԥҳа зегь раԥхьа иргыланы зылаԥшҳәаа ҭбааз 
ҵарауаҩын, фольклореизгаҩын, амала уи ахырхарҭаҿтәи 
лааԥсараз мацаракәым иахьа лыхьӡи лыжәлеи еидкыла-
ны изырҳәо, гәадуралеи гәыблылеи дзыргәаладыршәо 
лыцнагаҩцәа аҵарауаа, иааидкыланы Аԥсны арҿиаратә интел-
лигенциа.  Лара аҭҵаарадырра аҟнеиԥш, лышьҭамҭа аанлыжьит 
аԥсуа литератураҿгьы аҟыбаҩ ҷыда злаз хәыҷтәы поетны. Уи 
атәы иазышаҳаҭуп данҳалагылаз зҭыжьра дахьӡаз шәагаала 
иаҩцам анаҩстәи лпоезиатә еизгақәа ҩба: «Ҵи-ҵи, кәа-кәа…» 
(Ҳашԥҳа 1989), «Даӷьаа рчара» (Ҳашԥҳа 2002). Актәи ашәҟәы 
ашколқәранӡатәи ахәыҷқәа рыбжьара иамоу азҿлымҳара 
хшыҩзышьҭра азуны, аиҭаҭыжьрагь иаԥсахеит (Ҳашԥҳа 1996). 
Лажәеинраалақәа хаз шәҟәны иҭыҵаанӡа, ус уҳәар ауазар, 
аԥышәара иахлыжьит ахәыҷтәы журнал «Амцабз» аҟны. Уоуп 
раԥхьаӡакәны акьыԥхь ахьырбаз (Ҳашԥҳа 1985; Ҳашԥҳа 
1986; Ҳашԥҳа 1988), ахәыҷбаҳчақәа ирҭоу ахәыҷқәа ргьама 
иашьашәалоу рҿиамҭақәаны аԥхьаҩцәа иахьеицгәарҭаз.

Р. Ҳашԥҳа Ашәҟәыҩҩцәа реидгыла даламызт, хаҭала аха-
ангьы профессионалтә поетны лхы лшьомызт, аха лҩымҭақәа 

сахьаркыратә ҩаӡарала изаҟаразаалак иҟәнушьо иҟам, ахәыҷы 
хәмаррақәеи ахәыҷра иацу акәамаҵамақәеи рыла ихыхәхәа 
иҟоуп, насгьы ауаҩаамсҭашәа, ан уаҩгәыҭбаа  лнапкымҭа рну-
баалоит. Убарҭ, ахәыҷтәы поезиа зда имаҭәам аҟазшьақәа 
ирыбзоураны, лҩымҭақәа ахәыҷбаҳчақәеи ашколқәеи рырҵаҩ-
цәа, рааӡаҩцәа рзы акыр ицхыраагӡоуп иахьа-уахеитәи русу-
раҿы. Иага шәымҳәан, аԥсуа хәыҷтәы литература аҿиараҿы 
макьанагьы аиҵахарақәа ыҟоуп, еиҳараӡак ашколқәранӡатәи 
ахәыҷқәа ирызку аҩымҭақәа раԥҵара аганахьала.

Римма Ҳашԥҳа

Р. Ҳашԥҳа аԥсыуа хәыҷтәы поетны иаалырҟьаны дцәы-
рымҵӡеит. Аҭҵаарадырра-теориатә зыҟаҵареи аԥсҭаза-
аратә ԥышәеи анлоу, ихатәроу ԥҳәысны данышьақәгыла 
ашьҭахь ауп лара асахьаркыратә рҿиара даназхьаԥш. Уи аус 
иадылҵеит ҵарауаҩк, анык лаҳасабала лгәы-лыԥсы зегьы. 
Даҽакала иаҳҳәозар, лара теориалагьы илҵеит, практикала-
гьы ишьҭылкааит агара игарлаз аԥшқа маҟаҿамҳәа инаиркны, 
игарҵыз абажәгәалам, анаҩсан ахәыҷбаҳчахь имҩахыҵыз, 

мамзаргьы ашкол ахь ицаз – еиуеиԥшым ақәрақәа ирыҵар-
куа ахәыҷқәа рыԥсихологиа, махәҭа рацәала еиласоу   рду-
неи ҭбааҭыцә, рдунеи лаша (Кәаӷәаниа 2008: 104–105). Абри 
ахырхарҭаҿтәи лусура анапаҿы аагараан лара лылаԥшҳәааҿы 
иҟан адунеи амилаҭқәа аӡәырҩы (аурыс, абуриатцәа, ақырҭқәа 
уҳәа) ахәыҷқәа ирызкны иаԥырҵаз аҿаԥыц-поезиатә матери-
алқәа. Уи ус шакәу агәра ҳдыргоит 1980 шықәсазы урысшәа-
ла иҭыҵыз лмонографиа «Аԥсуа хәыҷтәы фольклор» (Ҳашԥҳа 
1980), иара убас еиуеиԥшым аамҭақәа рзы адунеи збаз егьырҭ 
лыҭҵаарадырратә усумҭақәа (Ҳашԥҳа 1973; Ҳашԥҳа 1995; 
Ҳашԥҳа 2004).

Римма Ҳашԥҳа лани, лаби, ландуи рыгәҭаны

Аԥсуа жәлар идырҿиаз ахәыҷтәы поезиа аизгареи аҭҵаа-
реи инарыдҳәаланы Р. А. Ҳашԥҳа лҽагәылахалан ган ра цәала 
иҭылҵааит Г. С. Виноградов, О. И. Капица, В. П. Ани кин, 
М. А. Рыбникова реиԥш иҟаз аурыс хәыҷтәы фоль клор 
аҭҵааҩцәеи, аҵарауаа-практикцәа нагақәеи русум ҭақәа, 
хәҭакахьала ахәыҷтәы литература азҟаза ду К. Чу ков-



53 

ски ахәыҷааӡареи ахәыҷтәы поезиа аԥҵареи рҿы 
имҩақәҵагоу, аԥхьаҩцәагьы инарҭбааны ирылаҵәахьоу 
ишәҟәы «Ҩба инаркны хәбанӡа» (Чуковски 1968).

Ишдыру еиԥш, ахәыҷы сахьажәала ихьарԥшра, иацәажәара 
ашәҟәыҩҩцәа зегьы ирқәашьым. Уи азы абаҩхатәра маца-
рагь азхом, иаҭахуп, ишаҳҳәаз еиԥш, ахәыҷра акәамаҵамақәа, 
қәрала еибатәым ахәыҷқәа рԥсихологиа ҭҵаарадырралагьы 
практикалагьы инарҵауланы адырра. «Ашәҟәыҩҩы иагьа 
абаҩхатәра имазаргьы,  ахәыҷқәа рдунеи дацәыхаразар, 
ҷыдала иҭимҵаацзар, иусура башахоит, илҵшәадахоит» (Аншба 
1977). Убри аганахьала Р. Ҳашԥҳа хәарҭара дуны илзыҟалаз 
аԥсуа хәыҷтәы фольклор аизгаҩык-аҭҵааҩык лаҳасабала 
ишьҭылкааз адырреи аԥышәеи  рымацарагь ракәым, – илнаҭаз 
рацәоуп лара акыршықәса қәҿиарала ааӡаҩыс ахәыҷтәы 
коллектив аҿы – К. Ф. Ӡиӡариа ихьӡ зху Аҟәатәи аԥсуа школ-
интернат (иахьа – К. Ф. Ӡиӡариа ихьӡ зху Аԥсуа ҳәынҭқарратә 
лицеи-интернат) аҟны лусура. Ахәыҷы иеизҳара, маха-шьа-
халеи хшыҩлеи ишәра, индивидк иаҳасабала ишьақәгылара 
ирызкны сааҭла далацәажәозаргьы аҳәатәы лыман – убриаҟара 
лҽагәылалхалахьан абри апроблема. Имашәырнгьы иҟамлеит 
лара иахьлеиқәыршәамҭоу сахьала иҩычоу, иахьа уажәшьҭа 
аиҭаҭыжьра зҭахны иҟоу аԥсуа хәыҷтәы фольклор аизга бзиахә 
«Ҩына-ҩына, ҩаԥа-ҩаԥа» (Ҳашԥҳа 2004). Уи иагәылалеит 
ахәыҷқәа гәахәала ирыдыркылаша ашәақәа, алакәқәа, 
ажәеинраалақәа, ажәарццакқәа, ацуфарақәа. Урҭ рыхәҭак 
анызҵаз аиқәыршәаҩ лоуп.

Р. Ҳашԥҳа лкалам ԥынҵа иҵлыжьыз аҩымҭақәа 
хыԥхьаӡарала 40 инарзынаԥшуеит. Иреиӷьу лажәеинраалақәа 
ирылаҟоуп ахәыҷтәы поезиа зда ихәарҭам аҟазшьақәа: ритми-
кала цәгьа еилыххоуп, афольклор асахьаркыратә марҭхәқәа 
рыла еиҿырцаауп, ицәырылго афырхацәа ракәзаргьы – 
ахәыҷқәа мыцхәы азҿлымҳара зырҭо, рдунеи иатәу-иамаау 
аҩнатәи абнатәи ԥстәқәа роуп: аласба, ацгәы, аҟәарҭ, арбаӷь, 
акәата, аӡыс, ажьа, арҵу, аӡыркәи, адаӷь уҳәа убас егьырҭгьы.

Лаԥҵамҭақәа рахьтә еиҳа илықәҿиеит ахәыҷтәы фольклор 
аҟынтәи ԥсахра дук ҟамҵакәа иаагоу, мамзаргьы уи иаҿырԥшны 

иҩу ажәеинраалақәа. Убарҭ иреиуоуп: «Агарашәа», «Ҵи-ҵи 
кәа-кәа…», «Ҩына-ҩына», «Арбаӷь», «Аҽыуаҩ», «Ҵиҵу, Ҵис!» 
уб. егь. Шәагаала идуум, ахәыҷқәа рыхәмаррақәеи, рҭахрақәеи, 
рцәанырра ҷыдақәеи аазырԥшуа арҭ аҩымҭақәа шьақәгылоуп 
имариаӡоу, зышьҭкаара уадаҩым ацырақәеи ашьҭыбжь 
еихаԥсақәеи рыла, иаҳҳәап, ажәеинраала «Быԥа-сыԥа»:

Ҩына-ҩына, ҩаԥа-ҩаԥа,
Быԥа-сыԥа, каԥа-каԥа –

Камеи Есмеи шахак ркуп,
Игәырӷьо аԥара иаҿуп.

Быԥа, Есма, быԥа, Кама,
Быԥа-сыԥа, уажә ижәбама!
(Ҳашԥҳа 1996: 16)

Аҩымҭа, инеизакны ҳахәаԥшуазар, иаԥҵоуп ахәыҷы 
ишьашәалоу, илахҿыху, – ус анакәха, илымҳа ашырҳәа 
ишьҭнакаауа, ахореитә шәагазагала. «…преобладающим 
ритмом ребячьих стихов должен быть непременно хорей» 
ҳәа азгәеиҭон ахәыҷтәы поезиа азҟаза ду Корнеи Чуковски 
(Чуковски 1957: 267). Иҵабыргыҵәҟьаны, усоуп ршәагазагатә 
хаҿра шыҟоу аԥсуа жәлар иаԥырҵаз ахәыҷтәы поезиатә 
рҿиамҭақәа рӷьырак:

Арбаӷь, арбаӷь, арбаӷь шкәакәа                     – ∪ – ∪ – ∪ – ∪
Иафеит аҷкәын иеиҵарҟәаҟәа.                      – ∪ – ∪ – ∪ – ∪
Аҷкәын дҵәыуо иан лахь ддәықәлеит,           – ∪ – ∪ – ∪ – ∪
Арбаӷь гәырӷьо аҵла иқәтәеит.                      – ∪ – ∪ – ∪ – ∪
(Кәаӷәаниа 2008а: 391)

Р. Ҳашба лпоезиа хықәкыс иамоу, аурыс хыҷтәы поезиа 
акорифеи Самуил Маршак иажәақәа рыла иаҳҳәозар, ажәала 
ахәыҷы иааӡароуп (Маршак 1990: 7–17); лажәеинраалақәа 
аԥшқа ихы-игәы аҟынӡа инеиртә, идикылартә ритм лахҿыхлеи 
ажәархәмарралеи еиҿырцаауп (уи апроблема иазкны 

шәахәаԥш: Чуковски 1957: 266). Иааҳгап уи зырҵабыргуа 
ҿырԥштәык:

Ӡеиқәҭәа-ӡеиқәҭәа,
Ҭаԥ-ҭаԥ-ҭаԥ,
Хӡааҟәрыла
Ҟьаԥ-ҟьаԥ-ҟьаԥ,
Уа ӡиуауа-ӡиуауа,
Ӡариқәақәа маркылда!
(Ҳашԥҳа 1996: 12)

Ажәеинраала «Акәатақәа» аҟынтәи иаагоу арҭ ацәаҳәақәа 
рҿы аартра дук ыҟам, уеизгьы-уеизгьы џьашьахәрак 
аӡбахә ҳәам, абжьҭҟьақәеи ашьҭыбжь лахҿыхқәеи рыла 
иҩычоуп аҟароуп. Аха убарҭ еибатәым, амузыкатә шьаҭа 
змоу ашьҭыбжьқәа ицәырырго аритмқәа ахәыҷы ихшыҩ 
дырцыхцых уеит, игәеилыххара иацхраауеит. Уи азҵаатәы 
далацәажәауа, Р. Ҳашԥҳа лусумҭак аҿы иазгәалҭауа макы-
шьа амаӡам: «Ахәыҷы шаҟа иаҳауа аҟара, ихшыҩ ҵархоит, 
игәеилгара иазҳауеит, идырра рацәахоит. Ажәа иаҳауа шаҟа 
исахьарку, шаҟа бжьыҵарыла еиҿартәу, шаҟа еинраалоу аҟара, 
ахәыҷы иӡырҩышьагьы иацхраауеит…» (Ҳашԥҳа 1995). Абри 
ахшыҩҵак  зеиӷьыҟам ала дықәныҟәоит лажәеинраала «Ҵиҵу, 
Ҵис!» аҟны. Шәахәаԥш, ацыбжьыҟа шьҭыбжьқәа «ҵ», «с» аус 
«шыдлыруа» апоет:

Миаау, Ҵис, Миаау, Ҵис!
Уааи ҳахәмарып, Ҵис хәымсыс!
Сара «ҵиҵу» ҟасҵалап,
Уара сышьҭахь уҽуӡалап.

Ҵиҵу, Ҵис, Ҵиҵу, Ҵис,
Уа уабаҟоу, Ҵис хәымсыс?!
Стәоуп са сылақәа хҩаны,
Уара уцазаап уҽӡаны!
(Ҳашԥҳа 1996: 20)

Аурыс хәыҷтәы поезиеи афольклори реигәыцхәра дала-
цәажәауа, еицырдыруа аурыс хәыҷтәы поет Агниа Барто 
илыҩуеит: «Ведь у детской поэзии, безусловно, есть свои 
законы. Она, например, особенно широко пользуется изобра-
зительными средствами народной поэзии. В лучших стихах для 
детей мы находим гиперболу, повторы, звукоподражание, мет-
кую игру слов, считалку, загадку» (Барто 1953). Усоуп рхәыҷтәы 
поезиатә рҿиамҭақәа шеиҿырцаау ари ажанраҿ зхы аџьыка 
ықәызххьоу Д.  Гәлиа, Б. Шьынқәба, Т. Аџьба уб. егь. Р. Ҳашԥҳа 
лакәзаргьы убри аԥҟара ԥымкрыда дықәныҟәоит – лҩымҭақәа 
реиҳарак рҟны иаалырԥшуа асахьақәа, амаҭәарқәа, ԥстәи 
ԥсаатәи – ахәыҷы ибла ихгылартә, афольклор аҟынтәи иаагоу 
аритмқәеи, ашьҭыбжьқәеи, еихышәшәо ажәақәеи рыла иҩычо-
уп, иаҳҳәап: «ҵи-ҵи, кәа-кәа», «ҩына-ҩына, ҩаԥа-ҩаԥа», «ҷыри-
ҷыри, ҟәарҭ-ҟәарҭ», «миау, Ҵис, миау, Ҵис», «ачу, ачу, ачу, сҽы», 
«кыр-ка-ка-кәу, уа ка-кәу» убас егьырҭгьы.

Зыхшыҩ мшәыц, иҟыжә-быжәуа аԥшқа илымҳа ишьҭна-
каауеит еихышәшәо, џьшьарала, зҵаарала иҩычоу ашьҭыбжь 
лахҿыхқәа; урҭ рыла абажәгәалам хәыҷ илогика «ҭаалым» 
аирҟаҵоит, маҷ-маҷ ацәажәара иҽазикуеит, ус-ус аду-
неи аартрагьы иаҳа изыманшәалахоит. Уи иазышаҳаҭуп, 
иаҳҳәап, зкомпозициа зҵаарала ишьақәгылоу ажәеинраала 
«Аҵларкәыкә»:

Тыкә-тыкә-тыкә,
Тыкә-тыкә-тыкә!
Узышьҭоузеи, аҵларкәыкә?
Укыдуп аҵла ашьапаҿы,
Ацәа кылҵәо, ухы ҭҟьаны,
Тыкә-тыкә-тыкә,
Тыкә-тыкә-тыкә!
Ухы умыхьӡо, аҵларкәыкә?
(Ҳашԥҳа 2002: 4)

Ишаабо ала, ажәархәмарроуп Р. Ҳашԥҳа лажәеинраалақәа 
рҿы хадара зуа. Аԥстәқәеи аԥсаатәқәеи лырцәажәоит дара 
рбызшәала. Ахәыҷқәа еснагь уи азҿлымҳара рызцәырнагоит, 

даргьы урҭ рыҟаҵашьақәа ҟарҵоит. Иаҳҳәап, ажәеинраала 
«Ашьыжь абжьы» аҟны ацәаҳәақәа шаҟа илахҿыхӡа ахәыҷы 
идунеидкылашьа иатәны-иамааны иҟаҵоузеи!

Арбаӷь ҿнаҭит: «Кыр-ка-кәу!»
Аҳәарақәа ахьҭаку
Рыбжьы дыргеит: «Му-му-му!»
Аҵарақәа ашәа рҳәоит.
Акәҷарақәа рыбжьы гоит:
«Ҷыри-ҷыри, ҵи-ҵи, кәа-кәа,
Уажә иаҳҿарҵоит аиҵырҟәаҟәа!»
(Ҳашԥҳа 1989: 15)

Ҳазхьаԥшып убри ҳазлацәажәо асахьаркыра-стильтә 
хырхарҭала еиҿырцаау, ԥшь-цәаҳәак рыла ишьақәгылоу 
ажәеинраала «Сласба цәажәоит»:

Сласба ацәажәашьа асырҵеит:
«А-уа-ҩы» сҳәан, «Ау!» аҳәеит.
«Уааи, уааи, уааи!» ҳәа хынтә исҳәеит,
«Ау! Ау! Ау!» аҳәан ицеит.
(Ҳашԥҳа 2002: 16)

Араҟа акрызҵазкуа – ажәеинраала ацәаҳәақәа зегьы инагӡоу 
синтаксистә жәеиқәыршәарақәоуп,1 убриаамҭазы аԥыжәара 
змоу аҟаҵарбақәеи («асырҵеит», «исҳәеит», «ицеит», «уааи») 
абыжьҭҟьақәеи («Ау! Ау! Ау!») роуп. Уи ус закәу ахәыҷқәа аус 
рыдызуло арҵаҩцәеи ааӡаҩцәеи рзы еилкаауп: К. Чуковски 
иҳәашьала, ««аҟаҵарбатә» ажәаҳәоуп иаҳа инҭкааны ахәыҷы 
ихы-игәаҟынӡа инеиуа» (Чуковски 1957: 266).

Аԥсуа жәлар рпоезиа иаҿыгоу ажәеицааирақәа «лыхәҭа 
џьаџьа», «аҷкәын ԥагьа», «уапа еиқәаҵәа», «хҭырԥа шкәакәа», 
«ҽырба-ҽырба», «ԥаҵа кьакьа» еихышәшәо ритмикатә еиҿкаа-

1 Корнеи Чуковски инаҵшьны иазгәеиҭон «…каждая строка детских 
стихов должна жить своей собственной жизнью и составлять отдельный 
организм» ҳәа (Чуковски 1957: 263–264).

рак (ахореи) ахҭа иҭаршәны ацәыргара иабзоураны, «Аҽыуаҩ» 
захьӡу ажәеинраалагьы уздызхало поезиатә рҿиамҭаны 
ишьақәгылеит:

Џьаџьа лыхәҭа,
Лыхәҭа џьаџьа.
Аҽы дақәтәоуп
Аҷкәын ԥагьа.
Уапа еиқәаҵәа,
Хҭырԥа шкәакәа,
Дҽырба-ҽырбо
Ԥаҵа кьакьа.
Иҽы мҿтәуп, аха иара
Дхаҵоуп, даҵахом џьара!
(Ҳашԥҳа 1985: 15)

Аҩымҭа иаҟәыблаауп ахәыҷы згәыбылра изымкуа 
«игәыԥҵәагоу, иаарту ахшыҩрҵара» (Аџьба 2000: 261). Автор 
лпоезиатә ажәаҳәа угәы ахылартә амузыка ахылҵуеит, – шаҟа 
имарианы, уадаҩрак аҵамҵакәа ажәахыркыла иҳәоузеи! Убри 
ауп апоезиатә ҟазарагь захьӡу.

Хазырхала еиҿыбаау акомпозициатә еиҿкаареи сахьар-
кыратә цхыраагӡаны аԥсхаҵареи рхархәара иалҵшәаны 
«Арҵу» захьӡу ажәеинраалагьы ашколқәранӡатәи ахәыҷы изы 
поезиатә ҩымҭак аҳасабала уамакала игәылшәеит:

Арҵу, арҵу, уиаҵәаӡа,
Ас узшәыда уԥшӡаӡа?
Ашьац уалаӡны уцоит,
Сара башаӡа сааԥсоит:
Сушьҭоуп, сушьҭоуп, узбаӡом,
«Ҵиҵу-ҵиҵугьы» уҳәаӡом!
(Ҳашԥҳа 2002: 16)

Аԥсуа милаҭ рпоезиатә ажәарҿиара асахьаркыра-стильтә, 
акомпозициатә лшарақәа рызхьаԥшра мацара лҽалалыгӡозма 

апоет? Жәаҳәарада мап. Урыстәылатәи амультипликациатә 
журнал «Ауаргьала лахҿых» иагәылоу, арежисиор Леонид 
Носыриов еицырдыруа иқәыргыламҭа амультфильм «Антошка, 
Антошка…» злеибарку, аурыс хәыҷтәы фольклор ацәаҩа зхоу 
ашәа1 (ажәақәа иҩит апоет-ашәаԥҵаҩ Иури Ентин, амузыка 
– Васили Шаински) измаҳац-иззымдыруа хәыҷ дыҟоуп ҳәа 
ҳаҟам:

– Антошка, Антошка, пойдем копать картошку!
Антошка, Антошка, пойдем копать картошку!
– Тили-тили! Трали-вали!
Это мы не проходили! Это нам не задовали,
Па-рам-пам-пам, па-рам-пам-пам!
– Антошка, Антошка, сыграй нам на гармошке!
Антошка, Антошка, сыграй нам на гармошке!
– Тили-тили? Трали-вали,
Это мы не проходили, это нам не задовали,
Па-рам-пам-пам, па-рам-пам-пам!
(Ентин 2016: 8–9)

Адиалогтә композициала иаԥҵоу, насгьы аиҭаҳәарақәа 
рыла ихырҷоу ари ашәа атекст иахырҿиаауп (сахьаркыратә 
еиҿырцаашьала) Р. Ҳашԥҳа лажәеинраала «Иақәыԥ»:

– Уа Иақәыԥ!
Уа Иақәыԥ!
Уааи арахь аус аауп –
Ажь ҳҭаауеит,
Аҵла ҳқәуп2,

1 Асиужетеиҿкаашьеи акомпозициеи рганахьала ашәа шьаҭас иамоуп 
еицырдыруа аурыс жәлар рлакә «Амгьал хаа» (Кәаӷәаниа 2010: 15–18).

2 Аԥхьаҩ илаԥш ыҵамшәашьа амаӡам араҟа автор арифма аҳаҭыраз 
иҟалҵо алитературатә бызшәа ацәхьаҵра: «аҵла ҳақәуп» аҭыԥан лхы 
иалырхәоит («Иақәыԥ» рифмара азуразы) адиалект форма «аҵла ҳқәуп». 
Асеиԥш иҟоу аилагарақәа уеизгьы-уеизгьы ирацәам лпоезиаҿы, аха 
џьара-џьара иаҳԥылоит. Убас, ажәеинраала «Сласба» аҟны, аласба ахьӡ 
«Хәдыш» иақәнагахаша ашьҭыбжь (ахаҵатә рифма) азыԥшаара хықәкыс 
иҟаҵаны, ажәа «есымҽыша» (аԥҳәыстә рифма) лыреицакуеит «иазбзиаха-

Амҵәышә амухыр ҳҭахуп.
Уа Иақәыԥ!
Уа Иақәыԥ!
Инаԥшызар, ибӷа икуп:
– Амҵәышә амысхыр шәҭаххеит,
Аус шызуаз сыбӷа ԥҵәеит!
(Ҳашԥҳа 1996: 11)

Аурыс Антошкеи аԥсуа Иақәыԥи ҟазшьалеи хымҩаԥгашьа-
леи ҩ-шәхак реиԥш еиԥшуп. Урҭ ирышьашәалоу афольклортә 
хаҿсахьақәа инарҭбааны ицәыргоуп адунеитә хәыҷтәы лите-
ратураҟны. Ун – аашьареи («Это мы не проходили! / Это 
нам не задовали!..»; «Аус шызуаз сыбӷа ԥҵәеит!»), фан – 
ашырҳәа ашьапы ақәгылареи («Тили-тили! Трали-вали! / Это, 
братцы, мне по силе / Откажусь теперь едва-ли»; «Уи даа-
раӡа исгәаԥхеит, / Крышԥасымфои, сыбӷагь ӷьеит!») ҩысҭаа-
ра дук аҵамҵакәа, антитеза ҳасабла раарԥшра иалҵшәаны, 
ари аҩымҭа зеиӷьыҟам ала аҿахәы аҳәоит, убриалагь иззы-
нархоу хымԥада аччаԥшь зҩыда рызцәырнагоит, рыхгьы 
иазнархәыцуеит:

– Уа Иақәыԥ! Уа Иақәыԥ!
Уааи арахь краҳфар ҳҭахуп,
Зегь мазеиуп, аишәа хиоуп,
Акрыузыфозар, уиауп!
Уа Иақәыԥ!
Уа Иақәыԥ!
Инаԥшызар, мҳаҵә дук икуп:
– Уи даараӡа исгәаԥхеит,
Крышԥасымфои, сыбӷагь ӷьеит!
(Ҳашԥҳа 1996: 11)

ша» аформала – «есымҽыш» (ахаҵатә рифма). Апоезиаҿы џьоукы-џьоук 
авторцәа иалдыршоит ишьҭырхыз аритмика ма арифма аиламхәаразы 
абызшәа аԥҟарақәа маҷ-саҷк реилагара; уи абызшәа «ианачҳауа 
ыҟоуп», аха ахәыҷқәа ирызку арҿиамҭақәа рҿы алитературатә бызшәа 
ацәхьаҵрақәа аҭыԥ рымамзароуп.    

Лхатәы жәеинраалақәа инарҷыданы Р. Ҳашԥҳа аԥсышәала 
илырцәажәахьеит аурыс хәыҷтәы поет Борис Заходер аиҵба-
цәа ирызку иажәеинраала «Аҵис», иара убас ахәыҷтәы поет ду 
Корнеи Чуковски еицырдыруа иажәеинраалақәа хәба: «Робин-
Бобин-Мгәацәатыҟ», «Џьени», «Адаӷь хәыҷ», «Иҟам-ианым», 
«Ахьаԥарчқәа ччоит». Арҭ аҩымҭақәа уажәшьҭа аиҭагаҩ 
лхатәы рҿиара иахәҭакны иҟалеит, аԥхьаҩцәа еиҵбацәагьы 
ирылаҵәеит, ирԥсышәаны ахәыҷқәа рызнагара ахьалыршоу 
иабзоураны. Иааҳгап уи зырҵабыргуа ажәеинраала «Џьени» 
аоригинали аиҭагеи:

Дженни туфлю потеряла,
Долго плакала, искала.
Мельник туфельку нашел
И на мельнице смолол.
(Чуковски 2013: 173)

Џьени лызеимаак лцәыӡын,
Иахьантәарак дҵәыуо дашьҭан.
Аӡлагарахьча ибазаап,
Аӡлагараҿ илагазаап,
Амгьал алхны ифазаап.
(Ҳашԥҳа 1989: 20)

Аҵыхәтәантәи ацәаҳәа, ишаабо ала, аиҭагаҩ лырҿиаратә 
фантазиа иаӡбеит акәымзар – аҩымҭа аоригинал аҿы иҟаӡам. 
Уи азы аҩымҭа хьысҳахама? Ҳгәанала, мап, – ахәыҷқәа иаҳагьы 
азҿлымҳара рызцәырнагоит, уимоу, аччарагь рызнарҵысуеит, 
агәыԥшқарагь рыланааӡоит. Егьырҭ аҩымҭақәа рҿгьы (иаҳҳәап,  
«Иҟам-ианым», «Робин-Бобин-Мгәацәатыҟ», «Ахьаԥарчқәа 
ччоит») џьара-џьара аиҭагаҩ иаллыршоит аҩымҭа агәаҭа 
змыреицакуа, амала аԥсуа хәыҷ дзызҿлымҳахаша асахьар-
кыратә «хақәиҭра». Уи аҩыза «ахақәиҭра» аадырԥшуан К. 
Чуковскии С. Маршаки адунеитә хәыҷтәы литература аҟынтәи 
(еиҳарак англыз бызшәала иаԥҵоу) алыԥшаахқәа урысшәала 
иандырцәажәоз. Усҟан жәаҳәарада дара рзы ихадаз – аурыс 

хәыҷы игәцареикша апоезиатә ажәа хьыршәыгә ашьақәыр-
гылара акәын. Убри «ахақәиҭра» ҳәа ҳазҿу лабҿаба иаабоит 
хҩык апоетцәа (1. – С. Маршак; 2. – К. Чуковски; 3. – Р. Ҳашԥҳа) 
хаз-хазы еиҭаргаз, арбыжкра ҳәа изышьҭоу афольклортә жанр 
(араҟа – азхарамфаҩ ирбыжкра) иатәу англыз жәлар рашәа 
«Робин-Бобин»:

1.
Робин-Бобин кое-как
Подкрепился натощак:
Съел теленка утром рано,
Двух овечек и барана,
Съел корову целиком
И прилавок с мясником,
Сотню жаворонков в тесте
И коня с телегой вместе,
Пять церквей и колоколен –
Да еще и недоволен!
(Маршак 1990: 342)

2.
Робин-Бобин-Барабек
Скушал сорок человек,
Съел корову и быка,
И кривого мясника,
И телегу, и дугу,
И метлу, и кочергу,
Скушал церковь, скушал дом
И кузницу с кузнецом,
А потом и говорит:
– У меня живот болит!
(Чуковски 2013: 171)

3.
Робин-Бобин-Мгәацәатыҟ
Инимыжьт џьара фатәык:

Ҩынҩажәа ҳәахы ифеит,
Пшьынҩажәа кәты ҭаирбгеит.
Ианизымха – ифеит аҩны,
Хынҩажәижәаба чахы,
Ауардынқәа, ауасақәа,
Аҳ имазара, аҽқәа.
Аҳгьы днышьҭагәа дифеит,
Нас дыҩҽыжәлан ашьха дцеит.
Уа дахьнеиз рахә аанымхеит,
Алақәаҵәҟьа зегьы изымхеит.
Нас дцан дыхәхәаӡа днаиеит:
«Сымгәа зсыхьи, амца иагеит!»
(Ҳашԥҳа 2002: 10–11)

Ах-еиҭагамҭак рҿы еиқәырхоуп арҿиамҭа аоригинал 
асахьаркыратә схемеи (ифатәы-ифатәымыз – изакәызаалак 
акгьы ԥымкқәа ахәларбгара, уи иахҟьаны ауаҩы аимгәачра 
шизҵысуа атәы) аритмика хадеи – х-шьықәырск рыла ишьа-
қәгылоу ахореи (– ∪ – ∪ – ∪). Убриаамҭазы игәыхәтәыхьӡа-
гоу хаҿсахьаарԥшыгатә цхыраагӡаны ахархәара азууп афо-
льклортә сахьажәа (еиҳарак алакәқәа) зда иамаҭәам амыруга 
– аизырҳара (агипербола); зеиӷьыҟам ала аҩымҭа анырратә  
еффект (арччара, аршанхара, аџьашьара) ҟазҵогьы убриоуп 
хадарала.

С. Маршаки К. Чуковскии реиҭагамҭақәа дасу рыстро-
фақәа хыԥхьаӡарала еиҟароуп – жәаба-жәаба цәаҳәа ыҟоуп, 
Р. Ҳашԥҳа лтәакәзар – жәиԥшь (ашьхацара амотив алагалоуп 
лҩымҭа). Амала хыркәшашьала еиҳа еизааигәоуп К. Чуковскии 
Р. Аҳашбеи реиҭагамҭақәа – ихырҟьоу акрыфара амгәахьра 
шарҵысуа атәы ҳанаҳәоит («– У меня живот болит!»; «Сымгәа 
зсыхьи, амца иагеит!»), С. Маршак иҩымҭа азхараҟамлара ала 
инырҵәоуп («Да еще и недоволен!»).

Р. Ҳашԥҳа лааԥсара маҷмызт аԥсуа хәыҷтәы фольклор 
аӡыргараҿгьы: хыхь зыӡбахә ҳҳәаз леиқәыршәамҭа шәҟәы 
«Ҩына-ҩына, ҩаԥа-ҩаԥа» инаҷыданы, азыӡырҩцәа азҿлымҳара 
ду рызцәырнагеит Аԥсны Аҳәынҭқарратә телехәаԥшраҿы 



еиуеиԥшым ашықәсқәа рзы лара дызлахәны имҩаԥгаз 
«Ахәыҷқәа раамҭа», «Ажәа» ҳәа хьӡыс измаз адырраҭарақәа. 
Урҭ аамҭа-аамҭала ахәаԥшҩы идгалалазар, акыр ихәарҭахон, 
насгьы аҵарауаҩ, апоет лгәалашәара аҿаԥхьагьы иҳақын.

Римма Ҳашԥҳа иахьа цәала-жьыла дҳалагылагәышьам, аха 
ҳарҭ, аус лыцызуаз, – илыцнагаҩцәаз, илҵаҩцәаз, дыздыру-
аз зегьы, – лыҟамзаара ахьаа ҳхадыршҭуеит доуҳатә малны 
ҳажәлар ирзынлыжьыз аҭҵаарадырратә усумҭақәеи ахәыҷтәы 
поезиатә рҿиамҭақәеи.

2019

АГӘЫӶРА ДУ УЗҬО РАԤХЬАТӘИ АШЬАҾА

Аурыс поет ду ақәрахьымӡа М. И. Лермонтов 17 шықәса 
данырҭагылаз иаԥиҵеит  алитераторцәа аӡәырҩы аимак-
аиҿак рызцәырызгаз, уимоу, иахьа уажәраанӡагьы инагоу 
алитератураҭҵааҩцәа рыҟнытә ахцәажәара згымхац, х-куплетк 
рыла ишьақәгылоу ажәеинраала ссир «Аԥра» (Лермонтов 
1975: 449). Иаадыруеит, усҟан апоет қәыԥш изы акыр 
иуадаҩыз, агәыԥжәареи агәкаҳареи зцыз аамҭан. Убасҟантәи 
игәалаҟазаара – изаҵәра – аныԥшуеит, аҩымҭаҿ леитмо-
тивра зуа актәи ацәаҳәа («Белеет парус одинокий»), егьырҭ 
ацәаҳәақәагьы ирныԥшуеит апоет ҿа игәеилашыра иадыргоу 
ахаҿсахьақәеи («Играют волны – ветер свищет, // И мачта 
гнется и скрипит…»), ахәыцрақәеи («Увы! Он счастия не ищет 
// И не от счастия бежит!»), агәжәажәарақәеи («А он, мятеж-
ный, просит бури, // Как будто в бурях есть покой!»).

Хымԥада, аҩымҭаҿ «аԥра шкәакәа» символра зуа хаҿсахьо-
уп1 (араҟа уи – ҟыҟ-ҿыҟ згым автор иромантикатә дунеид-
кылашьа, азаҵәреи ақәԥареи, ауаҩы зны-зынла изцәырҵуа 
гәаҭалатәи аиҿагылареи ирдыргоуп), еилызкаарц зҭаху 
изыҳәан уи ус шакәу гәҩарак аҵаны иҟам: ҟаимаҭла апо-
ет иҿахәы алеиҳәоит еиуеиԥшым асахьаркыратә тропқәеи 
(аметафора, аепитет, антитеза, аоксиуморон) акомпозициатә 
еиҿкаареи (аҩнуҵҟатәи амонолог)2. Ажәеинраала аидеиатә 
хшыҩҵак ала, аԥсҭазаараҿы изыҟалом агәыхәтәхьӡареи агар-
мониеи – ҩнуҵҟалатәи аиҿагылара ыҟанаҵы. Уи аиԥш зеиԥшу 
адунеихәаԥшышьа, арҿиаратә традициа арҳахьеит ҳмилаҭтә 
поезиагьы. Ус акәхоит ишеилкаатәу аԥсуа поет-гәлымҵәах  
И. Коӷониа иажәеинраала «Уаха» иахылҵуа – автор игәалаҟа-
заарагьы, ихҭиго хаҭалатәи идраматә-доуҳатә еибарххарагьы: 

1 Иазгәаҭазарц ахәҭоуп: антикатәи амифологиаҿы аԥра, ашкәакәа 
аԥсҭазаареи аԥсреи иршьаноуп (Ковиалиова, Мишина 2012: 184).

2 Абраҟа иамҩаны избоит иаҳгәалаҳаршәарц, М. И. Лермонтов дызҿыԥ-
шуаз ирҵаҩ ду – А. С. Пушкин иҩнуҵҟатәи адунеи, хаҭалатәи игәалаҟа-
заара аарԥшраҿы ҟаимаҭла ихы ишаирхәоз еиуеиԥшым аԥсабаратә 
цәырҵрақәеи апеизажтә сахьақәеи (уи аабоит, иаҳҳәап, ажәеинраала 
«Аӡын хәылбыҽха» аҟны).

«Сгәы сархәыцуеит, ӷас исымоуп, // Сымч сылх иама ицеит, // 
Сгәы сарччом, цқьа саргәырӷьом, // Сзеилаҳаша ак снарбом» 
(Коӷониа 1974: 63) 1.

Қәралеи лахьынҵалеи дук еиҩызымго ҩыџьа апоетцәа  
(М. Лермонтови И. Коӷониеи) раԥҵамҭақәа сгәаладыршәеит 
апоет ҿа Аинар Ҷыҭанаа ааигәа адунеи збаз раԥхьатәи иажәе-
инраалақәа рышәҟә хәыҷы «Иҵәахыз амаӡа» (Ҷыҭанаа 2019) 
сҽанагәыласхала. Аҿар ирымҭаны ааигәа иаҳмоуцызт ас еиԥш 
еиқәтәа-еиқәгыла иҟоу, ахәыцрақәеи ацәалашәара шанақәеи 
рыла еикәаҭәу апоезиатә рҿиамҭақәа. Игәҩарамкәа иаҳҳәар 
ауеит, аԥсуа литература азгылара даҿуп зцәаныррақәеи 
зыхшыҩзцарақәеи сахьаркырала аарԥшраҿы анапкымҭа ҷыда 
змоу арҿиарауаҩ ҳәа. Акалам зырҵысуа журналистк, поетк 
иаҳасабала А. Ҷыҭанаа ишьақәгылара иазҿлымҳау, ажурнал 
«Алашара» адаҟьақәеи асоцҳақәеи рҟны иажәеинраалақәа 
ирыԥхьахьоу, акырынтә ателехәаԥшраҿтәи иҿцәажәарақәа 
збахьоу дарбанзаалак игәеимҭарц залшом: уи ҩбара злам, 
ҩнуҵҟала уамакала ицқьоу, ауаҩреи ааӡареи злыжжуа иҟоу 
арԥысуп; имоуп ихатә дунеихәаԥшышьа, игәаанагара аӷьар-
мацаҳәа игәылыршәаны ацәыргашьа дақәшәоит; иажәаҿы 
еибакапануеит аԥсуара иашьагәыҭу инаџьнатәу аилкаарақәеи, 
адунеи ауаатәыҩса зегьы еицырзеиԥшу, логикала ирҵабыргу 
ахәыцра ҵаулақәеи. Ас еиԥш иҟоу аҟазшьақәа рылаҟазаара, 
хымԥада, идырга бзиоуп.

Хыхь зыӡбахә сҳәаз апоетцәа рҩымҭақәа сгәалазыршәаз –  
А. Ҷыҭанаа иажәеинраалеиҿырцаашьатә стиль ауп: иаԥҵамҭақәа 
рҿы хадарала дрызхьаԥшуеит амонолог уасхырс измоу аком-
позициатә еиҿкаарақәа. Уи астиль, мамзаргьы асахьаркыратә 
система ԥсыс иахоуп аметафоратә хаҿсахьақәеи асимволқәеи. 
Урҭ реиҿырцаашьеи рхархәашьеи рыла цәгьа урыдырхалоит: 
«Ажәҩан иаԥссоз аццышә шкәакәа, / Сыҳәҳәабжь ашьҭақәа нан-
халон»; «Сгәыӷреи сгәырҩеи ансырҿыха, / Иҟьаҟьаӡа сцас идыр-
шон»; «Саӡәӡәарц икыдҵәан илеиуеит ақәа»; «Аҵх еиқәара салак-

1 М. И. Лермонтови И. А. Коӷониеи доуҳала реизааигәара атәы 
азгәеиҭахьан иналукааша алитератураҭҵааҩ В. Л. Аҵнариа (Аҵнариа 
1979: 19–20).

наҳауп, / Ҵла наак хырхәоит, зхәыжәцәа зҟьаз»... Аметафоратә 
хаҿсахьақәа, хымԥада, апоезиатә ҩымҭа ҟазҵо «ахааҵақәа» 
иреиуоуп, аха, еилкаау усуп, дара рыла мацара ажәеинраа-
ла, апоезиатә рҿиамҭа иашаҵәҟьа узаԥҵом. Урҭ аметафоратә  
хасҿсахьақәа сахьаркырала иагьа иалаҟазаргьы, иаҭахуп 
аҩымҭа аԥхьаҩ ихы-игәаҟынӡа инеиртә, даруалыуашартә 
аҟынӡа ишьақәзыргыло егьырҭ арҿиаратә «марҭхәқәагьы»: 
агәаҟынтәи иаауа ацәанырра лашақәа; урҭ ирываҟәыло, гәы-
цәны иргәылсуа ахшыҩҵак; вба змам, ритмикала еихышәшәо 
ацәаҳәақәа; ажәеинраала «зырцәажәо» ашьҭыбжьеиҿкаа-
ра ҷыдақәа (арифма, арефрен, анафора, аепифора, алли-
терациа уҳәа); аҩымҭа аҵакы иақәшәаша астрофеиҿкаа-
ра – уҳәа аҩымҭа аҵаки аформеи рхеибарҭәаара иадҳәалоу 
асахьаркыра-стильтә мыругақәа. Даҽакала иаҳҳәозар, жәеи-
нраала формала еиҿырцаау аԥҵамҭа, ипоезиатә рҿиамҭа 
наганы ианышьақәгыло убасҟан ауп – апоет «игәи, ихшыҩи, 
ицәаҳәақәеи»  еибакапануа, гармониала ихеибарҭәаауа иан-
зыҟала. Ари – аклассикатә формала иаԥҵоу апоезиатә рҿи-
амҭазы зда ԥсыхәа ыҟам ԥҟароуп. Араҟа иҿыцу ҳәа акгьы 
сымҳәеит, алитераторцәа рзы идыру акоуп, аха иабаҟоу – 
урҭқәа-урҭқәа  ҳхашҭны ҳанрыцәхьаҵуа, ма иангәыгәҭаҳажьуа 
рацәоуп. «Сыԥсы цәгьахеит ожә саазқәылаз, / Сгәаҟуеит, 
ажәақәа сызхом» ҳәа Баграт Шьынқәба дуӡӡа изырҳәаз – убри 
апоезиатә рҿиамҭа арҿиара апроцесс иацу аԥшаара, аџьабаа 
рацәа атәоуп хымԥада. Апоет баҩхатәрала иагьа ддузаргьы, 
уи иацлароуп иааиԥмырҟьаӡакәа ахы аус адулара, аԥшаара, 
аџьабаабара…

Изхысҳәаауа, апоезиатә ҩымҭа ҟазҵо «ахааҵақәа» ҳәа 
сызҿу, – А. Ҷыҭанаа апеизаж-символтә ҵакы змоу анаҩстәи 
иреиӷьу ифилософиатә жәеинраалақәа ирылаҟоуп: «Ари амш 
егьырҭ иреиԥшуп…», «Асы леиуан уи ауха…», «Аԥсабараҿ 
ҭынчроуп еиқәышьшьы…», «Сашьҭоуп сымш амаршәа», 
«Сқьышәқәа зхьысуаз ашәҭ абӷьы ԥшқа…», «Иҟалеит убас – 
аԥхарра хьшәашәеит», «Сахьзаҵәу дунеик еимыздоит…», «Амш 
ашәыта ҭаршәуп аҵа…» «Аиқәаҵәа шкәакәа», «Аҵх еиқәара 
салакнаҳауп…». Апоет илирикатә фырхаҵа гәалаҟазаарала  

деиуеиԥшым, убриаамҭазы ицәалашәара-цәаныррақәа аԥси-
хологизм рыҵоуп, ухы-угәаҟынӡа инеиуеит – зны ирхәыцгаха, 
зны хьаара уа, даҽазных игәышьҭыхгаха. Уи аганахьала цәгьа 
иҿырԥшыгоуп ажәеинраала «Аҵх еиқәара салакнаҳауп…»:

Аҵх еиқәара салакнаҳауп,
Ҵла наак хырхәоит, зхәыжәцәа зҟьаз.
Аеҵәақәа рыԥшшәқәа рхаҳауп:
Ацԥхь еиԥш илаԥсоит ашьац.

Аҵх еиқәара салакнаҳауп,
Уи сзанышәаӡом уаха.
Амш иахшаз аԥсы цқьа гәнаҳауп,
Аҵх агәеисраҿ ианҭаха.

Сыбла хыстуеит, хыхьтә иҿысҭуеит,
Сасуеит аԥҭақәа рытрышә.
Санырмыхәа урҭ сыҽрысҭеит:
Скырцхны сықәрыԥсарц анышә.
(Ҷыҭанаа 2019: 27)

Ицәҟәыншьаны иҷаԥшьӡа игәылшәаз акакан иаҩызо-
уп зегь рыла аҩымҭа – ҵакыла, цәаныррала, формала. 
Ажәеинраала аԥҵоуп аурыс, аԥсуа поезиатә рҿиамҭақәа 
рҿы инарҭбааны ахархәара змоу (иаҳҳәап, ажәеинраа-
лақәа «Аӡын хәылбыҽха» (А. Пушкин), «Атҟәа», «Абжьгажәа» 
(М. Лермонтов), «Хмыҷ шәарыцаҩ ныҟәаҩы» (И. Коӷониа), 
«Аӡын шьыжьымҭан» (Б. Шьынқәба), «Аӡын» (Т. Аџьба) аклас-
сикатә жәеинраалеиҿартәышьа ашәагазагала – ԥшь-шьықәыр-
ск рыла ишьақәгылоу ахореи ала: – ∪ – ∪ – ∪ – ∪  // – ∪ – ∪ 
– ∪ –  // – ∪ – ∪ – ∪ – ∪  // – ∪ – ∪ – ∪ –.  Аԥсҭазаара иацу 
ацәгьеи абзиеи реибахеибафара («Аҵх еиқәара салакнаҳауп», 
«Аеҵәақәа рыԥшшәқәа рхаҳауп»), згәы цҳафыруа ауаҩ қәыԥш 
иҭагылазаашьа хьанҭеи ихәыцра лашақәеи («Уи сзанышәаӡом 
уаха»; «Сасуеит аԥҭақәа рытрышә») рахь ухьадырԥшуеит 
ажәеинраала ахы инаркны аҵыхәанӡа излаҩычоу – ҳхы-ҳгәы 

иҭымҵуа, символра зуа асахьаркыра-метафоратә хаҿсахьақәа. 
Рефрен ҳасабла ҩыџьара ицәырҵуа ацәаҳәа – «Аҵх еиқәара 
салакнаҳауп» – иахәҭаны ицәыргоуп, игәыԥҵәагам, ихшыҩҵак 
шьақәырӷәӷәагоуп, алирикатә фырхаҵа ҩнуҵҟалатәи 
игәжәажәарақәа ирзышаҳаҭуп.

Аинар Ҷыҭанаа

Еиҿырцаашьала уаднахалоит «Аиқәаҵәа шкәакәа» захьӡу 
ажәеинраалагьы. Уаҟа сахьаркыратә гәыхәтәыхьӡагак аҳаса-
бала аҩымҭа актәи ацәаҳәа инаркны аҵыхәтәантәи ацәаҳәа 
аҟынӡа иманшәаланы хархәара азууп антитеза: «Аиқәаҵәа 
шкәакәа»; «Ихаахаз аша», «Ҳҿыхозар – ҳҿыхап, / Ҳацәаз – ҳаны-
цәах…». Ажәеинраала иагәылаҳбаауа ахшыҩҵак акәзар, инаџь-
натәуп: аԥсҭазаараҿы еицнаргозаргьы ацәгьа-абзиа, ауаатәыҩ-
са рзы гәыӷырҭас иҟазароуп еснагь абзиа. Ҳәарас иаҭахузеи, 
ҳазлацәажәо афилософиатә хшыҩҵак ишиашоу акәым ишҳәоу, 
еиҭарсноуп. Ари еиԥш аҟазшьа, аҿахәҳәашьа А. Ҷыҭанаа 
егьырҭ иажәеинраалақәагьы ирылаҟоуп. Иааидкыланы ипое-
зиатә рҿиамҭақәа агәҭахәыцратә лирика ҳәа иалкаазар ауеит. 
Убриаамҭазы апоет ҿа шәкы-зқьы маӡа рыла иҭаҳәҳәоу, ҵҩа 

змам игәҭахәыцра рыԥхрақәа – иааиԥмырҟьаӡакәа аилашра 
иаҿу амаҷар иаҩызоуп иахьазы.  Агәыӷра ҳамоуп, ҳаԥхьаҟа урҭ 
ахәыцрақәа наҟ-наҟ еиқәтәап, ишьақәгылап, ишәып изеиԥшыр-
ку поезиатә хаҿсахьақәаны ҳәа. Араҟа аԥхьанатә зегь реиҳа 
ихадоу – дара агәҭынчымра ахьузцәырырго, уахьдыруалы-
уашо ауп. Ус иҟамызҭгьы, поезиатә рҿиамҭақәак раҳасабала 
азҿлымҳара рыҭара аҭаххомызт. Хымԥада, апоезиатә рҿи-
амҭа, иааидкыланы «алитература – аԥсҭазаара иасаркьа иашан 
инхароуп» (А. Гогәуа)1, аԥсҭазаара иқәнаргыло ма иаццәырҵуа 
азҵаарақәа цәырнагозароуп.

Композициатә еиҿкаашьалеи асахьаркыратә маҭәахәқәа 
рхархәашьалеи «Аиқәаҵәа шкәакәа» иақәҿнаҭуеит «Амш 
ашәыта ҭаршәуп аҵа…» захьӡу ажәеинраалагьы. Автор 
иқәҿиарақәа ирхыԥхьаӡалатәу ари аҩымҭаҿы, антитеза 
иазааигәоу асахьаркыратә мыруга – аоксиуморон (еицааиуа 
ажәақәа ҵакыла реиҿаргылара)2 шьаҭас измоу аметафоратә 
хаҿсахьа шьахәқәа рхархәарала, уамакала еибарххоу, 
ҟыбаӡыбара згым иахьатәи аамҭа ахаҿра аабоит: «Иҟоуп иҟ-
ац – иҟамлаша, / Иҟам иҟамлац бзанҵы. / Иахьа иҭаҳауеит аиаша 
/ Ажра иажыз амц иацы»; «Исыԥсахуам са схатә ҵәаша / Ихаау 
сгәылацәа рҵәазы». Аҩымҭа иугәаланаршәоит итрадициатәу аро-
мантизм, хәҭакахьала зыӡбахә сҳәахьоу «Аԥра» (М. Лермонтов) 
иаҷыдаҟазшьоу асахьаркыра-стильтә еиҿкаашьа – ашәыгақәа 
реиуеиԥшымра, еиҿаргылоу ахшыҩзцарақәа: амш – алашь-
цара, аиаша – амц, асабрада – ахаҿра, ахаа – аша. «Аиқәаҵәа 
шкәакәа» ишьҭнахуа апафос хада рныԥшуеит уи злахацырку 
иагьзлахыркәшоу анаҩстәи ацәаҳәақәа:

Амш ашәыта ҭаршәуп аҵа,
Илаӷырӡышоит алашьцара.
Ҳаамҭа дамам афырхаҵа,
Ахы иазныжьуп амацара.
(Ҷыҭанаа 2019: 23)

1  (https://sptnkne.ws/CaJy).
2  Апоет ишәҟәы ахьӡгьы – «Иҵәахыз амаӡа» – аоксиуморон иазааигәоуп.

Аизга «Иҵәахыз амаӡа» аҟны, афилософиатә хырхарҭа 
змоу аҩымҭақәа инарываргыланы, иаҳԥылоит еиҿырцаашьа-
леи ҳәашьҭыбжьлеи дара ирышьашәалоу абзиабаратә жәеи-
нраалақәагьы: «Асы леиуан уи ауха…», «Уаҟа ҳалаԥшқәа неи-
лаҵәон…», «Аушәақә сцәанырра схыԥшылан…», «Сабаҟоу, 
сабацо, сзышьҭада?..» уҳәа убас егьырҭгьы. Шәагаала иаҩцам 
арҭ аԥҵамҭақәа автор идоуҳаҭбаара иашьаноуп, ицәанырра 
ҟәандақәа ирхылҵшьҭроуп, убриаҟнытә аԥхьаҩ рыгәра игоит,  
хаҭала ихҭигахьоу цәалашәарақәак реиԥш. Иааҳгап уи зыр-
ҵабыргуа, «Асы леиуан уи ауха…» ҳәа иалаго ажәеинраала:

Асы леиуан уи ауха,
Ла лызхәыцра санамырцәоз.
Смыцәацкәа дырҩегь сдырҿыхон,
Са сцәаныррақәа ихышхыҵәоз.

Ажәҩан иаԥссоз аццышә шкәакәа,
Сыҳәҳәабжь ашьҭақәа нанхалон.
Асырҳә-ҩынт аҵыхәа ԥагәа,
Сҿаҟьаны ҵәҩанҵәыҟа ихалон.

Аԥшӡара мцыркуп, издырхьеит,
Иаасыртын иаркыз ахыцқәа,
Урҭ ирныбҵаз ԥшь-ажәак срыԥхьеит:
«Шьҭа ҳаицәымӡырц сышҟа суԥхьеит!»

Ажәҩан иаԥссон ҭынч асрыцқәа…
(Ҷыҭанаа 2019: 5)

Алирикатә фырхаҵа ицәанырра зҩыдақәа иаҳа иҭаҳәҳәоуп, 
агәеиҟарамра иазҳәоу асахьақәеи ахәыцра ҵаулақәеи рыла 
иаҳа аҽалнакаауеит  абзиабара иазку анаҩстәи ажәеинраала 
«Сқьышәқәа зхьысуаз ашәҭ абӷьы ԥшқа…»:

Сқьышәқәа зхьысуаз ашәҭ абӷьы ԥшқа,
Сгәыӷра сцәыӡырц иҿзыршәада?

Ашәҭ иахаҩоз аҟарлышқәа,
Блала исацәажәон ажәада.

Урҭ ирдыруан сыԥсаҭыҩра,
Аха рыгәаӷьра рыцәмаҷхеит.
Иаҩуан ажәҩан анапҩыра,
Ақәа шахақәагьы даҷхеит.

Ҿысҭуан, ҿасҭон Анцәа ишҟа:
«Сиашоуп, ацқьақәагьы срылиааит!»
Иҿдыршәаз са сышәҭ абӷьы ԥшқа,
Еиҳа иԥшӡаз ашәҭ агәылиааит…
(Ҷыҭанаа 2019: 11)

Апоет иҩымҭақәа уасхырс ирымоуп аԥсуа поезиаҿы 
иҭышәынтәалахьоу аклассикатә жәеинрааала аформа. Убри 
инамаданы хшыҩзышьҭра ҷыда азиуеит иажәеинраалақәа 
ҩнуҵҟала реиҿкаашьа – рышьҭыбжьгашьа, лымкаалагьы 
аиҭаҳәарақәеи (анафора, арефрен), арифмақәеи егьырҭ 
ашьҭыбжьқәеи русеицушьа (аллитерациа). Урҭ, ишдыру еиԥш, 
рҿиаратә маҭәахәқәоуп – апоезиатә ҩымҭа дырлахҿыхуеит, 
аҵакы аарԥшраҿы ицхыраагӡақәоуп. Иаҳҳәап, анафореи 
арефрени рхархәара иалҵшәаны ипоезиатә цәаҳәақәа  ашәа 
рхылҵуама уҳәо аеффект ҟарҵоит, насгьы ирыҵаҵәаху апа-
фос хадагьы угәы аздырҩоит: «Иҟалеит убас – аԥхарра 
хьшәашәеит…», «Иҟалеит убас – ихтит ҳагәҭыха…», «Иҟалеит 
убас – ишшаз иаҳцәыхәлеит…»; «Даҽа ӷбак амшын ихылап, / 
Даҽа дәыӷбак цап сымҵарс»; «Уахь мышкы зны умала уӡхыҵып, 
/ Уахь ихуркәшап умала уцәаҳәа». Ирифмақәа реиҳарак уама-
кала ибеиоуп: сылшареи – сшареи; сыгәҭыха – еиҭымха; 
аша – ҳзыниаша; убас – вбас; иаҵхарц – ҳдацхарц; сшәара – 
алаԥшҵашәара; аҵа – афырхаҵа; ихьанҭаӡа – ианҭаӡа; уаха 
– ианҭаха; урҭ – аурҭ; рытрышә – анышә уҳәа убас иҵегьы. 
Иаҳԥылоит егьызеиӷьым аҩныҵҟатәи арифмақәеи («Амра 
кәицуп, амза шәҭыцуп»), аллитерациақәеи («Иажәуан ажәҩан 
анапҩыра»; «Аӡыркәи лаша уанеиԥшу, / Ушкаԥха-каҷҷо умҩас», 

«Иҟоуп иҟац – иҟамлаша, / Иҟам иҟамлац бзанҵы»; «Згәаӷ ҳаԥык 
еиԥш иҭагәаҟуа / Уаҟа дыҟаӡам  сасра»), акромонограммеи 
(«Сааҭк аҩнуҵҟа ажәа – шәаран, / Шәара згым ҿаԥыцла иҳәан, 
Шәара шьарда хыхь зымбаша»; «Иҟоуп зыԥсҭазаара уҭан, / 
Аҭакгьы иазыԥшым ауаа»). Амала убриаамҭазгьы иҳәатәуп, 
зны-зынла ирифмақәа рхыԥхьаӡараҿы ишаҳԥыло иӷаруп ҳәа 
иуԥхьаӡашагьы (иаҳҳәап: иреиԥшуп – ҳанеиԥшу; аӡәгьы – сар-
гьы; сҿачы – абжьы; саргьы – џьоукгьы; сыӡбарц – иснарбаз…), 
иара убас апоетцәа аӡәырҩы рхы иадырхәахьоу, ус уҳәар 
ауазар, «иааԥсахьоу»: аӡаӡа – наӡаӡа; уаҵәгьы – аӡәгьы; амшын 
– сазыԥшын; мҳәаӡакәа – сымбаӡакәа уҳәа убас егьырҭгьы. 
Инамцхәны хархәара азиуашәа збоит ажәа «ацәанырра»: 
«Са сцәаныррақәа ихышхыҵәоз» (ад. 5), «Са сцәаныррақәа 
рбааҭа» (ад. 15), «Са сцәаныррақәа зырдысуа» (ад. 28), «Аушәақә 
сцәанырра схыԥшылан» (ад. 29), «Цәаныррак иазыԥшаатәым 
аԥҟара» (ад. 30), «Цәаныррала игәылҭәаауп аҩны лаша» (ад. 31), 
«Сцәаныррақәа аамҭала иахьыԥхьаскыз» (ад. 33), «Уцәанырра 
ццышәхар уҭахуп» (ад. 36).

А. Ҷыҭанаа уарлашәарла иҽԥишәоит ҳпоезиаҿы уамак атра-
дициақәа шьҭызымкаац, зхы иақәиҭу (ажәеинраала шкәакәа 
ҳәа изышьҭоу)  аформала аҩымҭақәа раԥҵараҿгьы. Убарҭ рахь 
иуԥхьаӡаша жәеинраалақәоуп: «Ҳаԥсқәа хәышә цәа рхарԥоуп», 
«Аӡхыҽҽа сыӡхыҵны…», «Цәаныррак иазыԥшаатәым аԥҟара…, 
«Агәыӷрақәа рыҩны…». Аритмикеи ажәақәа реишьҭагылашьеи 
(аинверсиа) рганахьала маҷк ахақәиҭра рымоуп акәымзар, 
сахьаркыра-метафоратә еиҿкаашьала – егьырҭ иаԥҵамҭақәа 
ирышьашәалоуп дара, ҩаӡаралагь ирыҵахо иҟам, иаҳҳәап:

Цәаныррак иазыԥшаатәым аԥҟара,
Ахы иақәиҭуп
Илеиуа ақәа.
Ацәыцә иаҩызоуп
Ҳагәҭакқәа,
Иазныжьу ҳаԥсҭазаара амҿырҟәара.
Хкәарак ақәуп ақәагьы,
Инаунагӡоу

Адунеиаҿ ак убашам.
Ҳагәқәа иҳаҵарҳәоз зегь башан,
Уаҩ дахьзымнаӡо
Баашк иҩнакуп ҳаԥсқәагьы…
(Ҷыҭанаа 2019: 30)

Ажәеинраала шьахәла ианыԥшуа џьысшьоит апоет уамака-
ла иҵару илирикатә фырхаҵа иҩнуҵҟатәи аҭагылазаашьа.

Аԥсны жәлар рышәҟәыҩҩы А. Гогәуа иҿҵәажәарақәа руак 
аҿы, зхы иақәиҭу ажәеинраала ҳлитератураҟны иамоу аԥеиԥш 
далацәажәауа, иазгәеиҭоит: «…хыла сара сгәы иаанагоит, уи, 
егьа аҿиара аиургьы аԥсуа поезиаҿы, иара апоезиатә бызшәа 
ашьҭыхразы, ажәеинраала бжьы аиӷьтәразы, амч аиҳатәразы 
уҳәа, арифматә жәеинраала еснагь аԥхьагылара ахәҭоуп ҳәа» 
(https://sptnkne.ws/CaJy). Ари ахшыҩҵак саргьы садгылаҩуп.

Аизга «Иҵәахыз амаӡа» аҟны иаҳԥылоит поезиатә рҿи-
амҭақәак раҳасабала изгәылымшәаз, апоет рацәак иқәым-
ҿиаз акык-ҩбак ажәеинраалақәа. Ҳазхьаԥшып ҩ-куплетк рыла 
ишьақәгылоу ажәеинраала «Срылаӡыр сымшқәа схалаӡа…»:

Срылаӡыр сымшқәа схалаӡа,
Сыԥшаара дашьҭам аӡәгьы.
Аамҭа, суҳәоит, исараӡа,
Ааԥсара сцәаҩоуп саргьы.

Сиашамзар, угәнаҳа схараҵа,
Схыслоит сҳазырҭра анҭацәгьы:
Иахьанӡа иҵәахыз амаӡа…
Ишымаӡоу иҟаз уаҵәгьы!
(Ҷыҭанаа 2019: 7)

Ацәаҳәақәа хаз-хазы иугозар, акгьы рымҳәо иҟаӡам, 
рифмалагьы ицәгьамкәа ихырҷоуп. Аха аҩымҭа инеизакны 
уахәаԥшыр, рҿиамҭак аҳасабала ашьақәгылараз зда имаҭәам 
– ацәаҳәақәа еиԥызшьуа зеиԥш цәаныррак, гәыцәны иагәыл-
суа хшыҩҵак хадак ыҟамшәа збоит. Ацәалашәара уо уеит, апоет 

ирҿиаратә «ҳазырҭра» иҭоу ахаҿсахьақәа – хаз-хазы ицәгьам-
кәа ишьақәыргылоу ацәаҳәақәеи арифмақәеи – еиҿыбааны 
иҟаҵоуп ҳәа ажәеинраала. Убри аҩыза аҽԥныҳәа рыҭазар 
ауеит ажәеинраалақәа «Ҭыԥкаҿ ингылом аамҭа…», «Х-ажәак 
аниз ауыха», «Ашара саԥылоит гәҭыхада…».

Ибзиоуп, имарҽхәатәуп А. Ҷыҭанаа аԥсабаратә цәырҵрақәа 
(аԥҭақәа, аҵх, ашамҭа уҳәа) поезиатә хаҿсахьақәаны, 
ҿахәҳәагақәаны  рхархәара иҽахьазишәо. Жәпаџьара урҭ 
уамакала иқәҿиоит, апоет иҩнуҵҟатәи адунеи, исахьаркыратә 
лшарақәа аадырԥшуеит, иаҳҳәап: «Ихәарчаруаз амш анеимсо / 
Сгылоуп ажәҩан ахь сыԥшуа»; «Иқәарԥссон, ахәархь ихнафааз 
/ Ацәыцә еиԥшны ихьанҭаӡа»; «Амра кәицуп, амза шәҭыцуп: 
/ Сыцәа ҟьалоит ус сышхәыцуа»; «Аеҵә кәиц агәылшәоит / 
Ажәҩан еиҩшаны»… Аха зны-зынла, хыхь ишысҳәаз еиԥш, 
урҭ хаз-хазоуп акәымзар, жәеинраалак аҟны ианеизакхалак, 
реиԥшьырҭа хьысҳахоит, иагьа символтә еидара ирыҵазаргьы, 
аморал-философиатә хшыҩзцарақәа ҳрыхьдырԥшуазаргьы, 
– хадара зуа идеиатә хшыҩҵакык иқәныҟәо рҿиамҭақәаны 
изыҟалом. Уи зыхҟьо хәҭакахьала – автор ихшыҩҵак аасҭа 
ицәаныррақәа аԥыжәара ахьырго акәхашт. Ус еиԥшқәа раан, 
ажәеинраала ацәаҳәақәа алогикадара рыҵубаауа иҟалоит: 
«Сгәыӷреи сгәырҩеи ансырҿыха, / Иҟьаҟьаӡа сцас идыршон»; 
«Ҳәаак амоуит сыгәҭыха, / Сцәа гәырҩахҽыгак аналашәа»; 
«Аҩархәашьқәа сымҩа дырԥсаауеит, / Урҭ реилкаарагьы аба-
мариоу!»; «Схатәы мҩа алхшьа рҿысҵаауеит / Ацарҭақәа 
рыԥшаара иамароу…».

А. Ҷыҭанаа ирҿиаратә мҩаҿы наҟ-наҟ хшыҩзышьҭра 
аиҭароуп ҳәа сгәы иаанагоит иажәеинраалақәа жанрлеи тема-
тикалеи рырҭбаара. Урҭ ҵакылеи шьҭыбжьгашьалеи еизадацәан 
акәымкәа – еиуеиԥшым ахаҿсахьатә  системақәа рызхьаԥшра. 
Ахаҿы аагара уадаҩуп, иаҳҳәап, М. Лермонтов ипоезиа  зегьы 
инеиԥынкыланы, хырхарҭа мацарак – сахьаркыратә систе-
мак ала ишьақәгыланы, иаҳҳәап, ажәеинраала «Аԥра»  шыҟоу 
еиԥш, асимволтә хаҿсахьақәа аԥыжәара рыманы. Дарбан 
поетзаалак рҿиаратә хырхарҭак, поезиатә жанрк, темак маца-
ра дыхнаԥааны ианыҟала (иагьа илирикатә хшыҩзцарақәа 

ҵоуразаргьы), сгәанала, иажәеинраалақәа, бжьы мацарак 
ахьырхылҵуа иахҟьаны, маҷк игәыԥҵәагахар рылшоит. Уи 
адагьы, хымԥада аҩымҭақәа иахьынӡауала амилаҭтә хаҿра 
рныԥшуа иҟазароуп. Иагьа шәымҳәан, ҳлитература аҭоурых 
аҿы Д. Гәлиа, И. Коӷониа, Б. Шьынқәба, М. Лашәриа, Т. Аџьба, 
В. Амаршьан, Р. Смыр… – иреиҳаӡоу поетцәаны излаанхо зегь 
раԥхьаӡагьы – рырҿиамҭақәа аԥсуа милаҭ рхаҿра, рыԥсабара, 
«ажәлар рдоуҳатә культура аҟазшьа хадақәа зегьы – дара 
милаҭны иҟазҵо рдунеихәаԥшышьа, рхаҵара, рыуаҩра, 
рыцәгьа-рыбзиа, рынхашьа-рынҵышьа» (Аҵнариа 1987а) 
инарҵауланы иахьаадырԥшуа, насгьы хкырацәала еибарку 
ауаатәыҩса рыԥсҭазаара иацу агәеизҳарақәеи аҟыбаӡыбеи 
мҽхакыҭбаала иахьырныԥшуа азоуп.

Араҟа иааинырслашәа иҟасҵаз азгәаҭарақәеи азеиӷьашьа-
рақәеи хшыҩзышьҭра шырзыутәугьы, уеизгьы-уеизгьы урҭ 
ракәым ихадоу. Зегь реиҳа ихадоу,  ҳагьзеигәырӷьаша: ашәҟә 
хәыҷы «Иҵәахыз амаӡа» аартра қәашьс иҳазҭаз арԥыс Аинар 
Ҷыҭанаа – «зхәыцра ӡы цқьа цаҳәцаҳәо» иҟоу поет лирикуп. 
Иааҳакәыршан иҟоу, ԥшӡара згым ари адунеи иара ибоит 
ихатәы блала, ихатәхәшьарагьы ақәиҵоит. Ари – абаҩхатәра 
лаша аҟазшьаҷыдарақәа иреиуоуп. Абаҩхатәра – Анцәа им  
ҭоуп, меигӡарахда есымша иауҳауахуа. Убри аҟнытә, уи 
иахӡыӡаатәуп, имҩақәҵатәуп, ирманшәалатәуп. Хықәкыс исы-
мазгьы убри акәын, исзеиҿкаазар ишахәҭоу.

Иахьазы азԥхьагәаҭара мариам А. Ҷыҭанаа инапы злаку 
аусқәа – ажурналистикеи апоезиеи – рахьынтә аԥыжәара зго, 
ма аҩ-еидарак еидбало дцалоу, мамзаргьы, урҭ зынӡа иааныжь-
ны, даҽа жанрқәак рахь дымҩахыҵуоу (иаҳҳәап, апрозеи адра-
матургиеи). Амала, аҭоурых ала идыруп акы: ажурналистра-
лоуп ишалагаз арҿиара ус Ернест Хемингуеи, Габриель Маркес, 
Фазиль Искандер, Валентин Распутин, Александр Вампилов – 
уҳәа адунеитә литература аклассикцәа аӡәырҩы.

Аҩада иаасҳәаз зегьы еихшьалауа, ҩаԥхьа инаҵшьны иаз-
гәасҭоит: А. Ҷыҭанаа иԥҟоу ажәа иныруеит, идунеи ҭбаауп, апо-
езиатә сахьажәа аԥҵараҿы иааирԥшуеит ахатә ҷыдарақәа. 
Ашәҟәы «Иҵәахыз амаӡа», хымԥада, агәыӷра ду узҭо раԥхьатәи 



шьаҿоуп апоет қәыԥш изы. Уи иагәылоуп инарҵаулан узырхәы-
цша, ҵакылеи шьҭыбжьгашьалеи агәахәа узҭаша ажәеинраала 
шьахәқәа. Ус анакәха, аԥсуа поезиахь имҩахыҵра шьапымш-
хааит, арҿиаратә ԥеиԥш ду иазҳәахааит!

2020



78

ТАИФ АЏЬБА ИРҾИАРАТӘ НАПКЫМҬАЗЫ ЗГӘАҬАРАҚӘАК
(Ажәеинраала «Аԥсуара» ашьаҭала)

Дарбан шәҟәыҩҩзаалак идунеи аниԥсхлак, иҭҵааҩцәа 
рҿаԥхьа зҵаара хаданы иқәгылоит ирҿиарамҩа шьаҿа-
шьаҿала азхьаԥшра, дыҟанаҵ ааԥсара здиҵаз ирҿиаратә 
ҭынха зегьы қәнагала аҭыԥ ақәҵара: акьыԥхь зымбац 
иҩымҭақәа зегьы џьарак реизакра, ирҿиамҭақәа хаҭахаҭала 
рыхцәажәара. Анаҩсан урҭ академиа ҳасабла аҭыжьра разыр-
хиара, убриаан акырынтә акьыԥхь збахьоу иҩымҭақәа рахьтә, 
еиуеиԥшым аҭыжьымҭақәа реиҿыбаарала, иаҳа зыгәра гатәу, 
ҭҵаарадырралагь хьаҳәаԥаҳәа змам авариант – аканонтә текст 
ҳәа изышьҭоу – аԥхьаҩ идгалара.

Ари азҵаара ус унадыххылан мариала иузалыршо 
алитератураҭҵаара-текстологиатә уснагӡатәқәа иреиуам1. 
Уи азы иаҭахуп, еилкаау усуп, аамҭа рацәа инаваргыланы, 
гәцаракрала, насгьы ииашоу ҭҵаарадырратә методологиа-
ла аԥсҭынха азныҟәара – арҿиаҩы инапҩымҭақәа уеизгьы-
уеизгьы хрыжь-хрыжь, инҭырҷҷааны аус рыдулара, иахәҭоу 
мҽхакыҭбаалатәи анализ рахыжьра. Иара убас, хымԥада, 
иалыршатәуп идууз, имаҷсаҷыз изаҟаразаалак ашәҟәыҩҩы 
изку алитература – агәалашәарақәа, алитературатә-
критикатә статиақәа, арецензиақәа, асалам шәҟәқәа уҳәа – 
ргәыгәҭамыжьра, урҭ шьақәыргыланы, аҭҵаарадырразы уас-
хырра руа, наҟ-наҟ аҭҵааҩцәеи аԥхьаҩцәеи ирбо-ираҳауа 
аҟаҵара2.

1 Шәахәаԥш ари азҵаара хьаас икны Аԥсны жәлар рпоет, 
алитератураҭҵааҩ Мушьни Лашәриа 50 шықәса раԥхьа «Иабаҟоу 
ҳашәҟәыҩҩцәа рнапҩымҭақәа?» захьӡу истатиаҿы ииҩуаз: «Иа-
хьа уажәыраанӡа аԥсуа литература аҩнуҵҟа иҟаҵоу зынӡа имаҷуп 
ашәҟәыҩҩцәа рнапҩымҭақәа реидкыларазы, зыԥшаара алшараны иҟоу 
аматериалқәа рыԥшааразы. Аԥсуа литератураҿы ирацәоуп зыхҩылаа 
акәым, зоригинал ыӡхьоу асахьаркыратә ҩымҭақәеи аиҭагақәеи 
рхыԥхьаӡара» (Лашәриа 1973: 177). Аха, рыцҳарас иҟалаз, ари апро-
блема иахьагьы ишахәҭоу еиԥш ӡбашьа амоуӡакәа иҵарны ишықәгылац 
иқәгылоуп. 

2 Аԥсуа литератураҭҵаара абри ахырхарҭаҿы иҟанаҵахьоу ашьаҿақәа 
санрызхәыцуа, схаҿы иааиуеит анаҩстәи аусумҭақәа: Хә. С. Бӷажәба 
– «С. Ҷанба ипоема “Ашьха ҭыԥҳа” аус шадиулоз)» (Бӷажәба 1960: 

Сызлацәажәо азҵаара инамаданы, даара азҿлымҳара 
аманы избоит Аԥсны Аџьынџьтәылатә еибашьраан (1992–
1993 шш.) аӷацәа залымдарала зыжәлар ирыԥдырхаз ина-
лукааша аԥсуа поет Таиф Аџьба макьана қәнагала зҭыԥ 
иқәҵам исахьаркыратә ҭынхажәа. Ҵабыргуп, иахьазы апоет 
ирҿиамҭақәа зегьы шамахамзар хаз шәыҟәқәаны иҭыжьуп, 
мамзаргьы апериодикатә кьыԥхь ианылахьеит. Аха ус шакәугьы, 
иҳәамзар ауам, иҩымҭақәа (апоезиа акәзааит, апроза акәзааит, 
апублицистика акәзааит) рырҿиаратә ҭоурых («рбиографиа») 
макьана иахьынӡахәҭоу ишҭҵаам. Ари амҩаҿы зегь раԥхьаӡа 
иуснагӡатә хаданы иқәгыло – апоет инапҩымҭақәеи1 иҭыҵхьоу 
ирҿиамҭақәеи, хыхь ишазгәасҭаз еиԥш, хәыц-хәыц еиҿыбаауа, 
атекстологиатә анализ рахыжьра, урҭ ирымоу аивгарақәа (уи 
аҩыза атекстқәа хымԥада иҟоуп) цәырганы, иахәҭоу ахҳәааи 
алкаақәеи рзыҟаҵара…

1975 шықәса, ԥхынҷкәынымза 24 рзы Т. Аџьба иҩит ажәе-
инраала «Аԥсуара». Ажәеинраала акьыԥхь шабаҵәҟьаз (Аџьба 
1977: 68–69) еицырдыруа иҟалеит, акомпозитор Асҭамыр 
Ҷкотуа уи иалихыз ашәа замана акәзаргьы, ажәлар ирылаҵәеит 
(амузыкатә ԥҵамҭа шьахәла анагӡара лыхьӡ адҳәалоуп Аԥсны 
жәлар рартист Лиудмила Гумԥҳа). Аҩымҭаҿ, ахьӡ ишаҳәо еиԥш, 

92–95), «Ибжьаӡны иҟаз ҩымҭақәак» (Бӷажәба 1977: 211–215), А. А. 
Аншба – «Аԥсуа текстологиа азҵаара иазкны гәаанагарақәак (Д. Гәлиа 
ипрозатә ҩымҭақәа рҭыжьра аҭоурых иадҳәаланы)» (Аншба 1977: 
80–83), У. Ш. Аҩӡба – «Гәлиаҭҵаара: иҟаҵоуи иҟаҵами» (Аҩӡба 2009: 
80–94), «Ҳазлиаази ҳԥеиԥши еиԥымҟьарц азы» (Аҩӡба 2009: 95–134), 
«Д. И. Гәлиа иеизга “Ажәеинраалақәеи ахьӡыртәрақәеи” еиуеиԥшым 
аредакциақәа ртекстологиатә анализ» (Аҩӡба 2014: 405–411) уҳәа убас 
акык-ҩбак.

1 Т. Аџьба иархив аҿы ишьҭоу инапылаҩыратә материалқәа ржанртә еила-
заашьа еиуеиԥшым, еиуеиԥшым дара рҭагылазаашьагьы (ирацәамзаргьы, 
иаҳԥылоит иҵәаӷәоу ма аколлиграфиатә уадаҩрақәа узцәырызго ажәақәеи, 
ацәаҳәақәеи, уимоу, астрофақәеи). Ара иҟоуп ажәеинраалақәа, апоемақәа, 
ахәыҷқәа ирызку арҿиамҭақәа (ажәеинраалақәеи алакә-поемақәеи), 
ажәабжьқәа, алитература-критикатә статиақәеи арецензиақәеи, асалам 
шәҟәқәеи. Урҭ иахьазы цәгьамбзиам ажанр-хронологиатә принцип ала 
еилырганы иҟасҵеит, аринахыс Аҳәынҭқарратә архив (ма даҽа иҷыдоу 
рхивк) аҟны ашьҭаҵара рқәашьхозар, уи аусзуҩцәеи, иара ус аҭҵааҩцәеи 
иахьынӡауа иарманшәалартә еиԥш. Имӡакәа исҳәоит, уи даарак исзыма-
риамыз, зхатә уадаҩрақәа змаз атекстологиатә уснагӡатәқәа ишреиуаз. 

аԥсуа менталитет хаҿырбагас иамоу, ажәлар рдоуҳа агәыцә 
хада – аԥсуа леишәа – атәоуп лацәажәарҭас ишьҭыху. Ари атема 
сахьаркыра-поезиатә бызшәала апоет акырынтә дазааҭгылеит 
ирҿиарамҩа еиуеиԥшым аамҭақәа раан, убрахь иаҵанакуеит, 
иаҳҳәап, ажәеинраалақәа «Уааи сыҩныҟа», «Аҭаца», «Џьит», 
«Чаҟәа-чаҟәа», «Амӡырха», «Аԥсраҿы», «Аԥсуашәа» уб. егь. Арҭ 
еиқәысыԥхьаӡаз аҩымҭақәа рҟны аԥсуара иаҳа иконкреттәу 
амахәҭақәа дрыхцәажәоит апоет: аԥсуаа рҿы асас идкылара 
иадҳәалоу акәамаҵамақәа ирзааҭгылоуп ажәеинраала «Уааи 
сыҩныҟа» аҿы; аԥсуа нхаҩы ибзазаратә культура иадҳәалоу, 
зхатә милаҭтә ҷыдарақәа змоу иашҭа-игәараҭа иазкуп ажәе-
инраала «Амӡырха»; аҭаацәара  алалара иахьԥшу ҳмилаҭтә 
қьабз аныԥшуеит ажәеинраала «Аҭаца1; амилаҭтә хәыҷы 
хәмаррақәа рахь ҳхьадырԥшуеит ажәеинраалақәа «Џьит», 
«Чаҟәа-чаҟәа»; аԥсуаа рыԥсыжратә қьабзқәа ирыҵкару аҵас 
– ақәра ду нызҵыз абырг имҵәыуара – цәыргоуп «Аԥсраҿы» 
захьӡу ажәеинраалаҟны. Аҩымҭақәа рхаҿрала Т. Аџьба даабо-
ит ԥсыуа милаҭ поетны, уаҟа аԥсуаа рдоуҳа, рменталитет аҷы-
дарақәа ҳәаақәҵоуп еиуеиԥшым аҿырԥштәқәа рыла, насгьы 
урҭ ирыҵоу аҟазшьақәа ҳаргәылахаланы. Ус анакәха, арҭ 
аҩымҭақәа ирхоуп иконкреттәу, иҷыдоу ацәаҩа. Аха Т. Аџьба 
имоуп зыӡбахә ҳамоу ажәеинраалақәа «рцикл» еихызшьа-
лауа, ус уҳәар ауазар, иаҳа аобстракттә ҟазшьа змоу, аԥсуа-
ра ахықәкы хада («Уа ҳаԥсуара, ҳашьҭра мыӡуа, / Иахьынӡауа 
ҳажәла шьҭыҵуа»; «Уа радари, ҳҵеира иацло, / Уа ҳшәарҭамхо 
ԥашәла-дацла»2) аазырԥшуа аҩымҭақәагьы. Убарҭ иреиуоуп 
афилософиатә цәаҩа зхьыршоу аграждантә жәеинраалақәа 
«Аԥсуара» («Аԥсуара иаҵоу рацәоуп…»), «Аԥсуашәа» («Уа рада-
ри, рада гәышьа…»), «Ауаа рныҳәаҿа» («Гәыбӷан сырҭааит уи 
азыҳәан…»), «Ҳаиҳа зымчу» («Ҳаиҳа зымчу рылԥха ҳамаз...»)3. 

1  Арахь иаҵанакуеит ахәыҷқәа ирызку, аромантикатә цәаҩа 
зыҟәнышьшьы иҟоу, «Аҭаца» захьӡу даҽа жәеинраалакгьы (Аџьба 2019: 
565–566).

2  Абрааи анаҩсани аԥхьаҩ иԥыло акурсивқәа зегьы астатиа аԥызҵаз 
итәуп.

3 Уаҩы иџьеишьаша, аҵыхәтәантәи ажәеинраалақәа хԥа аԥҵоуп 
ныҳәаҿақәак раҳасабала, иагьззынархоу – аԥсуаа зегь зымчу, зегьы 
ирхылаԥшхәу иакәны мыцхәы зыгәра рго, иагьзымҵаныҳәо Анцәа иоуп. 

Уажәазы  сазааҭгылоит урҭ рахьтә зегь раԥхьа иаԥиҵаз, 
ԥҵаншьҭахьгьы апоет акырынтә аус здиулоз, ипоезиатә напҟа-
зара аҷыдарақәак зныԥшуа аҩымҭа  «Аԥсуара».

Аҩымҭа раԥхьаӡакәны ианылеит ашәҟәы «Сара сҭынчра» 
(Аџьба 1977: 68–69), анаҩсан ирҽеины еиҭакьыԥхьын аиз-
га «Аныҳәаԥхьыӡ» (Аџьба 1989: 139–140) аҟны. Иааҳгап 
раԥхьаӡатәи акьыԥхьымҭа атекст:

Аԥсуара иаҵоу рацәоуп,
Иҭамбаӡо, имхәашьуа ӡыхьуп.
Аԥсуара – иреиӷьу ажәоуп!
Аԥсуара сацуп, исыцуп.

Аԥсуара сҵоит есқьынгьы –
Амаҵ қәнагала изуларцаз!
Аԥсуара рҵароуп зегьы –
Аԥсҭазаара шәҭышха иҟаларцаз!

Дызбоит, иара итәала, акгьы згым,
Дҭәы-дыԥха, дԥагьа зегь рыла,
Ԥынгылакгьы хьаас изкым...
Са саԥсуара сымоуп ԥынгылас!

Сыԥсҭазаара еижьагоуп, имцуп –
Саԥсуара анаваха адәныҟа.
Аԥсуара зцым – зегь ҭацәуп,
Аԥсуара аныҟам – егьыҟам.

Дызбоит, иҽазикуеит аӡәгьы,
Ҽырбагас са саԥсуара шьҭихырц.
Ашҳам иҿыҵуеит ҽаӡәгьы,
Са саԥсуара адгьыл ианихырц.

Аԥсуара ахыҵәон ҳдунеи –
Аныҟәгара ус имариазар.
Аԥсуара анырхуан, аиеи –
Аныхраҵәҟьа ус имариазар.

Са саԥсуара дамам еилых –
Даҭырқәаз, дшәамахьыз, дауриаз…
Са саԥсуара дамоуп дышьҭых –
Аҩыза, аиаша, ақьиа.

Дҩагылт аӡәгьы, абан, иҿыхәхәо,
Аԥсуара аныҳәаҿа ижәырцаз...
Уаагыл, ацәаԥҽыга, убӷаӷо!..
Дышԥаҟалоишь аԥсуара зцәыӡыз!

Аԥсуара мчыҵәҟьоуп акыргьы,
Изакәыҵәҟьоугьы здырхьада ҽеила?..
Уцәымзақәа рызынтәык ԥсыргьы –
Аԥсуара уарӡуам, унеила!

Адунеи иагьа хкыла еилыӷраауп,
Исԥеиԥшхаша сеидроу саргьы?
Аԥсуара – аҵыхәтәантәи сгәыӷроуп,
Ианыҟаӡам гәыӷрак џьаргьы.

«Аԥсуара» акьыԥхьымҭақәа рыҩбагь реиҿырԥшрахь 
сыиасаанӡа, ирымоу аивыгарақәа азгәасҭаанӡа, ҳазхьаԥшып 
автор ақьаадаҿтәи инапҩымҭаҵәҟьа (автограф). Убри 
ҳацырхырааны, хрыжь-хрыжь ишьақәҳаргылап ажәеинраала 
аԥҵара аҭоурых, уи зхысыз аетапқәа зегьы аки-аки 
еишьҭаргыланы; иазгәаҳҭап аҩымҭа аредакциақәа дасу 
рхаҭашьа зеиԥшроу – дасу шаҟа строфа рыла ишьақәгылоу, 
урҭ рахьтә зҽызыԥсахыз ма иалшәаз ацәаҳәақәа, еиҳа 
игәылшәаз иарбан варианту уҳәа убас атекстологиатә 
зҵаатәқәа жәпакы.

Саԥыҩланы иазгәасҭоит, Т. Аџьба ирҿиамҭақәа зегьы 
шамахамзар зхышәараҵышәара (зформат) А4 иҟаз ақьаад 
аҿы ишиҩуаз, «Аԥсуара» акәзаргьы – убасҵәҟьа. Апоет 
инапҩымҭақәа раӷьырак излаҳдырбо ала, ихы-игәаҿы иааиз 
поезиатә хшыҩҵакык ма хаҿсахьак, рацәак дадымхалакәа 

игәылиршәон – рҿиамҭаны ишышьақәгылара ишьақәиргылон 
(уахь иаласҵом апоемақәа). Ҵоуп, уи аамышьҭахь иҩымҭа 
дазыгьежьны, арҽеирақәа аналеигалоз ыҟан.

«Аԥсуара» анапылаҩыратәи атекстқәа ҩ-редакциакны 
ицәыргоуп (руак – «аиқәаҵәа», егьи – «ашкәакәа»), иагьышьҭоуп, 
ҳәараҭахума, изаԥҵамҭоу ихатә архив аҿы: аҩбагь мышкы ахы-
аҵыхәала иҩуп ҳәа агәаанагара сымоуп, избанда ақьаадқәа 
рыҩбагь рҿы хыхь, арӷьарахьтәи аган аҟны, иар боуп арыцхә 
«24.12.75». Анапылаҩыратәи атекстқәа рыҩбагьы иры моуп 
аҩымҭа аҵыхәтәантәи авариант (Аџьба 1989: 139–140) 
иазынхаз ахьӡ – «Аԥсуара». Амала ҩба-ҩба даҟьа ицо урҭ 
анапҩымҭақәа рыҩбагьы ртекстқәа реиҿырԥшра иаҳнарбоит, 
аивыгарақәа маҷымкәа ишрымоу. Аԥхьа иҩуп ҳәа сгәы зызҩо 
авариант («аиқәаҵәа») шьақәгылоуп жәа-строфак рыла, урҭ 
рахьтә III астрофа рефрен ҳасабла аҩымҭа анҵәамҭаҿгьы 
ицәырҵуеит:

Аԥсҭазаара еижьагоуп, имцуп,
Аԥсуара анаваха адәныҟа.
Аԥсуара зцым – зегь ҭацәуп,
Аԥсуара аныҟам – егьыҟам.

Анапҩымҭа аҩбатәи – сара стәала ихыркәшоу – авариант 
анҵәамҭаҟны ари астрофа аабом –  иамхуп, насгьы актәии 
аҩбатәии ацәаҳәақәа рҿы аԥхьа игылоу ҩ-жәак ирыцлеит 
ахаҿырбагақәа: «Сыԥсҭазаара…», «Саԥсуара…». Ҳазхьаԥшып 
анапҩымҭа I авариант («аиқәаҵәа») I астрофа:

Аԥсуара иаҵоу рацәоуп,
Иҭамбаӡо, имхәашьуа ӡыхьуп.
Гәадурас исымоу иароуп,
Сахьнеилакгьы – саԥсуара сыцуп.

Ари астрофа узаҿамԥо еиҿырцаауп ҵакылеиԥш, ритми-
катә шьҭыбжьгашьалагьы. Аха автор ахԥатәии аԥшьбатәии 
ацәаҳәақәа рацәак игәы рызҭамзар акәхарын, изыхҟьазаа-

лакгьы, инапҩымҭа II авариант («ашкәакәа») аҟны иҵәаӷәоит: 
«Гәадурас исымоу иароуп»  (?) иԥсахуеит «Аԥсуара – иреиӷьу 
ажәоуп» ала, «Сахьнеилакгьы саԥсуара сыцуп» ахаҭыԥан азна-
каз иҩуеит «Уи еиднакылоит зегьы-зегь». Аха ари ацәаҳәа 
ҵакыла ишыманшәалоугьы, рифмара ахьазымуаз иахҟьаны, 
анаҩсан иԥсахуеит «Аԥсуара еилызкаауа изыҳәан» ала: «Аԥсуара 
иаҵоу рацәоуп, / Иҭамбаӡо, имхәашьуа ӡыхьуп. / Аԥсуара – иреиӷьу 
ажәоуп, / Аԥсуара еилызкаауа изыҳәан».

Аԥшьбатәи ацәаҳәа, ишаабо ала, шәагазагала аҩбатәи 
иаҟароуп, аха иабаҟоу уигь рифмала аҩбатәи ацәаҳәа 
иақәшәом. Убри азоуп хымԥада анаҩсан автор, ажәеицааира 
«еилызкаауа изыҳәан» ҵәаӷәаны, иԥсахуеит «сацуп, исыцуп» 
ала:

Ажәеинраала «Аԥсуара» анапылаҩыра I авариант ахәҭак

Анапҩымҭа II авариант:
Аԥсуара иаҵоу рацәоуп,
Иҭамбаӡо, имхәашьуа ӡыхьуп.
Аԥсуара – иреиӷьу ажәоуп,
Аԥсуара сацуп, исыцуп.

Ажәеинраала «Аԥсуара» анапылаҩыра II авариант ахәҭак

Ажәеинраала аԥшь-цәаҳәак хшыҩҵаклагьы ритмикалагьы 
уаҳа назҭахым поезиатә цәаҳәақәаны игәылшәеит уҳәаратәы 
иҟоуп.

Анапҩымҭа абри II авариант аҩбатәи адаҟьаҿы, ақьаад ава-
рахь, ҵаҟашәа, иануп аҵәаӷәа рыхьшьны, уаанӡа иаҳԥымлацыз, 
зынӡа  иҿыцу строфак:

Аԥсуара сҵоит есқьынгьы –
Амаҵ қәнагала изуларцаз!

Аԥсуара рҵааит зегьы –
Аԥсҭазаара шәҭышха иҿиаларцаз.

Апоет изиҵәаӷәазеи ҳәа азҵаара цәырҵуазар, сгәанала, 
маҷк ихжәацәаны адҵаратә формала иҳәазар ҟалап ахԥатәии 
аԥшьбатәии ацәаҳәақәа: «Аԥсуара рҵааит зегьы – Аԥсҭазаара 
шәҭышха иҿиаларцаз».

Уаҩы иџьеишьаргьы, абри иҵәаӷәоу ԥшь-цәаҳәак, наҟ-
наҟ ажәеинраала акьыԥхьраан (Аџьба 1977: 68–69), автор 
иаанижьуеит II астрофаҿы аҭыԥ азылхны (акызаҵәык, 
ацәаҳәа «Аԥсуара рҵааит зегьы», излаабо ала, ишшапацәаны 
иҳәоуп аҟнытә, «рҵааит» иԥсахит «рҵароуп» ала; ажәа 
«ҿиаларцаз» аҭыԥан иргылоит еиҳа иманшәалоу, иконкреттәу 
ажәа «иҟаларцаз»)1. Ажәакала, аҩымҭа шышьақәгылара 
ишьақәгылт ҿыгҳарыла жәа-куплет иҟаны, усоуп аԥхьаҩ иши-
баз раԥхьаӡакәны аизга «Сара сҭынчра» аҟны, амала хьӡы 
амҭаӡакәа.

Иҳарҳәозеи апоезиатә рҿиамҭа ахаҿра акырынтә аиҭакра 
иазҳәоу абарҭ афактқәа?

Аҭак ҳанаҭоит Т. Аџьба илитература-критикатә статиақәа 
руакаҿ ицәыриго ахшыҩҵак: «Аԥхьаҩ есқьынгьы дыззыԥшу 
ахырҭәага икылху апоезиа ауп, апоетгьы убри дырны 
иҭакԥхықәра лаимырҟәуазароуп, ихы аџьа аирбозароуп, 
мап анакәха, аԥхьаҩ игәы хьшәашәар ҟалоит. Ҳҩымҭақәа 
ишьақәдырӷәӷәозароуп ҳбызшәа амч, аԥшӡара, абеиара…» 
(Аџьба 2019: 353–354).

Ажәеинраала «Аԥсуара» аус адулара исҳәаз аҟны акәаԥ 
ргыламхеит. Уаҩ дзызҿлымҳахаша арҿиаратә «хҭысқәа» 
ақәашьхеит аҩымҭа уи анаҩсангьы.

1989 шықәсазы Т. Аџьба 50 шықәса ихыҵра аиубилеи 
аҳаҭыраз иҭыҵит иреиӷьу ирҿиамҭақәа еидызкылаз аизга жыцә 
«Аныҳәаԥхьыӡ». Уи иагәылалеит иҩымҭа ҿыцқәа реиԥш, уаанӡа 
ишәҟәқәа ирнылахьаз илыԥшааху егьырҭ иажәеинраалақәагьы. 

1 Амала, аҩымҭа ихыркәшоу аҵыхәтәантәи авариант аҟны (Аџьба 1989: 
139–140) зыӡбахә сымоу ԥшь-цәаҳәак автор мап рцәикуеит, ииашан-
гьы иҟаиҵоит сгәанала, избанда, ҳәашьалеи сахьаркыралеи урҭ рацәак 
узеилаҳауа поезиатә жәеиқәыршәарақәам.

Ҳәарас иаҭахузеи, аԥхьаҩ иҿаԥхьа зҭакԥхықәра ҳаракыз апо-
ет ԥасатәи, иҵегь данҿазтәи иҩымҭақәа реиҭакьыԥхьраан 
ҩаԥхьа аредакциа иахижьуеит. Уи ус шакәу убарҭахоит 
иусуратә уадаҟны ишьҭоу, 1989 шықәсанӡа иҭыҵыз ишәҟәқәа 
(«Ажәеинраалақәа», «Амши аҵхи», «Амш ианацло», «Сара 
сҭынчра», «Амҩа иқәу», «Уахынлатәи ашәҭ») еихырԥхьо 
уҿааухар. Иҭыҵхьоу ишәҟәқәа зегьы ҿыцымҭала илаԥш рыхго, 
аиҭаҭыжьра иаԥсоуп ҳәа игәы ззанагоз иҩымҭақәа «иацу» (+) 
адырга рываиргылеит, рацәак иалаҟам ҳәа ииԥхьаӡоз – «иагу» 
(–). Еилкаау усуп, убарҭ иаԥсоуп ҳәа ииԥхьаӡаз аҩымҭақәа 
роуп аредакциа ҿыц иахижьызгьы. Ҳәараҭахума, ажәеинраала 
«Аԥсуарагьы» аредакциа азухеит – автор еиҭеикыз, ирҿыцыз 
ацәаҳәақәа маҷым, уимоу, иҟоуп ҿыц иалеигалаз астрофагьы. 
Аха уи салацәажәаанӡа, иазгәасҭаша убриоуп, апоет иусуратә 
уадаҟны дызқәыҩуаз астол аҿы ишысԥыхьашәаз, арҽеирақәа 
згәылеигалаз ишәҟәы «Сара сҭынчра». Уаҟа автор ҳзыхцәажәо 
иажәеинраала (68–69-тәи адаҟьақәа рҿы) иадҟаиҵалаз 
аредакциатә усура иалҵшәаны, аҩымҭа кьаҿхеит – иаанахәеит 
астрофақәа быжьба. Ҵабыргуп, наҟ-наҟ апоет ари авар иант 
амҩа аимҭеит – ишәҟә ҿыц иагәылеимҵеит, аха усгьы, уи 
азхьаԥшра иаԥсоуп, избанда иаԥызҵаз ирҿиаратә напкымҭа, 
иҟазаратә усура аганқәак ҳаргәыланарԥшуеит.  «Сара сҭынчра» 
аҟны иҟаҵоу арҽеирақәа ирылҵшәаны, аҩымҭа «Аԥсуара» 
иамххеит I, II  астрофақәа. Уаанӡа иаадыруаз I астрофа ахаҭыԥан 
ицәырҵит зынӡа иҿыцу («Аԥсуара иаҵоу рацәоуп» аламҵакәа), 
маҷк ишшапацәаны иҳәоуп ззуҳәара (иаҳҳәап, «Хыхьынтә  – 
Анцәа имчала – ишоуп», «Адлаԥсагь иҟам уаҩра») ацәаҳәақәа:

Хыхьынтә  – Анцәа имчала – ишоуп,
Аԥсуа дгьыл иацшоуп иара.
Аԥсуара иаҵоу рацәоуп,
Адлаԥсагь иҟам уаҩра.

Уи адагьы, IV астрофа актәии аҩбатәии ацәаҳәақәа рҿы 
ҩ-ажәак уаанӡа ирымаз ахаҿырбагақәа («Сыԥсҭазаара…», 
«Саԥсуара…»), мап рыцәкны, апоет, изыхҟьазаалакгьы, дазы-

гьежьуеит аԥхьаӡатәи авариант: «Аԥсҭазаара…», «Аԥсуара…». 
Мап ацәкуп аҩымҭа VII астрофеи («Са саԥсуара дамам еи-
лых – / Даҭырқәаз, дшәамахьыз, дауриаз… / Са саԥсуара дамо-
уп дышьҭых – / Аҩыза, аиаша, ақьиа»), излахыркәшаз ԥшь-
цәаҳәаки («Адунеи иагьа хкыла еилыӷроуп, / Исԥеиԥшхаша сеи-
дроу саргьы? / Аԥсуара – аҵыхәтәантәи сгәыӷроуп, / Ианыҟаӡам 
гәыӷрак џьаргьы»).

Абасала, аҩымҭа хыркәшахеит уаанӡа иаҳԥымлацыз – знота 
ҳараку, ааԥхьара зцу астрофала:

Аԥсуара мчыҵәҟьоуп акыргьы,
Изакәыҵәҟьоугьы здырхьада ҽеила?..
Уцәымзақәа рызынтәык ԥсыргьы –
Аԥсуара уарӡуам, унеила!
(Аџьба 1999: 101)

Инеизакны уахәаԥшуазар, аҩымҭа абри авариант ҟәнушьо 
ишыҟамгьы, сгәанала, аԥхьатәи аҟара инагам1. Аха убри 
аамҭазгьы иџьоумшьарц залшом ажәақәа рыӡмыжьра иала-
жьыз апоет уи иақәирӡыз адоуҳамч, арҿиаратә енергиа ду. Зны-
зынла аилкаара уадаҩуп аҩымҭа иадгалоу иҿыцу ацәаҳәақәеи 
ажәеицааирақәеи  ралагалара логикас иаҵоу. Урҭ арҿыцрақәа 
ажәеинраала аиӷьтәра ауп хымԥада хықәкыс ирымоу, аха дара 
знапы иҵыҵыз аҟаза, «арҿиаратә шоура» дамҽхакны дана-
моу аамҭазы,  изгәамҭозар акәхап азнаказ «рхаҭабзиара», 
рыг-рыбза. Ус аабоит аӡәырҩы апоетцәа рырҿиарамҩаҿгьы. 
Аурыс поезиа агени А. Пушкин инапҩымҭақәа рыҭҵааҩ ду 
Сергеи Бонди, апоет инапҩымҭақәа ирзааицо, ипоезиатә текст 
акырынтә иахҭысуа арҽеирақәа џьашьахәыс икны, иҩуеит:  
«...мы не всегда можем понять мотивы всех изменений текста, 
всей этой не только созидательной, но и беспощадно-разру-
шительной работы поэта, уничтожавшего в процессе создания 
прекраснейшие, с нашей точки зрения, места – отдельные сло-

1 Сахьынӡаиашаз сыздыруам, аха сара еиқәсыршәаз, 1999 шықәсазы 
ҩ-томкны иҭыҵыз Т. Аџьба иҩымҭақәа рҟны «Аԥсуара» абри авариант ауп 
иагәыласҵаз (Аџьба 1999: 100–101).

ва, стихи и даже целые большие куски» (Бонди 1978: 16).
Уажәшьҭа ҳазхьаԥшып Т. Аџьба иԥсы анҭаз, хаҭала ҩаԥхьа 

инапы иҵганы, аиубилеитә ҭыжьымҭа «Аныҳәаԥхьыӡ»  иагәы-
леиҵаз «Аԥсуара» аҵыхәтәантәи авариант (Аџьба 1989: 
139–140). «Аԥсуара» аус адулара аепопеиа абраҟа аҵыхәа 
ԥҵәахеит, амала уигь арҽеирақәа ахҭнагеит.

Иарбан рҽеирақәоу урҭ?
Уи азы еиҿҳарԥшыр акәхоит «Аԥсуара» ашәҟәқәа 

«Сара сҭынчра» ианылази «Аныҳәаԥхьыӡ» иагәы ла лази. 
Аҵыхәтәантәи авариант акьыԥхьраан автор ҩаԥхьа аус ади-
улеит аҩымҭа I астрофа: актәи ацәаҳәа  («Аԥсуара иаҵоу рацәо-
уп») шыҟаз иаанижьит, егьырҭ иашьҭанеиуа рҵакыхаҭаҵәҟьа 
уеизгьы-уеизгьы дацрамскәа, рҳәашьҭыбжь иԥсахит:

Аԥсуара иаҵоу рацәоуп,
Ӡыхьуп – изқәым ҭабара,
Уаҩроуп уи, разҟуп, лахьынҵоуп,
Инкажьны узаԥырҵуам џьара.
(Аџьба 1989: 139)

Уаанӡатәи атекстқәа руак аҟны (Аџьба 1999: 100–101) 
ишаабахьаз еиԥш, араагьы аҩымҭа хыркәшахеит знота ҳараку, 
ааԥхьара зцу астрофала:

Иаҵаӡхьоу даара ирацәоуп,
Алеишәақәа цәгьоуп аҭоурых.
Аԥсуара – шьала икәабоуп,
Иааира бираҟуп – ишьҭых!
(Аџьба 1989: 140)

Имашәырума, нас, аҩымҭа абас еиԥш иахьхыркәшахаз? 
Сгәанала, имашәырымзар ҟалап.

Иаҳхаҳмыршҭып апоет даныҩуаз, асовет ҳәынҭқарра аха-
ан, закә аамҭаз иҟаз ацензура аганахьала. Уи алаԥш ҵар рхын 
иааҭыҵуаз ашәҟәқәа зегьы, аидеологиатә «малыр» (аԥсадгьыл 
ахақәиҭра, ажәлар рхьыԥшымра, амилаҭ рызҵаара азықәԥа-

ра уҳәа) акьыԥхь ашҟа анамышьҭра хықәкыс иҟаҵаны1. Абри 
аҩыза аҭагылазаашьа аан, зегь акоуп Т. Аџьба иҽазишәоит 
хынҭаҩынҭара згымыз Аԥсны ауаажәларра-политикатә ԥсҭа-
заара иҭаҳәҳәоу сахьаркыратә стильла («маӡа» бызшәала) 
аарԥшра. Иҟаз ацензуратә џьамыӷәа иахҟьаны, апоет дазхьаԥ-
шуеит хәашьра злам ихәыцрақәеи ицәанырра ҿыхақәеи зла-
цәыригашаз асахьаркыра-стильтә цхыраагӡа – Езоп иажәаҳәа 
(ибызшәа)2. «Ацә иақәкны – ажә» ҳәа шырҳәо еиԥш, ихшыҩҵак 
ҭаҳәҳәаны, амала иазыҟаҵоу аԥхьаҩ уи игәы азҩаратәы 
дныҟәон3. Убарҭ рҩызцәа аҽазышәарақәа шыҟаҵоу угәы азҩо-
ит ажәеинраала «Аԥсуара» авариантқәа зегьы ҳҽыргәылаҳ-
халар. Аҩымҭа еиуеиԥшым авариантқәа рҿы ажәа «аԥсуара» 
ахархәара амоуп 14-нтә инаркны 20-нтә рҟынӡа. Уи ишьҭна-
хуа аҵакы – абжьааԥнытәи аҵакы аасҭа еиҳауп, уимоу, сим-
волра ауеит, иагьамҽханакуеит синонимра ззеибауа ажәақәа 
«аԥсадгьыл», «Аԥсынра». Ажәеинраалаҿ апоет абас зиҳәазеи 
ҳәа маҷк агәыҩбара узҭо цәаҳәақәак (иаҳҳәап, «Аԥсуара шьала 
икәабоуп») рҟны «аԥсуара» аҭыԥан урҭ ажәақәа («аԥсадгьыл», 
«Аԥсынра») ҳаргылар, агәыҩбара наҟ еиԥхьбоит, аҵакгьы 
ҩашьарак ақәымкәа игәылшәоит.

Ажәеинраала «Аԥсуара» иаҳхысыз ашәышықәса анҵәамҭаз 
Аԥсны аҭыԥ змаз аполитикатә ҭәагашоура иахылҟьаҿылҟьоуп 
уҳәаратәы иҟоуп. Ацәаҳәақәа рахыԥхьрак блаҵарыла ҳанрыз-
хьаԥшуа, ирыҵаҳбаауеит ааԥхьарак аҳасабла иҳәоу, ажәлар 
еснагь зда имаҭәам – агәҽанҵара («Иаҵаӡхьоу даара ирацәоуп, 

1 Аԥхьаҩ игәаласыршәоит такәаамҭа ирымкьыԥхьуаз апоет иажәеинра-
ала «Арҩашқәа» лаԥшықәҵан ишрымаз, уи иахылҵуа аидеиа (амилаҭ 
маҷқәа амилаҭ дуқәа рҟынтә амчымхара шрымоу; уи аҩыза ақәымчра 
иалҵшәаны дара ирылаӡҩар шалшо) асовет ҳәынҭқарра аполитика арпа-
тудоит ҳәа иԥхьаӡаны: «Аӡиас ҭбаа дуқәа / Ирдыррангьы иҟам / Арҩашқәа 
ирхьаау, ирхырго закәу» (Аџьба 2019: 111).  

2 Апоезиаҿы игәыхәтәхьыгӡагоу рҿиаратә стильк аҳасабала Езоп 
иажәаҳәа рхы иадырхәоит аӡәырҩы апоетцәа дуқәа. Убас, аурыс 
поезиаҟны уи аҩыза астиль рныԥшуеит А. Пушкин иажәеинраала «Ари-
он» (Квиатковски 1966: 348), Н. Некрасов иҩымҭа «Ирхашҭхьоу ақыҭа» 
(Чуковски 2012: 594). 

3 Убри ацензуратә мзыз ахҟьаԥҟьаралоуп хымԥада Езоп ибызшәала 
изаԥиҵаз Т. Аџьба «Абна лакә» (Аџьба 2019: 641–645), «Амц-уаа рлакә» 
(Аџьба 2019: 683–688) захьӡу ипоемақәагьы.  

/ Алеишәақәа цәгьоуп аҭоурых»), иара убриаамҭазгьы аԥсуаа  
рхеиқәырхаразы, амилаҭ реизҳазыӷьаразы зда ихәарҭам – 
ахьамҵрагьы («Аԥсынра – шьала икәабоуп, / Иааира бираҟуп 
– ишьҭых!»).

«Аԥсуара» – сахьаркырала инагоу, аԥсуа милаҭ 
ирхаҿырбагоу, аамҭа аҿахәгьы зҳәо зеиӷьаҭам поезиатә 
рҿиамҭоуп. Иара иахылҵуеит ахақәиҭреи ахьыԥшымреи рпа-
фос. Аҩымҭа иҳаҵанаҳәоит, аԥсуа милаҭтә хдырра арҿыхагак 
аҳасабала ианаамҭаз иаԥҵахаз Д. Гәлиа иажәеинраала 
ҟаимаҭ «Абри соуп сара» (1957 ш.) ахшыҩҵак хада: «…иахьа-
гьы, уаҵәгьы иааиԥмырҟьаӡакәа ҳгәаҳҽанызароуп, етноск 
аҳасабала ҳаԥхьаҟа аамҭа уадаҩ ҳаламӡырц азы ҳжәытә 
ҭоурыхгьы, ҳбызшәагьы, ҳмилаҭтә традициатә ҟазшьақәагьы 
ҳахьчалароуп» (Зыхәба 2014: 15). Ажәеинраала «Аԥсуара» 
аҵыхәтәантәи авариант ҩуп 1989 шықәсазы, амилаҭ-
хақәиҭратә зҵааразы Қырҭтәылеи Аԥсни рполитикатә 
еизыҟазаашьа уамакала ианӷыӷкыз аамҭазы, анаҩсан, ишдыру 
еиԥш, аидысларахьгьы икылсит уи аиҿагылара, аҵыхәтәанӡа – 
аибашьрагь ахылҿиааит…

Сажәа хыркәшауа, иазгәасҭоит даҽакгьы. Т. Аџьба акьыԥхь 
збахьоу ирҿиамҭақәа  рахьтә 70–80 % рҟынӡа (ишәҟәқәа 
«Ажәеинраалақәа» (Аџьба 1968), «Аҵхи амши» (Аџьба 1970) 
иргәылоу аҩымҭақәа раамҷыдарахаз, егьырҭ зегьы шамахам-
зар) рнапылаҩыратәи авариантқәа еиқәхеит, иагьышьҭоуп ихатә 
архив аҿы. Урҭ зегьы апоет ирҿиаратә процесс амҩаԥысшьа 
акәамаҵамақәа реилкааразы хәызмам документқәоуп. Дара 
ҳагәыладырԥшуеит, уимоу, иҳаилдыркаауеит апоет ихы аус 
шадиулоз, ажәеинраала аԥҵаразы усмҩаԥгатәқәас идикылоз, 
ани аума ари аума апоезиатә рҿиамҭа иаахҭысуаз арҿиаратә 
«уадаҩрақәа» жәпакы.

Аҭҵаарадырразы, арҵаҩцәеи астудентцәеи рзгьы азҿлым-
ҳара ду цәырнагап сгәахәуеит «Аԥсуара» еиԥш, Т. Аџьба 
егьырҭ иҩымҭақәагьы хазхаҭала ирзааҭгыланы, рхы-рҵыхәа – 
ираԥҵашьахаз, атекстқәа ирыхҭысыз арҿиаратә «еиҭакрақәа» 
(аҩымҭа ахьӡ, ма цәаҳәак, мамзаргьы строфак аԥсахра) 
рышьақәыргылара. Убри зегьы, еиҭасҳәахуеит, анс акә, арс 



акә иҳазхнатуеит апоет ҩашьара зқәым ирҿиаратә ҟаза-
ра амаӡақәа. Насгьы, ҳәараҭахума, уи аҩыза азнеишьа уеиз-
гьы-уеизгьы ицхыраагӡахоит ирҿиамҭақәа академиа ҳасабла 
аҭыжьра разырхиараан.

2021

ТАИФ АЏЬБА ИЕПИСТОЛИАРТӘ ҬЫНХАЖӘА

Ҳаамҭазтәи Аинтернет хархәагақәа ирыҵадырӡит аҭоурых 
ду змоу асалам шәҟәқәа ақьаадаҿ рыҩра (аиҩызцәа рыбжьара 
ажәабжь бжьызго, бзиа еибабо арԥыси аҭыԥҳаи наҟ-ааҟ ирыб-
жьысуа агәҭыхажәақәа, ашәҟәыҩҩи ашәҟәыҩҩи рыбжьара 
гәаартыла аицәажәара уҳәа) атрадициа. Ажәытәӡатәи аҩыратә 
дырраҭара еиуоу, еицәыхароу ауаа излеицәажәо, рыгәҭыхеи 
рутәи-рҳәатәи злеибырҳәо цхыраагӡак аҳасабала асалам 
шәҟәы аҩра иахьазы даҽа ҟазшьак, даҽа формак аанахәеит. 
Аха ҩашьарада асалам шәҟәқәа мамзаргьы аепистолиартә 
литература ҳәа изышьҭоу ажанр асахьаркыратә литература 
алшарақәа ианрылаҟоу маҷым, уимоу, ашәҟәыҩҩцәа аӡәырҩы 
рҩымҭақәак рхы инаркны рҵыхәанӡа асалам шәҟәқәа рҩышьа 
аформала ишьақәгылоуп (иаҳҳәап, «Аӷаруаа» (Ф. Достоевски), 
«Ванька» (А. Чехов), «Вертер қәыԥш игәаҟҵәаҟрақәа» 
(И. Гиоте), «Ацуҭантәи асалам шәҟәқәа» (П. Кулиш) уҳәа). 
Адунеиаҿ иналукааша аинтеллигенциа рхаҭарнакцәақәак 
абзиабара ҵаҵӷәыс изманы еиуеиԥшым аамҭақәа рзы ирҩыз 
рысалам шәҟәқәа ракәзар, убри аҟынӡа гәҭыӷьӷьала иҩуп – 
иргәылыжжуа ахшыҩҵакқәеи алирикатә цәаныррақәеи ухы-
рымхырц залшом. Иаҳҳәар ауеит, урҭ анапҩымҭақәа апоезиатә 
рҿиамҭа асахьаркыратә лшарақәа ирылаҟоуп ҳәа. Убас иҟоуп, 
иаҳҳәап, «Абзиабара XVIII, XIX ашәышықәсақәа рзтәи ауаа 
дуқәа рысалам шәҟәқәа рҿы» (Чеботаревскаиа 1990) захьӡу 
аизга ду иагәылоу, цәанырра ҟаимаҭла ихырку абзиабаратә 
гәҭыхажәақәа.

Аԥсуа сахьажәаҩыра аҭоурых ҳазхьаԥшуазар, ани иоу-
ма, ари иоума инагоу ашәҟәыҩҩы иепистолиартә ҭынха 
аҭҵаара акәым, уи акьыԥхьра атрадициаҵәҟьа макьанагьы 
иахьынӡахәҭоу инарҭбааны аҭыԥ амам. Здунеи зыԥсаххьоу 
аӡәырҩы ҳашәҟәыҩҩцәа, рысалам шәҟәқәеи дара рыхьӡала 
иаашьҭу ашәҟәыбӷьыцқәеи макьанагьы ишаанагара рҭыԥ 
иқәҵам – аҵарауааи, иара ус ахархьуааи аԥхьартә еиԥш акьыԥхь 
ашҟа инарҭбааны инагам. Иага умҳәан, зыӡбахә ҳамоу ажанр 
алшарақәа маҷым арҿиаҩы ихаҭареи ирҿиаратә «маӡақәеи» 

раартра аус аҿы. Салам шәҟәыла гәаартылатәи аицәажәара 
аформа даҽакы еиԥшымкәа инҭырҳәцааны иаанарԥшуеит 
ашәҟәыҩҩы ихаҭареи ирҿиаратә напкымҭа аҷыдарақәеи. 
Аурыс литератураҭҵаараҿы уи азҵаатәы акыр азҿлымҳара амо-
уп, адиссертациақәеи амонографиақәеи рзыркуеит, иаҳҳәап, 
Ф. М. Достоевски, Б. Л. Пастернак, Д. П. Свиатополк-Мирски 
уҳәа убас аӡәырҩы алитераторцәа рысалам шәҟәқәа ирызкны 
аҭҵаарадырратә усумҭақәа аԥҵоуп.

Ишԥаҟоу абри азҵаара, изаамҭамкәа заамурала аԥсуа 
литература иаԥхаз Таиф Аџьба ҳилацәажәозар?

Араҟагьы аус ишахәҭаҵәҟьоу еиԥш ишьақәцалам: апоет 
ииҩхьаз ма иҩызцәа изаарышьҭхьаз, ихатәы архив аҟны ишьҭоу 
асалам шәҟәқәа зегьы акьыԥхь рымбацт (Кәаӷәаниа 2003), уи 
ахырхарҭала аԥшаарақәа ганрацәала инагӡам. Аԥшаарақәа 
ишаанагара имҩаԥгазар, аԥыхьашәа хымԥада иҳауеит. Уи еиԥш 
агәыӷра ҳазҭо хҭысны иҟалеит Аԥсны жәлар рпоет М. Лашәриеи 
уи иҩыза, аурыс поет С. Куниаеви ирыбзоураны 2008 шықәсазы 
иааԥшыз Т. Аџьба исалам шәҟәқәа рахыԥхьрак (Кәаӷәаниа 
2009). Урҭ аматериалқәа реиԥш зеиԥшу ана-ара џьоукы рҿы 
иҵәахымкәа иҟаларым сгәахәуеит…

Иахьа Т. Аџьба данҳалагылам аамҭазы, мыцхәы ҳрыхӡыӡоит 
инапҩымҭақәа, исалам шәҟәқәа. Ҵабыргуп, аԥхьаҩцәа уи 
дшеицырдыруа еиҳарак илитературатә ҭынхажәалоуп – 
иаԥиҵеит ԥсра зқәым арҿиамҭақәа. Аха апоет иҭынхеит 
ирҿиаратә, иуаҩратә дунеи ганрацәала иҳәаақәызҵо, макьа-
назы инарҭбааны ицәыргам, аепистолиартә жанр иаҵанакуа 
инапҩымҭақәагьы – асалам шәҟәқәа, адныҳәаларатә ҟазшьа 
змоу ашәҟәыбӷьыцқәа.

Иахьазы иаадыруа – ҳнапы ахьынӡанаӡо ишьҭоу, иҭаацәеи 
(иԥшәма, иԥҳа, иԥа) иҩызцәеи ирзынархоу Т. Аџьба исалам 
шәҟәқәа хыԥхьаӡарала иагьырацәам –  ҩынҩажәижәаба маҷк 
инахыҳәҳәоит. Урҭ рахьтә жәохә – ирҿиамҭақәа аурысшәахь 
реиҭагаҩ, апоет Виктор Лапшин ихьӡала идәықәҵоуп, 
иагьҩуп урысшәала, егьырҭ зегьы реиҳарак аԥсышәала (зны-
зынла аԥсшәеи аурысшәеи еилаԥсаны) иҩуп, иагьззынар-
хоу иԥшәмаԥҳәыси, иԥҳаи, иԥеи роуп. Иара ихьӡала иаашьҭу 
асалам шәҟәқәеи адныҳәаларақәеи (еиҳарак Ашықәс ҿыц 

ахьӡала) ракәзар, урҭ хыԥхьаӡарала иаҳагьы имаҷуп – жәибжь 
иреиҳам: ԥшьба ҩуп гьерман бызшәала, иаанхаз – урысшәала.

Иҭаацәа изларҳәо ала, Т. Аџьба асалам шәыҟәқәа рыҩра 
бзиа избоз, уи мыцхәы иазгагаз ашәҟәыҩҩцәа дреиуамызт1, 
ихьӡала иаауазгьы реиқәырхара рацәак дазҿлымҳамызт. (Иара 
уеизгьы-уеизгьы еиқәырхатәуп ҳәа ииԥхьаӡоз исахьаркыратә 
рҿиамҭақәа роригиналқәа ракәын. Инапы иҵигаз ирҿиамҭақәа 
роригиналқәа зегьы, шамахамзар, еиқәханы иархив аҟны 
ишьҭоуп.) Апоет изаҟаразаалак ихьӡ зыдҳәалоу (иара ииҩыз, 
ма ихьӡала иааз ашәҟәқәа ракәзааит), иеипистолиартә ҭынха 
иаҵкару аматериалқәа реиқәырхара зыбзоуроу иԥшәмаԥҳәыс 
Римма Коӷониа-Аџьба лоуп. Ақырҭуа-аԥсуа еибашьраан апоет 
аӷацәа данрымпыҵашәа, хабарда даныбжьаӡ ашьҭахь, иархив 
зегьы аиқәырхара лыллыршеит.

Таиф Аџьба иԥшәмеи иареи

1 Иазгәаҳҭап абраҟа адунеитә литература аклассик, ақәра ду нызҵыз 
Л. Н. Толстои  данқәыԥшыз инаркны 82 шықәса ихыҵаанӡа ааигәа-хара 
дахьцалакгьы асалам шәҟәқәа рыҩра дшаҿыз, уи бзиа ишибоз, нас-
гьы зда ԥсыхәа имамыз акеиԥш ишиԥхьаӡоз. Инеизакны иара икалам 
иҵижьит жәа-нызқь инареиҳаны асалам шәҟәқәа. Ишәгәаласыршәоит: 
А. С. Пушкин инапы иҵыҵхьан 786 салам шәҟәы, М. И. Лермонтов 
иакәзар – 52, С. А. Есенин – 67. 

Т. Аџьба исалам шәҟәқәа хыԥхьаӡарала, ишаҳҳәахьоу 
еиԥш, уамакгьы ирацәам, аха рызхьаԥшра, хымԥада, аҭоурых-
культуратә ҵакы амоуп, избанда апоет ихаҭареи ирҿиареи 
рыҭҵаараҿы ирыҵаркуа маҷым. Иҭаацәеи иареи, арҿиараҿы 
ицнагаҩцәеи иареи наҟ-ааҟ ирыбжьысуаз асалам шәҟәқәа 
рҿы инарҭбааны ҳагәылаԥшуеит Т. Аџьба ирҿиаратә лабора-
ториеи ихатә ԥсҭазаара акәамаҵамақәеи (иҩнра, иҭаацәара, 
иахьеи-уахеитәи игәыҵхақәа уҳәа). Абраҟа иҳәатәуп уамашәа 
ҭакԥхықәрала дшазнеиуаз иара арҿиара ус. Лассы-лассы 
Аԥсны анҭыҵ Ашәҟәыҩҩцәа рырҿиаратә ҩнқәа (Москва амҵан 
иҟоу Переделкино, Малеевка уҳәа) рышҟа ԥсшьара ҳәа данца-
лозгьы, хықәкыс имаз, ҳәарас иаҭахузеи, акакәын – ирҿиаратә 
гәҭакқәа рынагӡара. Убасҟан, иҭаацәа ааныжьны, ԥсшьара 
ҳәа ахьӡҵаны ҩымчыбжь-хымчыбжьҟа, Аԥсны анҭыҵ усура 
данцоз, иаҳхысыз ашәышықәса 70-тәи ашықәсқәа раан ауп 
ианииҩыз исалам шәҟәқәа рыхәҭак. Иара убас иепистолиартә 
напҩымҭақәа ҩуп 1983–1985 шықәсқәа рзы, Москва 
Иреиҳаӡоу алитературатә курсқәа (ВЛК) данырхысуаз аамҭазы. 
Усҟан иара дынхон А. М. Горки ихьӡ зху Алитературатә инсти-
тут иатәыз азеиԥшнхарҭаҿы абри аҭыӡҭыԥ ала: Добролиубов 
имҩаду, 9/11, ауада 717.

Т. Аџьба ԥсабарала, ҩныҵҟала дпоетын, ҟазшьалагьы 
ҽаӡәы диеԥшымызт, уимоу, ижәҩантәу акы далаҟазар ҟалап 
ҳәа ацәалашәара уоуан, иааигәаны деилукаар. Ибзианы 
исгәалашәоит, Москва Иреиҳаӡоу алитературатә курсқәа 
рҿы ҩышықәсатәи иҵара анхиркәша (усҟан саргьы Москва 
аспирантураҿы аҵара сҵон), зыԥсадгьыл ахь, Аԥсныҟа амҩа 
иқәлаз апоет шаҟа ҳаҭыр-патула дымҩаԥыргаз аҵара ицҭаз 
ҳәсеи хацәеи назлоу иҩызцәа. Урҭ гәыла-ԥсыла илаҵәеит. Уа 
иҟалеит аиԥырҵра иацыз алаӷырӡгьы… «Таиф, мы верим в твою 
звезду!..» – абри акәын ирҳәоз днаскьазгоз милаҭрацәала 
еилаз ашәҟәыҩҩцәа.

Хыԥхьаӡарала ирацәамзаргьы аҳәаанырцәтәи ашәҟәыҩ-
ҩцәеи Т. Аџьбеи ирыбжьысуан ԥхаррала иҭәу асалам шәҟәқәа. 
Абар, 1972 шықәсазы иҩыза, апоет Анатоли Иани изааишьҭыз 
асалам шәҟәы аҟынтәи цәаҳәақәак:

Наверно, в сердце тайну затаив
(Так судно прячет апельсины в трюме),
Выходит на балкон мой друг Таиф
И смотрит на заплаканный Сухуми.

Прически пальм испорчены дождем.
Куда же солнце делось? Что за диво?
Я думаю: оно – под пиджаком,
Ну, а точнее – в сердце у Таифа!

Т. Аџьба арҿиара ус зегь раԥхьа иргылон, уи зегьы 
ирыцкны дахәаԥшуан, аха убриаамҭазгьы иҳәатәуп иара 
ҭакԥхықәра дула дшазнеиуаз иҭаацәа рҿаԥхьа идыз ауалԥшьа; 
игәыгәҭажьны имамызт иҩнра, иқыҭара, иешьара, аԥсуа деи-
баркны дызмоу ацәгьа-абзиа. Абри аганахьала иара зых пату 
ақәызҵоз, аинтеллигентра злыжжуаз ԥсыуа хаҵан. Уи ус шакәу 
шаҳаҭра азыруеит Аԥсны анҭыҵынтәи иҭаацәа ирзааишьҭуаз, 
акьыԥхьра иазкымыз исалам шәҟәқәа.

Ишазгәаҳҭахьоу еиԥш, Т. Аџьба асалам шәҟәы азҿлымҳара 
ду аҭаны, уамаамҭа ақәырӡуа, зны иааинырсланы «аиқәаҵәаҿ» 
иҩны, нас «ацқьахь» ииаго (Л. Н. Толстои ишыҟаиҵоз еиԥш) 
(Розанова 1984: 767) даҿымызт. Уи иаанагом иара аса-
лам шәыҟәқәа сзашьҭоузеи ҳәа аҽраԥшраз иҩуан ҳәа. Мап, 
изаҟаразаалак. Апоет асалам шәҟәы аҩра иҽаназикуаз, ина-
пы иаԥыхьашәоз – иаабац ақьаад (А4), ма атетрад аҿы, ма 
аблокнот иагәылԥжәаау абӷьыцқәа рҟны акәын дахьыҩуаз. 
Ииҩуазгьы, убри икалам анирҵысуаз аамҭазы игәы иҵалаз 
ахәыцрақәеи ҩбара зламыз ицәаныррақәеи ракәын.

Исалам шәҟәқәа рыла иубарҭоуп Т. Аџьба аԥсҭазаараҿы 
даара аҭакԥхықәра змаз, ауаҩы изы згәы былуаз, насгьы 
зажәа аҵыхәанӡа иназыгӡоз аӡә шиакәыз. Ҷыдала ихәыҷқәа 
Алисеи Алиаси рыхьӡала иааишьҭхьан хә-шәҟәыбӷьыцк. Урҭ 
рҟны апоет уамакала даартуп, иажәақәа аб ихәыҷқәа рахь 
имоу аиҷаҳареи азҿлымҳареи рхыукаауеит, аемоциатә еидара 
ирыҵоуп, азҵаарақәа рылагь ихыркуп. Уаҟа ихшара хәмаршақә 
«сычачанқәа», «аҟьаҟьырақәа», «мошкара» ҳәа дрышьҭоуп. 

Урҭ ирызку ицәаҳәақәа зегьы ирхылҵуеит ааӡара хықәкыс 
измоу алабжьара, ахӡыӡаара, агәышьҭыхра. Абар, 1983 
шықәса, цәыббрамза 5 рзы ихәыҷы Алиса лыхьӡала иааишьҭыз 
ашәҟәыбӷьыц иаҳәо:

«Уа мшыбзиа, сылашара Алиса! Бышԥаҟоу, ажәабжь ҿыцс 
иҟоузеи уахь? "Хәбақәа" рацәаны ибоухьома? "Хәба" беиҵамхароуп, 
аҳаҳаи! Алиас бихылаԥшуама ашкол аҟны?

Сара сыгәхьаабымган, исыбаргәузеи, амла сакуам, ахьҭа 
сакуам, ауада бзиа сымоуп. Уажәы аԥенџьыр аҟнытә Останкино 
абааш сахәаԥшуеит, даара иԥшӡоуп.

Ашәҟәыҭра инасышьҭыз бгәаԥхама? Алиса, мама лҳәатәы 
хаҵала, блыцхраала, бурокқәа ианаамҭоу иҟаҵала, бымаҭәақәа 
цқьаӡа иныҟәгала, бҟәышыз, ашьыжь бмаашьакәа бгылала, ибзи-
аны акрыфала!

Абриала салгоит сысалам шәҟәы, абзиараз, аӡын анааилак 
снеиуеит. Бгәыдикылоит бара б-папа».

Ишаабо ала, иааџьоушьартә аб ихәыҷы лҿаԥхьа гәҭыӷьӷьала 
дцәажәоит.

Ахәыҷқәа ирзынархоу Т. Аџьба исалам шәҟәқәа шәагаа-
ла идуум, хәба-фба ҳәоу кьаҿқәа иреиҳам. Урҭ рхацыркшьеи 
рхыркәшашьеи шамахамзар еиԥшуп. Аԥхьанатә рыхьӡқәа 
иҳәоит, анаҩсан – гәаартыла драцәажәоит. Рыхьӡқәа аепи-
тетқәа рԥишьуеит, зны-зынла еилоу, асинонимтә ҟазшьа змоу 
аепитетқәа рыла ихиркуеит: «сылашара Алиса», «Алиса, сылаша-
ра, сҟәыбҷа», «аҷкәын бзиа Алиас» уб. егь. Ихәыҷқәа иреиҳәарц 
ииҭаху ҳәаны даналгалак, иажәа нирҵәоит атрадициатә ҟазшьа 
змоу ахыркәшажәақәа рыла: «убла дагәӡуеит у-папа», «бгәы-
дикылоит бара б-папа», «сара бара бгәыдыскылоит, бара сара 
сцымхәрас Алиас дгәыдкыл! Мама дгәыдыбкыларгьы ҟалоит!» 
уб. егь.

Иҷкәын хәыҷы, иҵәҩаншьап Алиас ихьӡала иааишьҭқәаз 
ашәҟәыбӷьыцқәа ҟазшьала, ҳәара аҭахума, иҭыԥҳа илыз-
ку иреи уоуп, амала рҳәашьҭыбжь иаҳа иҿацоуп, ахаҵара 
ргәылыжжуа иҟоуп:

«Алиас, схәыҷы бзиа, сгәазырҳага, сгәыӷра!
Аӷьараҳәа уҟаз хаҵаҵас! Аҵара бзианы иҵала, умаашьалан, 

ашьыжь угылала, уҿы ӡәӡәала ухала, акрыфала. Апродлионкаҿы 
уаангылала, мама улхьымҵәыуалан, аҟыз еиԥш дгәыдкылала! Сара 
уара угәыдыскылоит.

Абзиараз ҳәа уасҳәоит у-папа».
(Иҩуп 1983 шықәса, цәыббрамза 6 рзы.)

Таиф Аџьба иԥҳа Алисеи иҷкәын Алиаси

Т. Аџьба ихәыҷқәа рахь имоу агәыбылра, ҳәаа змам абзиа-
бара иаҳа инҭкааны ицәыригоит 1983 шықәса, жьҭаарамза 
20 рзы иԥшәма лахь иааишьҭыз асалам шәҟәаҿы. Абар, уаҟа 
иаҳәо: «Алиас иацы саниацәажәоз сшыгәхьааигоз иҳәеит, сгәы 

дырԥшааит Алисагьы иаргьы, сылаӷырӡқәа аахадырҟәҟәалеит, 
рыԥсынҵры духааит, иреиӷьу хәыҷы дыҟам адунеиаҿ».

Азнаказ аԥсуа хаҵа иузидкыларым абри аҩыза агәыԥшқара, 
аҟәымшәышәра, абасҵәҟьа гәаартыла ацәажәара, аха уи 
акьыԥхь ишазкым, насгьы аинтимтә ҟазшьа шамоу, иззы-
нархоу ицәа иалҵыз ахәыҷқәа шракәу уаназхәыцлак, 
угәаанагара нхьаԥссоит. Амилаҭтә қьабз алеишәа ауаҩы иагьа 
дҿанаҳәозаргьы, ԥсабарала ициуа, шьала-далатәи агәыбылра, 
иҭаацәа (ихшаз, дзыхшаз, бзиа иибо аԥҳәыс уҳәа) рахь имоу 
еилахәара зқәым ацәанырра ҷыда аԥыжәара амгар ҟалом. Уи 
атәы арҵабыргуеит хәҭакахьала М. Лашәриа иажәеинраала 
шьахә «Аҵыхәтәантәи агәыӡра» (Лашәриа 2011: 70–71).

Анра-абра иатәышьҭроу ацәанырроуп изхылҵыз, Т. Аџьба 
зыхьӡқәа еихаршалоу ихәыҷқәа ирзынархоу исалам шәҟәқәа 
инарышьҭарххны, дара ирыхьӡынҩылаз егьызеиӷьым 
алирикатә жәеинраала «Алисеи Алиаси ирызкны». Ари аҩымҭа 
апоет исалам шәҟәқәа ирхылҵшьҭроуп ма ирцыԥҵәахоуп ҳәа 
уҳәар ауеит. Асалам шәҟәи ажәеинраалеи гәыкоуп изхылҵуа, 
еиԥшымрасгьы ирымоу акоуп: актәи аушәақә иҳәоуп, 
агәышьҭыхра аҵоуп, аҩбатәи ихьыухьыууа хьаак («светлая 
печаль») аҵубаауеит. Ажәеинраалаҿ апоет исалам шәҟәқәа 
рҟны аасҭа иаҳа иҵарны, насгьы исахьаркны иаарԥшуп 
ахәыҷреи ажәреи «реиԥхныҩлара», агара аҟәҟәақәа реиԥш, 
зхәыҷра аанзыжьуа иԥеи иԥҳаи рахь аб имоу агәыбылреи уи 
иахылҿиаауа ахьааи:

Схәыҷқәа сыхәаԥшуеит: «Ҳа ҳаб
Рыцҳа, деилагеит!»
Сеилагап, сеилагацәап –
Са схәыҷра цаӡеит.

Са схәыҷреиҳагьы иласны
Ицоит схәыҷқәа рхәыҷра.
Са схәыҷреиҳагьы ҩбаны
Ихьаазгоит иара.
(Аџьба 1999: 252)

Абасала, Т. Аџьба исалам шәҟәқәак ирҿиаратә усура 
иаԥхьанеиуа, мамзаргьы уи актәи аҟәыҵәа ҳәа иалукаар 
ауеит. Исахьаркыратә текстхараны иҟоу ацәалашәарақәеи 
агәжәажәарақәеи уаҟа макьана «ашәыха» иахьымӡацкәа иҟо-
уп. Уи атәы арҵабыргуа џьысшьоит 1983 шықәса, цәыббрамза 
26 рзы иԥшәма лахь иааишьҭыз асалам шәҟәаҿы, усҟан аҭыҵра 
иаҿыз ипоезиатә аизга «Уахынлатәи ашәҭ» далацәажәауа, иаз-
гәеиҭо ахшыҩҵак: «Аӡынранӡа редактировать ҟарымҵозар, 
акы-ҩба аҿыцқәа аласҵар сҭахуп, макьана изымҩыцт, аха схы 
иҭоуп, сгәы иҭоуп, сышәҟәы хьысҳаны иҭыҵыр сҭахым».

Асалам шәҟәы иазааигәоуп гәаартышьалеи сахьаркыра-
стильтә еиҿкаашьалеи Т. Аџьба заатәи ирҿиара иаҵанакуа 
ажәеинраала ссир «Сан». Ҵоуп, апоет саламҵас ажәеин-
раалақәа иҩуамызт, иаҳҳәап, С. Есенин ишыҟаиҵалоз еиԥш 
(иаҳгәалаҳаршәап иҩымҭақәа «Письмо к женщине», «Письмо 
матери», «Письмо от матери», «Письмо к сестре» уб. егь.). 
Аха убриаамҭазгьы иажәеинраалақәак, ҷыдала иазгәаҳҭаз 
ажәеинраала «Сан», ирыҟәнызбаалоит исалам шәҟәқәа 
злаҩычоу аԥхарреи агәаартреи, иагьҩуп дара ахазырха шьаҭас 
измоу акомпозициатә еиҿкаарала. Апоет исалам шәҟәқәа рҿы 
иан лзы ииҳәо маҷуп, аха уи илзынархоу ажәақәа ирымҽхаркуа 
рацәоуп, еснагь ирыҵубаауеит абзиабареи, агәыҵхеи, 
ахӡыӡаареи: «Сан илҳәозеишь, днагәагәартә дыҟоушь, 
аԥхын шәшьырак дныҵатәартә еиԥш?», «Сан дышԥаҟоушь?», 
«Сан илзыбгама ахәшәқәа? Маҷк илыхәошәа лбозар, еиҭах 
исыԥшаауеит», «аҩныҟа сан усгьы гәҭыхас дсымоуп» уб. егь. 
Абарҭ ацәаныррақәа рылоуп излаҩычоу ан илызку агимн ҳәа 
ззуҳәара апоет иаԥҵамҭа ахаҭагьы:

Иԥхасшьоит уажә баԥхьа сахьгылоу!
Абас иагьанбашлеи бхахәы?
Бааныжьӡаны сусқәа сышрылаз,
Бымч каԥсаӡазаап мыцхәы!

О, схәыцрақәа ахьыҟоу аҩныҟоуп,
Лассы сбымбаларгьы, бымшәан,

Бымшәан, Анцәа ишиҳәара быҟоуп,
Бызбоит Анцәа ишиҳәара, сан.

Сыхаара, сымра каԥхара,
Блашоит ҭыԥҳаҵас иахьагьы.
Ишышәҭыз бымбои аԥсабара,
Ишәҭит ауп иҟәашӡа бхахәгьы.
(Аџьба 1999: 75)

Т. Аџьба иепистолиартә ҭынхажәа иамоу аҵакы ҳанала-
цәажәо, иугәаламшәарц залшом аурыс поет-лирик ду Ф. И. 
Тиутчев исалам шәҟәқәа ирызкны  ибиографиаҭҵааҩ, еицыр-
дыруа аурыс публицист, апоет И. С. Аксаков ииҩуа: «Письма 
Тютчева, собранные вместе, стоили бы любого серьезного, мно-
готомного литературного произведения. …во всех его письмах, 
сколько мы их ни знаем, даже в письмах к родным, трактующих 
о самых обыденных предметах: погоде, здоровье, хозяйстве, – 
во всех есть или оригинальная мысль, или оригинальный оборот 
речи, или изящный образ» (Аксаков 1886: 238). Арҭ ацәаҳәақәа 
ишиашоу Т. Аџьба изукыргьы ауеит, избан акәзар аԥсуа поет 
зыӡбахә ҳамоу инапҩымҭақәа аинтерес рыҵоуп ибиографиа, 
ихаҭара ҳәаақәызҵо фактқәак раҳасабала мацарагь акәым, 
дара – ирҿиамҭақәа иргәыҵаҵәаху алитература-естетикатә 
гәаԥхара, маҷк иадамзаргьы, иҳаилзыркаауа хыҵхырҭоуп. 
Уи адагьы исалам шәыҟәқәа иргәылаабоит апоет илитерату-
ратә принципқәеи ирҿиаратә лабораториа акәамаҵамақәеи. 
Уи арҵабыргуеит, иаҳҳәап, 1983 шықәса, рашәарамза 3 рзы 
иеиҭагаҩ Виктор Лапшин иахь иишьҭуа ашәҟәы. Уаҟа ахәыҷқәа 
ирызку ипоема «Ӷәакьын илакә» аритмика-интонациатә еила-
заашьа транскрипциа ҳасабла иеиҭагаҩ иеилыркаауаа, Т. Аџьба 
иазгәеиҭоит: «Как видно из транскрипции, поэма написана 
хореем, рифмы парные и перекрестные, и мужские и женские, 
в строках с мужскими рифмами по 7 слогов, а с женскими 
рифмами – по 8 слогов. Встречается и кольцевая рифмовка 
(абба). Словом – рифмовка поэмы разнообразная, переводчик 
(Виктор!) может сам найти, сам выбрать способ рифмовки, в 

каком месте поэмы-сказки какой способ рифмовки подходит 
– на его усмотрение. В сказке во многих местах встречают-
ся аллитерации, т. е., допустим, как у Бальмонта: «Чуждый 
чарам черный челн». Иногда разбиваются строчки, особенно 
когда в строке внутренняя рифмовка, например, строка «ри́ра 
хо́мизт, ри́пса цо́мизт» разбивается на две строки:

Рира хомизт,
Рипса цомизт…

Я думаю, Виктор, ты сам сообразишь, как лучше перевести 
для детей» (Кәаӷәаниа 2009: 291).

В. Лапшин изишьҭыз асалам шәҟәқәа рҿы Т. Аџьба мҩасшақә 
дрылацәажәоит ахыбгалара иалагаз Асовет Еидгыла аԥеиԥш, 
Аԥсынра зҭагылоу ауаажәларра-политикатә ҭагылазаашьа, 
уи азы игәаанагарагьы аахтны иҳәоит, иаҳҳәап: «Страна, как 
видишь, объята хаосом. Великое дело не потерять свое лицо, 
сохранить доброту в себе, остаться человеком. Да поможет 
нам в этом поэзия. Сейчас на поверхности ненависть, враж-
да, интриги, борьба за власть. Так без конца не может быть, 
это состояние временное, как говорят, переходный период. 
Страшно подумать, что этот период может охватить целую 
жизнь. И вообще вся это «заваруха» с переходом к рынку мало 
что сулит людям творчества. Думаю, что страна не без умных 
людей – найдут выхода, а нам надо выжить, оставшись поря-
дочными людьми» (Кәаӷәаниа 2009: 296).

Абасала, Т. Аџьба иажәеинраалақәеи, ипоемақәеи, иажәаб-
жьқәеи, истатиақәеи инарҷыданы, исалам шәҟәқәа, даҽа лите-
ратуратә жанрк иаламҩашьо, иргәылаабоит автор, уаҵәтәи амш 
зхьаау тәылауаҩык иаҳасабала, ихаҭара аҷыдарақәа, уимоу, 
иполитикатә, ифилософиатә, иестетикатә хшыҩзцарақәагьы.

Апоет исалам шәҟәқәа рхыԥхьаӡараҿы иҟоуп иҭаацәа 
дырраҭарак рзыцҳара хықәкыс измоу, иҟоуп иҵакыра рыгә-
хьаагара, иуа-иҭахыра рганахьала агәҭынчымра, агәжәажәара 
зныԥшуа, иҟоуп абжьгара, а́ҳәара, анапынҵаҭара зныԥшуагьы. 
Убарҭқәа зегьы рҿы иаабоит апоет иуаҩратә ҟазшьақәа, иҭаа-

цәа рыхӡыӡаара, дара рганахь иааирԥшуаз аҭакԥхықәра. Убарҭ 
аҟазшьақәа дрылаҟамызҭгьы, иҟаларын аӷацәа дрымпыҵам-
шәаргьы (ишаадыруа ала, аибашьраан аамҭаказ иара Аҟәа 
далҵны Аҷандараҟа дцахьан, дгьежьны дмааргьы ҟалон…).

Апоет иепистолиартә прозаҿы акырџьара аԥхьаҩ ибарҭоуп 
иԥшәмеи, ихәыҷқәеи, иҩнреи ирхьыԥшу, абзазара иадҳәалоу, 
амамзаара иахҟьаны усҟантәи аамҭаз арҿиарауаҩ дзынхьа-
ауаз аусқәа, хаҭала иара иҭаацәа рматериалтә ҭагылазаашьа 
иахҟьаны ирыхҭыргоз ауадаҩрақәа («Абилет 27 [азы] изгаргьы 
ауан, аха астипендиа ансоулак џьара акы сзаахәозар ҳәа мыш-
кы иахсырԥеит. Уажәазы (до 25 июня) акымзаракгьы сзаахәом, 
сыцәҳәны стәоуп»), аха еиҳарак уи дызлацәажәо, хшыҩзышьҭра 
ҷыда зиҭо – ирҿиара ус иахьԥшу азҵаарақәа роуп.

Исалам шәҟәқәа рҿы апоет иԥшәмаԥҳәыс – иарӷьажәҩа 
игәҭыхақәа лыцеиҩишоит, ирҿиареи ихатә уси ирыдҳәалоу 
азҵаатәқәа, иагьа иссамыссазаргьы, дыргәылеихалоит, зегьы 
ллымҳа аҟынӡа инеигоит, игәыҵхақәа лзеиҭеиҳәоит («даара 
аҩны гәхьаазгоит, арра сыҟоушәа сгәы иабоит, акрыфара зынӡа 
исҭахӡам»), лыцхыраара дақәгәыӷуеит («аказы сбыҳәоит: 
ажурнал «Алашара» № 4 аҟны сподборка рышьҭышашәа 
сарҳәеит, атипографиаҿы ианыркьыԥхьуа бгәы иҭаз, апрель 
азы иҭыҵуазар март нҵәаанӡа акьыԥхьра (анабор) ҟарҵоит, 
ирышьҭқәо брыхәаԥшны, аписьмо анаабышьҭуа аоттиск 
бзаашьҭуазар – даара сгәы арҭынчуан, акы рыԥсахзар ҳәа 
сшәоит мамзар»), лабжьгажәа дазыӡырҩуеит («Џьара под-
боркак сзеиқәыршәар ажәеинраалақәа, бара ибзынасышьҭып, 
ахәшьара абҭарц азы!», «сышәҟәы шԥаббо, баԥхьама, 
акраанагома?»).

Ҩбаҟа ажәа Т. Аџьба исалам шәҟәқәа ртекст аилазаашьа, 
ркомпозициа аиҿкаашьа, иҳәоуқәа реиҿартәышьа агана-
хьала. Зегь раԥхьаӡагьы иазгәаҭатәуп, инапҩымҭақәа зегьы, 
шамахаӡак акәымзар, ишрыҵагылоу арыцхә – ианҩу ашықәс, 
амза, зны-зынла –  амчыбжь, уимоу, – асааҭгьы. Апоет иҳәоуқәа 
рсинтаксистә шьақәгылазаашьа уадаҩрак рыҵан иҟам 
рҵакы аилкааразы; уаҟа аԥыжәара рымоуп адунеитә ҩыратә 
традициаҿы ишьақәгылахьоу асалам шәҟәҩышьатә формақәа, 



105 

еилаӷьахьоу ахацыркратә ажәақәеи («Уа мшыбзиақәа!», 
«Уа мшыбзиақәа, Римма, Алиса, Алиас!», «Салам шәысҭоит 
зегьы!» уб. егь.) ахыркәшаратә ажәеицааирақәеи («Абзиараз!», 
«Абриала ихсыркәшоит – шәара шә-Таиф», «Бгәыдыскылоит, 
бара б-папа», «Ахәыҷқәа сызгәыдкыл» уб. егь). Еиҳарак уи аабо-
ит урысшәала иҩу, иаҳҳәап, Виктор Лапшин изынархоу аса-
лам шәҟәқәа рҿы: «Дорогой Виктор!», «Здравствуй, Виктор!», 
«Здравствуй, дорогой Виктор!»; «До свидания. Таиф», «До свида-
ния. Жду письма», «Всего доброго, жму руку! Таиф», «Желаю всего 
доброго, больших творческих успехов!» уб. егь. Ирацәамзаргьы 
иҟоуп апоет итрадициатәу асалам шәҟәҩышьа аформа маҷк 
данацәхьаҵуагьы. Убри аҩыза аҟазшьақәа рыдаабалоит 
иҭаацәа ирзаашьҭу салам шәҟәқәак рхацыркшьа аганахьала: 
«Алиас, схәыҷы бзиа, сгәазырҳага, сгәыӷра!», «Алиса, сылаша-
ра, сҟәыбҷа!», «Салам шәымоуп, игәхьаазгаз сҭаацәа!» уб. егь. 
Абарҭ ахацыркратә хәҭақәа џьара-џьара ирыҵишьуеит апо-
ет, хшыҩзышьҭра рыҭатәуп ҳәа аанаго. Аоригиналра рыҵоуп 
иара убас апоет исалам шәҟәқәа зны-зынла излахиркәшо 
аҳәоуқәагьы: «Абриала салгоит, сажәа рацәоуп, исҳәо 
ҟәнысшьоит!», «Чуаз Вовеи, Клареи, Сарион ацәыхааи сысалам 
рыҭ!», «"Сычачанқәа" сызгәыдкыл!»,  уб. егь. Иԥшәма илзынар-
хоу асалам шәҟәқәа ракәзар, шамахамзар, урыс бызшәала 
ихыркәшоуп («Целую», «Целую всех» «Ну, всего, всего, всего 
хорошего, целую и обнимаю»), ихәыҷқәа ирзынархоу ракәзар, 
аԥсышәала – «бгәыдыскылоит», «ублақәа дрыгәӡуеит у-папа». 
Аԥхьаҩ изы еилкаауп сгәахәуеит атекстқәа рҿы ари аҩыза 
аиԥшымзаара залиршоз иреиӷьу аԥсуа традициақәа ирылааӡаз 
апоет…

Агха сыхьуеит ҳәа сыҟам, хыхь иаасҳәаз зегь ааизыр-
кәкәаны, абри еиԥш алкаа ҟасҵар: апоет икалам иҵыҵыз 
ашәҟәыбӷьыцқәа – алитературатә бызшәа цқьала иҩуп, 
аепистолиартә хырхарҭа змоу аԥсуа ҩыратә культура иреиӷьу 
аҿырԥштәқәа иреиуоуп ҳәа. Ажәакала, Т. Аџьба исалам 
шәҟәқәа рҿы даабоит Т. Аџьба иакәны.

Уаанӡа ишазгәасҭахьоу еиԥш, апоет иҭаацәеи иҩызцәеи 
рҟынтәи изаауаз ашәҟәқәа дреиҷаҳаны иҵәахуамызт, иаҳҳәап, 

А. Пушкин ишыҟаиҵалоз еиԥш (Модзалевски 1937: 231). 
Иахьазы еиқәханы иҟоуп, ишәҟәыбӷьыцқәа ирхылҿиааз 
аҭак шәҟәқәа ԥшьба,  иагьааит дара Германиатәылантәи 
(усҟаназ – Германиатәи Адемократиатә Республика), иагьҩуп 
герман бызшәала (Кәаӷәаниа 1998). Ауникалтә ҟазшьа змоу 
абарҭ асалам шәҟәқәа, даҽа документк еиԥшымкәа, апоет 
зынӡа дызлаҳзымдыруала ихаҭара ҳәаақәырҵоит, иагьҭәуп 
агәы иҭыҵыз, аҿара иахылҵуа еиҭаҳәашьа змам ацәанырра 
ҟәымшәышәқәа рыла.

Т. Аџьба ииҩхьази изырыҩхьази асалам шәҟәқәа зегьы 
уанрыԥхьалак, зырҿиамҭақәа рыла иузааигәаз апоет уамака-
ла иҵегь дузааигәахоит, амала убриаамҭаз, ашьац иаӷрамгылоз 
ауаҩы ԥсҭазааратә лахьынҵас иоуз ухаҿы ианааугалак, 
иуҿыҵашәо абарҭ ажәа хьанҭақәа роуп: «угәнаҳа рзымгааит 
уара узгәаӷьыз, уҭаацәеи ужәлари ҳақда урыԥзырхаз!»

ТАИФ АЏЬБА ИҨЫМҬАҚӘЕИ ИАРА ИЗКУ АЛИТЕРАТУРЕИ 

ИНАЛУКААША АҴАРАУАҨ, АПОЕТ, АИҬАГАҨ

1
2006 шықәса, жьҭаарамза 26 рзы аԥсуа рҿиаратә интелли-

генциа – аҵарауааи ашәҟәыҩҩцәеи, – ауа-аҭахыра, наунагӡа 
абзиараз ҳәа иаҳәо, лаӷырӡыла инарцәымҩахь днаскьар-
геит рыԥсы ирзалымхуа бзиа ирбоз, зыԥсадгьыли зыжәлари 
рзы иҿахәҳәаҩыз, аха қәра дук заҭәашьамхаз иналукаа-
ша аҵарауаҩ-афилолог – алитератураҭҵааҩ, алитературатә 
критик, апоет, аиҭагаҩ, аԥсуа милаҭ-хақәиҭратә қәԥара 
хамеигӡарада азықәԥаҩ Владимир Леуа-иԥа Аҵнариа. 
«Сқыҭа гәакьа гәхьааган сыԥсуеит, / Сахьыҟазаалакгьы абжьы 
саҳауеит!» ҳәа ахәыҷ иеиԥш игәхьааигоз Кәтол ақыҭа наунагӡа 
дазнеит аҵыхәтәанӡа изқәаҭыԥ ылихырц иабацәа рывараҿ. 
Уи дцеит аҵаҳәарҭахь данҳалагылаз иаҭәаз ажәа ҟәандақәа 
иахьынӡахәҭаз иҳазиамҳәаӡакәа, дзыԥсаз ала ахәшьара 
ҳазимҭаӡакәа…1

1 Абраҟа иҳақым иҳәамзар, В. Л. Аҵнариа 60 шықәса ихыҵра аиуби-

Дазусҭадаз Владимир Аҵнариа? Дзеиуадаз иара дацԥа шә-
ла? Ҭыԥс иааникылоз уи Аԥсны аҭҵаарадырраҿы, аԥсуа лите-
ратура аҭоурых аҿы?

В. Л. Аҵнариа «чаԥашьалеи ԥшра сахьалеи» Анцәа иҭахны 
иишаз уаҩԥсын, иара убриаамҭазгьы афилологиатә баҩхатәра 
ду дахыбаамызт – уи аԥсышәалагьы, урысшәалагьы еицеиԥшны 
ирҵысуаз ахацлымҳәеи акалами иамыршанхарыз дарбану?! 
Акырынтә, акырџьара иқәашьхахьан еиуеиԥшым аҩаӡарақәа 
рҿы аԥсуаа рҿахәы аҳәара. Амилаҭ иахьрыхьуаз анапақәкра, 
ҵҩа змам ргәынамӡарақәа апыҟҟа-пыҟҟаҳәа аиҳабыра 
рҿаԥхьа ақәыргылара – ус зегьы иаурықәманшәалахоз, зегьы 
иаурзыгәаӷьуаз уамакала иџьбараз асовет аамҭақәа раан! Уи 
иара дамаран ԥсабарала, насгьы ижәлар рыхьӡала ииҳәоз 
ажәа ҩба аламызт – гәыкала иҳәахаҭон, ижәлар ирыхҭыр-
гоз агәамҵрақәа – хаҭалатәи ихьаақәа иреиуан. «Геи-шьхеи 
еигәныҩуеит – сыжәлар рыбжьоуп, / Сыжәлар рыбжьы – уи 
сгәаҵаҿ иԥшьоуп», – ҳәа иҩуан иара ихьшәоу ирҿиара иаҵа-
накуа иажәеинраала «Ачымазараантәи агәхьаагара» аҟны.

В. Л. Аҵнариа дреиуан Аԥсны анҭыҵтәи аҭҵаарадырратә 
центрқәа (Москва, Қарҭ уҳәа) рҟны атеориатә зыҟаҵара зама-
на зауны змилаҭ рымаҵ аура иазгылаз раԥхьатәи аԥсуа 
профессионалтә филологцәа – ахатәы бызшәеи, алитературеи, 
афольклори рыҭҵааҩцәа (аҵарауаа Ш. Хь. Салаҟаиа, А. А. Аншба, 
С. Л. Зыхәба, Б. А. Гәыргәлиа, М. Т. Лашәриа уҳәа реиԥш иҟаз) 
рабиԥара. Диит иара 1938 шықәса, жәабранмза 28 рзы Кәтол 
ақыҭан абжьыуаа рҟны еицырдыруаз ацәажәаҩ, ажәабжьҳәаҩ 
Сеидыҟ Ҵнариа игәараҭаҿы. Сеидыҟ ицәажәаратә ҟазара,  
иажәабжьҳәаратә баҩхатәра иҷкәын Леуа иахьгьы ииасит, уи 
иԥа Владимир иакәзаргьы, иабацәа рҟыбаҩ ҷыда иаргьы ицәа 
иалалеит – урҭ рдоуҳа лаша, қыҭатә культура ҳаракыла ихыр-

леи ахьӡала акьыԥхьаҿ ишықәгылаз ԥхаррала иҭәу астатиақәа рыла 
иколлегацәа Витали Амаршьан (Амаршьан 1998), Уасил Аҩӡба (Аҩӡба 
1998), Мушьни Лашәриа (Лашәриа 1998), Зураб Џьапуа (Џьапуа 1998). 
Аҵарауаҩ идунеи аниԥсах ашьҭахь, иҩыза гәакьа, иналукааша аҵарауаҩ-
афилософ О. Н. Дамениа, иара изикит агәыбылреи ацәанырра ҟәандақәеи 
рыла ихырку аессе «Днаскьазгон сҩыза нарцәыҟа» (Дамениа 2017: 342–
348), иара убас аҵарауаҩ илитература-критикатәи илитературадырратәи 
хәыцшьа иазкны астатиа иҩит академик В. К. Занҭариа (Занҭариа 2012).

кыз рқьабзқәа дшыхәыҷызнатә илааӡахеит.
В. Л. Аҵнариа аҟыбаҩ ҷыда шилаз ааԥшит Кәтолтәи 

абжьаратәи школ данҭаз ашықәсқәа раан. Убриазоуп хымԥада 
акзлыҵран иҟоу, насгьы иҿырԥшыгоу ҵаҩык иаҳасабала уи 
дзыиагахаз ақыҭа школ аҟынтәи, ҳҵарауаа дуқәа Гь. А. Ӡиӡариа, 
Ш. Д. Инал-иԥа, Хә. С. Бӷажәба уҳәа убас аӡәырҩы зылгахьаз, 
Н. А. Лакоба ихьӡ зху Аҟәатәи Ашьхарыуаа рышкол ахь 1953 
шықәсазы (усҟан иара аа-класск рҿы дтәан). Араҟа уи иҵара 
хиркәшеит хьтәы медалла. 1957 шықәсазы, аԥышәарақәа 
қәҿиарала иҭины, дҭалоит А. М. Горки ихьӡ зхыз Аҟәатәи 
апедагогикатә институт (иахьа – Аԥсуа ҳәынҭқарратә универси-
тет) афилологиатә факультет анемец бызшәеи, аԥсуа бызшәеи 
алитературеи рырҵаҩы изанааҭ ала. Ари аҵараиурҭаҿ «иара 
иреиӷьӡаз астудентцәа дреиуан, иоуан хьыӡҳәалатәи асти-
пендиа ҷыда, иҵарагьы хиркәшоит иалкаау дипломла» 1962 
шықәсазы (Салаҟаиа 2007а: 403)1.

Уи аамышьҭахь иҵара иациҵоит Москва – даанахәоит 
СССР Аҭҵаарадыррақәа ракадемиа (иахьа – Урыстәылатәи 
аҭҵаарадыррақәа ракадемиа) иатәу А. М. Горки ихьӡ зху 
Адунеизегьтәи алитература аинститут аспирантура алите-
ратура атеориа азанааҭ ала. Абраҟа хышықәса ирылагӡаны  
В. Л. Аҵнариа Анцәа ицишаз иԥсабаратә баҩхатәра аҽарҭбааит, 
ихаҭәаахеит зда имаҭәамыз алитературадырра иаҵанакуа ате-
ориатә зыҟаҵарала. Уи алыршахарц азыҳәан иара иаспиранту-
раҿтәи иҵарашықәсқәа раан тәамҩахә имамкәа афилологиатә 
наука иҽагәылеихалеит, арҿиареи (ажәеинраалақәа рыҩреи 
атәым бызшәақәа рахьтә аԥсшәахь арҿиамҭақәа реиҭагареи) 
аҭҵаарадырреи русхкқәа еидбало. 1968 шықәсазы абраҟа 
қәҿиарала ихьчеит акандидаттә диссертациа «Б. У. Шьынқәба 
ирҿиареи аԥсуа поезиаҟны асахьаркыратә хаҿсахьа аҿиареи. 
Алирика. Аепос. Аиҿартәышьа» атемала. Шықәсқәак рышьҭахь 
уи аусумҭа хаз шәҟәынгьы иҭыҵит (Аҵнариа 1970).

Аспирантура ашьҭахь иара дгьежьуеит иԥсадгьыл ахь, 
1 Истудентра ашықәсқәа ирылагӡаны иара, аԥеиԥш бзиа змоу ҵаҩык 

иаҳасабала, анемец бызшәа инарҵауланы ашьҭкааразы ддәықәҵан 
туристҵас Германиатәи Адемократиатә Республикахь. Уи аныҟәара иазкны 
анаҩсан икьыԥхьуеит аочерк «Жәаҩа мшы сасырҭаны» (Аҵнариа 1961). 

1968 шықәсазы аусура хациркуеит анаҩстәи иԥсҭазаара 
зегьы змеидаз Д. И. Гәлиа ихьӡ зху абызшәеи алитературеи, 
аҭоурыхи Аԥснытәи ринститут (1994 шықәса раахыс – Аԥсны 
аҭҵаарадыррақәа ракадемиа иатәу, Д. И. Гәлиа ихьӡ зху 
Аԥсуаҭҵааратә институт), дагьырхысит аҵараҩаӡара ахәҭақәа 
зегьы: аԥхьа дшьақәырӷәӷәан ҭҵаарадырратә усзуҩ еиҵбыс 
(1968–1972 шш.), ашьҭахь – ҭҵаарадырратә усзуҩс (1972–
1976 шш.), анаҩсан – ҭҵаарадырратә усзуҩ еиҳабыс (1977–
1994 шш.), аҵыхәтәан – ҭҵаарадырратә усзуҩ хадас (1994–
2006 шш.). 1997 шықәсазы далхын Аԥсны аҭҵаарадыррақәа 
ракадемиа алахәыла-корреспондентс.

1973 шықәсазы В. Л. Аҵнариа СССР ашәҟәыҩҩцәа реидгы-
лахь дрыдыркылеит. СССР аҳәынҭқарра анеилаҳа аамышьҭахь, 
аҵыхәтәантәи ашықәсқәа рзы уи дрылахәын Урыстәыла 
Ашәҟәыҩҩцәа реидгылеи Аԥсны Ашәҟәыҩҩцәа рассоциаци-
еи. Иааиԥмырҟьаӡакәа арҭ арҿиаратә хеилакқәа имҩаԥыргоз 
аусмҩаԥгатәқәа (аизара дуқәа, апленумқәа, аилацәажәарақәа 
уҳәа) зегьы ихы рылаирхәуан, «еснагь дрызҿлымҳан 
алитературатә еимак-еиҿакқәа, адискуссиақәа, адиспутқәа» 
(Салаҟаиа 2007: 404).

В. Л. Аҵнариа ирҿиаратә нысымҩа ҭбаауп, иҵаулоуп, 
иҿырԥшыгоуп. Уи иамҽханакуеит афилологиа иаҵанакуа 
амхурсҭақәа жәпакы – ажәеинраалақәа рыҩра, асахьаркыратә 
ҩымҭақәа реиҭагара, алитератураҭҵаара, акритика, апубли-
цистика. Убарҭ зегьы инарԥынҵаны аҵарауаҩ инапалакын 
арҵара-ааӡаратә усхкгьы: Аԥсуа ҳәынҭқарратә универси-
тет аԥсуа литература акафедра дапрофессорын, еиуеиԥшым 
амаҭәарқәа (иаҳҳәап, аԥсуа литература аҭоурых, алитература 
атеориа) ирызкны дрыԥхьон алекциақәа. Дзыԥхьоз амаҭәарқәа 
рыла аиқәыршәара даҿын алекциақәа ркурс, ахыркәшара 
дзахьымӡеит умҳәозар (Салаҟаиа 2007а: 404)1.

2

1 В. Л. Аҵнариа иреиҳау аҵараиурҭазы иаԥиҵаз арҵагатә цхыраагӡа 
ахәҭақәа ируакуп академик З. Џь. Џьапуеи уи иҵаҩцәа Н. С. Барцыци 
С. О. Ҳаџьыми ԥсҭынхак аҳасабала аабыкьа иркьыԥхьыз, азҿлымҳара 
зҭатәу аҵарауаҩ қәранамӡа иусумҭа «Жәлар репос» (Аҵнариа 2017: 
130–149).



116

В. Л. Аҵнариа акьыԥхь ахь дцәырҵит зынӡа дшыҷкәынӡаз 
(усҟан ижәла Ҵнариа ҳәа акәын ишиҩуаз). Шәазхәыц, 18 
шықәса ракәын ихыҵуаз раԥхьаӡакәны ажурнал «Алашара» 
иананылоз аԥсшәахь еиҭеигаз Фазиль Искандер иажәеинраа-
лақәа «Аҭаҳмада», «Амшә», «Ашәарыцаҩ иажәахә» (Искандер 
1956: 44–45). Уи аиҭагара аус ашкол данҭаз ашықәсқәа раан 
ишыҟалаз, Фазиль Искандери иареи реибадырреи реиҩыза-
реи ахы шакыз игәаларшәо, иара иҩуеит: «Фазиль Искандер 
– раԥхьаӡа издырыз, сзыҿцәажәаз, наунагӡагьы бзиа избаз 
поетуп… Хашҭра ақәымкәа сгәаҿы инхеит раԥхьатәи ҳаи-
цәажәара… Иахьагьы исгәалашәоит Фазиль салаԥишәарц 
азҵаарақәа исиҭаз руак: “Аурыс классикатә поетцәа 
иреиӷьушьода?” Сара исҳәо сҿамшәо, ацәҟьа иакыз иеиԥш, 
сҳәаԥыӡыԥуа саақәхеит… Ҽнак Фазиль иажәеинраалақәа 
аԥсшәахь изеиҭазгарц исыдигалеит. Уи сара ишысцәыуадаҩыз-
гьы, сақәшаҳаҭхеит, изгәаӷьит – жәаа шықәса уанырҭагыло 
усеиԥш иага угәаӷьып! Усҟан, изласылшоз ала, сара еиҭазгеит 
Фазиль иажәеинраалақәа хәбаҟа-фбаҟа. Урҭ иара дрыԥхьеит, 
азгәаҭақәа иҟаиҵаз ансырҽеи, иманы Б. Шьынқәба иахь дца-
заап, уантәи ажурнал “Алашара” (аредактор М. Ҳашба) аҟынӡа-
гьы инанагазаап. Уа сеиҭагақәа ианрыԥхьа, “макьана дқәыԥ-
шуп, изаҳкьыԥхьыр, игәы ҟанаҵап” рҳәазар акәхап, сеиҭагақәа 
хԥа ркьыԥхьит» (Аҵнариа 1994: 171–173).

Иахьа адунеи зыхьӡ ахыҵәан иҟоу ашәҟәыҩҩы ду Ф. 
Искандер усҟан игәеимҭакәа дыҟам дзабадырыз арԥыс 
аҟыбаҩ лыԥшаах шилаз, «асахьаркыратә калам» арҵысра шил-
шо, убри азакәхоит хымԥада диқәгәыӷны аҭакԥхықәра зцыз 
адҵа зииҭаз, анаҩсан акьыԥхь ашҟагьы имҩа зылихыз. Ашкол 
данҭаз ажәеинраалақәа рыҩраҿы иҽԥишәахьан акәымзар, 
ас иаалырҟьаны деиҭагаҩны дзыҟаларымызт. Здоуҳа лашаз, 
шьҭрала здац-ԥашә ҵаулаз арԥыс игәаҿы заа иҿыхеит 
апоезиатә цәалашәара, асахьаркыратә ажәа агәыбылра. Заа 
апоезиатә хәышҭаара иҽадиԥхьалеит: аҵара ахьиҵоз Аҟәатәи 
Ашьхарыуаа рышкол аҟны еиҿкааз алитературатә хеидкыла 
ҽышәала ихы алаирхәуан (Аҵнариа 1994: 171).

1960 шықәсазы В. Л. Аҵнариа изыҳәан иҟалеит ахҭыс 

бзиа: ихатәы жәеинраалақәа раԥхьаӡакәны иагәылалоит 
ҿыц аҩра иалагаз аҿар рҩымҭақәа знылаз аизга «Ашьаҟьар» 
(Аҵнариа 1960: 165–168). Абри аамышьҭахь иара иаҳа 
ҷыдала иҽыздицалаз алитератураҭҵаареи алитературатә кри-
тикеи роуп, аха уеизгьы уарлашәарла ажурнал «Алашараҿ» 
(1970, № 12, ад. 54–52; 1972, № 2, ад. 19–23; 1973, № 9, 
ад. 40–41 уҳәа уб. егь.) дықәгылон ипоезиатә рҿиамҭақәа 
рыла. Урҭ ирылҵшәаны ирҿиарамҩаҿы акрызҵазкуа хҭысхеит 
иажәеинраалақәа раԥхьатәи аизга «Алакә ссир» (Аҵнариа 
1977) аҭыҵра. Убри инаркны ҩашьарада еилкаахеит уи поетк 
иаҳасабала дышхәыдамыз, ацәалашәара лашақәеи ахәыцра 
ҵаулақәеи сахьаркыра-поезиатә бызшәала рцәыргара 
ԥсабарала ишиқәашьу. «Игарҵыз» исахьаркыратә ажәа 
аԥхьаҩ дыхнахыртә аҟынӡа имарианы гәаҭалеи, хшыҩҵаклеи, 
ҳәашьҭыбжьлеи уаҳа наҭахымкәа ишеиҿырцааз ала, еилкаа-
хеит, иара, аклассикатә поезиа ашәагазагақәа зҽырҭакӡаны 
иҩуаз аԥсуа поетцәа рдоуҳаибаркыра, аӡәы ҳәа дшац-
лаз. Уи ипоезиа зықәныҟәоз аԥҟара хада ҳазхьеирԥшуеит 
апрограмматә ҟазшьа змоу, «Уҽумыртлан, сажәеинраала…» ҳәа 
ихацырку заатәи иажәеинраалаҿ:

Уҽумыртлан, сажәеинраала,
Ушәага, узага ҭшәаз,
Ахырҭәагеиԥш уҽеидцалан,
Уҽҭакӡа амацәаз.
(Аҵнариа 1977: 3)

Ҵабыргыҵәҟьаны, В. Л. Аҵнариа, арҭ ацәаҳәақәа дыр-
меижьакәа, ипоезиатә рҿиамҭақәа рҟны ԥымкрыда 
дықәныҟәоит Баграт Шьынқәба иԥашәиркыз, ҵакылеи фор-
малеи ихеибарҭәаауа, шәага-загала хҭак еицҭазыршәуа, рит-
микалеи рифмалеи еихышәшәо асахьаркыратә рҿиамҭақәа. 
Ажәеинраала аԥсы ахаҵара, агәи ахшыҩи ргармониа алырша-
ра –  апоет еснагь дазхьаауеит, идеалсгьы имоуп:

Ишԥассиру излеицәажәо

Адгьыл, ажәҩан рбызшәа.
Суҳәоит ԥсыс уахаларц сажәа,
Уи насыԥны уазкашәа!

Рҳәатәы шԥеиқәшәо, ишԥеинаало
Ааԥни, адгьыли, ақәеи!
Ус еинаалоушь сажәеинраалаҿ
Сгәи, сыхшыҩи, сцәаҳәақәеи?
(Аҵнариа 1977: 84)

Абаҩхатәреи агәи ахшыҩи рыдлаԥса алитературатә рҿимҭа 
зыҟалом, аха уи мацарагь азхом арҿиаҩы иеизҳазыӷьаразы – 
иаҭахуп ахатәы мҩа алхра, иааиԥмырҟьаӡакәа ахы аус адула-
ра, арҿиаратә ҟазара анапаҿы аагара. Убри аганахьала иҳәатәу 
убриоуп, В. Л. Аҵнариа арҿиара – ус уалбагас дшаҿымыз, уи 
бзиабаралеи ҭакԥхықәралеи дшазнеиуаз, аҩымҭа абырҵкал 
акылхра уеизгьы-уеизгьы дшашьҭаз. Критикк иаҳасабала 
лахьхәаԥшрада икалам цҳафыр зыхьирсуаз ашәҟәыҩҩцәа, 
еиҳарак апоетцәа, ирыдиҵоз аҭакԥхықәра – иаргьы ихы 
иадиҵон. Уи атәы иаахтны иҳәоит поетны, литератураҭҵааҩны 
иҭышәынтәалара аамҭа иаҵанакуа, «Сажәеинраала» ҳәа хыс 
изиҭаз иҩымҭаҿ:

Аӡыхь уеиԥшыз, сажәеинраала, –
Иуасҳәоит есқьынгьы.
Уара унеила ухатә мҩала,
Иуоурц аԥсынҵры.

Сыԥсҭазаароуп, сажәеинраала,
Уара узыхшаз.
Нас иуасҳәоит гәык-ԥсык ала
Уабиԥара уаԥсаз!
(Аҵнариа 1982: 12)

Иааџьоушьартә имарианы, угәы арахәыцқәа ирыхькьы-
суа иаԥҵоуп «Алакә ссир» иагәылҷҷаауа жанрла еиуеиԥшым 
анаҩстәи алирикатә жәеинраалақәа: «Аԥсшәа», «Аԥхьарца 

еиҭым», «Аԥшалас», «Еинҭәылан адәеиужь ду шәҭыла…», 
«Аҷкәынра агәхьаагара», «Хәылԥазтәи ахәыцрақәа», 
«Ахәылԥаз, амра аԥсымҭаз…», «Аҽыҩ имцабзу бзиа ишԥазбо…» 
уҳәа убас егьырҭгьы. Арҭ арҿиамҭақәа рҟны ссиршәа еилаӡҩоит 
апеизажтә сахьақәа рыла ихырку аграждантә, афилософиатә, 
абзиабаратә жәеинраалақәа. Алирикатә фырхаҵа аԥсабара 
даласоуп, дханарҭәаауеит, ҳәаа змам агәыбылра изаҵоуп, 
адлаԥсагь ԥсҭазаара иманы ибом:

Амра ӷьеҩуа, ихало, ихало,
Сыԥсадгьыл гәакьа ианахаԥхо,
Суадагь ырлашо иҩналоит,
Ахьтәы шәахәа ныҩнаԥсо.

Ԥенџьырк ада ҿам са суада,
Аха амшын ду ахь ихоуп,
Сԥенџьыр анаатуа исзаанартуада,
Дунеик саҳәом, исызхоуп!
(Аҵнариа 1977: 6)

Зцыԥҵәаха аагоу, «Сԥенџьыр шаатыз иаха шаанӡа…» ҳәа зхы 
еиқәҳәалоу абри ажәеинраалаҟны ухнахуеит ауаҩи аԥсабареи 
рхеибарҭәаашьа, апоет иажәа аԥсхаҵашьа, метафорала ахыр-
кышьа: шәахәаԥш аҟаза инапаҿы аԥшалас иҟанаҵо – «Суада 
иҩнашьқьырт, суада аҟнынӡа / Срыцқьан саақәнаргылт сҵарӡа»; 
аԥенџьыр ала ауада иҩналаз ашәҭ абӷьыцқәа рхы шымҩаԥырго 
зынӡа иџьашьахәуп: «Аԥша анрыҵас, урҭ еибарԥо, / Суада 
иҩнакәашоит иаапкны»; аҵәамахә акәзар, «Аӡаӡа еимхәыцқәа 
ахьныҳәҳәы, / Салам сыҭо гәыла, ԥсыла / Сԥенџьыр иадхоит 
ес-шьыжьы». Ажәеинраала ишьҭнахуа афилософиатә еида-
ра игәҩарамкәа еилкаауп: ауаҩы дхазырҭәаауа, аԥсҭазаара 
дагәышьаҟаны дҟазҵо, агәацԥыҳәарагь изҭо – иахьеи уахеи 
дызлагылоу, еснагь ҿыцбарах иибо – ҟаимаҭра зуа аԥсабара  
ауп. Абри ахшыҩҵак акырынтә ҳазхьеирԥшуеит апоет егьырҭ 
иҩымҭақәа рҿгьы, убрахь иналаҵаны апеизажтә лирикатә 
жәеинраала «Ашьыжьтәи аӡаӡагь»:

Сныҵԥрааит ԥсаатәҵас абарҵа,



120

Сзыҩуам иахьак сгәазхара,
Ашҭаҿ иҟәнашәкха аӡаӡа
Имцабзха иаҿуп абылра.

Ашьацра цәажәоит аҷҷаҳәа,
Аҳауагьы цқьоуп, иласуп.
Амцхә аԥсҭазаара сгәаҳәоит –
Сыцқьоуп, сразуп, сҳаракуп!
(Аҵнариа 1977: 7)

В.  Л.  Аҵнариа ипеизажтә лирикаҿы, ргәыбылра ҳкыртә 
аҟынӡа,  ҳаргәылаирԥшуеит иԥсы злоу, сахьалеи цәаҩа-
леи еиуеиԥшым ашықәс аамҭақәа – анхара-анҵыра, аиҭа-
ира иасимволу ааԥын («Кәыкәу, кәыкәу! – Ааԥынрашәа! / 
Кәыкәу, кәыкәу! – Анхарашәа! / Кәыкәу – ааԥынра иазҳәо-
уп, / Ааԥын са сыԥсы аҿҳәароуп»), мра шәахәала иҩы-
чоу аԥхын гәазырҳага («Аԥхынтәи ашьыжь иаҵәара! / 
Уацшәаҳәоит амра ашәахәа, / Амра иаԥыларц мацара, / 
Аԥсақәа цоит еицрыхәхәа»), абарақьаҭреи аҳалалреи зцу 
ҭагалан («Адәеиужьқәа ҩежьхеит. Адәеиужьқәа хьҩежьуп, 
/ Улаԥш рхьымӡо ишьҭоуп, / Адәеиужьқәа, адәеиужьқәа, 
исгәакьоу, исцәеижьу, / Адәеиужьқәа – схәыцра ахаҭоуп»). 
Абар, ахәыҷра аҟынтәи иаауа, ауаҩы дизаахыс изгәакьоу 
ацәанырра ҟәандақәа –  аӡынтәи асахьақәа  рызгәыкреи 
асы азхьаареи  – ирхылҿиааз алирикатә жәеинраала 
замана «Аекспромт»:

Сык аунда, шьыри ҭали,
Сык аунда,
Ахәырд-хәырдҳәа, сышьҭа анхало,
Снылаланда.

Опыжә-опыжә, ԥшьала, ԥшьала,
Ҵаҟа илеилар,
Нас иқәымҵуа аламала
Шьамхсны ишьҭалар…

Уахынлагьы бзиа иҵаалар, –
Аҷҷа-ҷҷаҳәа,
Ҳгәырӷьа-хәмаруа ҳа ҳнеидтәалар –
Аџьџьа-џьџьаҳәа,

Сык аунда, шьыри ҭали,
Сык аунда,
Ахәырд-хәырдҳәа, сышьҭа анхало,
Снылаланда.
(Аҵнариа 1982: 74)

Ажәеинраала уанаԥхьо, зеиӷьыҟам ашәа алҵып угәахәуеит 
акомпозитор ҟаза инапаҿы.

Апоет, ахәыҷы дшамыргәырӷьара даргәырӷьоит, ҿыцбарах 
ибауа, аԥсабара мцәажәаӡакәа, имҳәамырза иарҿио аблахкы-
га-гәеизҳарақәа (ажәеинраала «Амш бзиа»):

Амш уҳәеит ҳәа закәу  мшузеи,–
Ишоурацәамкәа, ихьҭацәамкәа,
Ажәҩан ҵам-ҵам ҵа амаӡамкәа,
Анаџьалбеит, заҟа ицқьоузеи!

Заҟа ихааузеи, игәыкузеи,
Ишаҳә-шаҳәуа абла ҭшаша,
Амра шаша, иҳагымхаша,–
Изхалашо ибаргәузеи!

Ишԥаласу, ишԥазҩыдоу,
Агеи ашьхеи еизырцәажәо
Аԥша ҟәанда. Иаҳәо ашәа –
Хьаа хҽыга хәшәык иаҩызоуп.
(Аҵнариа 1982: 3)

Араҟа «иҟоуп аԥсабара аԥшӡара ршанхага, еиҭаҳәашьа змам 
уи агармониатә еинаалара ихнахны зҽалазыӡҩо, уи зыԥсы 

аҿҳәароу ауаҩы игәалаҟара ахаҭа» (Занҭариа 1986: 119). Убри 
агәалаҟара ауп изыхҿиааз уаҳа назҭахым апеизажтә лирикатә 
жәеинраала.

В. Л. Аҵнариа иажәеинраалақәа «Амра ԥхозар, 
иззыԥхода?..», «Аԥшалас», «Иамысыцт ахәхәаҳәа аԥша…», 
«Амшын ихнаршәлеит амза амҩахәасҭа…», «Ихәмаруан амра 
ашәахәа», «Адәеиужьқәа ҩежьхеит…» уҳәа иҳаҵарҳәоит иара 
уамакала Аԥсны аԥсабара дхыхны дшамаз, аԥсҭазаарахь 
агәацԥыҳәара ду шинаҭоз, Иуа Коӷониа, Баграт Шьынқәба, 
Анатоли Аџьынџьал, Таиф Аџьба, Рушьбеи Смыр уҳәа убас 
аӡәырҩы аԥсуа поетцәа реиԥш, уи ибла хызкуаз апеизажтә  
сахьақәа ҿахәҳәагас ишимаз. Апоет убарҭ иреиӷьу илирикатә 
жәеинраалақәа рыхәҭак, ашәа ссирқәа рылхны, хаҭала агитара 
иациҳәон, ма ишԥациҳәоз уҳәарауеи, ҟаимаҭла!

1982 шықәсазы адунеи абоит В. Л. Аҵнариа иажәеин-
раалақәеи иеиҭагамҭақәеи еидызкыло аҩбатәи ишәҟәы 
«Амш бзиа» (Аҵнариа 1982). Уи иагәылалеит аҩымҭа 
ҿыцқәа реиԥш, аԥхьаҩ згәыбылра икхьаз уаанӡатәиқәагьы 
маҷымкәа. «Аҩышьыбжьонк рыбжьара» (Аҵнариа 1999) 
ахьӡуп аҵыхәтәанӡа иҭыҵыз ипоезиатә рҿиамҭақәа реизга. 
Уи еиднакылоит иажәеинраала ҿыцқәеи иеиҭагамҭақәеи, иара 
убас егьырҭ ишәҟәқәа ирнылахьаз ипоезиатә рҿимаҭақәа 
рахыԥхьрак. Аизга рыхьӡынҩылоуп апоет ари адунеи аҟны зегь 
реиҳа изааигәаз хҩык ауааԥсыра – иԥшәма Маринеи, иҷкәын 
Баграти, иԥҳа Ладеи.

Апоет аԥхьанатәи ипоезиа ацәаҩа хадақәа арҭ аизгақәа 
рҿгьы ишьақәырхоуп, амала аԥхьаҩ имбарц залшом автор 
иаҳа дышрымҽхаркыз Аԥсни аԥсуа жәлари рлахьынҵа иама-
доу ахьаабаақәа, аԥсҭазаараҿ ауаҩы иҭыԥи иҭакԥхықәреи  
ирхьыԥшу ахәыцра ҵаулақәа (ажәеинраалақәа «Шәииу!», 
«Аамҭадара», «Ақалақь ҭынхада», «Ахьтәы аамҭа» уб. егь).

В. Л. Аҵнариа аԥсыуак, интеллигентк иаҳасабала еснагь 
гәыҵхас иман аԥсуара агәышьаҟа – аԥсшәа – ажәлар 
рдоуҳаибаркыраҿ иааннакыларц иахәҭаз аҭыԥ, аԥсуаа рхатәы 
бызшәа уаҵәтәи аԥеиԥш. Аԥсшәа атема апоет изныкымкәа 
дазыхынҳәуеит  ирҿиараҿы. Урҭ аҩымҭақәа пафос хаданы 

иргәылсуеит жәеинраала шкәакәала иҩу иҩымҭа «Аԥсшәа 
(Саб иҳәамҭақәа рыҟнытә)» аҟны иҳадгалоу ахшыҩҵак: «Ҳара 
аԥсуаа, дад, лада ҳаҟа, ҩада ҳаҟа, ҳазхылҵыз убри Анцәа 
иԥеиҵбы иоуп. Анцәа иҩны излацәажәоз Анцәа рбызшәоуп 
ҳара аԥсшәаҳәа иахьанӡагьы ҿахәҳәагас иҳамоу. Уи адунеи 
иақәлоуп, адунеи ыҟанаҵы ԥсра-ӡра ақәӡам» (Аҵнариа 1982: 
5). Аԥсшәа иазку гимнк иаҩызоуп егьи иаԥҵамҭа «Аԥсшәа! 
Исыцыршаз сажәа…» ҳәа иалаго. Араҟагьы иаартны иҳәоуп 
апоет дызмырҭынчуа ихшыҩҵак хада:

Аԥсшәа, уаныҟам сыгәнаҳауп,
Сҿахәы сзарҳәаӡом адунеи,
Узқәыиааз адгьыл ссир ԥсраҳа –
Уԥсӡом! Урхыҩла геи-шьхеи!

Аԥсшәа! Исыцыршаз сажәа,
Гәыԥҳәыхшҵас изырхәыхәы сҟырҟы,
Адунеи ду иақәлоу жәлар ражәа,
Уара – сыблагә, схы, са сыԥсы.
(Аҵнариа 1999: 47–48)

Аԥсуа шьа зда иҭаныҟәо дарбан ԥсыуазаалак дзыргәаҭеиуа 
цәаҳәақәоуп арҭ. Забацәа урҭ рабацәа рдоуҳа иалааӡаз апо-
ет амилаҭ хаҿырбагас ирымоу рбызшәоуп ҳәа ишьон. Абри 
ажәеинраала аамҷыдаха акгьы аԥимҵаргьы апоет, аԥсуа 
патриот иашахаҭақәа, амилаҭтә поезиа абзиабаҩцәа ргәаҵаҿы 
даанхон наунагӡа.

В. Л. Аҵнариа трагедиала иҭәыз ижәлар рҭоурых ихазыр-
шҭуа аамҭахеит 1992 шықәса, нанҳәамза 14 рзы зхы кхаз 
арыцҳара ду – Аԥсны Аџьынџьтәылатә еибашьра алагареи уи 
иахылҿиааз ҵҩа змам агәаҟҵәаҟрақәеи. Ҩаԥхьа аҟазаареи 
аҟамзаареи иааины инҭагылт аума зхызгахьаз аԥсуаа. Аӷа 
иҿаԥхьа ахыламырҟәра, ажәлар ҭаҷкәымкны реиларҵәара, 
ажәлари аԥсадгьыли рыхьчараз ахамеигӡара, зыхшара ҭахоз 
анацәа ррыцҳареи рычҳареи – абарҭ атемақәа ирызкуп апоет 
усҟантәи аамҭазы инапы иҵижьыз апатриоттә лирикатә жәеин-

раалақәа: «Аԥсуа матанеира», «Аҭоурых арҵаҩы», «Анацәа». 
Ҷыдала агәышьҭыхратә нота ахылҵуеит Аԥсны Аџьынџьтәылатә 
еибашьра (1992–1993 шш.) иалиааз арҿиамҭақәа иреиӷьқәоу 
руак, аԥсадгьыл ахьчара иагимнуп ззуҳәара апатриоттә жәеи-
нраала цаҳәцаҳә «Аԥсуа матанеира». Ҵакылеи, иахылҵуа 
апатриоттә цәанырреи, агәышьҭыхратә мчхареи рыла ари 
аҩымҭа рашәарамза 22, 1941 шықәсазы ииз ашәа «Иԥшьоу 
аибашьра» (ажәақәа иҩит В. И. Лебедев-Кумач, амузыка –  
А. В. Александров) иашьашәалоуп. Абар уи алагамҭазтәи ахәҭа:

Ҳазқәырфо, ҳазқәыршьуа Аԥсынтәыла,
Кавказ шлаӷәаӷәа ахьҟәыршәа,
Аӷа хәымга шԥыла уиԥыла –
Узқәыршәшәа, Аԥсынра, узқәыршәшәа!

Иамраӡа атәаха, аԥсгаха,
Ухышхыҵәаха уиҵал ӡыршшәа,
Шьапыргыларҭа имҭауа, дықәблаа –
Узқәыршәшәа, Аԥсынра, узқәыршәшәа!

Дықәыҭәҳәаа пшатлакәшәа уижәлан,
Ашьажәҩы, ҳзымбаз акашәа,
Ацәгьа изы ицәгьазааит ухәыжәла –
Узқәыршәшәа, Аԥсынра, узқәыршәшәа!..
(Аҵнариа 1999: 6)

Ажәеинраала «Ахынҳәра» аԥҵоуп иаҳхысыз ашәышықәса 
80-тәи ашықәсқәа рзы, аха уанаԥхьо Аԥсны Аџьынџьтәылатә 
еибашьра ашьҭахь иҩызшәоуп ишыҟоу. Аибашьра иалҵны 
зқыҭа гәакьахь ихынҳәыз аԥсадгьыл ахьчаҩ дгәырӷьоит, 
аџьамыӷәа мҩа данысны, иԥсы ҭаны дахьааз. Зыҩны-згәара 
гәҭыхас измоу, иԥсыз-инхаз зхьаау ауаҩы, ила иабо асахьақәа 
изцәырырго ахәыцрақәа – абриоуп ажәеинраала аҵакы хада 
зхьыԥшугьы:

Шәабаҟоу сықәлацәа? Иԥсыда-инхада?
Ахацәа, шәхынҳәқәазар, шәыбжьқәа аашәырга!

Иччо зыҩнаҭада? Иҵәыуа зыҩнаҭада?
Амыткәмеи ашәеи хьӡыла еилшәырга…

Еиқәхаз дҟалап, дҟалап ибжьаӡыз,
Ҿааҳәыра змаӡамкәа ӡибнаҟа иагаз,
Дҟалап мышьҭацәгьак, зыԥсадгьыл зыԥсахыз,
Аха дыҟоуп зыԥсадгьыл ахьӡ азыргаз!

Сцоит сынкахәыцуа: сеидру ҳзакәхаша?
Ахьаақәа исызцәырҵуа араҟа иӡатәым:
Дкьаасуа сабик ҩнаҭакаҿ дубашам,
Мамзаргьы ԥҳәыск, зыбаҩ зтәым…

Сцоит сынкахәыцуа, аха снаԥшызар –
Арԥызбаки ԥҳәызбаки еилаҵәан итәоуп:
Аибашьра абаҟоу, ҩыџьа ирызшазар,
Адгьылгьы ҿыхоуп, ажәҩангьы цқьоуп…
(Аҵнариа 1982: 32)

В. Л. Аҵнариа исахьаркыратә ажәарҿиараҿы акырынтә 
дрызхьаԥшуеит дхыхны дызмоу аԥсуаа ртрадициатә 
дунеихәаԥшра иаҟәырҷахоу, шәкы-зқьы маӡа згәыҵаҵәаху 
амифологиатә хаҿқәа, убрахь иналаҵаны Ӡызлани Ажәеиԥшьаа 
рҭыԥҳаи. Урҭ ирыдҳәалоу ҵҩа змам асиужетқәа иахьатәи 
аамҭа иаҿыбааны романтикала рызхәыцреи («Аӡӷабцәа 
ӡса-ӡсоит, иччоит рхы-рҿы, / Ажәытә лакә… аҿатә лакә – 
еилаҵәоит сгәаҿы») апоет ҩашьара зқәым илирикатә дунеи 
ҭбааи ирылҵшәаны, иаҳҳәар ауеит, амифтә хаҿқәа «аҿатә 
ԥсҭазаара» роуит ҳәа. Убрахь иаҵанакуеит ажәеинраалақәа 
«Ажәеиԥшьаа рҭыԥҳа», «Ӡызлан», «Ҵхыбжьон исҭааит хҩык 
ашацәа…», «Ахьтәы аамҭа», «Аԥсаагара», «Аԥсы шкәакәа» уҳәа 
уб. егь. Аҩымҭақәа рҟны, ҷыдала иаҳҳәозар,  «Ажәеиԥшьаа 
рҭыԥҳа», «Ӡызлан» рҿы, ажәытәи аҿатәи реилаӡҩашьа 
ҳаналацәажәо, хымԥада, хадара зуа ҵаҵӷәуп апоет игәаҿы 
абзиабаратә цәалашәарақәа рхышхыҵәара: «фырхацәас» 
иалагалоуп еишьыршәаланы амиф-ҭыԥҳацәеи (Ажәеиԥшьаа 

иԥҳацәа, Ӡызлан) аҵабырг-ҭыԥҳацәеи (аӡиас аҟны зҽызкәабо 
аӡӷабцәа). «Ӡызлан» захьӡу ажәеинраалаҿы «ажәытәи аҿатәи» 
реилаӡҩара ҳахьԥшуеит, гәынхәҵысҭала акәзаргьы, аҩымҭа 
анҵәамҭаҿ:

…Иҵыҩны иааҩуеит аккара
Аккаҳәа башәа хаа абжьы,
Акыркыр быччабжь гәыкыра
Салнахуеит ацәа ес-шьыжьы…

Ӡызлан ахага, ӡызлан,
Ӡызлан, абна аҭыԥҳа,
Схәыҷаахыс сыԥхыӡқәа брылан,
Бсахьа сҿаҷҷоит ес-уаха…

…Са с-ӡызлан, бныҟәом бнагәыла,
Аха слакәқәа рӡызлан блаҳәшьоуп,
Гызмалрас, гьангьашрас ба ибылои?
Аха, аҵх еиԥш, быблақәа еиқәоуп.
Исхарахаз, сҿазҳәаз урҭ роуп.
(Аҵнариа 1977: 29)

В. Л. Аҵнариа абзиабаратә лирика аԥҵара иазҟазаз 
аԥсуа поетцәа дреиуан. Ҵоуп, урҭ хыԥхьаӡарала ирацәам, 
ҩеижәижәабаҟа инарзынаԥшуеит. Урҭ рахьтә хымԥада 
автор иқәҿиарақәа ирхыԥхьаӡалатәуп баҩхатәрала иаԥҵоу 
анаҩстәи ажәеинраалақәа: «Абри аԥҳәызба», «Абзиабара», 
«Ӡызлан», «Жәеинраалала бхысхырцу? Мап!..», «Ахьтәы салам 
дәықәызҵо ҳамҭас…», «Сыԥшуп иаатрушь ҳәа аҷараҳәа…», 
«Быбла аҭышамшамра ҿыцәаахьеит сгәаҿы…», «Еицәажәон 
снацәкьарақәеи ба быхцәԥарақәеи…». Арҭ  жәеинраалақәа 
рыхәҭак (иаҳҳәап, «Ӡызлан», «Ажәеиԥшьаа рҭыԥҳа», «Сыԥшуп 
иаатрушь ҳәа аҷараҳәа…») аромантикатә цәаҩа рхоуп, иша-
ноу, насгьы ашьха ӡыхь еиԥш ицқьоу ацәанырра ҟәандақәа 
рхылҵуеит. Ара иҟоуп иара убас уамакала еизгәыкуа арԥыси 
аҭыԥҳаи наунагӡа хьаа-баала реиԥырҵра атема (иаҳҳәап, 
ажәеинраалақәа «Ахьтәы салам дәықәызҵо ҳамҭас…», 

«Адәыӷба арҵәааҳәа иҵәааит…», «Тыгә-тыгә ҳәа ахыбра 
ианнақәшәа…»). Џьара-џьара алирикатә фырхаҵа игәы зызцо 
аҭыԥҳа («Аԥҳәызба еиқәа, ашәы еиқәаҵәа зшәу») лахь имоу 
ацәанырра ҵҩа амамзаргьы, уамакала игәы лзыбылуазар-
гьы, рҩыџьагь «гәырҩа-шҳамк иашаҭом, иашьҭоуп рразҟымҩа 
архәашьра»:

Бареи сареи уаҳагь ҳаиқәшәашам,
Ҳаилгеит бареи сареи ҳшеилгара.
Уи сҵәаҵлагь иаҳашам ажәа-шҳамк,
Амшынгьы аҿуп шьҭа аԥсеивгара…

Издыргәышьоит: иахьада ҳаиқәшәашам,
Амшын цәқәырԥа ҳгәыдыҽҽалауа.
Аха издыруеит: ҽа хьӡык иазырԥхашам
Ба быхьӡада сажәеинраалақәа.
(Аҵнариа 1977: 61)

Абзиабаратә жәеинраалақәа рыхәҭак (жәлар рҿаԥыцтә 
поезиа иаҿгоу «Натеи Қьаҭеи», «Арԥызбеи аԥҳәызбеи рашәа»,  
«– Бҭахызар ԥшаласны бӡамҩа сшьышьлап…», «Ашәа», «Избоит: 
ибымоу зегь ҵарыми…», «Арԥыс ԥагьа, ԥаҵа кьакьа» аламҵакәа) 
ирыҵаҳбаауеит бзиа еибабо реиԥырҵра анаҩсантәи 
реизгәыкра, рыгәхьааибагара, аха, изыхҟьазаалакгьы, урҭ 
ҳәатәеиқәшәарак роуны, разҟымҩак рԥеиԥшгәышьам:

Аха иҟам адәыӷбагьы, иҟам…
Быҟам, быхнымҳәит баргьы.
Ацәыкәбарқәа срылԥшуеит адәныҟа –
Брылзбаартә быҟам џьаргьы.

Издыруада, ибзымҳәаз аҳәарцаз,
Бара иабыруазар ақәа?
Иашьҭазар бышьҭыбжь сдырҳарцаз,
Ахьхьаҳәа иахьцәажәо абыӷьқәа?..
(Аҵнариа 1977: 38)

Апоет илирикатә фырхаҵа игәы-иԥсы иалнахыз аҭыԥҳа – 
ҭеиҭԥшла аԥшӡара даидеалуп. Аха, иазыууазеи, илыҿгәыҳәааны 
бзиа дызбо арԥыс диқәашьхом, избанда аԥсҭазаараҿы аразҟы 
лашәуп, уи иахҟьаԥҟьо арыцҳарақәа маҷым. Уи аиԥш зеиԥшу 
ахшыҩҵаки аҭагылазаашьеи роуп лассы-лассы иаабо апо-
ет илирикатә поезиаҿгьы: «Адунеи рԥшӡагас ҳәа баман, / 
Ихыбххьан ауаатәыҩса ргәы, / Иреиӷьӡоу анасыԥ баҭәан – / 
Аха икыдмызт жәҩанаҿ бразҟы». Арԥыс иакәзаргьы, уамака-
ла игәнигоит, ихгьы дахашшаауеит дызҿынҵәаауаз аҭыԥҳа, 
ицәаныррақәа насҭхаганы, даҽа мҩак дахьанылаз1:

О, сныжьны ҽа мҩак бананыла,
Ибдыруама са сзеиԥшрахаз?
Аԥшатлакә зыбӷьы ҿнаҳәаз
Аҵла заҵә, ихахаӡа игылоу.
(Аҵнариа 1982: 50)

Абри аҩымҭа иахылҵуа аразҟыдара апафос, алирикатә 
гәжәажәарақәа рӡыблара иаанахәаз ауаҩы иҭагылазаашьа 
егьырҭ ажәеинраалақәа рҟынгьы иаабарҭоуп, хәҭакахьала 
«Хәылԥазтәи ахәыцрақәа» аҿгьы. Уантәоуп иахьаагоу лирикатә 
уасиаҭны иудукылаша абарҭ ацәаҳәақәа:

Шьҭа сахьцалакгьы исԥеиԥшу
Зегь сзеиԥшуп – ладаз, иҩадаз,
Сгәы заҵәы ашҭа ду еиԥшуп,
Аҵар назҭыԥраан ицаз.
(Аҵнариа 1977: 55)

Апоет ибзиабаратә лирикатә жәеинраалақәа инеизакны 
убасеиԥш ацәалашәара узынрыжьуеит, убри ирыҵаҳбаауа 

1 Ҭакда инхаз абзиабара атема акәӡоуп хадарала изызку В. Л. Аҵнариа 
дшыҷкәынӡаз еиҭеигаз Ҳаинрих Ҳаине иажәеинраалақәа реизга 
«Ашәақәа рышәҟәы» (Ҳаине 1970). Амала Ҳаине илирикатә поезиаҿы 
абзиабара злаҽны иҟоу арԥыс иразҟеиқәымшәара, анаҩстәи изаҵәра, 
ҵҩа змам агәаҟҵәаҟрақәа уҳәа, асоциалтә мзыз иадҳәалазар, уи еиԥш 
аабом аԥсуа поет ирҿиараҿы. 



129 

адраматә ҟазшьа – азеилибамкаара, азааибамгара, агәеи-
цәыхьшәашәара уҳәа – апоет иара ишиҭахыз еиԥш ишьақәым-
гылаз ихатә ԥсҭазаара иахҟьаԥҟьоуп ҳәа1.

Адунеитә лирикатә поезиала идыруп, ҭак змауыз абзиаба-
ра, иагьа хьаа-баа ацзаргьы, иамоуп игәырдага-хшыҩрҵагоу 
алҵшәагьы, иаҳҳәап, А. С. Пушкин иажәеинраала «Бзиа быз-
бон…» аҟны ишаабо еиԥш: «Убас бызбон, сыԥсеиԥш бызбон, 
ҳәарада, / Дбықәшәааит убасҟак бзиа бызбара» (Шьынқәба 
1988: 400). Ари алогика иатәышьҭроуп В. Л. Аҵнариа 
илирикаҿы ихырку ажәала дыззышәаҳәо и-«Лаура» лмапкра 
иалҵшәаны дыззааиуа алкаагьы:

Бзиа бызбеит, бызбаҵәҟьеит гәык-ԥсык ала,
Ашьацаагагеиԥш, бналашәкәеит сыԥсы.
Бзиа бшызбаз сзымҳәазт ҿык-бзык ала,
Ҵыси ҳәыҳәи уи ианысҵеит рнапы.

Бзиа сбымбеит. Ҳаиламҵәеит гәыла, ԥсыла,
Аха сыбзиабара суаҩнатәит сара:
Лахьынҵас ҳәа исзыбшаз азаҵәрала
Абзиабараҵәҟьа шсылшо згеит  агәра.2

(Аҵнариа 1982: 40)

Апоет ахааназ игәаҿы рҭыԥ ҳаны иаанхеит ихәыҷра аҟынтәи 
иаауа, ақыҭа ԥсҭазаара иадҳәалоу агәалашәара ссирқәа. 

1 Уамакала уархәыцуеит 40 шықәса ирҭысхьаз, аха аҭаацәара иалам-
лацыз В. Л. Аҵнариа, игәы зызҟәандаз ҭыԥҳаки иареи ирыбжьысуаз аса-
лам шәҟәқәа руакаҿ, гәаартыла ииҳәо ахшыҩҵак: «Абзиабара – сара 
иҳаракӡаны сахәаԥшуеит, уи акәзар ҟалап сзызаҵәугьы: сара сыблақәа 
рыла уи иахәаԥшуа дызбаанӡа. Амала акызаҵәык издыруа – уи қьаадла 
иауам… Сгәы иаанагоит бара быԥсҭазаараҿы шьҭа “ақьаадтә бзиабара” 
аамҭа нҵәеит ҳәа, лассы еихыбгааит иԥсҭазааратәу абзиабараҵәҟьахь 
бшьаҿа! Сеигәыӷуеит бара зегь рыла ибышьашәалоу ауаҩы дыббап ҳәа» 
(Аҵнариа 2008: 83).

2 «Иҵәаху», ицәыргамхаз абзиабара иацу агәҭаҷаҷара атәы ҳаилнар-
каауеит иапониатәи алирикатә поезиа ажанр хокку аиҿырцаашьала  
В. Л. Аҵнариа ииҩыз ажәеинраала «Ацыԥҵәаха»: «Абзиабара ҵәахнаҵы 
– игәнаҳан, / Абзиабара аназхымга уаҳа, / Ашәҭ ахьгылаз ишәҭит…» (Аҵ-
нариа 1982: 44).

Урҭ цәанырра ҟәандала рыԥсы рхеиҵоит  иажәеинраалақәа 
рҿы. Убас, дазгәдуны поезиатә ажәала уамашәа дақәшәан 
иааирԥшуеит аԥсуа милаҭ ртрадициатә дунеихәаԥшышьа 
иахәҭаку, хәыҷи дуи, еиҳарак арԥарцәеи аҭыԥҳацәеи, нан-
ҳәаз еицымҩаԥыргоз, аҩсҭаахә ибылра иадҳәалаз ақьабз  
«Барбанџьиа» (ахәылбыҽхаз, мраҭашәаншьҭахь амца еиқәҵаны, 
аџьыкац уахь иалаԥсауа, «ҳаҩсҭаахә дҳаблит» ҳәа хынтә-
хынтә наҟ-ааҟ уи ахыԥара). Араҟа, ҳәараҭахума, автор ақьабз 
акәамаҵамақәа реиҭаҳәара мацаракәым ихықәку – ахәыҷрахьы 
ахынҳәра, агәалашәара  иахылҿиаауа ахәыцрақәа, ацәанырра 
лашақәа, раԥхьатәи абзиабара уҳәа аԥхьаҩ идгалара:

Ҳбарбанџьиа ҳакәшаны,
Ҳҩагылап наҟ-ааҟ,
Аџьыкац ҳхы иакәыхшан,
Иалаҳаԥсап наҟ.

«Быхьша-сыхьша-ҳахьша» ҳәа
Ҳахыԥалап иара,
«Ухьша-сыхьша-ҳахьша», ҳәа
Еибарԥап џьоук џьара.

Иаҳхаршҭӡаны ҳгәалақәа
Амцабз каҳаршып,
Ҳаҩсҭаахә амца дналагәан
Наҟ дҳаблып, дҳаҷҷып…
(Аҵнариа 1982: 39)

Ԥсыуала ихәыцуаз, ԥсыуа хаҵак иаҳасабала иааӡаз 
В. Л. Аҵнариа иԥсҭазаара шьақәгыларц игәаҳәон ишаабац 
еиԥш, – анарха аманы, идаракәац назыгӡо аҵеи лаша дацны. 
Уи азҵаара иадҳәалоу апоет ихьаабаақәа «Сани саби» захьӡу 
иажәеинраалаҿ ҳагәылеихалоит, амцеиԥш иуцрасуеит уантәи 
иаагоу анаҩстәи ацәаҳәақәа:

…О саб, са сыԥхыӡқәагьы урылоуп,
Мшаҽнеиԥш ихьаазгоит уԥсра,

Сагьуҵашьыцуеит гәаныла –
Исеиԥхыӡуа дсоурушь сара?
(Аҵнариа 1999: 55)

Анцәа иџьшьаны В. Л. Аҵнариа диҭынхеит игәыӷра лашақәа 
здиҳәалоз, иабацәа урҭ рабацәа рыҵәҩаншьап еихазҳаша 
аҵеи лаша Баграт.

А. С. Пушкин инаиркны ҳаамҭазтәи аклассикцәа рыр-
ҿиамҭақәа рыла иԥышәоуп: аԥсҭазаара ахаҭаԥсаҭа шьагәыҭс 
измоу, злеишәа цәгьоу аԥсҭазаара иагәылсны иаауа асахьар-
кыратә ҩымҭа  – еснагь анарха амоуп, аԥхьаҩцәагьы ргәыбылра 
азҷыдоуп. (Мшәан, имҳәеи апоет аҩада ҳзыхцәажәоз аҩымҭа 
«Сажәеинраала» аҟны «Сыԥсҭазаароуп, сажәеинраала, Уара 
узыхшаз» ҳәа!) Аԥсҭазаароуп изхылҵыз аурыс поезиа агени 
ҩашьара зқәым иажәеинраалақәа «Сибраҟа», «Ашәҭ», аԥҳәыз-
ба А. П. Керн илызку «Я помню чудное мгновенье…» уҳәа ира-
цәаны, Д. И. Гәлиа ирҿиамҭа хьыршәыгәқәа «Сыԥсадгьыл», 
«Абри соуп сара» ракәзаргьы, – убасҵәҟьа. Хымԥада, В. Л. 
Аҵнариа имариамыз иԥсҭазаара ашьҭамҭа убоит илирикатә 
жәеинраалақәа рҿы, иаҳҳәап, «Фархь мцала исҵаз сдырра-
рҩашқәа…», «Сани саби», хәҭакахьала абзиабара иазку 
иҩымҭақәа реиуа «Мшәан, Манон, ибгәалашәома…» уҳәа убас 
егьырҭгьы. Урҭ иаҳдырбоит апоет иҩнуҵҟатәи адунеи иамоу 
аҭбаареи аҵаулареи, аҵарауаҩ идоуҳа ахаҿра, абзиабара 
амца зыцрасхьоу ауаҩы игәалаҟазаара, иара убриаамҭазгьы 
иҳарҳәоит иԥсҭазаара ԥықәсыларак амамкәа ииашахәҵәаӡа 
ишыҟамыз («Рацәа исеижьеит сыԥсҭазаара, иаргьы саргьхан-
да, / Аҵакы амоу? Иҵакыдоу? – еилкаам иахьагьы»), уимоу, 
илахьынҵа иара ишиҭахыз еиԥш еснагь ишицымныҟәоз:

Мшәан, сҟазҵазеи абас схы сгәы азҭаӡамкәа,
Изысцәыӡзеи заа агәрагара?
Сыԥсы зыӷрамӡо,
Адунеи ду самкуа,
Сызмыргылои ҭыԥк аҿы џьара?

Иазыркызеи иҵарбаҟа агәашәқәа,
Еимазгалеи амҩа сгәахьы ихаз?
Аччараҵәҟьа рхашҭлоит сара сқьышәқәа –
Ԥышәырччара еиқәароуп ирҿахаз…
(Аҵнариа 1982: 59)

Луанытә удырқәыԥсычҳауеит, иара убриаамҭазгьы хаа-хаа 
уеимырдауеит згәы еиҟарам апоет «ихәыцра еиқәарақәа» 
ирхылҵыз, «Фархь мцала исҵаз сдырра-рҩашқәа…» ҳәа зхы 
кыу иажәеинраала аҟынтәи иаагоу арҭ ацәаҳәақәа. Апоет иԥсҭа-
заара еиуеиԥшым ашықәсқәа раан игәы ҭазырҷаҷоз ахҭысқәа 
маҷымхеит: раԥхьатәи ааханы изыҟалеит иаб иԥсра, анаҩсан 
диԥхеит иабаџьынџь ашәгәашә аазыртуаз иан, Шьыта Осиаԥ-
иԥҳа Кәыҵниа, урҭ раамышьҭахь иара изы зегь реиҳа ибӷаԥҵәа-
гахеит абаагәареиԥш дзықәгәыӷуаз иашьа гәакьа Дима иԥсра. 
Аԥсны иҟалаз аибашьра еиҟәнагеит, анаҩсан уаҳагьы лыԥшәма 
иахь дгьежьыртә дзыҟамлеит иуадаҩхаз лҭаацәаратә ҭагыла-
заашьа иахҟьаны (зықәрахь инеихьаз лани лаби ахымхәа-
цәа лызкамыжьит, ашкол ахь зшьаҿа еихызгаз Баграт хәыҷы 
дбатәхеит) милаҭла иаурысыз, ҭыӡҭыԥла Санкт-Петербург еиу-
аз иԥшәмаԥҳәыс Марина Евгени-иԥҳа Барковскаиа-Аҵнариа. 
Аригь, ҳәараҭахума, игәы зырҷыдоз ахҭысқәа иреиуамхакәа 
иҟаларымызт. Иқьаԥҭахагәышьеит В. Л. Аҵнариа дахьааӡаз 
адоуҳа ашҭа, «Ибмырцәан ахаан схәышҭаарамца, / Ибмырӡын, 
амарџьа, сыҩнра» ҳәа иаб дыззыӷьаҵәыӷьаҵәуаз агәараҭа 
лаша…

Аха иага ус иҟазаргьы, аԥхьанатәаахыс аԥсҭазаараҿы  
В. Л. Аҵнариа агәкаҳара зхы аныршәаны иааиуаз хаҵамызт. 
Аԥсуаа ирҳәоит «уаҩ дызқәымшәо акгьы ыҟам» ҳәа, аԥсуараҿы 
ишьоуп «ахьаа – ахаҵа иԥышәагоуп» ҳәа. Аԥсуа хаҵа иагьа 
рыцҳара, иагьа мыҟәмабара дрықәшәаргьы, агәкаҳара 
хәшәыс ишьҭихуам, уи дақәыӡбоит акәымзар. Аԥсуараҿы 
кодекс ҳасабла аус зуа ари ахшыҩҵак иазкуп апоет иҩымҭа 
шьахәқәа иреиуоу, шьҭыбжьгашьалеи ритмикатә интонациалеи 
зҽалызкаауа ажәеинраала «Ахәшә». Абар уи ацыԥҵәаха:

Ҳаит, иухьзеи, ухаҵами, –
Усҵәҟьа угәы каумыжьын.
Шәарҭак збеит ҳәа ухьаҵуама?
Умԥан иқәумыжьын,

Ашәареи агәкаҳареи
Уара узы иҟамлароуп.
Ахаҵа дхьаҵыр – гәнаҳароуп,
Ԥхьа дышцац дцалароуп!

Уаҩы дызқәымшәо акгьы ыҟам ҳәа –
Зҳәаз иаурҳәах баша,
Уаҩы имыхьыц сыхьит ҳәа
Умтәан улаӷырӡашо.

Уеицәа игәаҟуа гәоумҭаӡар,
Уи уаҩрам, ламысым,
Хьаак сыхьт ҳәа уҽоуҭаӡар,
Уагоит илоусын.
(Аҵнариа 1982: 81)

Уаҩы ихьааигаша – абасеиԥш аԥсыуала ихәыцуаз аха-
ҵа, иреиӷьыз ҳарҿиаратә интеллигенциа раԥхьагылаҩ-
цәа руаӡәк – уамакала изыџьбарахеит аԥсҭазаара, еиҳарак 
аҵыхәтәантәи ашықәсқәа. Убри аамҭазтәи игәалаҟара, дыз-
хәаҽуаз иҩнуҵҟатәи аибахеибафарақәа, иааизакны иԥсҭазаа-
ра иацыз адрама уамашәа ианыԥшуеит 1992 шықәсазы иаԥҵоу 
иажәеинраала «Аамҭадара». Абар, уантәи иаагоу цәаҳәақәак:

Зыгәра згоз агәра сзымго, саақәхеит сыгәжәажәо,
Агәрамгара иашәаҳаит сара сыхшыҩ,
Исаҳауан уажәраанӡа хыхьтә Анцәа иажәа,
Нас иаалырҟьан сзакызеи аҩсҭаацәа ртыҩ?

Сгәы ззыҳәоз сгәы ахымло, сыц-сышә иамкуашәа,
Сгәы каршәны сахьнеилоз – сҿырхарсҭам зынӡа,
Сакәушәа, сакәымшәа, исҳәо-изуа сақәымшәо,

Сыҟоушәа, сыҟамшәа сцоит сыууаӡа…
(Аҵнариа 1999: 35–36)

Араҟа иаабо агәжәажәарақәа, ашәара зцу ауаҩы иҩнуҵ-
ҟатәи ахәыцрақәа – «ауникалтә ҟазшьа змоу адоуҳатә-ԥси-
хологиатә ҭагылазаашьа» ҳәа  аекзестенциализм злацәажәо 
афилософиатә еилкаара иатәышьҭроуп. Аҩымҭа ианыԥшуа ахы 
агәрамгареи, агәыҩҿыҩрақәеи, ахамагәыхьхареи рмотивқәа 
(«Сакәушәа, сакәымшәа, исҳәо-изуа сақәымшәо, / Сыҟоушәа, 
сыҟамшәа…») игәҩарамкәа ҳархьыԥшуеит ажәеинраалақәа 
«Ҳажәабжь ароууеит аҭаҭын ахара…», «Сыҟоуп схала…» рҟын-
гьы. Апоет араагьы алирикатә «сара» ахархәарала ҳагәылеи-
халоит зымала зхы иазынхаз («Аха иабаҟоу – / Сыҟоуп схала…»), 
иԥхыӡырку ацәалашәарақәеи ахәыцра еиқәарақәеи ихҭаркыз 
(«Сыҟам адәныҟа, сыҟоуп сыҩнуҵҟа, / Хәыцхәыцла сахысырц 
сыҩнуҵҟамҩа сықәлеит»), зыԥсҭазаара ахыцаҿ инеиз ауаҩы 
(«Ма схалап, / Ма сыбӷалап – / Снаҿагылеит сыхра схала») 
имонолог. Апоет иԥсҭазаара иахҿиааз адраматә хынҭаҩынҭа-
рақәа («Сыҟоушәа, сыҟамшәа, сыҟоуп акалашәа. / Сцәажәоу? 
Сымцәажәоу? Схәыцуоу? Сымхәыцуоу») араҟа акульминациатә 
кәаԥ аҟынӡа инеиуеит («Уҭахап уҩнуҵҟа узықәгылоу ануҵҟьа»).

Абасеиԥш аҭымҭшәарраҿ инанагаз, згәамбзиарагьы 
аҽарӷәӷәаз ауаҩы, иааигәара дҟамлеит имаршәа кны дышьҭыз-
хшаз, дзыхьчашаз аҩыза-ақәла, ауа-аҭахы. Уиакәхеит – инар-
цәымҩа дықәлеит баҩхатәрала еикәаҭәыз апоет, аҵарауаҩ, 
амилаҭ рҿахәҳәаҩы…1

В. Л. Аҵнариа ипоезиатә ҭынха, инеизакны иугозар, 
хыԥхьаӡарала ирацәам – 200-ҟа жәеинраала инарзынаԥшуеит. 
Аха алитератураҿы, ишдыру еиԥш, арацәара акәым аус злоу. 
Иаԥҵамҭақәа рхыԥхьаӡараҿы иҟоуп, иара иҳәашьала, «зегь 
реиҳа игәы аналаҟаз, зегь реиҳа иҟыбаҩи иразҟи анеицныҟәоз, 
анасыԥҵәҟьа анизылашоз амшқәеи асааҭқәеи раан» (Аҵнариа 

1 Адунеи азна сизыразуп академик Ш. Хь. Салаҟаиа  В. Л. Аҵнариа 
инарцәымҩахь инаскьагараан,  дихцәажәауа, абас аназгәеиҭо: «Иҟалап, 
ҳарҭ иҩызцәа, иқәлацәа иахьынӡахәҭоу ҳазидымгылазар, ихьышьҭрахь 
дҳазмыргьежьызар. Уи ҳара иҳагхаз ауп. Иҿаԥхьа аҭамзаара шьҭаҳҵар 
ҳахәҭоуп» (Салаҟаиа 2007а: 404).

1989: 131) игәы иҭигаз, амилаҭтә поезиа ахьтәы фонд зырԥшӡо, 
зеиуахк уҭаху ахәыцрақәеи, ацәалашәарақәеи, ахьаа-баақәеи 
зхылҵуа  ажәеинраалақәа: «Аԥсшәа», «Аибашьреи ашәҭқәеи», 
«Аҵәамахә», «Амш бзиа», «Агәалаҟара», «Ахәшә», «Ахәылԥаз, 
амра аԥсымҭаз…»,  «Аԥсаагара», «Асоура», «Бара быхьӡ», 
«Аԥҳәызба шана» уб. егь. Убарҭ аҟазшьақәа ирылҵшәаны дара 
қәнагала рҭыԥ ылырхит «Аԥсуа поезиа антологиа» аҟны.

В. Л. Аҵнариа инапы иҵижьыз аҩымҭақәа зегьы, еилкаау 
усуп, идеиа-тематикатә хырхарҭалеи сахьаркыратә ҩаӡаралеи 
еиҟарам. Ирҿиараҿы иаҳԥылоит аоригиналра зыцәмаҷу, 
иҵегь ишаанагара игәылшәандаз ззугәахәуа аԥҵамҭақәа 
(«Ажәеинраала шкәакәа», «Араҟеи анаҟеи», «Ихәмаруан амра 
ашәахәа», «Анаатә асуеит, хыхь ажәҩан лагоит…», «Алакә 
аԥсра», «Аԥхыӡ» уҳәа), иара убас асовет аамҭа  аидеологиа 
иахылҟьаҿылҟьоу апафос ҳаракқәа зныԥшуа, ишшапацәоу, 
иахьатәи аԥхьаҩ игьама рацәак иаднамкыло акы-ҩба 
жәеинраалақәа. Убрахь иаҵанакуеит, иаҳҳәап, автологиатә 
стиль ала иҩу, «аус – ԥсуп, ауаҩы – дыбзоуп» апринцип 
иақәҿызҭуа, агитациатә ҵаҵӷәы змоу ажәеинраалақәа 
«Акәыкәу», «Аусура ашәа»1. Актәи аҩымҭа хықәкыс иа моуп 
анхара-анҵыра аӡыргареи ианаамҭоу аус напаркреи рте-
ма азышәаҳәара: «Кәыкәу, кәыкәу! Амҩа иқәу, / Умҩа абахоу, 
мшәан иабыкәу? / Усда-ҳәысда ушԥадәықәу!.. / Кәыкәу, кәыкәу – 
лаҵарамза, / Иахмырԥакәан ажәла ҟьамзар – / Иуцәыгәианхоит 
/ Ус ушдәықәу». Аҩбатәи ажәеинраала, иара ахьӡ ахаҭа ишаҳәо 
еиԥш, аусура аӡыргароуп изызку, амала асовет аамҭазтәи 
алозунгқәеи ааԥхьарақәеи змоу аныҳәатә марш аҟазшьала:

Унеи,
Уас,
Уас!
Шәнеи,

1 Асовет аамҭаз аҭыԥ ду змаз аидеологиа – ақәԥареи аџьахаџьафареи 
рӡыргара – ахыԥша рхыукаауеит В. Л. Аҵнариа даныҷкәыназ иаԥиҵаз, 
аизга «Ашьаҟьар» аҿы акьыԥхь збаз раԥхьатәи иажәеинраалақәа 
«Арҩаш», «Иаӷахеит сынтәа сџьықәреи…», «Сҩыза акомҿар» (Аҵнариа 
1960). Урҭ игәы ахьрызҭамыз  акәхап, анаҩсан иеизгақәа иргәылеимҵеит, 
«Арҩаш» ада, уигь аус адуланы.

Шәас,
Шәас!

Ҳнеип,
Ҳасп,
Ҳас!
Ааи,
Ҳус
Ԥсуп.

Ҳнаст –
Ҳус
Шьуп!...
(Аҵнариа 1982: 79–80)

Асовет аамҭа иалиааит ззуҳәара арҿиамҭақәа рахьтә апоет иаҳа 
иқәҿиеит алафи ауаажәларратә сатиреи рцәаҩа зхоу, ес-аамҭа 
аԥсҭазаара жьымдырны иацу аҵас бааԥсқәа  – акариера азгәышьреи 
жәлар рмал анапалшьреи – ҿаԥызҽуа ажәеинраалақәа «Аҟәардә 
тата (Акариеристцәа рашәа)», «Фама», аҩыжәра ақәыӡбара хықәкыс 
измоу – «Алкоголикцәа», «Ауаҩы-уалыр», «Аҩыжәҩы-абарбарҩы». 
Асовет аамҭаз еиԥш, иахьагьы актуалра аҵоуп «Аҟәардә тата» иқә-
наргыло атема. Изеицәааӡари, аҭыԥ ԥха азгәышьреи («Аҟәардә цыр-
цыр рыԥхыӡ иалоуп, / Ажәлар ашьҭоуп инҵәаха», «Уи иазықәԥоит, 
рыԥсы наҭан, / Ирымоу ахҭнырҵоит – аԥара, ахьы»), аҟәардә «тата» 
аанкыларазы  акгьы аԥымкреи аӡәгьы имшаҭареи («Аӡә дыбӷарҵоит, 
аӡә дыԥхарҵоит, / Дҭарҵоит наҟ џьара хланҵы. / Аҽаӡә ихәда ашаха 
ахарҵоит, / Иамур, дарҭоит уи рыԥсы») – иахьатәи Аԥсынра ачи-
новникцәа џьоукы-џьоукы рзы нормахеит. Ажәеинраала анаҩстәи 
ацәаҳәақәа уанрыԥхьо, убла иаахгылоит ибзианы иудыруа аӡәык-
ҩыџьак аҟәардә «тата» азхьааҩцәа рхаҿсахьақәа:

Ан дыршаҭом, аб дыршаҭом,
Рашьа гәакьагь усс дыркым,
Иашьҭоуп, иашьҭоуп аҟәардә тата,
Дара рзыҳәан акгьы ԥкым.

Аӡәгьы аҟәардә ус даласоушәа,
Дықәӷьан дшықәтәо, дылбааҟьоит,
Егьырҭ шзахәо, уи дрымбошәа, –
Хыиа-кәиа аҟәард иазцоит.

Иара гылоуп ус ишгылац,
Зегь азеиԥшны, ихьӡыркха,
Ажәлар иашьҭоу цоит инкылаӡ, –
Иагаҩ аҩнахып иара!
(Аҵнариа 1982: 69)

Ажәеинраала «Фама» сахьаркыра-стильтә еиҿкаашьала 
(асатиратә ажәақәа ҩныҵҟатәи рифмала рхырҷашьа, ахьӡ 
Фама – «афара» иахырҿиааны аиҿартәра уҳәа) жәлар 
рҿаԥыцтә рҿиамҭа иашьашәалоуп (уи атәоуп иаҳәо епиграфс 
аҩымҭа иадгалоу жәлар рашәа ацыԥҵәахагьы «О, Фама, Фама, 
/ Акамхоз ԥара уфама?»)1, уимоу, афырхаҵа-цәыхцәыфаҩ  Фама 
иакәзаргьы, иахьынӡаздыруа, ареалтә ԥсҭазаара аҟынтәи даа-
гоуп, ақыҭауаа нцәахәыс иршьоз («Анхара ду иман, амазара 
иман, / Амчра ду иман, абӷа ду иман… / Изнаргон аԥара, изнаргон 
ашьара, / Изыруан ачара, ирҭон аџьшьара»), аха рмал ишакәым 
зҽалазҟьашьыз хаҿсахьоуп2. Фама мыжда хымҩаԥгашьалеи, 
лахьынҵалеи акыр дырзааигәуоуп Д. И. Гәлиа и-Хоџьан дуи, 
Кь. Ш. Чачхалиа и-Ҷыреи.

Жәлар рҿаԥыцтә рҿиамҭақәа рҟнеиԥш3, В. Л. Аҵнариа 
иҩымҭа «Фамагьы» хыркәшоуп афырхаҵа  иахьырхәрала:

1 Ҵакылеи сахьаркыратә ӡбашьалеи аԥсуа жәлар рҿаԥыцтә поезиа 
иазааигәоуп  иара убас апоет егьырҭ иажәеинраалақәагьы – «Натеи 
Қьаҭеи», «Ахәахәеи аиашеи», «Бҭахызар ԥшаласны бӡамҩа сшьышьлап…» 
«Арԥызбеи аԥҳәызбеи рашәа» уб. егь.

2 Хымҩаԥгашьала Фама дизааигәоуп ажәлар Қәыџьмахан зыхьӡырҵаз 
даҽа «фырхаҵак». Уигь, Фама иеиԥшҵәҟьа, рсатира аҵарра иларкшо-
ит: «Уа Қәыџьмахан, Қәыџьмахан, / Аколнхара ужьахьан, / Бригадирс 
уҟарҵахьан, / Крумуӡакәангь круфахьан» (Кәаӷәаниа 2013: 205).

3 Шәрыхәаԥш жәлар ираԥҵамҭоу ашәақәа «Хҩык аӷьычцәа» (Кәаӷәаниа 
2008: 331–332), «Аӷьыч изку ашәа» (Кәаӷәаниа 1999: 367–368), 
«Қәыџьмахан» (Кәаӷәаниа 2013: 205).

Дааумго, дабаҟоу? Ацәҟьа дазыркыша
Игон аҵарҭыша, дҭаҳаит атыша…
Сара иԥсыша!

Иамыхәеит инхара, иамыхәеит иԥара,
Уаҩ дҭамлеит ихкаара, ишырбаз ипара –
Еимпит ӷәарапара.

Ихьыз шәаҳама, аубиџьыр Фама,
Имгәажә дагама, имшақә рҳәама? –
Аргама!
(Аҵнариа 1982: 70)

Ажәеинраала сахьаркыратә рҿиамҭак аҳасабала ҩаӡарас 
иамоу, автор иахьынӡаиқәҿиаз атәы сҳәозар, жәаҳәарада, уи 
аидеиатә хырхарҭа еилукаартә иҟоуп, аха зегь акоуп, аҵакы 
аарԥшышьа иҵегь аус адуландаз, иҵегь игәылыршәандаз 
ацәаҳәақәа ҳәа агәаанагара сызцәырҵуеит.

Ажәеинраала «Алкоголик» аҟны агиперболеи аирониеи 
рымчхарала ихаҿсахьа аарԥшуп аҩы «иажәыз», «ашәынкыдҵа, 
анкыдыгәгәала», «дахьынкаҳаз ахәырқьҳәа ицәо», ипатуда-
хаз ауаҩы: «Дгәазырҳагаха дцоит  алкоголик, / Дкаҳа-бӷало, 
ихыи ишьапи еидкьысло, / Шьоук ҿырҭлоит: “Еи, Васиа, еи, 
Толик!” – / Аҭакс уажәы-уажә деицәкьыслоит». Л. Лабахәуеи 
Кь. Чачхалиеи рсатираҿы асахьаркыратә еффект ҟаҵагақәа 
руак – аԥсуа ажәақәеи аурыс ажәақәеи, укьатеиах ԥырҵәо 
аҟынӡа, реиныриара1 – араҟагьы аҭыԥ амоуп, ишаабо еиԥш. 
Аҩымҭаҿ зегьреиҳа иџьоушьара: алкоголик ихыччо – иара 
«изанааҭ» шьҭызхыз роуп. Ус анакәха, ахақәыӡбароуп уи логи-
кас иаҵаҵәаху:

…Ижәуа ҳахьгылоу ҳнеибарччоит,
Аха иҽырҟәышны дҳабжьоит ҳуаӡәы:

1 Уи асахьаркыратә цхыраагӡа Кь. Чачхалиа ҟаимаҭла ахархәара шазиуа 
атәы азгәеиҭоит В. Л. Аҵнариа асатирик изикуа иусумҭа «Аччаԥшь лаша 
зҭынхаз» аҟны (Аҵнариа 1979: 8).

«Хычча ахахьы ицоит, амарџьа –
Ҳиеицәахаргьы алшоит уаҵәы»…
(Аҵнариа 1999: 69)

Аԥсынра иахьа иахашәыршәыруа ахақәиҭра абираҟ 
азықәԥаҩцәа нагақәа дреиуан В. Л. Аҵнариа: аԥсуа жәлар 
рхьыԥшымреи рыԥсадгьыл ахақәиҭреи иаахтны уаҟәыҵ – 
ихәыҵагәаны алацәажәарагьы аныҟамлоз асовет аамҭа 
џьбарақәа раан, уи мшәа-мырҳа, иҩызцәа гәакьақәа  
О. Н. Дамениа, А. А. Аншба уҳәа реиԥш иҟаз аҵарауаа-патриот-
цәа дуқәа аӡәырҩы дрывагыланы, Қырҭтәыла аиҳабыра Аԥсны 
аганахьала имҩаԥыргоз аҳәашгашратә политика даҿагыланы, 
аԥсуаа рызҵаара еиуеиԥшым аҳәынҭқарратә ҩаӡарақәа рҿы 
ажәалагьы шәҟәылагьы иқәзыргылоз дреиуан (Дамениа 2017: 
345–346)1. 1977 шықәсазы аԥсуа жәлар рыхьӡала 132-ҩык 
рнапы зҵаҩны асовет еиҳабыра рахь ишьҭыз ашәҟәы дала-
цәажәо, аҵарауҩ О. Н. Дамениа иҩуеит: «Раԥхьаӡакәны абри 
ашәҟәы аҩра аидеиа иит Владимир Аҵнариа иҿцәажәа-
рақәа руак аҿы. Уи даараӡа имаӡан, издыруаз ҩыџьа-хҩы 
иреиҳамызт усҟан. Аха ашәҟәы анымазеиха, акәшамыкәша 
ицәырҵыз ауаа рацәаҩхеит. Урҭ зегьы рыгәрагара ҳцәыуа-
даҩхеит. Иӡбатәхеит ашәҟәы анапаҵаҩра азин змоу ҳәа 
азҵаара. Абри азҵаара аҭак ҟаҵо, В. Аҵнариа иҳәон: “Ашәҟәы 
анапаҵаҩра азин змоу – уи моральлеи профессионаллеи 
ахьчара зылшо роуп. Аха ари ашәҟәы анапаҵаҩра азин ҳаз-
рыҭом ҳмилаҭтә интеллигенциа агәадурақәа, ҳажәлар зхьыԥ-
шу ахатәрақәа – Баграт Шьынқәба, Гьаргь Ӡиӡариа, Шьалуа 
Инал-иԥа. Ашәҟәы анапаҵаҩра азин ҳазрыҭом урҭ, избан-
зар ҳажәлар ҭынхадаха иаҳзааныжьуам! <…> Ицәгьарахар, 
абри ашәҟәы аӡә дақәӡуазар, иақәӡыша ҳара ҳауп – уи зна-
пы аҵазҩыз”» (Дамениа 2017: 345–346). Ари аҿырԥштәы 
иаҳәо акоуп: «В. Аҵнариа иԥсҭазаара зегьы ҳажәлар рыхь-

1 Уи атәы азгәеиҭахьан В. Л. Аҵнариа иааигәаны дыздыруаз, иналукааша 
аурыс ҵарауаҩ-филолог, аҭоурыхҭҵааҩ В. В. Кожинов: «Владимир Цвина-
риа предстает как истинный гражданин, как верный сын своего народа, 
берущий на себя всю полноту ответственности за его прошлое, настоящее 
и будущее» (Кожинов 1988).

чара иазкын. <…> “Иахьышәҳәо сыҟоуп” ҳәа ижәлар рҿаԥхьа 
дхырхәаны дгылан уи ԥсраҽнынӡа» (Дамениа 2017: 346).

Апоет, аҵарауаҩ, апатриот еиҿамс иуаажәларратә пози-
циа инарҭбааны ианыԥшуеит 1996 шықәсазы урысшәала 
иҭижьыз апублицистикатә шәҟәы «Автоинтервью (Мысли 
филолога о духовной ситуации современности)» (Аҵнариа 
1996). Ашәҟәы иагәылалаз астатиақәа рызкуп Аԥсны 
Аџьынџьтәылатә еибашьра аԥхьеи, уи анцози, ианхыркәшаха 
ашьҭахьтәи ахҭысқәеи урҭ рыхҿиаақәеи рызхәыцра, 
ахәшьарагь рыҭара. «Прощание с журналом “Критика”1 
захьӡны уаҟа иагәылоу, 1989 шықәсазы агазеҭ «Бзыԥ» 
аҿгьы икьыԥхьыз астатиаҿы аҵарауаҩ аибашьра зхылҿиааз 
ақырҭуа-аԥсуа еимакы иазкны имоу ихатә позициа, иааи-
закны ишәҟәы алеитмотив хада иааҭырҟьаны иаҳәоит:  
«…надо признать, наравне со своими правами (речь идет о 
правах грузин. – В. К.), права абхазского народа на свою зем-
лю, на свою историю, на свою независимость. Надо устра-
нить всякий диктат со стороны Тбилиси, строить наши взаи-
моотношения на конституционно закрепленных принципах 
равноправия. Другого пути не дано» (Аҵнариа 1999: 8).

«К июильским событиям в Абхазии» ҳәа хыс измоу аста-
тиа азкуп 1989 шықәса, рашәарамза 15 рзы Аԥсны аҭыԥ змаз 
ақырҭуа-аԥсуа еидысларақәеи урҭ рылҵшәақәеи. В. Л. Аҵнариа 
иҟалаз атрагедиатә хҭысқәа ҵарауаҩк иаҳасабала ахәшьара 
ахьриҭо адагьы, иҵаулоу рдац-ԥашәқәеи рыхҟьаԥҟьақәеи 
дырзааҭгылоит, насгьы харахәыцра иазҳәоу алкаагьы ҟаҵоит: 
урҭ ӡбамкәа азҵаара ҵарны ишықәгылац иқәгылазаауеит ҳәа. 
Иҵабыргыҵәҟьаны, аамҭа излаҳнарбаз ала, «ихҭәасаахьаз» 
Аԥсни Қырҭтәылеи рполитикатә еизыҟазаашьа азҵаатәы, 
аҵыхәтәанӡа ашьаарҵәыратә еибашьраҵәҟьахь икылнагеит, уи 

1 В. Л. Аҵнариа далан Қарҭ иҭыҵуаз ажурнал «Критика» аредакциатә еи-
лазаара, аха уи далҵуеит аԥсуа жәлар лазырҟәуа анаҩстәи атекст ананыла 
аамышьҭахь: «Редакция “Критики” осуждает разнузданность абхазских тер-
рористов. Грузия давно привыкла к измене тех, кого она пригрела на сво-
ей груди, но предупреждаем всех: пусть никто не злоупотребляет нашим 
долготерпением! Не вынуждайте нас в один прекрасный день взяться за 
оружие и, поскольку для нас нет справедливости, указать путь гостю, дорогу 
туда, откуда он явился всего пару веков тому назад» (Аҵнариа 1999: 3).

иалҵшәахазгьы ибзианы иаадыруеит – ишьақәгылеит ҳҵеицәа 
ршьала икәабоу ихьыԥшым Аԥсуа ҳәынҭқарра.

Сыззааиуа – апоет-аҵарауаҩ В. Л. Аҵнариа, ҳәараҭахума, 
азин иман ибжьы рықәыргара Аԥсны Аџьынџьтәылатә еибашьра 
аамышьҭахь иҿкны иҳалалаз иҵоурам ацәырҵрақәа: жәлар 
рмал қымқымрала азныҟәара, ҳаҩныҵҟатәи аизыразымрақәа, 
аполитикатә еилаҩеиласрақәа. Шәахәаԥш ажәеинраа-
ла «Шәииу!» аҟны заҟа игәы иҵаххны, «заӷацәа ириааиз, 
зхы иазымиааиз» ҳәа дӷьаҵәыӷьаҵәуа дрыхцәажәо аԥсуаа 
ҳрыцҳарақәа:

Гәнаҳак ҳацрымӡаауа иҳашьҭома, шәанаџьа? – шәииу!
Ҳаԥсы қымқымуа, адунеи ҳзазымкуеи? – шәииу!
Ҷанҷаны ҳзеибафои, аҿкы ҳаӷралама? – шәииу!
Ҳнапала ҳаблақәа ҭаҳхуа ҳҟалама? – шәииу!
Ҳамшақә рҳәама, ҳхы ҳаӷахама! – шәииу!

Шәааи уара, имиц амгәарҭа иҭаҳшьрым – шәииу!
Шәааи уара, ҳдаракәац ыҵжәаны иԥсхаҳшьрым – шәииу!
Шәааи уара ҳаеҵәахә амшын цәқәырԥа иаҳҭарым – шәииу!
Ԥеиԥш лахьынҵада, ҵыхәтәада ҳнышәмыжьын – шәииу!
Ашәышә бжьы ҳхыҩуа, ашәадәы ҳақәшәмырхан – шәииу!...
(Аҵнариа 1999: 37)

Ари иаарту ауаажәларратә сатиратә цәаҳәақәа иҩит 
«аԥсҭазаара акыр иԥнашәаз, акыр иаргәамҵыз, аха аҟәыӷара, 
ацқьара, аҵабырг, ахаҵара џьарамзар-џьара ирыцәхьамҵыз» 
ауаҩы (Дамениа 2017: 344). Аҵнариа-алитератор ирҿиара амч-
хара ҳаналацәажәо иазгәаҳҭаша убриоуп – ипоезиатә ҟыбаҩ 
ханарҭәаауан иааџьоушьартә иҭбааз-иҵаулаз иуаажәларратә 
лаԥшҳәаа, иуаажәларратә позициа. Иара дызқәышаҳаҭмыз, 
игәы иҵаххуаз азҵаарақәа рҿы – уи алитература иатәыз, уи 
анаука иаҵанакуаз, уи уаажәларратә усыз – еснагь апринци-
пра ааирԥшуан, ламырба ҟаҵаны даҩсуамызт, уеизгьы-уеизгьы 
ибжьы ақәиргон…1

1 Убри арҵабыргуеит 2005 шықәсазы реплика ҳасабла ажурнал «Алаша-

Аҩада зыӡбахә сымаз ажәеинраалақәа «Аҟәардә тата», 
«Фама», «Алкоголикцәа», «Ауаҩы-уалыр», «Аҩыжәҩы-
абарбарҩы» излаҳдырбо ала, В. Л. Аҵнариа «асатира 
аныҟәцараҿгьы» дхәыдам, «иажәақәа цаҳәцаҳәуеит… ина-
зыцрасызгьы дырбылуеит…» (Шьынқәба 2003а: 465). Араҟа 
зегь рыла аус ауеит гәыла-ԥсыла изааигәаз апоет-асатирик 
Кьыршьал Чачхалиа ирҿиаратә ҳәахьа:

Сажәеинраала, уара уқәыцыз,
Упарпылыз, ухәацыз,
Уџьбараз, енагь уҿыцыз,
Ацәгьараан уаҳәа хыз!

Ацәгьа зыршуа, ацәгьа зхәыцыз,
Уцырцыруа уиҿакыз!
(Чачхалиа 1980: 180)

Апоет жәлар рпоезиатә ажәарҿиара уамакала дазҿлымҳан, 
уи апоетикагь хархәара азиуан хыхь ҳзыхцәажәахьоу 
илирикатә рҿиамҭақәа рҟнеиԥш, асатиреи аиумори рцәаҩа 
зхоу иаԥҵамҭақәа рҿгьы, убрахь иналаҵаны жәынгьы-ҿангьы 
зҵакы зҩыдоу акритика цаҳәцаҳә згәылыжжуа ажәеинраала 
«Ахәахәеи аиашеи». Ахшыҩҵак еилацаланы агәылыршәашьеи 
ацәаҳәақәа реиҿартәышьеи (адиалог ахархәара, редиф ҳасабла 
ажәа «иҳәеит» акырынтә аиҭаҳәара) злаҟоу ала, агха сыхьуам 
ҳәа сыҟоуп ари аҩымҭа аҿаԥыцтә поезиа иажьрацәароуп ҳәа 
азгәасҭар:

ра» ианиҵаз акьыԥхьымҭа «Иабаҟоу аԥсуара?» ахьӡны. Уаҟа В. Л. Аҵнариа 
дақәыӡбоит, аԥсуара ахьыҟоу абра ҳара ҳҿоуп ҳәа, Аԥсны араионқәа 
руак ахагыла иаахтны ииҳәаз агәаанагара. Уи иҿархьуа, апоет, апатри-
от иаша абасеиԥш иазгәеиҭоит: «Аԥсуара ыҟан, иҟоуп, Анцәа ҳшамкәа 
ҳазшаз иҳаҭәеишьар, иагьыҟалоит “Саԥсыуоуп„ зҳәо дахьыҟазаалакь, 
ладеи-ҩадеи, геи-шьхеи, нхыҵи-аахыҵи, нырцәи-аарцәи» (Аҵнариа 
2005: 134). Рыцҳарас иҟалаз, аҵыхәтәантәи ашықәсқәа рзы иҟалеит 
«ҵараауақәакгьы», раионла ауаа еилыхуа, қәнамгала ауаа хатәра 
дуқәа рықәыӡбара зхы иаҭәазшьо, «улахь-уџьымшь» ҳәа ацәажәарақәа 
аԥшьызго...

– Ирҳәогьы мцуп, – иҳәеит, –
Ируагьы мцуп, – иҳәеит, –
Ражәагьы, русгьы
Рыгәра гатәым, – иҳәеит.

– Урҟәаҵ, ирҳәалааит, – иҳәеит, –
Ируагьы мцуп, – иҳәеит, –
Иудыруеи машәыршақә
Иашак рҿашәар, – иҳәеит.1

(Аҵнариа 1982: 62)

Асатиреи аиумори рышҟа рхы кыдуп иара убас аҩызара-
ақәлара иатәу алаф иахылҵыз, иааинырсланы (експромт 
ҳасабла)2 иҩызар ҟалап ҳәа ацәалашәара узҭо ажәеинраалақәа: 
«Избоит: ибымоу зегь ҵарыми…», «“Аҵарауаҩы”», «– Уа 
бзиа ууит…», «Данқәыԥшыз иоуижьит иԥаҵақәа рҳәны…», 
«Акәараҷҷа уеиԥшуп ҟазшьала…», «Ҩыџьа хыԥшылоит аӡмах…», 
«Поетк иахь» уб. егь. Урҭ рахьтә иҟоуп хымԥада лафшақә иуду-
кылара, иаҳҳәап, ԥшь-цәаҳәакны иҟоу аҩымҭа: «Данқәыԥшыз 
иоуижьит иԥаҵақәа рҳәны – / Дхаҵоуп ҳәа рҳәаларцаз, / 
Дажәуа даналага, инықәыршәны исеит – / Дқәыԥшуп ҳәа 
рҳәаларцаз» (Аҵнариа 1982: 63).  Аха иҟоуп «апырпыл-ца» 
зхылҟьо ацәаҳәақәагьы. Убас, азныказ лаф ҳасабла иҩуп 
угәахәп ажәеинраала «“Аҵарауаҩы”» (иҟалап, аҩымҭа  идыру 
«ҵарауаҩык» изкыҵәҟьазар), аха ҵаррыла уи инахыҳәҳәоит, 
избанда аԥсҭазаара иахылҵит – иацтәи, иахьатәи аԥаршеи ус 
иатәуп:

1 Аҿаԥыцтә поетика ахҭа иҭаршәны ас еиԥш ажәеинраала аиҿырцаара 
цәгьа дазҟазан Т. Аџьба. Шәрыхәаԥш В. Л. Аҵнариа ари иаԥҵамҭа 
«жьрацәарала» иазааигәоу Т. Аџьба иажәеинраалақәа «Ирҳәо-ируа», 
«Ирҳәази исҳәази» (Аџьба 2019: 268; 337). 

2 Ҵабыргны, В. Л. Аҵнариа експромтла ажәеинраала кьаҿқәа рыҩра 
дамаран. Исгәалашәоит, ҳаныҷкәынцәаз, аҩызцәа-аиқәлацәа, Виачес-
лав Ҷыҭанаа ҿыц иҭыҵыз ишәҟәы идныҳәало, иҳаибарбо ҳшеидгылаз 
ҽнак, дааҳахҭыгәлеит В. Л. Аҵнариа. Ашәҟәы аниба, хаҭала иаргьы 
деигәырӷьаны, апоет-ҿа идиныҳәалан, лафшақә ус ҿааиҭит: «Акуҳәа 
ҿиҭын, аа, / Ишәҟәы ҭыҵит Ҷыҭанаа». 

Сдаӷьхаргьы, смаҭхаргьы диссертациак зҩып,
Са сымч ақәымхаргьы – уааҳәра зуп.
Аӡәы игәы ҟасҵап, аӡәы ихы ҟасҵап,
Аӡәы ихәы ҟасҵап, аӡәы иԥхь ҟасҵап.

Знык акы ансзицәабла – сацәшәома ВАК,
Уаҟагь дсырҳап сзеигәыӷуа ӷәӷәак.
Ҽыхала салгаргьы аспирантура –
Исԥеиԥшуп ақьафура, ахьӡ, агәадура.
(Аҵнариа 1982: 66)

Уарлашәарла акәзаргьы, В. Л. Аҵнариа иҽԥишәон ажәамаа-
на ажанр аҿгьы. Иаԥиҵеит  ажәамаанақәа хԥа: «Акамыршша», 
«Акамбашь», «Аҩни аӡлагареи ирыбжьоуп…». Арҭ ажәамаанақәа 
ҷыдарақәас ирымоу убриоуп, ауаатәыҩса рыԥсыҽрақәа, изыр-
патудо рхымҩаԥгашьақәа аарԥшуп фырхацәақәаны  ицәыргоу 
ахәаҷеи (акамыршша) аԥстәқәеи (акамбашь, аҽада) рхаҿрала. 
Ҳәараҭахума, ара хархәара азууп адунеитә поезиаҟны ажәа-
маанаԥҵаҩцәа дуқәа (Езоп, Жан Лафонтен, И. Крылов уҳәа) 
хадарала изызхьаԥшуа асахьаркыратә цхыраагӡа – аллегориа. 
Убриаамҭазы автор ажәа уаиршьуам, ицәаҳәақәа уамакала 
еилацалоуп, рыхшыҩҵакгьы ҭыцҟьаауп. Аҭагылазаашьа иаԥш-
ны, зхы-зҿы еиҭазкуа, «ахәша» ахьахьшьтәу, иахьызшьуа ауаа 
лабзҩабзқәа (схаҿы дааиуеит А. Чехов иажәабжь «Хамелеон» 
афырхаҵа) ирзынархоуп ажәамаана кьаҿ «Акамыршша»:

Уеихала-еихыҵуа унеиуеит уара,
Ара уцәа уҭыҵуеит, уҭалоит џьара.
Убзала ирхьушьуеит зегьы-зегь ашша,
Зегь зыршшо ахҭышша, акамыршша.
(Аҵнариа 1982: 63)

Аҩымҭа аҵакы агәылырҭәаара иацхраауа асахьаркыратә 
еффект ҟаҵагақәа ируакуп аллитерациа ҳасабла акырынтә 
ицәырҵуа ацыбжьыҟа шьҭыбжьы ш.

Аԥсуа жәлар ражәаԥҟа «Акамбашь иагьацәаӷәон, иагьа-

кәаҳауан» шьаҭас иазыҟалеит ҩ-строфак рыла ишьақәгылоу, 
зыбзиеи зыцәгьеи еиҟароу ауаҩы иқәыӡбара хықәкыс измоу 
ажәамаана «Акамбашь»:

Камбашьын, аха изакәызз акамбашь ҳәа –
Доумбеин, ҵабыргны, изаҟараз!
Цәаӷәараз, лаҵараз, мҿаагараз –
Иҵаҳкуан ҳахьцалак «дәи-аашь» ҳәа.

Иаваҳкуаз еизҟәыҿны иаваҳауан,
Аха изхәарҭои – иҳазгомызт агәра:
Аҭыҳәрыкьқәа ҽеимызт, иаман агра –
Иагьацәаӷәон, иагьакәаҳауан!
(Аҵнариа 1982: 65)

В. Л. Аҵнариа ақәҿиарақәа ааирԥшхьан апародиақәа 
раԥҵараҿгьы. Ҳлитературазы уи иҿыцу жанруп ҳәа азуҳәар 
ауеит. «Иҿыцу» зысҳәо уиоуп – апародиа мҽхакыҭбаала 
аҿиара амаиуӡеит аԥсуа литератураҿы асовет  аамҭазы. 
Ҵоуп, аӡәык-ҩыџьак апоетцәа Баграт Шьынқәба (Шьынқәба 
2003б), Кьыршьал Чачхалиа (Чачхалиа 2018) уҳәа апаро-
диа ажанр анс акә, арс акә «аҟырҟы дырхәыхәхьан», аха уи, 
инеиԥынкыланы акәымзаргьы, ацәырҵра иалагеит еиҳарак 
иаҳхысыз ашәышықәса 70-тәи ашықәсқәа раан, арҿиарагьы 
рыхьӡ адҳәалоуп апоетцәа  Витали Амаршьан (Амаршьан 
1977), Владимир Аҵнариа (Аҵнариа 1982: 83–91), Никәала 
Кәыҵниа (Кәыҵниа 1975; Кәыҵниа 1976), Сарион Ҭаркьыл 
(Ҭаркьыл 1975; Ҭаркьыл 1976; Ҭаркьыл 1977), уҳәа убас даҽа 
аӡәык-ҩыџьак. Анаҩсан, Аԥсны Аџьынџьтәылатә еибашьра 
ашьҭахьтәи аамҭазы, уи иаҳагьы аизҳазыӷьара аиуит апоетцәа 
Владимир Занҭариа, Гәында Кәыҵниаԥҳа, Анатоли Лагәлаа, 
Гәында Сақаниаԥҳа, Виачеслав Ҷыҭанаа уҳәа убас егьырҭгьы 
ирыбзоураны (шәахәаԥш урҭ раԥҵамҭақәа знылаз аизга: 
Лагәлаа, Габелиа, Анқәаб 2019).

Аԥхьатәи ашьаҿақәа раан аԥсуа пародиаԥҵаҩцәа ражәа 
ззыркуа апоетцәа «аӡаӡ шрыларҵо» еиҳарак аиҩызаратә 

шарж аҟазшьалоуп (иаҳгәалаҳаршәап, Кь. Чачхалиа 
Ш. Ҵәыџьбеи Б. Шьынқәбеи ирыхьӡниҩыло, баҩхатәра 
ҟаимаҭла иаԥҵоу ашаржқәа «Ҽааныбзиала, аҿамаҿа…», «Ажәа 
салагоит уажәнатә…», «Иҩымҭа данаԥхьо, инапҟьашьа…», 
«Апоет Џьонуа Алексеи…») ма рыхьӡ амырбаӡакәоуп1, иаҳҳәап, 
Б. Шьынқәба анаҩстәи ицәаҳәақәа рҟны ишаабо еиԥш:

Иҟоуп шәҟәыҩҩцәак акгьы злымҵыз,
Хдыррак рымаӡам  дара.
Ӷәака аҽыжәлара дшаҟәыҵыз,
Ҳаи, иаҟәыҵуандаз аҩра!
(Шьынқәба 2003б: 31)

Б. Шьынқәба «Есшар ҳгазеҭқәа ахьӡы ухьдыршон…» ҳәа 
иалаго егьи ипародиа акәзаргьы, асатиратә цәаҳәақәа ззынар-
хоу ихьӡ арбам, уи атәы здыруа ҩыџьа заҵәык роуп – аҩымҭа 
аԥызҵази уи зызкуи. Амала апародиаԥҵаҩ иажәақәа апырпыл 
еиԥш иҿацоуп, акалам арҵысраҿы акгьы иаԥсамхаз аԥаршеи-
поет иганахьала изаҟаразаалак рыцҳашьарак ааирԥшуам:

Мҩа заҵәык ауп иузаанхаз иахьа:
Иаанкыл уҽага – ахәы лҿарбаӷьа,
Иаанкыл – уабацәа иақәырҵон ҳаҭыр,
Уаҳа даҽа уск ушамаҭәам дыр!
Укалам хыгәагә, наҟ иаҟәых аҩра,
Аха икаумыжьын, инҭаҵәах џьара,
Уаныҟам џьоукы еибадырбалап,
«Заҟа халтура арҿиазеи!» рҳәалап!
(Шьынқәба 2003б: 27)

1 Усоуп ишыҟоу «Поетк иахь» захьӡу В. Л. Аҵнариа раԥхьатәи 
«ипародиақәа» руакгьы. Аҩымҭаҿ «алапҟьа згәыдҵоу» апоет ихьӡ 
арбаӡам: «Пегас унақәтәан узхалар Парнас, / Иугхаран иҟам уара аԥара нас. 
/ Аизгақәа ҭужьлап акатакатаҳәа, / Иужәлап “Аԥсни” “Лыхни” аҟатаҳәа. 
/ Нас агаҿахь шыҟоу уара уеихалап, / Уфҩышәо, хьышәшәа-ԥышәшәак уа 
иуԥшаалап. / Иуԥыхьамшәаргьы Беатричеи Лауреи, / Икажьуп уа уҩызцәа 
цицкеи ламуреи» (Аҵнариа 1982: 66). 

Абри зегь зхысҳәаауа, В. Л. Аҵнариа ипародиақәа ззынар-
хоу апоетцәа, адунеитә литературатә традициаҿы ишаабац 
еиԥш (Морозов 1960: 75–77), рыхьӡқәа ҿаҿаӡа ицәыргоуп, 
«ақәыӡбара» ззыҟаҵоу рцәаҳәақәагьы адгаланы. Аԥсуаа 
ҳаибаркыраҿы, ҳара-ҳара ҳаизыҟазаашьаҿы, ари аҩыза 
аԥшьгара – апоет «аҽԥныҳәа» идҟаҵалара, лафла акәзаргьы, – 
изеицәааӡари, рацәак ирыдыркылом, убриаҟнытә уи апоетцәа 
зегьы рҽазыркуам. Аха анавала-аавалара захьӡу ззымдыруаз 
акритик уи игәаӷьуеит, илаф-сатиратә цәаҳәақәа агәынамӡара 
дырҵысуазаргьы.

Иҳәатәуп, ҳзыхцәажәо апоет апародиақәа рыҩра данала-
гоз, ипоезиатә ҟазара шьҭыҵхьан, критикк иаҳасабалагьы ихьӡ 
рҳәахьан. Уи ажанр ала иара иҭынхаз аҩымҭақәа рахьынтә 
акьыԥхь рбахьеит жә-пародиак1, иагьрызкуп еицырды-
руа жә-ҩык апоетцәа, аиҳабыреи аиҵбыреи рабиԥарақәа 
ирыҵаркуа.

В. Л. Аҵнариа пародиаԥҵаҩык иаҳасабала хықәкыс имам 
ишакәым ала апоет аҵәы илаҵара. Мап. Иагьа умҳәан, уи 
ипародиақәа хыҵхырҭас, дац-ԥашәс ирымоу – адоуҳатә 
зҩыдароуп, апоезиеи аԥсуа поетцәеи рахь имоу ҳәаа змам 
агәыбылроуп, илитературатә позициа аарԥшроуп. Иара 
ихықәкыу – ани иоума, ари иоума апоет ицәыԥсыҽхаз 
ацәаҳәақәа, апоезиа ацәа зхамлаз, агәы зызҭамлаз аҩымҭа 
«анапы ақәкроуп», алаф алхроуп. Урҭ аԥсыҽрақәа бжеиҳан 
изыхҟьо, ҳәараҭахума, автор «идагәароуп» ма «илашәроуп», 
егьыс дыршақә апоет иҩымҭа ԥсыҽ акьыԥхь иадигала-
рым сгәахәуеит. Иааҳгап ҿырԥштәык, рацәак иазыҟаҵам 
аԥхьаҩҵәҟьа аҽԥныҳәа зиҭаша ацәаҳәақәа: «Учаи шьапқәа 
акьаԥеиԥш иԥсылоуп, / Ашьха илбаазшәа дара. / Сгәы иабоит 
иԥсасаны / Анаараҿ иаҿушәа аҳәра» (Кә. Ломиа). Араҟа автор 
иҟаиҵо аиҿырԥшра (ачаи шьапқәа – акьаԥа ԥсыла, иҳәуа аԥсаса 
ирыдкыланы) логикала зынӡа еиԥшьышьа змам роуп, ус еиԥш 
ухаҿы иузаагом. Ацәаҳәақәа апародиаԥҵаҩ изыҳәан уаҳа 

1 Апоет ихатә архив аҟны ишьҭоуп акымкәа-ҩбамкәа апародиақәа, 
аха еиуеиԥшым амзызқәа ирыхҟьаны урҭ иахьауажәраанӡагьы акьыԥхь 
рбаратәы изыҟамлеит.

назҭахым ԥыхьашәа бзиахеит. Шәахәаԥш аҩымҭа  иахҳәаау, 
агротеск ашьаҭала иаԥҵоу апародиа:

Учаирҭақәа еивҵарыԥхаа, уасақәуошәа збауеит,
Учаирҭақәа санрылоу – сҿыҵа аӡы аауеит,
Ишьны илкажьны, исфанда сгәахәуеит.
Ачаирҭа сузалцом, џьеи снаскьап,
Ақәыџьмеиԥш исҳәоит: «Уаскьаԥ, уаскьаԥ!»
(Аҵнариа 1982: 87)

Апародиаҿ асатира-ақәыӡбаратә еффект ҟазҵо, аԥхьаҩгьы 
икьатеиах ԥызҵәо – изызку аҩымҭа ахаҭа иазышьҭоу, абсур-
дра аҟынӡа инагоу аҵакы аиҿкаашьоуп. Апародиа ахаҭа ахьӡ 
«Уаскьаԥ» акәзаргьы, уи уамашәа иақәшәоит.

«Абру азы ашәа» захьӡу анаҩстәи апародиа зыхлафуа даҽа 
хьысҳарак ауп: ахәыҷы инаиркны аду иҟынӡа иаҳдыруа, иаабац-
иҳаҳац ахшыҩҵак – мыцхәы ачычара, уимоу, уи апоезиа иате-
маны  аҟаҵара. Абар апародиа зырҿиаз, аллитерациа ҳасабла 
ихырҷоу иара ажәеинраала ахаҭа ацыԥҵәаха: «Бруда шамахамзар 
/ Ҩнымаҭәа ҟаҵоума, / Бруда иахьа мамзар / Ԥенџьыр узҿаҵоума. / 
Абруқәа еиқәыршәамкәа, / Аҳаирплан ԥыруама, / Абру рыххамкәа, / 
Усааҭ аус ауама! / Абруқәа кыҷызаргьы – / Ирымоуп зегь хырхарҭак. 
/ Абруқәа хәыҷызаргьы – / Рҭыԥаҿ рыда ҳхәарҭам» (А. Џьонуа). 
Ахшыҩҵак ацәыргашьа шыҟоу ала абас мацара иҵегь инаҳагӡоит 
ҳәа ҳалагар, ҳабакылнаго? Апародиаԥҵаҩ дызреиҩымсгәышьеит 
арҭ ацәаҳәақәа: ипародиа аԥсы ахеиҵоит иара аҩымҭа иазыԥҵәоу 
«агәызианратә» ҵаҵӷәала, насгьы излаҩу  аформалтә принципқәа 
(аритмика, аллитерациа) рхархәарала:

Ашәа азысҳәоит абру,
Абру иҳагымхаша,

Абрудара ҳзаабру?
Бруда уаҩ дзынхашам.

Абру, абру, абру –

Брууп сзыруазыруа.
Сеидру, сажәа сарбру,
Дарбану издыруа?

Иҽхәалоит шьоук гылан,
Анрыла ма абрыла.
Мчыс ҳазмои ҳаидкылан? –
Абрула, џьым, абрула!..
(Аҵнариа 1982: 86)

Аччара уздырҵысуеит ацәаҳәақәа, избанда ажәақәа «дыр-
шақәтәи» парадоксла хархәара рызуп. Аччара акьатеихԥҵәара 
аҟынӡа инаӡоит, насгьы асатира иреиҳаӡоу ахаҩаӡараҿ иҩеи-
уеит, апародиаԥҵаҩгьы «акьыл» ахьыҟоу инапы ақәикуеит 
ахыркәшамҭазтәи х-строфак рҿы:

Иааиқәшәацәгьан сгәылак,
Зны дычмазаҩхазаап,
Адиагноз шьақәдыргылеит –
Ихы абру кәадахазаап.

Ԥсыхәа шыҟам бруда
Апоетцәа азымхәыцӡацт.
Бруда ажәак зыҩхьада –
Еиҿышәшәоит еимхәыцҵас.

Саргьы сшәоит хаҭала –
Еиӷьын са сгәы рдазар.
Изхәарҭои сажәеинраала,
Абруқәа кәадазар?
(Аҵнариа 1982: 87)

Абраҟа сызлацәажәаз асахьаркыра-стильтә ӡбашьақәа 
рылоуп ишеиҿырцаау В. Л. Аҵнариа егьырҭ ипародиақәагьы: 
«Ижәҩантәу аредактор», «Ацәқәырԥеи сареи», «Арцәага», 
«Ажәеинраалеи ауаргьалеи», «Нану лгәанала дкәашон», 

«Абзиабара еимнаҵәаз», «Еиқәа-уаарала». Инаҵшьны иаз-
гәасҭаша убриоуп: арҭ апародиақәа аԥҵоуп дара зызку апо-
етцәа рхаҭара ҳәаақәызҵо рҟазшьаҷыдарақәеи анегативра 
ахыԥша змоу рырҿиаратә принципқәеи хшыҩзышьҭра рзуны, 
насгьы, ҳәараҭахума, асамырҟәыл аеффект ҟазҵо асахьар-
кыратә «ххылақәа» рыцҵаны.

Уаҩы иџьеишьаргьы, мапкышьа змам акоуп: В. Л. Аҵнариа 
дзыхлафуа апоетцәа рырҿиараҿы «авба зиҭаз» ражәеинра-
алақәа рацәак улаҿ имааиуазар, урҭ ирзикыз апародиақәа, 
зегь раԥхьаӡагьы ҷыдала сыззаҭгылаз, ҳлитература аҭо-
урых аҿы, изҵазкуа ажанраҟны, иҿырԥшыганы иаанхоит.

3
Апоезиатә рҿиамҭақәа раԥҵара инаваргыланы В. Л. Аҵ- 

нариа иааиԥмырҟьаӡакәа даҿын аиҭагара аусгьы. Иаҳҳәар 
ауеит, иоригиналтәу ихатәы жәеинраалақәа раасҭа аиҭагара 
аус иаҳа аџьабаа азибеит ҳәа. Хыхь ишазгәасҭаз еиԥш, аиҭа-
гақәа рылоуп иара ирҿиара шхациркызгьы.

В. Л. Аҵнариа деиҭагон зеиуахк уҭахыз ажанрқәа рҟны – 
апоезиаҿ, апрозаҿ, адраматургиаҿ. Ахьхьаҳәа аԥсышәала 
ирцәажәаз аҳәаанырцәтәи адунеизегьтәи аклассикатә 
рҿиамҭақәа (ажәеинраалақәа, абалладақәа, апоемақәа, 
ажәабжьқәа, апиесақәа) – аҵакы, аформа, абызшәа уҳәа ргана-
хьала – иҿырԥшыгоу еиҭагамҭақәоуп. Араҟа зегь раԥхьаӡагьы 
инаҵшьны иазгәаҭатәу – уи арҿиамҭақәа еиҭеигон, шамахаӡак 
акәымзар (иаҳҳәап, Софокл итрагедиақәа «Електра», «Аҳ 
Едип» рыламҵакәа), ишиашоу – аоригиналқәа (аурысшәа, 
агерман бызшәа, ақырҭшәа уҳәа) рҟынтәи. Уи адагьы, апоет-
аиҭагаҩ иааиԥыхьашәоз алитературатә рҿиамҭақәа зегьы 
неилых ҟамҵакәа еиҭеигомызт ҳәарада. Иара дыззааԥ-
соз – адунеи аҟны иреиӷьуп ҳәа ишьаз рахьтә иреиӷьӡақәаз, 
иклассикатәыз, идоуҳатә дунеи ҷыдала ихазырҭәаауаз, насгьы 
аԥсуа идунеихәаԥшышьа, иԥсабара иақәшәоит ҳәа ииԥхьаӡоз 
арҿиамҭақәа ракәын. Иеиҭагамҭақәа рхыԥхьаӡараҿы иҟоуп 
иара «ихатәқәахазгьы», иаҳҳәап, ажәытәбырзентәылатәи 
ашәҟәыҩҩы Софокл диҿыԥшны иаԥиҵаз апоема хәыҷ 

«Алахьынҵа»1, XV ашәышықәсазтәи афранцыз поет Франсуа 
Виион ипоезиатә мотивқәа рхыԥшала иҩу ажәеинраала 
«Армаӷьырма»2. Убасҵәҟьоуп ианиааз М. Лермонтов агерман 
бызшәаҟынтә ахы иақәиҭны еиҭеигаз И. Гиоҭеи Ҳ. Ҳаинеи 
ражәеинраалақәа «Горные вершины…» («Wandersnachtlied 
II»), «На севере диком стоит одиноко..» («Ein Fichtenbaum steht 
einsam…») иара ихатәны ишыҟалаз. Аурыс поет ибаҩхатәра ду 
иабзоураны урҭ иеиҭагамҭақәа аурыс милаҭ рдоуҳатә дунеи 
иахәҭакны иҟалеит. Аиҭагара агени ҳәа А. Пушкин иишьоз 
В. И. Жуковски иакәзаргьы, иреиӷьу иаԥҵамҭақәа ҳәа иԥхьаӡоу 
реиҳарак аҳәаанырцәтәи алитературақәа рҟынтә ҟаимаҭла 
аурысшәахь еиҭеигаз роуп.

В. Л. Аҵнариа аԥхьанатәгьы асахьаркыратә литературеи 
афилологиатә ҭҵаарадырреи еицышьҭихит (ажәеинраалақәа 
аԥиҵон, деиҭагон, алитература-критикатә статиақәа иҩуан),  
алитературатә авторитетгьы ширҳаз алитератураҭҵаареи 
аиҭагареи русхкқәа рылоуп. 1970-тәи ашықәс иалагӡаны 
иҭижьит ашәҟәқәа ҩба: хаҭала еиҭеигаз XIX ашәышықәсазтәи 
агерман поет Ҳаинрих Ҳаине ипоезиатә еизга «Ашәақәа 
рышәҟәи» (Ҳаине 1970), «Б. У. Шьынқәба ирҿиара. Алирика. 
Аепос. Апоетика» захьӡу амонографиеи (Аҵнариа 1970).

Избан арҿиаҩ қәыԥш илаԥшҳәааҿ изыҟалаз Мраҭашәара-
европатәи апоезиа аклассик Ҳаинрих Ҳаине ирҿиамҭақәа?

Акы, В. Л. Аҵнариа дызҭаз аинститут аҟны ишьҭихыз аза-
нааҭ инамаданы иҽазҵәылхны даҿын агерман бызшәа аҵа-
ра, анаҩсан уи ихатәы бызшәак еиԥш ишьҭикааит. Иҩбахаз, 
заа агәыбылра икит  иара Германиа аԥсабара џьашьахә. 
Шәахәаԥш, истудентра ашықәсқәа раан турист ҳасабла ныҟәа-
ра ҳәа уахь даныҟаз, «бла иабо – хы иаԥсоуп» ҳәа, Ельба аӡиас 

1 Аҩымҭа раԥхьаӡа ианикьыԥхьуаз автор хьӡыс иеиҭеит «Слахьынҵа 
саԥоуп (Софокл иҿырԥшны)» ҳәа, изҵазкуа ажанргьы амырбаӡакәа 
(Аҵнариа 1977: 77–81).

2 «Армаӷьырма» раԥхьаӡа икьыԥхьын «Франсуа Виион иҟнытә» ҳәа 
аҵаҩны (Аҵнариа 1977: 74–7), аиҭакьыԥхьраан – «Франсуа Виион 
игәаларшәара» ҳәа иԥсахит автор (Аҵнариа 1982: 25), аҵыхәтәантәи 
аҭыжьымҭаҿ – «Фр. Виион имотив ала» ҳәа еиҭеикит (Аҵнариа 1999: 
64–65). Акьыԥхьымҭақәа рыхԥагь рҿы атекстқәа еивгара дук рыбжьам, 
цәаҳәақәак раамҷыдаха.

аԥшаҳәа акәшамыкәша иибаз изымбатәбараха дшахцәажәо: 
«Хәылбыҽхала амра анӡаало, харантәи ахаҳә уахьықәгыло 
аҟынтәи иубоит аӡиас алакыҵақәа ҵшәааӡа, аҵармақьеиԥш 
иҵамҵамуа, инҭахәало-ааҭахәало аиҩхаақәа ирҭаланы иахь-
цо. Хыхь ажәҩан ҵаулоуп ҳәаак амаӡамкәа, ҵаҟа ҳазхыԥшыло 
аӡы еиқәаҵәоуп. Аӡиас ахықә иаваршәны уахьыԥшлакь – 
шьҭахьгьы-ԥхьагьы ладагьы-ҩадагьы – аиаҵәара убла ихгыло-
уп. Ари аиаҵәара ажәҩан аиаҵәароуп изеиԥшу, убас имҵысӡо-
ушәа ауп ишубо. Ахаҳә ҳахьықәгылоу аҟынтәи ҵаҟа ҳалаԥш 
ахьынӡацо ԥсароуп, ԥсароуп. Ҳакәшамыкәша иҳаракцәамкәа 
ашьхақәа ршьапқәа еилаԥсаны ишьҭоуп…» (Аҵнариа 1961: 
79). Уамыршанхарц залшом астудент В. Л. Аҵнариа илоу арҿиа-
ратә ҟыбаҩ иазышаҳаҭу ихәыцшьа аҷыдарақәа, иромантикатә 
дунеихәаԥшышьа. Абар, уи зырҵабыргуа – иныҟәараан дзыр-
шанхаз Германтәыла ашьхақәа ирхиҳәаауа, дагьшрацәажәо:

«Шәарҭ ашьхақәа, ишәыдышәкыл ҳашьхақәа рысалам, 
шәгәаҵа арԥхалааит ҳаӡқәа рысалам, ишәзаагеит ҳархақәа 
рысалам. Ижәдыруазааит Ерцахә ԥагьа иҳанаҳәаз шәышҟа 
амҩа ҳанықәлауаз:

“Шәыӷәӷәаз шәарҭ, ҳашьцәа, еилшәара шәымамыз, ишәымун, 
ашьхақәа, аԥҭақәа шәхырҩаларц, ишәхышәцала! Еснагь шәгәы 
дырҿыхалааит арҩашқәа рыбжьы, рашәа еиқәымтәалааит 
шәара шәыбнақәа ирылаԥыруа ирылоу аԥсаатә, ршьамхы 
ҵарызааит шәшьабысҭақәа. Ишәымун ашьхақәа, аԥсаатә рыда 
даҽакы шәхаԥырларц!”» (Аҵнариа 1961: 79).

Абыз ахшыҩ иаҭырџьмануп ҳәа шырҳәо еиԥш,  анемец 
бызшәа иабзоураны В. Л. Аҵнариа дазҿлымҳахеит уамакала 
ибеиоу анемец культура, литераторк иаҳасабала дытҟәаны 
дрыман  иара немец бызшәала иаԥҵаз асахьаркыратә 
рҿиамҭақәа, лымкаала алирикатә жәеинраалақәа. Ҩашьарада 
Германиа аԥсабара агәыбылра изыркыз аханатәгьы – ҟаимаҭла 
уи зпоезиа иалазыгӡаз ҩыџьа адунеитә лирика аклассикцәа 
– Ҳаинрих Ҳаинеи Иоҳан Вольфган Гиоҭеи ракәхоит. 
Иагьмашәырым анаҩсан арҭ апоетцәа рҩымҭақәа жәпакы 
аԥсышәала рырцәажәараҿы лымкаала аџьабаа ахьибаз 
аԥсуа поет-аиҭагаҩ. Германиатәи аԥсабара ихы-игәы шатҟәаз 

змырҩашьо – уахьтәи иныҟәарақәа раан, Реин аӡиас иблала 
ианиба, уи иадҳәалоу, афольклортә хыҵхырҭа змоу1, Ҳаине 
заатәи ирҿиамҭа ҟаимаҭқәа ируаку –  жәлар ирашәахаз ибал-
лада «Лорелаи» В. Л. Аҵнариа еиҭеигеит. Уи ануп иара убри 
зыӡбахә сҳәаз итуристтә нҵамҭақәа рҿы (Аҵнариа 1961: 80). 
«Лорелаи» – анемец бызшәаҟынтәи ишиашоу аԥсшәахь еиҭагоу 
раԥхьатәи рҿиамҭоуп2. Акыршықәса анца уи ашьҭахь, ари аиҭага, 
иҟәнушьартә ишыҟамызгьы, ҩаԥхьа дазыгьежьын, шьаҭанкыла 
аус адуланы икьыԥхьуеит (Аҵнариа 1999: 69). Иахьазы 
сацәымҩашьо исҳәар ҟалоит, апоет иқәҿиаз иеиҭагамҭақәа 
рхыԥхьаӡараҿы «Лорелаи» иреиӷьӡақәоу иреиуоуп ҳәа3. Абра 
ҵаҟа иаагоу аҩымҭа алагамҭазтәи х-строфак – аоригинали 
уи аԥсуа еиҭагамҭеи – рхаҿрала иаабоит В. Л. Аҵнариа шаҟа 
ҟаимаҭла аԥсышәала ирцәажәаз фонетикалеи, морфологиалеи, 
синтаксислеи аԥсшәа иацәыхароу анемец бызшәала иаԥҵоу 
апоезиатә рҿиамҭа:

1 Аромантикатә легенда ацәа зыҟәну жәлар рҳәамҭа излаҳәо ала, Реин 
аӡиас аҿықә иаԥну ахра ҿҟьараҿ дынхоит зхаҿра уамашәа иршанха-
гоу Нцәахә-ҭыԥҳак (аԥсуаа р-Ӡызлан-Ӡаҳкәажә илышьашәалоу). Аӡиас 
ихылан инеиуа аӷбақәа, ашәа ҳәо уи хыхь дахьықәтәоу анырбалак,  
лыԥшӡареи лашәа ссири ршьара иқәнаҟьоит, убриалагь ацаҟьа иаахан 
иҭахоит (Шкунаев 1990: 317).

2 Уаанӡа агерман поетцәа Ҳаинрих Ҳаинеи Иоҳан Вольфган Гиоҭеи 
раԥҵамҭақәа аурысшәахьтә аԥсшәахь реиҭагара аԥшьыргахьан аԥсуа по-
езиа арҿиаҩцәа аӡәырҩы Д. Гәлиа (Гәлиа 1985: 31), Ш. Ҵәыџьба (Ҵәыџьба 
2014: 28–29, 32), Б. Шьынқәба (Шьынқәба 1988: 423–424) уҳәа убас 
даҽа аӡәык-ҩыџьак. Аха ишиашоу аоригинал аҟынтәи аиҭагара зылзыр-
шахьоу Владимир Аҵнариеи (Аҵнариа 1982: 120–128; Аҵнариа 1999: 
67–69) Таиф Аџьбеи (Аџьба 2019: 718–719) роуп иахьынӡаздыруа.

3 Ҳаине иеизга «Ашәақәа рышәҟәы» иагәылалаз ажәеинраалақәа рцикл 
«Ҩаԥхьа аԥсадгьылаҿ» иаҵанакуа «Лорелаи» В. Л. Аҵнариа иеиҭагамҭаны 
х-варинтк ыҟоуп (шәрыхәаԥш: Аҵнариа 1961: 80; Аҵнариа 1970: 
70–71; Аҵнариа 1999: 69). «Ҳаине ибаллада сара санқәыԥшыз зны 
еиҭазгахьан… Уажәааигәа уи ҩаԥхьа ирҿыцны еиҭазгеит. Иара уажәгьы, 
иҟалап, иахьынӡахәҭоу исызҩамгацзаргьы, аха аԥхьаҩ идызгалоит…», – 
иҩуеит иара иусумҭа «Алирикатә аамҭақәа» аҟны (Аҵнариа 1991: 113).



154

Ich weiß nicht, was soll es 
bedeuten,
Dass ich so traurig bin,
Ein M ärchen aus alten Zeiten,
Das kommt mir nicht aus dem Sinn.

Die Luft ist kühl, und es dunkelt,
Und ruhig fließt der Rhein;
Der Gipfel des Berges funkelt,
Im Abendsonnenschein.

Die schönste Jungfrau sitzet
Dort oben wunderbar;
Ihr goldnes Geschmeide blitzet,
Sie kämmt ihr goldenes Haar…
(Ҳаине 1963: 164)

Сара исыздыруам исыхьыз,
Сзыҟоу абас сылахь еиқәны,
Лакә ссирк, ажәытәра иннажьыз,
Самоуп уажәыгь сытҟәаны:

Иҿыхьҭоуп аԥша хәылԥазыла,
Ԥшьаалоуп Раин шцауа,
Ахра ихәмаруа иахалоит,
Аҭашәамҭаз амра ашәахәа.

Ԥҳәызба шанаӡак дықәтәоуп
Ахра кьышәкьышәраҿ дмитәха,
Леимхәыц цырцыруа, 
иблахкыгоуп,
Лыхцәы еилыԥхоит имцаха…
(Аҵнариа 1999: 69)

Азҿлымҳара аҭатәуп В. Л. Аҵнариа ари алирикатә бал-
лада хазына ахҳәаа азыҟаҵо, иҳадигало ахшыҩзцарақәа: 
«Алирик ду (Ҳ. Ҳаине. – В. Кә.) абалладатә сиужет иара 
исубиективтә дунеи иатәны иҟаиҵеит. “Лакә ссирк ажәытәра 
иннажьыз” – абриак заҵәык ауп уи ажәытә аамҭа ишатәу 
узырдыруа, егьи зегьы иара апоет ихаҭа иитәу поезиа-ԥси-
хологиатә цәалашәараны, ихаҭа иҽалархәны иааирԥшуеит. 
Ари атәы зыҩхьаз егьырҭ апоетцәа (Н. Фогт, К. Брентано, 
И. Еихендорф, О. Лебен. – В. Кә.) реиԥш, Ҳаине аԥҳәызба 
џьашьахә лныӡбара амҩа данымлеит. Иара уи ацымхәрас 
аԥшӡара ааирԥшуеит идуӡӡоу ԥсабаратә мчны. Уи зны-зынла 
трагедиала аҭахара ахылҿиаар алшоит, аха иара уи ахарам. 
Абзиабареи Аԥшӡареи рымаӡа еилкаашьа амаӡам, аха урҭ 
ссирк, џьашьахәык аҳасаб ала аԥсабара иашеит – убри ак 
заҵәык ауп иаадыруа (“Сара исыздыруам исыхьыз, / Сзыҟоу 
абас сылахь еиқәны, / Лакә ссирк ажәытәра иннажьыз / 
Самоуп уажәыгь сытҟәаны”). Абзиабара ду, Аԥшӡара ду уаҩ 
дҭадырхар рылшоит – абригь идыруеит ауаҩы, аха зегь ако-
уп урҭ мап рыцәкышьа имаӡам. Аԥшӡареи Абзиабареи ауаҩы 

иԥсҭазаара иацуп, ҵакыс иамоуп» (Аҵнариа 1991: 113–114).
Аиҭагаҩ В. Л. Аҵнариа уамашәа дақәшәан еиқәирхеит 

аоригинал аҵакгьы (асиужет цәаҳәа, иахылҵуа адрама-
тизм), иара иазыԥҵәоу аформалтә принципқәагьы: аметрика-
синтаксистә шәагазага, аҳәашьҭыбжь, аритмика, арифма. 
Аиҭага иазынхеит «Лорелаи» аҟны ссиршәа еиҿыбаау аепи-
кеи асубиектив-лирикатәи лагамҭақәа (алиро-епикатә син-
тез). Убарҭқәа зегьы идырҵабыргуеит апоет-аиҭагаҩ ане-
мец сахьаркыратә ажәа гәыла-ԥсыла ишидикылаз, агерман 
бызшәа ҩныҵҟала аилазаашьа шеиликааз, уи абызшәала 
апоезиатә сахьажәа аиҿырцаара акәамаҵама хадақәа про-
фессионалла ишҭиҵааз. Уи ус шакәу хәҭакахьала иазышаҳаҭуп 
афилолог-алитератураҭҵааҩ В. Л. Аҵнариа икапиталтә 
усумҭа «Аԥсуа жәеинраалеиҿартәышьа (Аметрика. Аритмика. 
Акомпозициа)» (Аҵнариа 1987). Уаҟа аԥсуа жәеинраала ана-
лиз азураан ишьаҭарку усумҭақәаны дзызхьаԥшуа адунеи 
аҟны еицырдыруа абызшәадырцәеи ажәеинраалаҭҵааҩцәеи 
арымӡааҩык русумҭақәа рхыԥхьаӡараҿы иҟоуп агерман 
бызшәеи агерман жәеинраалеи рыспециалистцәа дуқәа 
(Е. Арндт, И. Бехьер, Е. Ризель, А. Ҳоислер уҳәа убас егьырҭгьы) 
иаԥырҵаз аҭҵаамҭақәагьы. Аиҿырԥшра-типологиатә ҟазшьала 
ицәыригоит шьардаҩык анемец поетцәа раԥҵамҭақәа, еиҳарак 
Иоҳан Гиоҭеи Ҳаинрих Ҳаинеии рырҿиамҭақәа.

Аԥсуа поет ҷыдала изааигәахеит аромантикатә епо-
ха аҵыхәтәантәи апоет Ҳаине иромантикатә поезиа 
иахылҵуа алирикатә монолог, аԥсабаратә цәырҵрақәеи 
афырхаҵа ихәыцра-цәалашәарақәеи еигәыцхәны-елышьны 
раарԥшышьа. XIX ашәышықәса иатәу агерман литература 
аҭҵааҩы А. Б. Ботникова, Ҳаине ипоезиа ацәаҩа ҷыдарақәа 
дырзааҭгылауа, ииашаны иазгәалҭоит: «…для автора при-
рода становится важнейшим средством видения и позна-
ния мира, раскрытия собственной души, <…> необходимым 
его спутником, сочувственнейшим участником его горестей 
и радостей, порой прямым выразителем мыслей и настро-
ений поэта» (Ботникова 1979: 195)1. Апоет абарҭ инапкым-

1 Анаҩсан аԥсуа поет хаҭалатәи ипоезиаҿгьы уи аҩыза арҿиаратә 

ҭатә ҟазшьақәа лымкаала ианыԥшит сахьаркыра-стильтә 
еиҿкаашьала аҿаԥыцтә поезиа иазааигәоу аизга «Ашәақәа 
рышәҟәы» (Ҳаине 1970). Гәыҵха-гәжәажәарыла иҭәу, ҭакда 
инхаз абзиабара иахылҟьаҿылҟьоу Ҳаине иаԥҵамҭа «Ашәақәа 
рышәҟәы» В. Л. Аҵнариа иқәыԥшразтәи игәалаҟазаара 
иақәҿнамҭуа иҟаларымызт. Уи азакәхашт уи аиҭагарагьы нап 
заиркыз. Ҳаине ишәҟәы аԥҵоуп асонети, абалладеи, ароман-
си ржанрқәа инарықәыршәаны, иагьышьақәгылоуп хә-ҟәшак 
рыла: «Ақәыԥшра агәаҟҵәаҟрақәа», «Алирикатә интермец-
цо», «Аԥсадгьылаҿ», «Гарц ашьхаҿ», «Аҩадатәи амшын». Урҭ 
ирыҵаркуа ажәеинраалақәа рахьтә В. Л. Аҵнариа еиҭеигоит 
иалкаау. Ари ашәҟәы апоет-аиҭагаҩ ирҿиаратә хаҿра 
ҳәаақәызҵо раԥхьатәи иқәҿиарақәа ируакуп. Ҳазхьаԥшып  
бзиа еибабо, аха аиниара зқәашьым ҩыџьа ирызку ажәеин-
раала «Ахра еилаԥахра иагәылиаан игылоуп…» («Ein 
Fichtenbaum steht einsam…») аоригинали аиҭагеи:

Ein Fichtenbaum steht einsam
Im Norden auf kahler Höh.
Ihn schläfert; mit weißer Decke
Umhüllen ihn Eis and Schnee.

Er träumt von einer Palme,
Die, fern im Morgenland,
Einsam und schweigend trauert
Auf brennender Felsenwand.
(Ҳаине 1963: 155)

Ахра еилаԥахра иагәылиаан игылоуп,
Аҩада ԥсаҵлак заҵәны.
Инхытыр-аахытыруеит ацәа иахьалоу,
Иҟәашӡа сыла ихҩаны.

Ԥхыӡла иабоит уи сакара харакаҿ,
Амрагьы кыдшәо иахьшуа,
Ахала, гәырҩала ишәарҭаӡоу хракаҿ
Пальмак ҟато ишазҳауа.
(Аҵнариа 1970: 20)

Ишдыру еиԥш, азаҵәра шьаҭас измоу ари ажәеинраала 
аурысшәахь еиҭеигахьан М. Лермонтов, аоригинал ҵакылагьы 
шьҭыбжьгашьалагьы маҷк дацәхьаҵны,: агерман бызшәаҿы 
аԥсаҵла (Ein Fichtenbaum) ахацәа рыкласс иаҵанакуеит, апаль-
ма (einer Palme) – аҳәса рыкласс. Аиҭагаҩ цәхьаҵрас иҟаиҵаз 
убриоуп – иажәеинраалаҿ аибабара иазгәышьуа аҵлақәа 

напкымҭа ҳахьԥшуеит.

рыҩбагь аҳәса рыкласс иатәхеит, насгьы аҩымҭа аоригинал 
аметрика-синтаксистә шәагазага (8/7) ԥсаххеит (12/8)1. Абарҭ 
аиҿырцаарақәа ирыбзоураны М. Лермонтов иеиҭагамҭа иара 
ихатәны иҟалеит, ус уҳәар ауазар:

На севере диком стоит одиноко
На голой вершине сосна
И дремлет, качаясь, и снегом сыпучим
Одета, как ризой, она.

И снится ей все, что в пустыне далекой,
В том крае, где солнца восход,
Одна и грустна на утесе горючем
Прекрасная пальма растет.
(Лермонтов 1975: 101)

Ҳәараҭахума, ҵакылеи еихышәшәашьалеи М. Лермонтов 
иеиҭагамҭа хазыноуп, акритикцәа аоригинал дацәхьаҵит ҳәа 
иага ҽыԥныҳәа ирҭозаргьы аиҭагаҩ, аурыс ԥхьаҩы аҩымҭа 
агәаԥхара ду изаҵоуп.

Дышԥазнеии аиҭагаҩ В. Л. Аҵнариа Ҳаине зыӡбахә ҳамоу 
абри иажәеинраала?

Аиҭагаҩ аҩымҭа аҵакы давымсит, ашьҭыбжьгашьа 
акәзаргьы, иахьынӡауазала аоригинал ахаҿра иҽазааигәаитәит. 
Ажәа «einsam» (изаҵәны, одиноко) ажәеинраалаҿы ҩынтә 
ахархәара амоуп – актәи, ахԥатәи астрофақәа рҿы. Аҩымҭа 
аҵакы аарԥшраҿы крызҵазкуа ари ажәа В. Л. Аҵнариа 
аԥсышәала ирцәажәоит хшыҩзышьҭра азуны, ҩ-вариантк 
рыла: аԥхьа ихы иаирхәоит ажәа «изаҵәны», аҩбатәи аан уи 
синонимра азызуа – «ахала». Сара стәала, аԥсуа еиҭага Ҳаине 
иажәеинраала ацәа ахоуп, аԥсы ахоуп, иара убриаамҭазгьы 

1 Иҳәатәуп, егьырҭ иҟоу аурыс еиҭагақәа рҿы аоригинал ахаҿра иаҳа 
еиқәырхоуп: убас, Ф. Тиутчев иеиҭагамҭа Ҳаине иҩымҭа аритмика акыр 
иазааигәоуп, насгьы аԥсаҵла аҭыԥан ицәыригоит ахацәа рыкласс иатәу 
анызҵла (кедр): «На севере мрачном, на дикой скале / Кедр одинокий под 
снегом белеет», А. Фет иҟаиҵаз аиҭагамҭаҟны – аџьҵла (дуб): «На севере 
дуб одинокий / Стоит на пригорке крутом». 

аԥсуа игәаҿы инеиуеит аестетикатә гәацԥыҳәара аҵаны. 
Зегьы ртәы ҳамҳәаргьы, шәахәаԥш, аиҭагаҩ давымсит аориги-
нал актәи ацәаҳәа «Ein Fichtenbaum steht einsam» аҭыԥ змоу 
ашьҭыбжьеиқәҿыҭрақәаҵәҟьа: «Ахра еилаԥахра иагәылиаан 
игылоуп». Ус ауп дшазнеиз М. Лермонтовгьы: «На севере 
диком стоит одиноко». Ажәакала, В. Л. Аҵнариа илиршеит 
Ҳаине исахьаркыратә дунеидкылашьеи иҟазаратә напкымҭеи 
реиқәырхара.

Ҩбара злам, агәаҵаҟынтәи иаауа, зритмика ласу 
Ҳаине илирикатә рҿиамҭақәа амузыкахь ииагоуп ане-
мец композиторцәа Шуберт, Шуман, Лист, Григ рымчала. 
Урҭ ирылху аромансқәа анемец жәлар мыцхәы бзиа иба-
ны ирҳәо ашәақәоуп (Ботникова 1979: 199). Урыстәылагьы 
Чаиковски, Римски-Корсаков, Рахманинов, Бородин 
азхьаԥ шхьеит апоет иажәеинраалақәа реизга «Ашәақәа 
рышәҟәы». Изхысҳәаауа, Ҳаине ипоезиа иаҵоу ахаара-
бзаара адунеи амилаҭқәа аӡәырҩы гәаԥхарҭахәыс ирк-
хьеит, иҩымҭақәа рхатәы бызшәала ирыԥхьоит, урҭ ирылху 
ашәақәагьы гәахәала ирзыӡырҩуеит. Ҳазҭагылоу аамҭазы 
уи аҩыза адоуҳатә мал аԥсуаагьы ахыбаамзар, хымԥада 
зегь раԥхьаӡагьы изыбзоуроу апоет-аиҭагаҩ В. Л. Аҵнариа 
иоуп. Иеиҭагамҭа «Ашәақәа рышәҟәы» уанаԥхьо (иаҳҳәап, 
ажәеинраалақәа «Аԥхыӡ», «Ахра еилаԥахра иагәылиаан 
игылоуп…», «Бзиа дибеит арԥыс аԥҳәызба…», «Сқьызқьызуа 
сҵәыуахуан ԥхыӡла…», «Идырцәгьеит урҭ сыԥсацара…», 
«Абырлашқәа ибымоу – алмасқәеи…», «Соуԥшәыл дыз-
беит сара ԥхыӡла…», «Силезиатәи абасыҩцәа рашәа»), 
ҵыхәаԥҵәара змам ацәанырра лашақәеи ахәыцрақәеи 
урымҽхаркуеит, дара анемец бызшәаҟынтәи еиҭагоуп ҳәа 
агәра узгом, убриаҟынӡа ирԥсышәоуп, насгьы ирхылҵуа 
алаф, аирониа аԥсуа жәлар уамакала ирзааигәоуп. Убри 
иазышаҳаҭу арҿиамҭақәа рхыԥхьаӡараҿы иҟоу џьысшьоит 
абри ажәеинраалагьы:

Бзиа дибеит арԥыс аԥҳәызба,
Ларах даҽаӡәуп илгәаԥхаз.

Уигьы дзышьҭоу ари лакәӡам,
Ҽаӡәуп изиҭаз имацәаз.

Илымԥыхьашәаз диццеит дгәааны,
Аԥҳәызба, ианлоу агәырҩа.
Бзиа дызбагәышьаз иакәзар,
Дышгәаҟуаз дынхеит зымҩа.

Жәытәӡатәи жәабжьуп ишәасҳәаз,
Жәрақәым, ԥсрақәым иара.
Асеиԥш уаҩ дақәшәар аҵкыс –
Шәыџьара еиӷьуп аԥсра.
(Ҳаине 1970: 30)

Саӡәыкны, еиҭасҳәахуеит, абри арҿиамҭа еиҭагоуп ҳәа 
схаҿы аагара сцәыуадаҩуп, убриаҟынӡа аԥсышәала ицәажәоит. 
Апоезиа аиҭагаҩ игәахәтәы дахьӡеит ҳәа ибзырӡы анаҳҳәо, 
изхаҳҳәаауа абри аҩыза арҿиамҭа ами?!1

Азааҭгылара ахәҭаны исыԥхьаӡоит Ҳаине ишәҟәаҿы 
«Алирикатә интермеццо» ҳәа иаликааз аҟәшаҟны ицәыргоу 
ажәеинраала «Идырцәгьеит урҭ сыԥсацара…» («Sie haben mich 
gequälet…») аиҭагагьы:

1 Хшыҩзышьҭра азутәуп, В. Л. Аҵнариа еиҭеигаз А. Фет иажәеинраала 
«Сааит ибысҭарц гәырӷьаҿҳәаша…» («Я пришел к тебе с приветом…») 
дахцәажәауа, аиҭагара аус иацу аҭакԥхықәареи ауадаҩреи ртәы азгәаҭауа 
ииҩуа: «…ашәеи ажәеи, ашәыгеи ашьҭыбжьи ахьеилаҵәоу алирикатә ше-
девр даҽа бызшәак ахь аиҭагара зынӡагьы иамуазар ҟалап, аха егьа ус 
иҟаӡазаргьы, еиқәыԥхьаӡоу аҷыдарақәа ԥыҭк аҟара сзеиқәырхазар ҳәа 
гәыӷра хәыҷык сыманы, аԥхьаҩ идызгалоит абри ажәеинраала аԥсшәахь 
сеиҭагамҭа» (Аҵнариа 1991: 151).

Sie haben mich gequälet,
Geärgert blau und blaß.
Die Einen mit ihrer Liebe,
Die Andern mit ihrem Haß.

Sie haben das Brot mir vergiftet,
Sie gossen mir Gift ins Glas,
Die Einen mit ihrer Liebe,
Die Andern mit ihrem Haß.

Doch sie, die mich am meisten
Gequält, geärgert, betrübt,
Die hat mich nie gehasset,
Und hat mich nie geliebt.
(Heine 1963: 134–135)

Идырцәгьеит урҭ сыԥсацара,
Сҟазҵаз дара роуп гагаҵас:
Бжаҩык – рыбзиабарала,
Егьырҭ – сызныҟәо ӷаҵас.

Сыфатә-сыжәтә ашҳам арҭон,
Акы даҳаргандаз ҳәа цас:
Бжаҩык – рыбзиабарала,
Егьырҭ – сызныҟәо ӷаҵас.

Аха уи аԥҳәызба, зегь реиҳа
Сыргәамҵуа, сыргәаҟуа сзырҩаз,
Са сзыҳәан цәгьараҳәа лҭахымызт,
Аҭахызаргь бзиа слымбаз.
(Ҳаине 1970: 46)

Ҳ. Ҳаине иажәеинраалақәа хыҵхырҭала шамахамзар 
иԥсҭазааратә нысымҩа иадҳәалоуп ма иахьԥшуп. Шәагаала 
урҭ ауцәам,  рцәаҳәақәа еилыхха-еилыккоуп, рҵакы иаар-
марианы, насгьы жәаԥҟаҵас инҭыцҟьааны иҳәоуп, жәлар 
рашәаҳәаратә поезиаҟны ишаабац еиԥш. Убарҭ аҟазшьақәа 
ирылаҟоуп зҿырԥштәы ааҳгаз, «Идырцәгьеит урҭ сыԥсацара…» 
захьӡугьы. Егьырҭ ипоезиатә рҿиамҭақәа рҟнеиԥш араагьы 
Ҳаине қәҿиарала ихы иаирхәоит алирикатә монолог. Апоет 
иԥсҭазаара аԥхьанатәаахыс иаанахәаз адраматә ҟазшьа – 13 
шықәса зыԥсадгьыл иаҟәыгаз ауаҩы, дызлагылаз аамҭа уадаҩ 
иԥнагалоз зеиуахк уҭаху аахақәеи ахҭынҟьақәеи – абарҭқәа 
зегьы зымҽхазкуа В. Л. Аҵнариа иеиҭага, хаҭала актәи ацәаҳәа 
«Идырцәгьеит урҭ сыԥсацара…», иаанарԥшуеит аҩымҭа апа-
фос хада. Аоригинали аиҭагеи рформалтә ҟазшьарбагақәа 
еиҿырԥшны ҳрыхцәажәозар, В. Л. Аҵнариа илиршеит Ҳаине 
иажәеинраала астрофеиҿкаашьеи (катрен ҳәа изышьҭоу 
ԥшьба-ԥшьба цәаҳәа), аритмика-метрикатә хаҿреи 
(ҩ-шьықәырск рыла еибыҭоу амфибрахи), еихдоу (абаб) ариф-
меи (а – аԥҳәыстә, б – ахаҵатә) реиқәырхара.

Агәра ганы сызлаҟоу ала, аиҭагара аус азнеираан, 
В. Л. Аҵнариа хшыҩзышьҭра азиуан аурыс поетцәа ари 
ахырхарҭаҿтәи рааԥсарақәа. Ҷыдала ажәеинраала «Sie haben 
mich gequälet…» аӡбахә сҳәозар, уи урысшәала арцәажәараҿ 
аџьа збахьаз А. Апухтин, А. Григориев, М. Михаилов, П. Кусков 
уҳәа аӡәырҩы арҿиаҩцәа рылшамҭақәа рахьынтә, иара 
изгәакьахеит иаҳа С. Маршак иеиҭагамҭа:

Они мои дни омрачали
Обидой и бедой –
Одни своей любовью,
Другие своей враждой.

Мне в хлеб и вино подсыпали
Отраву за каждой едой –
Одни своей любовью,
Другие своей враждой.

Но та, кто всех больше терзала
Меня до последнего дня,
Враждою ко мне не пылала,
Любить – не любила меня.
(Маршак 1978: 448)

Ҳзыхцәажәо ажәеинраала аԥсшәахь еиҭеигеит апоет-
аиҭагаҩ Денис Чачхалиагьы:

Исылшом, сдыркареит ӷәӷәала,
Абасала срымоуп сыргәаҟ:
Шьоукы – рыбзиабарала,
Егьырҭ – ахьхыҵуа ргәаӷ.

Исылшои мамзаргьы хаҭала!
Сшыркыц сыркыми ԥскы:
Шьоукы – рыбзиабарала,
Гәаӷшақә – аҽашьоукы.

Урҭ иҟарҵо уссгьы искуамызт,
Ба боуп сазыршьуа аҟәараӷ:
Ахааназ бзиа сыббомызт,
Ахаан ибымамызт сгәаӷ.
(Чачхалиа 2019: 224)

Аиҭага анемец поет игәҭыхажәа цәырнамго иауыҟаху, 
еихышәшәашьалагьы аоригинал акыр иазааигәоуп. Амала 
Ҳаине иҩымҭа аҩбатәи астрофаҿы «Сча шҳамдыркуан, 
срыжәтә ахәшә аҭан исырҭон» («Sie haben das Brod mir 
vergiftet, Sie gossen mir Gift ins Glas») ҳәа иҟоу ицәаҳәақәа, 
аиҭагаҿы рхабар аабом зынӡагьы: «Исылшои мамзаргьы 
хаҭала! / Сшыркыц сыркыми ԥскы» (?!). Уи адагьы, сгәанала, 
аԥсуа текст аҿы иаҳԥылоит аԥсшәазы зҳәашьа ԥсабаратәым 
цәаҳәақәакгьы: «Егьырҭ – ахьхыҵуа ргәаӷ», «Исылшои мамзар-
гьы хаҭала», «Ба боуп1 сазыршьуа аҟәараӷ». Еилкаамкәа иаан-
хоит ҩыџьара ицәырҵуа аиҭаҳәа (рефрен) «Die Einen mit ihrer 
Liebe, / Die Andern mit ihrem Haß» Д. Чачхалиа ҩ-варианткны 
иахьцәыриго: аԥхьаӡа ицоит – «Шьоукы – рыбзиабарала, / 
Егьырҭ – ахьхыҵуа ргәаӷ»; анаҩсан – «Шьоукы – рыбзиаба-
рала, / Гәаӷшақә –  аҽашьоукы». Иаҳа иманшәаланы избоит 
аҩбатәи авариант. Амала аиҭаҳәаҿы ажәа «Шьоукы» иаҳа 
ианаалозар ҟалап, В. Л. Аҵнариа ихы иаирхәо «Бжаҩык» 
аасҭа. Аиеи гәышьа, апоезиатә рҿиамҭа даҽа бызшәак ала 
арцәажәараан, иага аоригинал сацәхьаҵрым ҳәа ахықәкы 
шьҭухыргьы, «ацәыӡқәа» ҟамлар ауам. Уи анысҳәах, хымԥада 
диашоуп иналукааша аурыс литератураҭҵааҩ, аиҭагара апро-
блема усумҭа наӡааӡак азызкхьоу К. И. Чуковски, ҟаимаҭла 
аиҭагараз иаҭахуп аҟазара ду (высокое искусство) ҳәа алкаа 
аныҟаиҵо (Чуковски 1988: 5–6).

Ҳаинрих Ҳаине инаҩсангьы В. Л. Аҵнариа аиҭагараҿы 
иааирыхыз адоуҳатә ҽаҩра, ишырҳәо еиԥш, ӷба иҭаӡом. 
Зырҿиамҭақәа реиҭагара ҷыдалатәи агәаԥхара инаҭоз апое-

1 Аҩымҭа аоригинал аҟны «Ба боуп…» ҳәа акәымкәа – ахԥатәи ахаҿалоуп 
(«Ла лоуп…») ишцәыргоу аҵакы, С. И. Маршаки В. Л. Аҵнариеи рҟны иша-
або еиԥш.

тцәа дреиуан анемец поет ду Иоҳан Вольфган Гиоҭе. Зынӡа 
аԥсшәахь еиҭеигеит иара Гиоҭе ирҿиамҭақәа жәаҩа: «Маитәи 
ашәа», «Аиниареи аиԥырҵреи», «Ажәеиԥшьаа», «Аныҟәаҩ 
уахынлатәи иашәа I», ««Аныҟәаҩ уахынлатәи иашәа II», 
«Аиԥырҵра», «Амза», «Аҵх ссир», «Аҽеиҭныԥсахлара», 
«Сан лахь», «Адәыкрын», «Промеҭеи». Еиқәыԥхьаӡоу арҿи-
амҭақәа реиҭагараан апоет-аиҭагаҩ инаршә зырхиаз ҭагыла-
заашьақәаны ирыхәаԥштәуп: а) ипоезиатә баҩхатәра; б) ҵара-
уаҩ-жәеинраалаҭҵааҩык иаҳасабала иԥышәа ду; в) анемец 
бызшәа ихатәы бызшәак еиԥш иахьиҵаз. Урҭ инарԥынҵаны, 
Гиоҭе иҩымҭақәа реиҭагара напанаиркуаз апоет, ари арҿи-
аратә хырхарҭаҿы аԥышәа бзиа шьҭикаахьан – аԥсышәала 
ирцәажәахьан, Ҳаинрих Ҳаине иажәеинраалақәа инарҷы-
даны, ақырҭуа жәлар рпоезиа ахьыршәыгәқәа еидызкыло 
аизга «Амреи амзеи» (Аҵнариа 1980), аурыс поет Афанаси 
Фети (Фет 1971) урысшәала иҩуа аԥсуа шәҟәыҩҩы Фазиль 
Искандери (Искандер 1956) рпоезиатә рҿиамҭақәа. Убарҭ 
зегьы ирыбзоураны, аоригиналра зҵоу, жанрла еиуеиԥшым 
И. Гиоҭе ипоезиатә рҿиамҭақәа, зритм еихышәшәо, амузыка 
зхылҵуа, ԥсабарала, дац-ԥашәла анемец жәлар рмузыка-по-
езиатә ажәарҿиара иамадоу илирикатә жәеинраалақәа 
(Артамонов 1997: 102), В. Л. Аҵнариа дыртәыртәит, ихы-игәы 
иҭигеит, гәыла-ԥсыла дырзааигәахеит. Хымԥада, аҭакԥхықәра 
ду зцыз анемец поет ду ирҿиамҭақәа реиҭагара аус напаир-
каанӡа, уи инарҵауланы иҭиҵааит анемец литературатә жәеи-
нраала, ҷыдала И. Гиоҭе ипоезиатә цәаҳәақәа ражәеинраа-
леиҿырцаашьа акәамаҵамақәа. Убриаамҭазы апоет-аиҭагаҩ 
аԥсуа ԥхьаҩ дызгәылеихало, дызлеигӡо И. Гиоҭе зеиуахк 
уҭаху ацәаныррақәеи ахшыҩҵак ҵаулақәеи рыла еиҿыбаау, 
аԥсҭазаара иашахаҭа ақәыԥсычҳабжь зхыҩуа ипоезиа аҵакы 
мацара акәым, – урҭ аҩымҭақәа «ргәаартышьагьы», ауаҩы 
ихы-игәаҟынӡа инеиртә иҟазҵо рсахьаркыра-стильтә ԥса-
барагьы: реихышәшәашьа, ацәаҳәақәа ирыҵоу «ахаараб-
заара», автор ҩашьара зқәым ипоезиатә напкымҭа аҷыда-
рақәа. Саԥыҩланы мҩасшақә иазгәасҭоит: абасеиԥш иҟоу 
азнеишьақәа дрызгәакьоуп В. Л. Аҵнариа аиҭагаразы иҽыз-

зикхьоу егьырҭ апоетцәа рырҿиамҭақәа реиҭагараангьы. Уи 
арҵабыргразы ҿырԥштәы ҳасабла иаазгоит аԥсуа поет еиҭеи-
газ И. Гиоҭе иажәеинраала «Адәыкрын» («Heidenroslein») 
ацыԥҵәаха х-бызшәак рыла (анемец, аурыс, аԥсшәа):

Sah ein Knab ein Röslein stehn,
Röslein auf der Heiden,
War so jung und morgenschön,
Lief er schnell es nah zu sehn,
Sahs mit vielen Freuden.
Röslein, Röslein, Röslein rot,
Röslein auf der Heiden.
(Анемец поезиа 1984: 45)

Мальчик розу увидал,
Розу в чистом поле,
К ней он близко подбежал,
Аромат ее впивал,
Любовался вволю.
Роза, роза, алый цвет,
Роза в чистом поле!
(Анемец поезиа 1984: 47)

Ҷкәынк ибазаап адәыкрын,
Адәыкрын блахкыга,
Лакәшәа иссирын, игәыкын,
Дазыҭрыст насгьы, уи дазхьын,
Дхызхыз агәзырҳага.
Адәыкрын хәыҷ, адәыкрын,
Адәыкрын блахкыга.1

(Аҵнариа 1982: 47)

И. Гиоҭе иқәыԥшра данҭагылаз, Страстбургтәи аунивер-
ситет аҟны аҵара аниҵоз ашықәсқәа раан, машәыршәа 
длабадырит, уамакала игәгьы лызцеит адәыкрын даҩызаха 
ибла хызкыз Фридерика Брион – Зезенгеим ақыҭаҿтәи 
апас тор иԥҳа. Убри абзиабара аҭоурых ауп изхылҿиааз 

1 Уаанӡа ари ажәеинраала «Ашәҭыш асакараҿы» ҳәа хьӡыс иаҭаны 
еиҭеигахьан Баграт Шьынқәба (Шьынқәба 1988: 423–424). Аҩымҭа ахьӡ 
азыԥшаараҿы ҩыџьа аиҭагаҩцәа еиқәымшәазаргьы (адәыкрын иаҳа иа-
наалозар ҟалап ҵакыла), уи хьаас иктәым (аурыс еиҭагақәа рҿгьы аиҩгара 
ҳԥылоит: дикая роза, полевая роза ҳәа). Хадара злоу – аҳәаанырцәтәи 
апоезиа аԥсшәахь аиҭагара аҭоурых аҿы аиҭагақәа рыҩбагьы ихатәроу 
рҭыԥ ҷыдақәа ааныркылоит.

апоезиа ҵаула ахьӡы зхьыршоу ажәеинраала «Адәыкрын». 
Фридерика лышҟа иҿыхаз, наунагӡа игәаҿы зышьҭамҭа 
аанзыжьыз абзиабара, асоциалтә еиҟарамра иахҟьаны 
нарха амаиузаргьы, уи аныррала апоет иԥсы иахылҵит 
акымкәа-ҩбамкәа зеиӷьаҭам аинтимтә ажәеинраалақәеи 
ашәақәеи. Урҭ зегьы еиднакылеит цәанырра ԥшьала иҩычоу 
алирикатә рҿиамҭақәа рцикл «Зезенгеимтәи ашәақәа». 
В. Л. Аҵнариа еиҭеигеит уи ацикл иаҵанакуа арҿиамҭақәа 
рахьтә ихьырҵәаҵәақәоуп ззуҳәара даҽа ҩ-жәеинраалакгьы: 
«Маитәи ашәа», «Аиниареи аиԥырҵреи». Наҟ-ааҟ аилибакаа-
реи аизыразреи рыла ихацыркхаз раԥхьатәи абзиабара («О, 
аԥҳәызба, аԥҳәызба, / Сыхгьы, са сыԥсгьы! / Бзиа бышԥазбо, 
/ Сышԥаббо баргьы!»), уи иалашыҩкны иҟоу арԥыс игәҭыха 
лашақәа («О, абзиабара, мцаԥшьҵас, / Уацралеит са сгәы, / 
Ашьыжьтәи шәаԥшьҵас / Улаԥш хааны. / Исаҭәоушьеит ҳамҭас, 
Адәеиужь уара, / Аҳауа цқьа ашамҭаз, / Дунеик агәыкра») 
ссиршәа ицәырнагоит «Маитәи ашәа» захьӡу ажәеинраала. 
Уи И. Гиоҭе исахьаркыра-лирикатә стиль аҟазшьаҷыдарақәа 
ҳәаақәызҵо раԥхьатәи инеиҵыху рҿиамҭоуп, иагьыԥхьаӡоуп 
зезенгеимтәи аамҭа ҟәыҵәа иаҵанакуа илирика ашедеврқәа 
ируакны. Анемец композиторцәа аӡәырҩы, убрахь иналаҵаны 
Людвиг ван Бетховен, Ҳанс Пфицнер, иара иалхны иаԥырҵеит 
имаҷымкәа ашәақәа. Аԥсуа поет-аиҭагаҩ илшеит абзиаба-
ра амҵәыжәҩақәа ишьҭырԥааз, менталитетла иаҳзааигәам 
европатәи ауаҩы ибзиабаратә цәанырра ҟәандақәа ҳгәаҵанӡа 
инеиртә раарԥшра. Убриаамҭазы иара дақәшәеит арҿиамҭа 
аҵаки аформеи зеиӷьыҟам ала реиҿыбаара, излашьақәгылоу 
аритмика-метрикатә шәагазагақәа зегьы рышьақәырхара. 
Уи ашьақәырӷәӷәаразы имыцхәхарым ҳәа сыҟоуп ҿырԥштәы 
ҳасабла иаазгар арҿиамҭа аоригинали аиҭагеи рхаҿрақәа 
ҳзырбо ацыԥҵәаха:

So liebt die Lerche
Gesang und Luft?
Und Morgenblumen
Den Himmelsduft,

Wie ich dich liebe
Mit warmem Blut,
Die du mir Jugend
Und Freud und Mut

Zu neuen Liedern
Und Tänzen gibst.
Sei ewig glüklich,
Wie du mich liebst!
(Анемец поезиа 1984: 420)

Са сеиԥш ҟармаҵыскгьы
Ишәаҳәар аҭахуп,
Игәыкы-ҵәыкуа шәҭыцкгьы
Жәҩан ахь иԥшуп.

Сыбзиабара еихсыӷьра
Аздыршам бзанҵы,
Сгәырӷьара, сқәыԥшра,
Сгәамч, сыԥсынҵры.

Иҭгәырӷьаауа ҳгәаҵа,
Ҳкәашап, ҳшәаҳәап,
Мроушәа, наӡаӡа
Ҳразҟы лашалап!
(Аҵнариа 1982: 120–121)

И. Гиоҭе ԥсраҽнынӡа ихымԥсааз раԥхьатәи абзиа-
бара иациз аизгәыкра, агәыхыҭхыҭрақәа, анаҩсан урҭ 
ирышьҭанеиз аиԥырҵра ахьаабаақәа – угәы ҭыршьаауа 
аҟынӡа иаарԥшуп ажәеинраала  «Аиниареи аиԥырҵреи» 
(«Willkommen und Abschied»)  аҟны. Ҳәарас иаҭахузеи, ари 
аҩымҭагь аԥсышәала аԥсы ахаҵараҿы, аидеиатә ҵаҵӷәы хада 
аарԥшраҿы В. Л. Аҵнариа ирҿиаратә лшарақәа џьоумшьарц 
залшом. Абар, аҩымҭа аҵыхәтәантәи астрофақәа ҩба 
ҩ-бызшәак – аԥсшәеи аурысшәеи1 – рыла ишырцәажәоу:

Снеит. Ҳаиниеит. Агәырӷьа хаара
Быбла ҭшашақәа ирхын,
Бара бакәын сыԥсы аҩҭкаара,
Схы-сыԥсы зегь ба ибызкын;
Ааԥын мра ашәахәа гәыбзыӷқәа
Лакәшәа ирҩычон ба бхы-бҿы,
О Анцәа ду! Сахьӡеит сзеигәыӷуаз,
Саԥсамкәа исзушаз са сразҟы!

В моих мечтах лишь ты носилась,
Твой взор так сладостно горел,
Что вся душа к тебе стремилась
И каждый вздох к тебе летел.
И вот конец моей дороги,
И ты, овеяна весной,
Опять со мной! Со мной! О боги
Чем заслужил я рай земной?

1 Аурысшәахь еиҭеигеит Николаи Заболоцки.

Аха иабаҟоу ҩаԥхьа ашамҭаз
Аиԥырҵракәын иаҳзыԥшыз,
Закә гәыкроузеи исыбҭаз ҳамҭас,
Закә гәырҩоузеи быбла иахьшыз!
Сцеит са сымҩахь. Изурызеи?
Бгылан алаӷырӡ бҽарго…
О Анцәа ду! Мшәан закә разҟыузеи
Бзиа данубо бзиа узбо!
(Аҵнариа 1982: 121)

Но – ах! – лишь утро засияло,
Угасли милые черты.
О, как меня ты целовала,
С какой тоской смотрела ты!
Я встал, душа рвалась на части
И ты одна осталась вновь...
И все ж любить – какое счастье!
Какой восторг – твоя любовь!
(Анемец поезиа 1984: 44)

Ҩашьарада, аоригинал аҵаки аформеи аиҭагамҭақәа рҿы 
ссиршәа еиқәырхоуп, насгьы аԥхьаҩ уамакала ддыршанхоит 
Анцәа игәаԥхарала зцәаныррақәа еилаҵәаз арԥыси аҭыԥҳаи 
реиниареи реиԥырҵреи иацпытыз ишаноу агәалаҟара ҷыдақәа. 
Ацәаҳәақәа зегьы «рыԥсы ҭоуп, рыԥсыԥ ларгаҩаргоит» 
уҳәар ауеит. Ҵаны, аҩымҭа иҳанаҳәо – аԥсҭазаара иахҿиааз 
хҭыс гәыҭшьаагоуп: Гиоҭе иаамышьҭахь иагьаҩ хьырԥар, аӡә 
иаҵкыс аӡә деиӷьны, Фридерика лаша лнапы иаҳәеит, аха лара 
ԥсраҽнынӡа дизгәакьан даанхеит бзиа илбахаҭаз арԥыс – ане-
мец поет, аӡәгьы дицымцаӡакәа ус мацара лҽылражәит аҭыԥҳа1. 
Абри абзиабара ԥшьа аҭоурых ҳанахцәажәо, уи иахылҿиааз 
асахьаркыратә ҩымҭақәа ҳанрызхәыцуа, ҳхаҿы имааирц зал-
шом В. Л. Аҵнариа илитератураҭҵааратә усумҭақәа руак аҿы 
ииҳәо ахшыҩҵак: «Апоезиа цқьазароуп, уаҩрала еибаркыза-
роуп» (Аҵнариа 1989: 127).

Уаҩы иџьеишьаргьы, еиҿгәыҳәааны бзиа еибабо арԥыси 
аҭыԥҳаи реиԥырҵра амотив аҭыԥ амоуп аԥсуа поет ихатә 
лирикатә рҿиараҿгьы (ажәеинраалақәа «Адәыӷба арҵәааҳәа 
иҵәааит…», «Ахьтәы салам дәықәызҵо ҳамҭас…», «Быбла 
аҭышамшамра ҿыцәаахьеит сгәаҿы…»).

Ишдыру еиԥш, Гиоҭе ирҿиамҭақәа аԥсшәахь реиҭагара 
иазааԥсахьан аӡәырҩы аԥсуа поетцәа: Дырмит Гәлиа, Шалуа 
Ҵәыџьба, Баграт Шьынқәба, Таиф Аџьба, Денис Чачхалиа 
уҳәа убас егьырҭгьы. Ҳәараҭахума, Д. Гәлиеи Ш. Ҵәыџьбеи 

1 Иоҳан Гиоҭеи Фридерика Бриони рыбзиабара ԥшьа аҭоурых шьаҭас 
иазыҟалеит акомпозитор Франц Легар иоперетта «Фридерика». 

арҿиараус ианаҿыз аамҭазы атеориатә зыҟаҵареи апрактикатә 
ԥышәа дуи рымамызт аиҭагара аганахьала, насгьы анемец поет 
иҩымҭақәа реиҭагара алдыршон дара аурысшәа ахархәарала. 
Убас, Гиоҭе еицырдыруа ифилософиатә жәеинраала «Аныҟәаҩ 
уахынлатәи иашәа II» («Wandersnachtlied II») Гәлиа еиҭеигеит 
М. Лермонтов иҩымҭа «Из Гете» дықәныҟәаны. Ус иагьахьӡуп 
иеиҭага – «Гиоте иҩымҭаҟынтә». Абар иара ажәеинраала аори-
гинали цәаҳәанҵалатәи аиҭагеи:

Über allen Gipfeln
Ist Ruh,
In allen Wipfeln
Spürest du
Kaum einen Hauch;
Die Vögelein schweigen im 
Walde.
Warte nur, balde
Ruhest du auch.
(Анемец поезиа 1984: 60)

Ашьхақәа рхыцәқәан
Ҭынчроуп,
Аҵлақәа рхыцәқәан
Иухьысуеит уара
Ԥшак (ԥша хәыҷык);
Аҵарақәагьы ҿырҭуам 
абнаҿы.
Маҷк уааҭгылар,
Уаргьы уԥсы ушьап.

Лермонтов, анемец поет ирҿиамҭа иамоу аметрикатә хаҿра, 
аритмикатә шьақәгылазаашьа, арифмаҟаҵашьа дацәхьаҵны, 
иеиҭагамҭа иазԥиҵәеит уамакала еихышәшәа-еиҵышәшәа 
иҟоу ашәагазага – х-шьықәырск рыла ишьақәгылоу ахореи 
(∪–∪–∪–). Ари ашәагазагала еиҿырцаау Гиоҭе ирҿиамҭа актәи 
ацәаҳәа заҵәык ауп («Über allen Gipfeln»), убри иагьиҵанаҳәеит 
аиҭагаҩ иҩымҭа иазышьҭихыз «аныҟәашәа»:

Горные вершины
Спят во тьме ночной;
Тихие долины
Полны свежей мглой;
Не пылит дорога,
Не дрожат листы...
Подожди немного,

Отдохнёшь и ты.
(Лермонтов 1975: 68)

Д. Гәлиа акыр иҽазԥишәеит М. Лермонтов ишьҭихыз 
аметрика аҽазааигәатәра (уи аганахьала, иаҳҳәап, иры-
баргәузеи абарҭ ацәаҳәақәа: «Ашьха ҳарак рхыцәқәақәа», 
«Аԥсҭа каршәра ҭынчқәа», «Амҩа асаба ықәчуам»), аха 
зегь акоуп, иеиҭагамҭа ахы инаркны аҵыхәанӡа аурыс поет 
иҩымҭа ашәагазага иҭагӡам (Гәлиа 1985: 31). Исҳәаз иаа-
наго убриоуп, Гәлиа иеиҭагамҭа Гиоҭе «Аныҟәаҩ уахынлатәи 
иашәа II» аҵакы шҳеилнаркаауагьы, ритмикала уи арҿиамҭа 
иақәшәацәом, Лермонтов иҩымҭа («Из Гете») шақәымшәо 
еиԥш. Иҵегь аурыс поетцәа шьардаҩык (А. Струговшьиков, 
И. Анненски, В. Бриусов, Б. Пастернак, И. Александров уҳәа) 
иаԥшьыргахьан ари аҩымҭа аиҭагара. Урҭ рахьтә иҟоуп 
аоригинал уамакала зҽазааигәазтәыз (иаҳҳәап, И. Анненски, 
В. Бриусов), иҟоуп иацәыхарахазгьы, М. Лермонтов иеиԥш 
(иаҳҳәап, А. Струговшьиков, Д. Андреев)1. Изхысҳәаауа, 
аԥсуа поезиа аҭоурых аҿгьы иаабоит, Гиоҭе иажәеинраа-
ла «Аныҟәаҩ уахынлатәи иашәа II» («Wandersnachtlied II») 
инамаданы, уи аҩыза апрактика – аиҭагақәа реиԥшымзаа-
ра ҵакылеиԥш метрика-интонациатә шьақәгылазаашьа-
лагьы. Аҩымҭа аԥсышәала изырцәажәахьоу аиҭагаҩцәа 
реиҳараҩык (Д. Гәлиа, Б. Шьынқәба, В. Агрба) аурыс бызшәа 
«абжьаҟазаралоуп», ҷыдала М. Лермонтов иажәеинраала 
абзоуралоуп уи аус шалдыршоз.

Зыӡбахә ҳамоу аҩымҭа аԥсшәахь еиҭеигахьан М. Лермонтов 
иҩымҭа дықәныҟәаны асахьаркыратә ажәа азҟаза ду, 
аԥсуа жәеинраала ашьақәыргылаҩ, аиҭагаҩ ҟаимаҭ Баграт 
Шьынқәбагьы:

1 Аха иқәгылоит азҵаара: иагьа иссирзаргьы М. Лермонтов иеиҭагамҭа, 
Гиоҭе иҩымҭа иабанӡақәшәо ҵакыла, шәагазагала? Уи аганахьала аурыс 
критик ду В. Г. Белински Гиоҭе иҩымҭақәа аурысшәахь еиҭазгаз А.  Стру-
говшьиков ирҿиаратә ҽазышәарақәа рзы иҩуан: «В переводах из Гете мы 
хотим видеть Гете, а не его переводчика (А. Струговшьикова. – В. К.); если 
бы сам Пушкин взялся переводить Гете, мы и от него потребовали бы, 
чтобы он показал нам Гете, а не себя» (Белински 1956: 277).

Ашьха ҳаракыра
Ицәоуп, ҵых лашәуп.
Аԥшаҳәа лаҟәыраҿ
Ашәыб еилашәуп.

Амҩан иасуам сабак,
Бӷьык қәацом џьаргьы.
Уҽнукылар ҳамҭак,
Уԥсушьап уаргьы.
(Шьынқәба 1988: 423)

Ҵакылеи ритмика-интонациатә шьақәгылазаашьалеи 
Б. Шьынқәба иеиҭагамҭа М. Лермонтов иажәеинраала «Из 
Гете» ахҭа иҭанаршәуеит1. Гиоҭе иҩымҭа анемец бызшәахьтә 
ишиашоу аԥсшәахь еиҭеигахьан В. Л. Аҵнариа:

Уахьыԥшлакгьы ашьхақәа
Аҵх лашә рхатәоуп,
Ҭынч игылоуп аҵлақәа,
Ацәа хаара иҭоуп.

Ԥсаатә бжьык ылгом абнара,
Ҭәицк қәацом џьаргьы,
Иаачҳа нас маҷӡак аҟара, –
Уԥсы ушьап уаргьы.
(Аҵнариа 1982: 123)

Аиҭагамҭа ҵакыла уамашәа аоригинал иазааигәоуп, 
еиқәырхоуп «Аныҟәаҩ уахынлатәи иашәа II» аҟны ицәыргоу 
апеизажтә сахьақәа ирхылҵуа ахәыцрақәа, аханатәаахысгьы 
аԥсҭазаареи аԥсреи  реицааира, «реигәыцхәра» иамадоу 

1 Амала аҩымҭа аоригиналаҿы аҭыԥ змам, М. Лермонтов иҟны ицәырҵуа 
ацәаҳәа «Не пылит дорога…», Б. Шьынқәба иҟны «Амҩан иасуам сабак» 
аҳәашьа маншәаламзар ҟалап – асаба гылоит акәымзар, иасуам. Уи изым-
дыруа дауҟахыз аиҭагаҩ, ари «амалыр», сгәанала, арҿиамҭа аритмика 
аҽҭагӡара апринцип иахҟьаԥҟьоуп.

афилософиатә хшыҩҵак. Амала, иҳәатәуп, В. Л. Аҵнариа 
иеиҭага формеиҿкаашьала М. Лермонтов зыӡбахә ҳҳәахьоу 
иажәеинраала хара ишацәгылам, убриаамҭазы сара 
хшыҩзышьҭра зысҭарц исҭаху – Гиоҭе иҩымҭа аҵакы хада 
згәыҵаҵәаху аҵыхәтәантәи ацәаҳәоуп: «Ruhest du auch». Уи, 
М. Лермонтовгьы, Д. Гәлиагьы, Б. Шьынқәбагьы, В. Аҵнариагьы 
«Уԥсушьап уаргьы» ҳәа ауп ишеиҭарго. Даҽа версиак 
ҳадигалоит ари аҩымҭа излаҩу абызшәа аҟынтәи еиҭазгаз 
апоет Таиф Аџьба: «Ашьхара ԥшьаала / Иахалеит ашәшьы. 
/ Аҵарақәагь абнахьтә / Иааҩуам рыбжьы. / Иҵысуам џьара 
бӷьыцкгьы, / Иҭынчхеит зегьы. / Уаамыццакын, нас, / Уҭынчхап 
уаргьы» (Аџьба 2019: 718). Ҵабыргыҵәҟьаны, «Ruhest du 
auch» ҳәа Гиоҭе дызҿу аҭынчхара акәзар? «Дҭынчхеит рыцҳа, 
уажәшьҭа иԥсы ишьап уахь дахьцаз…», – рҳәоит аԥсуаа наӡаӡа 
зылацәа еиқәызыԥсаз ауаҩы изыҳәан. Ус анакәха, анемеццәеи 
аԥсуааи милаҭ-традициатә дунеихәаԥшышьала ари азҵаараҿы 
еицәыхарам, ажәақәа «аԥсшьара», «аҭынчхара» дара рҿгьы 
ҳара ҳҿгьы ҵакыла еишьашәалоуп. Убриаҟнытә, аиҭагақәа 
рҟны иҳадгалоу аҩ-варианткгьы дук еиҩыргом, иудукылартә 
иҟоуп сгәахәуеит.

В. Л. Аҵнариа еиҭеигаз И. Гиоҭе ирҿиамҭақәа рахьынтә 
ҷыдала иалскаар сҭахуп жәлар рҳәамҭа иалху илирикатә бал-
лада џьашьахә «Ажәеиԥшьаа» («Erlkönig»). Аҩымҭа иаҳнаҭоит 
алшара игениалтәу анемец поет, афилософ, ахәыцҩы или-
рика иааидкыланы иамоу амчхареи, аҵаулареи, аԥшӡареи 
ҳхаҿы аагара. Арҿиамҭа аҵакы излаҳәо ала, мышцәгьак ауха 
хаҵак иҷкәын диҽхьынҵаны дыццакны бнагәыла аҩныҟа 
дцоит. Аҷкәын хәыҷ, ишәара иахҟьаны,  ҵыхәаԥҵәара змам 
алаԥшҵашәара гәырмаҷга-ԥсҭыхгақәа ҭаха ирҭом. Уи збо аб, 
уажәы-уажә ихәыҷы дыжьжьауа, ишәара ихицарц даҿуп. Аха 
иҽазышәарақәа зегь лҵшәадахоит: «Аб иашҭа дааҭалеит имч 
зегь шәаны, / Иԥазаҵә дабаҟоу? Игәы дадуп дыԥсны» («Erreicht 
den Hof mit Müh und Not; / In seinen Armen das Kind war tot»).  
Абаллада ажанр  ишаҟазшьоу еиԥш (шәагаала еиҵыхцәам 
ажәабжьеиҭаҳәара), И. Гиоҭе ирҿиамҭа ахы инаркны 
аҵыхәанӡа иагәылгоу аепикатә цәаҳәа – ахҭысқәа, ак аҵкыс 

ак џьашьахәны ицәыргоуп, поезиа бызшәа хыркыла еиҭаҳәоуп 
трагедиала ихыркәшахаз ажәабжь хлымӡаах. Закә драмоузеи 
иаӷражьу аби аԥеи рдиалог?!

Уажәшьҭа абри аҩыза амифтә сиужет гәыҭшьаага иахыл-
ҿиааз асахьаркыратә рҿиамҭа џьашьахә, ухаҵоуп даҽа 
бызшәак ахь еиҭага! Уи азы уеизгьы-уеизгьы абаллада 
ахыҵхырҭа1 ҭҵаатәуп, насгьы ԥымкрыда излаԥҵоу анемец 
бызшәа адырра аҭахуп, аха урҭ рымацарагь азхом. Иаҭахуп апо-
езиатә баҩхатәра ҷыда, иара убас зеиԥшыҟам алитературатә 
гьама. Убарҭқәа зегьы дрылаҟан азоуп идамздам ҽаӡәы иши-
зеиҭамгара аурысшәахь изеиҭеигаз В. И. Жуковски (Жуковски 
1980: 124–125)2. Убарҭқәа зегьы дрылаҟан азоуп хымԥада 
ҟаимаҭла аԥсшәахь изеиҭеигаз В. Л. Аҵнариагьы. Абар, зрит-
мика ссиршәа ихырҷоу ари абаллада алагамҭазтәи астрофақәа 
ҩба рышьҭыбжьгашьа шыҟоу аоригинали аԥсуа еиҭагеи рҿы:

Wer reitet so spät durch Nacht und Wind?
Es ist der Vater mit seinem Kind;
Er hat den Knaben wohl in dem Arm,
Er faßt ihn sicher, er hält ihn warm.

«Mein Sohn, was birgst du so bang dein Gesicht?» –
«Siehst, Vater, du den Erlkönig nicht?
Den Erlkönig mit Kron und Schweif?» –
«Mein Sohn, es ist ein Nebelstreif».
(Анемец поезиа 1984: 62)

1 Абраҟа иазгәаҭатәуп аԥсуа ԥхьаҩы абаллада аҵакы иеилыркааразы 
крызҵазкуа ҭагылазаашьак: абна иахылаԥшхәу Erlkönig ихаҿсахьа ааго-
уп агерман-скандинавиатәи амифологиа аҿынтәи, уаҟа уи  – ахәыҷқәа 
рыԥсы ҭызхуа ԥсцәаҳаны даарԥшуп. Уи аԥсцәаҳа зыблаҟны дааиуа 
– аԥсра зызқәа икыдгылаз иоуп (Неклиудов 1982: 661). Ажәакала, И. 
Гиоҭе ибалладаҟны амаалықь хәыҷ иҭахара асиужет – иԥшьоу аԥсаҭатә 
/ акәырбан (священная жертва) иазку амиф иахылҟьаҿылҟьоуп. Уахь 
иаҵанакуеит А. Џьонуа ипоема «Аҭоуба» аҟны иаҳԥыло, хшара дызмоуаз 
изку амифтә сиужетгьы: «Хшара диоурц Анцәа диҳәауа / Иқәиҵеит “кур-
бан”, Адәы изықәу иреиӷьишьауа / Шишьра ҭоуба иҳәан…» (Џьонуа 1990: 
209).

2 В. И. Жуковски идагьы ари абаллада аурысшәахь еиҭаргахьан А. Фет, 
А. Григориев, И. Книазев, В. Николаев уҳәа убас аӡәырҩы апоетцәа.

Уи дарбан ҽырххыла, бнагәыла ицауа?
Аҵх лашә дагәылҵәраа, аԥшацәгьа иҿаҳәуа
Днеиуеит ус хаҵак. Иԥазаҵә диҽхьнуп,
Дигәыҵаҳәҳәа днеигоит, иԥшқа длаҳәуп.

«Дад, сыҷкәын, иухьзеи, узыцәшәазеи умҳәои?» –
«Саб, Ажәеиԥшьаа сыбла дхыҷҷалт, умбаӡои?
Ижакьа еилачуп, илашоит игәыргьын». –
«Дад, сыҷкәын, анаҟәа хчылт илаҟәын».
(Аҵнариа 1982: 122)

И. Гиоҭе иҩымҭа аԥсшәахь еиҭеигеит Д. Чачхалиагьы 
«Ажәеиԥшь» ҳәа хьӡыс иаҭаны (Чачхалиа 2010: 220–
221), аха, сгәанала, В. Л. Аҵнариа иеиҭагамҭа изацла-
буам уи, еиҳарак адиалогқәа реиҿырцаашьеи, иадга-
лоу асахьаркыратә марҭхәқәеи, аҳәоуқәа синтаксисла 
реиҿкаашьеи реихышәшәашьеи рганахьала. Иага умҳәан, 
«Erlkönig» зхатә ҷыдарақәа змоу абаллада ажанрк 
аҳасабала ҳхаҿы ианааҳго, шьарда аҵанакуеит алакә-миф 
адунеи џьашьахә аԥхьаҩ иагәылахалара,  асиужет иахылҿиаауа 
аибарххарақәа ухы-угәаҟынӡа инеиртә аиҿырцаара. Уи адагьы 
иарбан поезиатә рҿиамҭазаалак азы аумаӡа аҵанакуеит – уи 
ахацыркшьа, ҵакылеи ритмикалеи ахырҷашьа, ажәақәа рыка-
пан зеиԥшроу. В. И. Жуковски и-«Лесной царь» аҟнеиԥш («Кто 
скачет, кто мчится под хладною мглой?») В. Л. Аҵнариа 
иеиҭагамҭаҟны актәи ацәаҳәаҿы хшыҩзышьҭра азууп алакә-
нашана адунеи ҳахьзырԥшуа аиҭаҳәа (аҩныҵҟатәи арифма): 
«Уи дарбан ҽырххыла, бнагәыла ицауа». Аԥхьаҟа алаламбатә 
шаҳзыԥшу ацәалашәара ҷыда ҳазҭо жәеицааироуп «Уи дар-
бан». Алакә-нашанатә ҭагылазаашьа иацхраауеит, уимоу, 
иарџьбароит аҩбатәи ацәаҳәагьы. Уи ахәҭак («Днеиуеит 
ус хаҵак») ахԥатәи ацәаҳәахьы ииасуеит, аха уи быргәым. 
Уамакала иссируп ажәеицааирақәа «Аҵх лашә дагәылҵәраа», 
«аԥшацәгьа иҿаҳәуа». Ахԥатәи ацәаҳәаҿы аҭыԥ амоуп 
маҷк аоригинал ацәхьаҵра – «Иԥазаҵә диҽхьнуп» ҳәа 

ахьҳәоу, Гиоҭе иҟны ахаҵа иҽхьну иԥа иоуп, «иԥазаҵә» 
иакәымкәа. Ус ауп ишеиҭеигаз В. И. Жуковски («Ездок запо-
здалый, с ним сын молодой»), уи аҩызоуп иаабо Д. Чачхалиа 
иеиҭагаҿгьы («Дҽыжәуп хаҵак, иҷкәын диҽхьнуп»). Аха 
Аҵнариа иеиҭагаҿтәи «илагала» арҿиамҭа адраматә 
ҵаҵӷәы амырӷәӷәозар, уеизгьы-уеизгьы аҵакы иаԥырхагам 
џьысшьоит. Уиадагьы аурыс, аԥсуа еиҭагақәа рҿы иаҳԥылоит 
иҵегь аоригинал ацәхьаҵрақәа: иаҳҳәап, Гиоҭе иҟны абна 
анцәахәы («Erlkönig») аҵыхәа имазар, В. И. Жуковски ажакьа 
«иҿеиҵоит» уи («Он в темной короне, с густой бородой»), 
В. Л. Аҵнариа иакәзаргьы ус ала дныҟәоит: «Ижакьа еилачуп, 
илашоит игәыргьын». Аиҭагаҩцәа абасеиԥш «рхымҩаԥгашьа» 
аҵыхәала В. И. Жуковски  иазгәеиҭон: «Переводчика мож-
но сравнить с должником, который обязывается заплатить 
если не тою же монетою, то по крайней мере ту же сумму. 
Например, ему невозможно в переводе своем сохранить 
того или другого образа – пускай заменит его мыслию; он 
не может живописать для слуха – пускай живописует для 
ума; не может быть силен – пускай заменит силу гармони-
ею; не может быть краток – пусть будет богат; предвидит, 
что принужден будет ослабить оригинал свой в этом месте, – 
пускай усилит его в другом и возвратит в конце похищенное 
в начале; словом, он непременно должен держаться систе-
мы строгого вознагрождения, стараясь, однако, сколько воз-
можно, быть близким к главному характеру подлинника» 
(Жуковски 1985: 286). Аурыс еиҭагаҩ ду дызлацәажәо абарҭ 
аԥҟарақәеи азнеишьақәеи дрықәныҟәоит В. Л. Аҵнариагьы. 
Иеиҭагамҭа, иага икылыршәшәааны уазнеиргьы, аоригинал 
агәаҭа шьҭнакаауеит, аԥсгьы ахоуп1.

Зсиужети зсахьаркыратә мчхареи оумоу И. Гиоҭе ибалла-
1 И. Гиоҭе ибаллада ҳаназхьаԥшуа аамҭазы, гәаламшәашьа ыҟам уи 

аурысшәахь В. И. Жуковски ишеиҭеигаз иазкны М. Цветаева илҩыз аста-
тиа замана «Два “Лесных царя”». Анемец бызшәа зхатәык еиԥшҵәҟьа 
издыруаз апоет ду хымԥада диашоуп, аҩымҭа аоригинали аиҭагеи хәыц-
хәыц еилыршәшәаны анализ рыдҟаҵалауа, абри еиԥш алкаа даназааи-
уа: «Лучше перевести “Лесного царя”, чем это сделал Жуковский – нель-
зя. И не должно пытаться. За столетие давности это уже не перевод, а 
подлинник» (Цветаева 1991: 322).

да «Erlkönig» уазхәыццыԥхьаӡа, В. Л. Аҵнариа уи аԥсышәала 
ирцәажәаз «Ажәеиԥшьаа» уеиҭаԥхьацыԥхьаӡа, уеизгьы-
уеизгьы ухаҿы имааир ауам Б. У. Шьынқәба жәлар рҳәамҭа 
иалхны иаԥиҵаз  абаллада џьашьахә «Асаби». Арҿиамҭақәа 
рыҩбагьы аиқәҿыҭрақәа, аишьашәаларақәа маҷымкәа 
ирыбжьоуп – амиф ахархәашьа атәы уҳәару, фырхаҵа хада-
ны аҩыџьарагь ицәыргоу асаби  илахьынҵа бааԥс атәы 
уҳәару, аҩ-балладак ишьҭырхуа азеиԥш идеиатә концеп-
циа атәы уҳәару. Агәаанагара умоурц залшом, Аԥсны жәлар 
рпоет ишьақәгылараҿы, лымкаала жәлар ражәарҿиара 
асахьаркыра-стильтә традициа ашьҭкаараҿы, абаллада ажанр 
ачаԥараҿы (асиужети ахаҿсахьақәеи реиҿкаашьа), алирикатә 
поезиа аиҿартәышьа (аихышәшәашьа, ашьҭыбжьгашьа уҳәа) 
акәамаҵамақәа анапаҟны аагараҿы дзыҿцаауаз, анырра 
изҭаз аҟазацәа дыруаӡәкын ҳәа зсахьаркыратә напкымҭа 
ҩашьара ақәмыз анемец поет ду Иоҳан Гиоҭе (шәрыхәаԥш уи 
азҵаатәы иазку аусумҭақәа: Агрба 2016: 501–541; Кәаӷәаниа 
2013а: 23–29). Убри атәоуп иаҳәо алитератураҭҵааҩ 
В. Б. Агрба игәаанагарагьы: «Б. Шьынқәба ибалладақәа 
ирныԥшит адунеи асахьаркыратә литературақәа рԥышәа 
ахыԥша, урҭ зегьы, раԥхьаӡа иргыланы шьаҭас ирымоу ажәлар 
рҿаԥыцтә ҳәамҭақәа – ашәақәа роуп» (Агрба 2016: 503).

Аҩада, В. Л. Аҵнариа дназлоу аӡәырҩы апоетцәа 
реиҭагамҭақәа инарыдҳәаланы,  сыззааҭгылаз аҿырԥштәқәа 
иҳарҳәо убриоуп: а) апоезиа аиҭагара уамакала иуадаҩу, 
аҟыбаҩ ҷыда зҭаху рҿиаратә усуп; б) аҩымҭа аиҭагаразы, 
баҩхатәрала уи аԥызҵаз апоет уиаҟаразароуп; в) апоет ду 
иаԥиҵаз арҿиамҭа, даҽа бызшәак ала қәнагала иузырцәажәар, 
ахәы арӡӡом, амилаҭқәа зегьы ргьама иаҵанакуеит.

В. Л. Аҵнариа иааԥсара шьардоуп аурыс литература 
аклассикцәа жәпаҩык рырҿиамҭақәа аԥсшәахь реиҭагараҿгьы, 
XIX ашәышықәса еиуоу апоетцәа дуқәа Александр Пушкин, 
Михаил Лермонтов, Фиодор Тиутчев, Афанаси Фет, Николаи 
Некрасов уҳәа инадыркны XX ашәышықәса ахаҭарнакцәа 
Анна Ахматова, Роберт Рождественски рҟынӡа (Аҵнариа 1982: 
92–142). Иҳәатәуп, аԥсуа литература аиреи, ашьақәгылареи, 

аҿиареи аҭоурых ҳаналацәажәо, хәҭакахьала аиҭагара азҵаа-
тәы ҳаназааҭгыло, хадара злоу аҭыԥ шааныркыло зыӡбахә сҳәаз 
аклассикцәа раԥҵамҭақәа. Акрааҵуеит урҭ аԥсуа ԥхьаҩцәа 
гәаԥхарҭахәыс икны ирыԥхьоижьҭеи, урысшәала мацаракәым – 
аԥсышәалагьы. Аурыс апоетцәа аԥсшәахь реиҭагара аус иамо-
уп акыр иҭбаау, иҵаулоу аҭоурых. Ари ахырхарҭаҿы хымԥада 
иҟоуп В. Л. Аҵнариа ҩашьара зқәым илагалагьы. Амала уи 
хазҷыдала иззаҭгылатәу литератураҭҵааратә уснагӡатәуп.

Иҳақым иазгәаҭамзар даҽакгьы: аԥсуа ҳәынҭқарратә 
драматә театр арҿиаратә коллективи В. Л. Аҵнариеи 
акультуратә усеицура рыбжьан. Апоет, еиҭагаҩык иаҳасабала 
иҟазара агәра ганы, арежиссиорцәа идыргалон аԥсышәала 
иқәдыргылоз аҳәаанырцәтәи ашәҟәыҩҩцәа рырҿиамҭақәа 
амилаҭтә бызшәахьы еиҭеигаразы. Убас, атеатр аҳәарала 
уи еиҭеигеит, анаҩсан ажурнал «Алашарагьы» ианылеит, 
ажәытәбырзентәылатәи автор Софокл ԥсра зқәым итрагедиақәа 
ҩба – «Аҳ Едип» (Софокл 1989), «Електра» (Софокл 1991), 
аурыс шәҟәыҩҩы, адраматург Антон Чехов икомедиа «Аца 
баҳча» (Чехов 2006), анемец поет, адраматург Бертольд Брехт 
идрама «Ан Куражи уи лыхшареи» (Брехт 2022).

Аԥсуа поет, аҵарауаҩ-афилолог иеиҭагамҭақәа излаҳдырбо 
ала, Аҵнариа-апоет диваҟәылоит Аҵнариа-аиҭагаҩ, уимоу, 
иҟалап, иаԥигозаргьы, ахыԥхьаӡара атәы сҳәозар1.

Уи ихатәы поезиа арҿиара мыцхәык иҽеимҭазаргьы, 
сацәымҩашьо исҳәар ҟалоит: ҳлитература аҭоурыхаҿ иара 
даанхоит, Дырмит Гәлиа, Баграт Шьынқәба, Мушьни Лашәриа, 
Таиф Аџьба инарываргыланы, иреиӷьу аиҭагаҩцәа дыруаӡәкны. 
Хымԥада, В.Л. Аҵнариа ирҿиаратә џьабаа иабзоураны адунеитә 

1 Адунеи амилаҭқәа рлитературақәа рҭоурых аҿы ус иагьырацәам ари 
еиԥш аҿырԥштәқәа – арҿиаҩы дагьпоет наганы иара убриаамҭазгьы 
деиҭагаҩ шьахәны. Аурыс литератураҿы зхатә рҿиарагьы зеиҭагарагьы 
ҩаӡарак аҿы иқәгылоу ракәны иҟоуп хымԥада Александр Пушкин, Иван 
Бунин, Николаи Зоболоцки, Самуил Маршак. Абжьааԥны ишыҟоу ус 
ауп: аҟаза ма дпоет дууп, ма деиҭагаҩ хатәроуп, руак аԥыжәара аманы. 
Хаҭалатәи рырҿиара маҷк иаҳа инасҭхоуп, аха еиҭагаҩцәа дуқәаны рхы 
аадырԥшит Николаи Карамзин, Васили Жуковски, Николаи Гнедич, Инно-
кенти Анненски, Михаил Лозински уҳәа убас егьырҭгьы. 

доуҳатә культура иахәҭакны иҟоу асахьаркыратә рҿиамҭақәа 
жәпакы аԥсуа ԥхьаҩы ихатәы бызшәала дрыԥхьартә иҟалеит, 
урҭ рахьтә иреиӷьӡақәоу – иклассикатәқәоуп, аԥсуа милаҭ лите-
ратура ахьтәы фонд иатәны иаанхоит, убриаҟынӡа рестетикатә 
ҵакы дууп.

4
В. Л. Аҵнариа ажәеинраалақәа рыҩреи асахьаркыратә 

ҩымҭақәа реиҭагареи бзиа ибаны аԥхьанатәаахыс дшаҿызгьы, 
уи аусаҿ акыр шилиршазгьы, иара «дызхықәаан дыҟаз», ус 
уҳәар ауазар, алитератураҭҵаареи алитературатә критикеи 
ракәын. «Иҩнуҵҟатә дунеи ахьынтә лассы-лассы даалон уи 
арахь – ареалтә, адәахьтәи адунеи ахь. Даауан уи арахь адыр-
ра лашара иманы, дыррала дҩычаны» (Дамениа 2017: 345). 
Уи аԥсуа профессионалтә литератураҭҵаареи алитературатә 
критикеи рхыҵхырҭаҿ игылаз ҵарауаҩын. Идырра ҵаулақәа 
уҳәару, ипринципра уҳәару, уамакала ихыркыз иҿабызшәа 
уҳәару – абарҭқәа зегь рыла синтеллигентуп ҳәа зхы зыԥхьаӡоз 
даҽаӡәы дилаҩашьомызт. Зегь рыла сиқәшаҳаҭуп академик 
З. Џь. Џьапуа, блаҵарыла В. Л. Аҵнариа ирҿиара иҽагәы-
лахаланы, уи дыҭҵааҩызу, длитературатә критикзу, дпоетзу – 
иарбан ихадароу урҭ рахьтә ҳәа ихы азҵаара аҭауа, абри еиԥш 
алкаа аныҟаиҵо: «Ихадароу абри абри ауп ҳәа аҭак аҟаҵара 
уадаҩуп. Избан акәзар арҿиаҩы ирҿиара арҭ ахкқәа зегьы 
рҿы дхаҭәаауп, дҵаулоуп. Аха усгьы, сгәанала, В. Л. Аҵнариа 
ирҿиараҿы апоезиа аԥхьатәиуп уҳәар ҟалоит. Аҭҵаара 
хықәкыла иҽазикит аҵарауаҩ, апоезиа иара ициит. Насгьы 
иҭҵаамҭақәа рҿы игәи, ихшыҩи, ицәаҳәақәеи ас еинзраалаз 
ицәа иалоу апоезиатә баҩхатәра ахаҭоуп. Даҽакала иуҳәозар, 
В. Л. Аҵнариа-апоет дыҟамызҭгьы, асҟак иҵаулоу В. Л. Аҵнариа-
аҭҵааҩы дзыҟамларгьы ауан» (Џьапуа 2012: 240).

40 шықәса инарзынаԥшуа имаҵуратә мҩа иалагӡаны 
В. Л. Аҵнариа аԥсуа литератураҭҵаара хразлоу азҵаатәқәа 
ирызкны иаԥиҵеит аа-шәҟәыки 60 инарыцны аҭҵаарадыр-
ратә усумҭақәеи, алитература-критикатә статиақәеи, 
арецензиақәеи.

«Абырҵкал (Иахьатәи аԥсуа критиказы гәаанагарақәак)» – 
абас ахьӡуп 20 шықәса данырҭагылаз, истудентра шықәсқәа 
раан акьыԥхь збаз раԥхьатәи икритикатә статиа (Аҵнариа 
1962). Убри инаркны еиуеиԥшым акьыԥхьырҭақәа рҿы, 
еиҳарак ажурналқәа «Алашареи» «Дружба народови» 
рдаҟьақәа рҟны лассы-лассы ицәырҵуа иалагеит алитератор 
ҿа атеориатә ҟазшьа змоу илитератураҭҵааратә усумҭақәеи 
икритикатә статиақәеи. Урҭ иреиуоуп: «Аамҭа ҿыц – ароман 
ҿыц», «Ашьҭыбжьи ажәеинраалеи», «Апоезиатә хаҿсахьа 
аҳәаақәа», «Апластикатә хаҿсахьа апоезиаҿы», «Ажәытәи 
аҿатәи аԥсуа жәабжь аҿы» уҳәа убас ирацәаны. Аԥхьатәи 
илитератураҭҵааратә кьыԥхьымҭақәак анцәырҵ инаркны 
еилкаахеит аԥсуа литература дшазгылаз «зыхшыҩ ҵарыз, 
зхәыцшьа ҭбааз, згьама ҳаракыз акритик ҿа, арҿиаҩы»; иара 
иаԥшьигоит «дымшәа-дмырҳа иаша-ҵабыргла ацәажәара, 
аимак-аиҿакқәа зхылҿиаауаз агәаанагарақәа рхацыр-
кра, аҩымҭақәа дара злаҟаз ала рыхәшьара, ирыгыз-ирыб-
заз проблематәла азааҭгылара» (Лашәриа 1998: 102). 
В. Л. Аҵнариа ианахәҭаз ианаамҭаз аԥсуа литература 
дазкашәеит. Аиаша ҳҳәарами, уи ицәырҵра – В. Г. Белински 
аурыс литератураҿы ицәырҵра иашьашәалахеит, уаанӡа 
ҳлитература иамбацыз иҵаулаз, иџьбараз акритика иаша 
аира иадыргахеит. Аҵарауаҩ  даақәгылеит лахьхәаԥшра 
ззымдыруа акритикцәа драԥхьагылаҩны. Уи дырҵабыргуеит 
агьамеи ахшыҩҵарреи згым анаҩстәи илитература-критикатә 
статиақәа: «Апоезиатә хаҿсахьа аҳәаақәа», «Ажәақәа 
хьшәашәамхарц», «Ажәақәа ажәазар – инхааит иажәаны!», 
«Игәаҭеиуеит сыхшыҩ…», «Аҿар рыбжьы», «Ахәышҭаареи 
амцабзи (Ҳаамҭазтәи аԥсуа лирика амҩақәак, аформақәак, 
аиҿыхарсҭақәак)» уҳәа убас егьырҭгьы.

В. Л. Аҵнариа илитературадырратә усура амҽхак шыҭбааз-
гьы, хадарала илаԥшҳәааҿ иҟан аԥсуа поезиеи апро-
зеи ирыдҳәалоу апроблемақәа рыҭҵаара. Аҵарауаҩ 
аԥсуа шәҟәыҩҩцәа «иреиӷьу рҩымҭақәа рзы имаз ахатә 
гәаанагарақәа, алкаақәа – бжеиҳан амилаҭтә ҳәаақәа 
ирҭыганы, адунеитә литература аконтекст иадкыланы, 

иаҿыбааны акәын ишышьақәиргылоз» (Занҭариа 2012: 65). Уи 
адагьы, иусумҭақәа анаԥиҵоз асовет епохаан,  аҭыԥ змаз ако-
ниунктуреи «анапеибаӡәӡәареи», иара убас аԥсуаа рыбжьа-
ра зны-зынла инахырҟьан аус зуа ажьрацәаратә «ԥҟарақәа» 
иҽрымҭақәа илиршон иус ҳақла, лахьхәаԥшрада азнеира, 
«иҵаулоу анаукатә лкаақәа рыҟаҵара» (Аҩӡба 1998: 107).

Аҵарауаҩ иҭҵаарадырратә напкымҭаҿы қәҿиара-
ла рҽеиларӡҩоит амилаҭтә литератураҭҵааратә ԥышәеи 
(Д. И. Гәлиа, Хә. С. Бӷажәба, Ш. Д. Инал-иԥа, Б. У. Шьынқәба уҳәа) 
иналукааша аҳәаанырцәтәи, еиҳарак аурыс, анемец, класси-
катә филологиа ахаҭарнакцәа (В. Г. Белински, А. Н. Веселовски, 
В. М. Жирмунски, Л. И. Тимофеев, Б. В. Томашевски, Г. Л. Гегель, 
Ф. Кауфман, О. Пауль уб. егь.) рметодологиатә знеишьақәеи, 
автор ихатә сахьаркыра-естетикатә принципқәеи. В. Л. Аҵнариа 
ихаҭа изҳәазар ауеит заа иԥхаз иҩыза гәакьа, иналукааша аҵа-
рауҩ-афилолог А. А. Аншба изикыз ацәаҳәақәа: «…аҵарадырра 
иара изыҳәан иԥсҭазааран, аԥсҭазаара иара изын иҵарадырран, 
еилкааран, ԥшааран, еилых-еилаҵа имаӡамызт» (Аҵнариа 
1998: 89). Аҭҵаарадырра-рҿиаратә усура иара изы зегьы ирыц-
кын, зегь раԥхьа иргылон, иага ҟымҟырра дрықәшәаргьы, насҭ-
ха ишьҭеиҵомызт уи, убриаҟынӡа иҭакԥхықәра ҳаракын. Абар 
ииҩуа, згәабзиара уашәшәыраханы аамҭаказ Ленинградҟа 
ҽыхәышәтәра ицаз аҵарауаҩ, аус ахьиуаз Аԥсуаҭҵааратә 
институт Алитературеи афольклори  рыҟәша анахгаҩы Хә.  
С. Бӷажәба иахь 1981 шықәсазы: «Ишәзынасҭиуеит сынтәатәи 
(1981 ш.) сусура аҳасабырба. Ишыжәбо, саазқәылаз ачыма-
зарақәа сыхҭаркит, аҩны аҵкьыс ахәышәтәырҭақәа рахь иаҳа 
сыҟоуп. Ленинградҟа амҩа сықәлаанӡа, сыԥсшьара аамҭа исзо-
ужьыз схы иархәаны, авалидол мыжда сыбз иааҵымхӡакәа, 
изулак сыплантә усумҭа насыгӡеит. Уи – аплан иарбоу акыр 
иахыжьуп, 150 д. рҟынӡа инаӡоит, уаанӡатәи сусумҭақәа иры-
цысҵаз даҽа 50 д. алаҳамҵаргьы» (Аҵнариа 2008: 77).

В. Л. Аҵнариа зырҿиара махәҭа рацәала еиласаз, аҳәатәы 
змаз аҳәашьагь иақәшәоз ҵарауаҩ-филологын. Иара иалахә-
харала иҭыҵит иахьанӡагьы зда ҳамам аколлективтә усумҭақәа 
«Аԥсуа литература аҭоурых аочеркқәа» (Бӷажәба, Салаҟаиа 

1974), «Аԥсуа литература аҭоурых» (Бӷажәба, Салаҟаиа, 
Аншба 1986). Дыҟам ҳәа сыҟоуп ԥсыуа шәҟәыҩҩ хатәрак, – 
Дырмит Гәлиа, Иуа Коӷониа, Баграт Шьынқәба инадыркны 
иахьа иҳалагылоу ҳлитература аԥхьагылаҩцәа Алықьса Гогәуа, 
Мушьни Лашәриа рҟынӡа, – статиак, очеркк, рецензиак ззим-
кыз. Ашәҟәыҩҩцәа ирызку иҭҵаамҭақәа рахьынтә ҵакылеи 
мҽхакыҭбаашьалеи ҷыдала иалкаазар ауеит амонографиақәа: 
«Баграт Шьынқәба ирҿиамҭа. Алирика. Аепос. Аиҿартәышьа» 
(Аҵнариа 1970), «Ашаеҵәа (Иуа Коӷониа иԥсҭазаареи ирҿи-
амҭеи)» (Аҵнариа 1979). Абарҭ аусумҭақәа рҟны раԥхьаӡакәны 
ҩыџьа апоетцәа дуқәа аԥсуа жәеинраалеиҿартәышьа ҿыц 
ашьақәырӷәӷәара азыҟаҵаҩцәа руаӡәк И. Коӷониеи уи арефор-
ма амҩаԥгараҿы иналукааша аҭыԥ аанызкыло Б. Шьынқәбеи 
(Аҵнариа 1989: 102–103) рлирикатәи репикатәи рҿиамҭақәа 
мҽхакыҭбаала рыҭҵаара аԥшьгоуп: аԥсуа литература аҿиара 
апроцесс инадҳәаланы иаарԥшуп апоетцәа дасу рсахьаркыратә 
дунеи ахаҿра, рпоезиа ишьҭнахуа атемақәеи аидеиа-сахьар-
кыратә хырхарҭақәеи, аиҿартәышьа аҷыдарақәеи, алирикатә 
хаҿсахьақәа раԥҵараҿы раԥшьгамҭа ҿыцқәагь убрахь ина-
лаҵаны. Убриаамҭазы аҭҵаамҭақәа рыҩбагь атеориатә ҟазшьа 
рымоуп, аԥсуа лирикеи аепоси рышьақәгылареи рыҿиареи 
атенденциа хадақәа ҳәаақәызҵо анализ рымҽхаркуеит. Ари 
еиԥш азнеишьа иалаҟоуп еиҳарак Б. Шьынқәба изку, аҵа-
рауаҩ икандидаттә диссертациа шьаҭас иазыҟалаз аусумҭа. 
Ақәымшаҳаҭхара уадаҩуп академик С. Л. Зыхәба абри аусумҭа 
иазку ирецензиаҿы иҟаиҵо алкаа: «Б. Шьынқәба ипоезиа 
уаанӡа иахцәажәахьаз аӡәгьы диеиԥшымкәа, акыр ирҵауланы, 
гьама ҳаракыла даԥхьеит, еилиргеит, ажәа ҿыц азиҳәеит…» 
(Зыхәба 1975: 53).

Аԥсны жәлар рпоет ирҿиара уи ашьҭахьгьы акырынтә дазы-
гьежьуеит аҵарауаҩ. Иаҳҳәар ауеит Б. Шьынқәба ирҿиамҭақәа 
уи илитератураҭҵааратә лаԥшҳәааҿ еснагь иҟан ҳәа. Уи 
арҵабыргуеит еиуеиԥшым аамҭақәа раан иаԥиҵаз, апоет 
ипоезиеи ипрозеи ирызку иусумҭа гәылҭәаақәа: «Аҟаза ду», 
«Ареквием ашьамҩазы», «Аҭынчнхамҩазы ашәа», «Адунеи ҿыц 
агәеисыбжь», «Баграт Шьынқәба ипроза» уҳәа убас егьырҭгьы.

Алитератураҭҵаареи акритикеи рхырхарҭала аҵарауаҩ 
иҭижьит иара убас ахәшьара ҳарак иаԥсахаз ашәҟәқәа: 
«Абырҵкал» (Аҵнариа 1973), «Аҳәатәи аҳәашьеи» (Аҵнариа 
1976). Абарҭ аҩ-шәҟәык иргәылалаз астатиақәа урыдырхало-
ит алитературатә процесс иахьԥшу актуалра зҵоу еиуеиԥшым 
азҵаатәқәа рышьҭыхшьеи, гьама ҳаракыла рыхцәажәашьеи, 
асахьаркыратә ҩымҭақәа инҭыцҟьааны ранализҟаҵашьеи, 
зны-зынла иааирџьбарацәома уҳәо аҟынӡа.

Аԥсуа ҭҵаарадырразы крызҵазкуа хҭысны иҟалеит 
В. Л. Аҵнариа шықәсырацәала аус здиулоз, урысшәала 
иҩу икапиталтә усумҭа «Аԥсуа жәеинраалеиҿартәышьа» 
(Аҵнариа 1987) аҭыҵра. Уи ашьаҭала 1992 шықәсазы 
аҵарауаҩ қәҿиара дула ихьчеит адоктортә диссертациа 
Москва, А. М. Горки ихьӡ зху Адунеизегьтәи алитература аин-
ститут аҟны. Аԥсуа филологиа аҭоурых аҟны раԥхьаӡакәны 
араҟа иаԥшьгоуп, аҿаԥыцтә (ашәақәа, ажәаԥҟақәа, аҭәҳәақәа 
уҳәа), апрофессионалтә поезиа (Д. Гәлиа инаиркны ҳаамҭазтәи 
апоетцәа раԥҵамҭақәа рҟынӡа) ирыҵаркуа аматериал ду 
адгаланы, аналитикатә система ҟазшьала инарҵауланы аԥсуа 
жәеинраала аиҿартәышьа (аметрика-ритмикатә форма хадақәа, 
ацәаҳәақәа рышьҭыбжьгашьақәа, строфала реихшашьақәа 
уҳәа) хәыц-хәыц еилыршәшәаны аҭҵаара. Ажәеинраалаҭҵааҩ 
иџьушьаша, иусумҭа аҩраан, алитературадырраҿ иҟоу зеиу-
ахк уҭаху аҭҵааратә хырхарҭақәа (аструктуралтә лингвисти-
ка аметодика, астатистикатә знеишьа, аформалтә метод уҳәа) 
рахьынтә, аханатә иалихуеит, дагьацәхымҟьакәа дықәныҟәоит 
ажәеинраала анализҟаҵаразы ирӷьацагоу, аҩымҭа аҵаки 
аформеи реиҿыбаара шьақәзырӷәӷәо аметодологиатә прин-
цип. Даҽакала иуҳәозар, ажәеинраала адәахьала аиҿартәышьа 
аҭҵаара мацара дахнамԥаакәа, аҵакгьы уа иалагӡаны, наҟ-
ааҟ рхеибарҭәаашьа дацклаԥшуеит. Убриаамҭазы, автор 
ажәеинраалаҭҵааразы аԥыжәара зиҭо афилологиатә 
хырхарҭа инаваргыланы, хшыҩзышьҭра рзиуеит аҭоурых-
литературатә, акультурологиатә аспектқәагьы. Абраҟа ҩаԥхьа 
иааԥшит автор критикк, поетк иаҳасабала уаанӡа идаабала-
хьаз ибаҩхатәреи исахьаркыра-естетикатә гьама лыԥшаахи 

рылҵшәа бзиа. Ҿыӷәӷәала исҳәаҵәҟьозар, ари аусумҭала 
аԥсуа теориатә литератураҭҵаараҿы раԥхьаӡакәны иалагалан 
аналитикатә метод, иаԥҵан «аԥсуа жәеинраала аиҿартәышьа 
иазкны атеориатә концепциа» (Дамениа 2017: 345). Аусумҭа 
ахә ҳаракны ишьоуп Аԥснеиԥш (шәрыхәаԥш иара иаз-
ку арецензиақәа: Шьынқәба 1990; Зыхәба 1988; Зыхәба 
2006; Занҭариа 1989; Кәаӷәаниа 1988; Кәаӷәаниа 1999), 
аҳәаанырцәтәи ажәеинраалаҭҵааҩцәа нагақәа, адиссертациа 
ахьчараан аофициалтә оппонентцәас изықәгылаз аҵарауаа 
(Б. П. Гончаров, С. В. Калачева, М. А. Кумахов) рганахьалагьы.

Аналитикатә знеишьала «Аԥсуа жәеинраалеиҿартәышьа» 
иазааигәоуп, уимоу, хәҭакахьала уи ханарҭәаауеит 
ажәеинраала акомпозициатә еиҿкаашьеи излашьақәгылоу 
еиуеиԥшым асахьаркыра-естетикатә ҟәартәрақәеи рыҭҵаара 
аганахьала, макьаназы иахәҭоу ахәшьара змауц В. Л. Аҵнариа 
егьи имонографиа – «Алирикатә аамҭақәа» (Аҵнариа 1991). 
Абарҭ аусумҭақәа рыҩбагь рҟны аԥсуа жәеинраала, ҷыдала 
ауаҩытәыҩса иҩныҵҟатәи адунеи инарҵауланы изныԥшуа 
ҳәа ишьоу алирикатә рҿиамҭа, убриаҟынӡа  ганрацәалатәи 
атеориа-аналитикатә ҭҵаара иахыжьуп, – урҭ реиԥш-
зеиԥшу, рыҩаӡараҿ иҟоу, ирываҟәыло даҽа усумҭак уаанӡагь 
иҭымҵыцызт, иахьа уажәраанӡагьы аԥсуа литератураҭҵаара 
аҭоурых иамбаӡац. Иаҳҳәар ауеит дара – аԥсуа жәеинраала 
ԥсыс иахоу ҳзырбо, агәаҭа ҳзаазыртуа, агәыбылра ҳзыркуа 
«цаԥхақәоуп» ҳәа. Аҭҵааҩы иҿаԥхьа иқәгылаз ихықәкы 
анагӡаразы хиамҩа изыҟазҵаз аметодологиатә принципқәа 
иреиуоуп инарҭбааны хархәара ззиуа аиҿырԥшра-типологиатә 
анализ. Аԥсуа жәеинраала  аҿирԥшуеит аурыс (А. Пушкин, 
Е. Баратынски, А. Фет, А. Блок, А. Ахматова, М. Цветаева…), 
анемец (О. Лебен, Ҳ. Ҳаине, И. Бехер), афранцыз (Фр. Виион, 
П. Верлен), ақырҭуа (Г. Табиӡе) уҳәа адунеитә литература 
аклассикатә поезиа арҿиамҭақәа.

1989 шықәсазы адунеи абоит аҵарауаҩ иреиӷьу 
иҭҵаамҭақәеи илитература-критикатә статиақәеи згәы-
лалаз аизга ду «Аамҭеи арҿиамҭеи» (Аҵнариа 1989). 
Алитератураҭҵааҩцәа рганахьала аџьшьара ду иаԥсахаз ари 



ашәҟәазы В. Л. Аҵнариа ианашьан Д. И. Гәлиа ихьӡ зху Аԥсны 
Аҳәынҭқарра апремиа (1992 ш.).

Иҳақым иазгәаҭамзар даҽакгьы. Ихәыҷыз-идууз, аԥсышәала 
иҩу акәыз, урысшәала иаԥҵоу акәыз – ҳзыхцәажәо аҵарауаҩ 
иусумҭақәа зегьы удыршанхоит излаԥҵоу абызшәа ахыркышьа, 
иамоу академиатә ҩаӡара ҳарак. Иахьа алитератураҭҵаараҿы 
ихандеиуа аҿарацәа рзыҳәан урҭ ҿырԥшыгоуп, имҩақәҵагоуп, 
иагьааӡагоуп.

Аҵарауаҩ иҭынхеит инапылаҩыроу, аҭыжьра ззыԥшу 
аусумҭақәа маҷымкәа, убрахь иаҵанакуеит зегь раԥхьаӡагьы 
«15-нызқь ажәа инареиҳаны еидызкыло «Анемец-аԥсуа жәар» 
(Салаҟаиа 2007: 403).

В. Л. Аҵнариа дыззааԥсоз, аԥхьанатәаахыс инапы зла-
кыз аусхкқәа зегьы (апоезиа амаҵ азура, асахьаркыратә 
рҿиамҭақәа реиҭагара, алитератураҭҵаара) рҿы ишьҭамҭа 
баӷьаӡа иаанижьит. Аԥсуа литература аҭоурых аҟны уи даанхо-
ит алитератураҭҵааҩцәа дуқәа дыруаӡәкны, иреиӷьу ипоезиатә 
рҿиамҭақәеи, иҭҵаарадырратә усумҭақәеи илитература-
критикатә статиақәеи, ҳдоуҳатә культура зырԥшӡо, 
ихазырҭәаауа баҟақәаны иалагылазаауеит.

II

ШОҬА САЛАҞАИА ИЛАГАЛА АԤСУА ЛИТЕРАТУРАҬҴААРАҾЫ
(Аҵарауаҩ 85 шықәса ихыҵра иазкны)

Иналукааша ҳаамҭазтәи аԥсуа ҵарауаҩ-филолог, Аԥсны 
Аҭҵаарадыррақәа ракадемиеи Адыгатәи Жәларбжьаратәи 
аҭҵаарадыррақәа ракадемиеи рлахәыла иаша (академик), 
Аԥсуа ҳәынҭқарратә университет апрофессор, афилологиатә 
ҭҵаарадыррақәа рдоктор Шоҭа Хьыҷ-иԥа Салаҟаиа Аԥсни 
уи анҭыҵи дшеицырдыруа еиҳарак фольклорҭҵааҩык 
иаҳасабалоуп. Иҵабыргыҵәҟьаны, иара икалам иҵыҵит 
Кавказ ахьынӡанаӡааӡо, уимоу, инахарангьы ирылаҵәаз, 
аҵарауаа-афольклорҭҵааҩцәа зда имаҭәам акакәны уажәы-

уажә изызхьаԥшуа икапиталтә усумҭақәа «Аԥсуа жәлар 
рфырхаҵаратә епос» (Салаҟаиа 1966а), «Аԥсуа нарҭтә 
епос» (Салаҟаиа 1976), иара убас еиуеиԥшым аамҭақәа рзы 
иҭижьыз, афольклортә материалқәа згәылазыгӡо, астудентцәеи 
аҭҵааҩцәеи рзы зеиӷьыҟам аизгақәа «Аԥсуа жәлар рҿаԥыцтә 
рҿиамҭа» (Салаҟаиа 1975а), «Аԥсуа фольклор» (Салаҟаиа 
2003).

Аха иџьоушьаша, афольклорҭҵаара иаадҩыло иҟоуп 
аҵарауаҩ аԥсуа сахьаркыратә литература иадиҵахьоу 
аџьабаагьы. Иаахтны ҳақла ҳцәажәозар, иазгәаҳамҭар ауам, 
Ш. Хь. Салаҟаиа аҭҵаарадырраҿы раԥхьаӡа  дызлацәырҵыз 
аусумҭа алитератураҭҵаара ишадҳәалоу. «Аҿара ашәақәа» 
– абас ахьӡуп 1954 шықәсазы агазеҭ «Аԥсны ҟаԥшь» 
адаҟьақәа ирнылаз раԥхьатәи илитература-критикатә статиа 
(Салаҟаиа 1954). Уи азкуп Алықьса Лашәриа убри ашықәсан 
раԥхьаӡа аԥсышәала иҭыҵыз иажәеинраалақәеи, ипоемақәеи, 
иажәабжьқәеи реизга «Аҿара ашәақәа» (Лашәриа 1954). 
Астатиа автор усҟан дыстудентын – Аҟәатәи аҳәынҭқарратә 
апедагогикатә институт аҩбатәи акурс аҟны дтәан1, аха 
иааианоумшьартә иааирԥшит алитературатә критика зда 
имаҭәам агәаӷьреи, алитературатә гьамеи, апринципреи. 
Аусумҭаҿы иааркьаҿны акәзаргьы ҳақла ахәшьара рыҭоуп, 
рыг-рыбза ҳәоуп А. Е. Лашәриа ишәҟәы иагәылалаз, жанрла 
еиуеиԥшым ирҿиамҭақәа.

Ш. Хь. Салаҟаиа раԥхьатәи иусумҭа аникьыԥхьызи иахьеи 
рыбжьара аумаамҭа шцахьоугьы (60 шықәса инеиҳаны), 
алитератураҭҵааҩ қәыԥш усҟантәи ианализҟаҵашьа, 
алитературатә материал хәыц-хәыц еихыршәшәаны аилыр-
гашьа, азеиԥш лкаақәа рыҟаҵашьа уҳәа иҭҵаарадырратә 
напкымҭа изаҟаразаалак акала угәы еихьнашьуам, уимоу, 
иҿырԥшыгоуп, атрадициатә литературатә критика ахҭа 
иҭанаршәуеит. Ари аҩыза алшара аазырԥшыз арԥыс, хымԥада, 
агәырҵҟәыл ҷыдеи агәеилыҷҷареи иман, асахьаркыратә 
литература агәыбылра ду изаҵан. Уи аганахьала имашәыруп 

1  Астатиа жәахәык аҳасабала иҟаҵан Ш.Хь. Салаҟаиа ҽышәала ихы 
злаирхәуаз астудентцәа рлитературатә кружок аилатәараҟны.

узҳәом 1962 шықәсазы ажурнал «Алашара» аҟны Ш. Шьақар-
иԥа ҳәа аҵаҩны иажәабжь «Сҩыза Шьханыҟәа» акьыԥхь ахьа-
баз (Салаҟаиа 1962: 50–61).

Ш. Хь. Салаҟаиа анаҩстәи илитература-критикатә ста-
тиа «Адгьыл аҿтәи аеҵәақәа» азкуп убри ахьӡ аманы 1954 
шықәсазы иҭыҵыз Кәымф Ломиа  иажәеинраалақәа реиз-
га шәҟәы (Ломиа 1954). Акритик қәыԥш истатиа кьыԥхьын 
раԥхьаӡаакәны 1955 шықәсазы аҭыҵра иалагаз аԥсуа 
литература-сахьаркыратә, ауаажәларра-политикатә журнал 
«Алашара» 1-тәи аномер аҟны (Салаҟаиа 1955: 89–92). Иара 
абри ажурнал адаҟьақәа ирнылеит шықәсқәак рнаҩсан аԥсуа 
литератураҭҵаараҿы хразлоу азҵаатәы иазикыз, аимак-аиҿак 
ҟазшьа змаз истатиа «Иаазыркьаҿны ҳлитература аҿиарамҩа 
апериодқәа рзы» (Салаҟаиа 1960: 93–94).

Арҭ акьыԥхьымҭақәеи дара инарышьҭаххыз егьырҭ астати-
ақәеи ирҳәоз рацәан, зегь раԥхьа иргыланы амилаҭтә лите-
ратура азгылара дшаҿу агәыӷра дуқәа узҭаша апрофессио-
налтә литератураҭҵааҩ, акритик. Иҵабыргыҵәҟьангьы, аамҭа 
излаҳнарбаз ала, иахьа аԥсуа литература аҭоурых инарҭбааны 
ухаҿы иузаагом Ш. Хь. Салаҟаиа иусумҭақәа рыдлаԥсада. Убарҭ 
истудентра ашықәсқәа инадыркны иахьа уажәраанӡагьы иара 
инеиԥмырҟьаӡакәа акьыԥхь аҿы дцәырҵуеит тематикала еиу-
еиԥшым алитератураҭҵааратә усумҭақәеи, алитература-кри-
тикатә статиақәеи ареценезиақәеи рыла. Убри иазышаҳаҭуп 
еиуеиԥшым аамҭақәа рзы адунеи збаз анаҩстәи иусумҭақәа: 
«Аҵыхәтәантәи ажәашықәсазтәи аԥсуа литература (1953 
шықәса инаркны)» (Салаҟаиа 1965: 10–11), «Шоҭа Русҭавели 
итема аԥсуа поезиаҿы» (Салаҟаиа 1966б: 45–48), «Асовет 
мчразы ақәԥара атема аԥсуа литератураҿы» (Салаҟаиа 1967а: 
257–268), «Самсон Ҷанбеи аԥсуа жәлар рпоезиеи» (Салаҟаиа 
1967б: 8), «Аԥсуа литература аҿиара 50 шықәса рыҩныҵҟа» 
(Салаҟаиа 1971: 16–17), «Ажәларқәа реиҩызара атема аԥсуа 
литератураҿы» (Салаҟаиа 1973: 92–96), «Аԥсуа литературатә 
критика ашьаҭаркҩы» (Салаҟаиа 1974а: 79–97), «Аԥсуа пое-
зиа Аџьынџьтәылатә еибашьра ду ашықәсқәа раан» (Салаҟаиа 
1975б: 87–92) уҳәа убас ирацәаӡаны. Арҭ аусумҭақәа зегьы, 

шамахамзар, урысшәалагьы адунеи  рбахьеит еиуеиԥшым 
акьыԥхьтә органқәа рҟны, Аԥснеиԥш уи анҭыҵгьы (Москва, 
Қарҭ, Нальчик уҳәа).

Ҷыдала аӡбахә ҳәатәуп Ш. Хь. Салаҟаиа аԥсуа литература 
ашьаҭаркҩы, Аԥсны жәлар рпоет Дырмит Гәлиа изкны иаԥиҵаз 
– монографиак ззааира аусумҭа «Аԥсуа жәлар ргәадура» ҳәа 
хьӡыс иаманы (Салаҟаиа 1981: 7–47). Аусумҭаҿы инарҭбааны 
ирыхцәажәоуп Д. И. Гәлиа илитература-уаажәларратә усура, 
инарҵаулан алитератураҭҵааратә анализ иахыжьуп ирҿиара 
аҟәыҵәақәа зегьы ирыҵаркуа арҿиамҭақәа: ажәеинраалақәа, 
апоемақәа, ажәабжьқәа, ароман «Камаҷыҷ», адрама 
«Анаурқәа».  Иаахтны изаҳамҳәарызеи, Д. И. Гәлиа изкны 
аусумҭақәа акыр шаԥҵоугьы аӡәырҩы Аԥсны аҵарауааи 
(Михаил Делба, Хәыхәыт Бӷажәба, Шалуа Инал-иԥа, Гьаргь 
Гәлиа, Гьаргь Гублиа, Владимир Аҵнариа, Сергеи Зыхәба уб. егь.) 
аҳәаанырцәтәи алитератураҭҵааҩцәеи (Корнели Зелински, 
Анатоли Бочаров,  Александр Дымшиц, Евгени Ишьченко, 
Георги Џьиблаӡе уҳәа) рымчала, зегь акоуп Ш. Хь. Салаҟаиа 
иҭҵаамҭа аҵауларала, иҭҵаарадырратә анализҟаҵашьала уи 
икьыԥхьымҭа иамазкуа даҽа усумҭак аӡбахә аҳәара уадаҩуп 
иахьа уажәраанӡагьы1.

Убасҵәҟьа рыхә ҳаракны ишьатәуп Ӡаӡ Дарсалиа ирҿиара 
иазку, «Ӡаӡ Дарсалиа иԥсҭазаареи ирҿиамҭақәеи» захьӡу 
аҭҵаамҭеи (Салаҟаиа 1983а: 100–125) Иван Папасқьыр 
ирҿиамҭақәа ирызкны ииҩыз, «Ажәа сахьарк азҟаза ду» ҳәа 
хыс измоу аусумҭеи (Салаҟаиа 2007: 5–23).

Хыԥхьаӡара рацәала агазеҭқәа, ажурналқәа, еиуеиԥшым 
аизгақәа ирнылахьеит (еиуеиԥшым абызшәақәа рыла) ҳаԥсуа 
шәҟәыҩҩцәа Иуа Коӷониа, Самсон Ҷанба, Иван Папасқьыр, 
Мушьни Аҳашба, Баграт Шьынқәба, Алықьса Гогәуа, Гьаргь 

1 Ҳазҭагылоу аамҭазы араионтә патриотизмра ишакәым иахнаԥаацәаз, 
«ладеи» «ҩадеи» ҳәа ауаа еилызхуа, уамакала илазырҟәуа ԥаршеиҵара-
уаа-харамхәыццәақәак, «ахьаԥарч зхылҵыз иахәлаџьаџьон» ҳәа, ҳақда 
зҽазызшәо амилаҭ ргәадура Д. И. Гәлиа гоугоу ихцәажәара, иазхьасырԥ-
шуеит, издыруада, ма убри иарԥхашьозар ҳәа, Ш. Хь. Салаҟаиа зыӡбахә 
ҳамоу иҭҵаамҭа, иара убас 2004 шықәсазы иикьыԥхьыз астатиа «Муд-
рость и дальновидность патриарха» (Салаҟаиа 2004: 191–193).

Гублиа, Шоҭа Ҷкадуа, Мушьни Лашәриа уҳәа убас аӡәырҩы 
рыԥсҭазаареи рырҿиамҭақәеи ирыхҳәааны иаԥиҵахьоу 
астатиақәа, аочеркқәа, алитературатә патреҭқәа. Ажәакала, 
дыҟамзар ҟалап зыхьӡ нагоу ԥсыуа шәҟәыҩҩык, ҵарауаҩык, 
ҳкультура азааԥсаҩык, еиҳарак абиԥарала изааигәоу, ма 
иҵегь наҟ инасҭхоу, иара ажәа зхимҳәаац, анс акә, арс акә 
зырҿиамҭақәа дырхымцәажәац.

Иҳақым иазгәаҭамзар, аҵарауаҩ еснагь илаԥшҳәааҿ 
ишыҟоу нхыҵ-кавказтәи ҳаешьаратә – адыга жәларқәа 
рлитературақәагьы. Убас, иахьагьы аҵакы ацәымӡыц «Аԥсуа-
адыга литературақәа рзеиԥш фольклортә хыҵхырҭақәак» 
ҳәа хьӡыс измоу заатәи иусумҭақәа реиуа (Салаҟаиа 1964: 
173–184). Иналукааша адыга шәҟәыҩҩцәа Алим Шогенцуков, 
Тембот Керашев, Исҳаҟ Машбаш рырҿиамҭақәа ирызкны 
иаԥиҵахьеит акымкәа-ҩбамкәа астатиақәа.

Алитератураҭҵаареи алитературатә критикатә статиақәеи 
арецензиақәеи рхырхарҭала Ш. Хь. Салаҟаиа иџьабаа еихыз-
шьаало, еиуеиԥшым аамҭақәа рзы иҭыҵыз иеизгақәа иреиуо-
уп: аԥсышәала – «Аԥсҭазаара ахьеилашуа» (Салаҟаиа 1974б), 
«Алитературатә ҳәаақәа» (Салаҟаиа 1983б), урысшәала – 
«Аамҭа ашьаҿа иақәшәо» (Салаҟаиа 1989). Абарҭ еиқәыԥхьаӡоу 
аусумҭақәа зегьы рҿы иааԥшуеит аҵарауаҩ иерудициа ҳарак, 
игьама лыԥшаах, илитературатә аамсҭашәара.

Шь. Хь. Салаҟаиа еснагь ҽышәала дрылахәын алитерату-
раҭҵаара иазку, аихшьалатә, ахыркәшаратә ҟазшьа змоу акол-
лективтә усумҭа дуқәа  раԥҵареи аредакциа рзуреи. Убарҭ 
иреиуоуп 1968, 1974, 1986 шықәсқәа рзы Аҟәа аԥсышәала ма 
урысшәала иҭыҵыз, аԥсуа литература аҭоурых иазку ашәҟәқәа 
(Бӷажәба, Салаҟаиа 1968; Бӷажәба, Салаҟаиа 1974; Бӷажәба, 
Салаҟаиа, Аншба 1986), Москва акьыԥхь збаз, адунеитә лите-
ратурадырраҟны уасхырра зуа аусумҭа «Милаҭрацәалатәи асо-
веттә литература аҭоурых» (Салаҟаиа 1974в) уҳәа уб. егь.

Аҵарауаҩ инаукатә усура амҽхак аҭбаареи аҵаулареи 
рныԥшуеит еиуеиԥшым аҭҵаарадырратә (жәларбжьаратәи, 
зегьеидгылоутәи, арегионтәи, ареспубликатәи) форумқәа 
рҿы, афольклорҭҵаара инаҷыданы, аԥсуааи ҩадакавказтәи 

ажәларқәеи рфольклор-литературатә еизыҟазаашьақәа 
ирызкны иҟаиҵахьоу ажәахәқәа ақалақьқәа Аҟәа, Москва, 
Ленинград, Қарҭ, Нальчик, Маиҟәаԥ, Черкесск, Владикавказ, 
Махачкала уҳәа акырџьара. Урҭ иажәахәқәа хықәы хадас иры-
моу акоуп –  аԥсуа жәлар махәҭа рацәала еиласоу рдоуҳатә 
культура аӡыргара.

Аҭҵаара апроблемақәа инарываргыланы, Ш. Хь. Салаҟаиа 
хшыҩзышьҭра ду азиуеит афилологиатә ҭҵаарадырразы 
акадрқәа реиҵааӡара. Ҳамҩашьакәа иаҳҳәар ауеит, уи 
лыԥха зиҭаны шаҟаҩык афольклорҭҵааҩцәа иааӡаз аҟара,  
убриаҟара ишәшьыра иааӡеит ҳәа алитератураҭҵааҩцәагьы, 
иаҳҳәап: афилологиатә ҭҵаарадыррақәа рдоктор, Аԥсны 
аҭҵаарадыррақәа ракадемиа алахәыла иаша (академик) 
В. К. Занҭариа, афилологиатә ҭҵаарадыррақәа ркандидатцәа 
Д. С. Аџьынџьал, Л. А. Хьибба, О. А. Торосиан уҳәа убас аӡәырҩы.

Ш. Хь. Салаҟаиа  еиқәиршәахьеит, мамзаргьы иҭакԥхықәратә 
редакциала иҭыҵхьеит  Дырмит Гәлиа, Самсон Ҷанба, Ӡаӡ 
Дарсалиа, Иван Папасқьыр, Гьаргь Гәыблиа, Шоҭа Ҷкадуа, Таиф 
Аџьба уҳәа убас аӡәырҩы ашәҟәыҩҩцәа рышәҟәқәа. Иара ире-
дакциала иҭыҵхьеит иара убас Хәыхәыт Бӷажәба, Уасил Аҩӡба, 
Диана Аџьынџьал, Светлана Тапаӷәуа, Валентин Кәаӷәаниа, 
Гәырам Ахсалба уҳәа шьардаҩык аҵарауаа-афилологцәа 
алитератураҭҵаара иазкны иаԥырҵахьоу амонографиақәеи 
астатиақәа еидызкыло аизгақәеи.

Аҵыхәтәантәи ашықәсқәа рзы академик Ш. Хь. Салаҟаиа 
хшыҩзышьҭра ҷыда азуны даҿуп иналукааша ҳаамҭазтәи 
ашәҟәыҩҩы, Аԥсны жәлар рпоет, Аԥсны Аҭҵаарадыррақәа 
ракадемиа академик Мушьни Лашәриа махәҭа рацәала 
еибарку ирҿиамҭақәа рыҭҵаара. Ари ахырхарҭаҿы 
алитератураҭҵааҩ иааԥсара еихызшьало акакәны иҟалеит 
ааскьа иҭыҵыз иусумҭақәа реизга шәҟәы «Жәлар рпоет» 
(Салаҟаиа 2018). Уи еиднакылоит М. Т. Лашәриа иԥсҭазаареи 
ирҿиаратә мҩеи ирызкны 1969 шықәса инаркны иахьанӡа 
аԥсышәалеи урысшәалеи иаԥиҵаз, амонографиа иаадҩыло  
аҭҵаамҭақәа («Иажәеинраалоу ароман "Аџьынџь" иазкны», 
«Жәлар рпоет», «"Ахьтәы уасцәа": ахьышьҭреи асахьажәа алша-



реи»), еиуеиԥшым астатиақәеи арецензиақәеи («"Гаиавата изы 
ашәеи" уи аиҭагаҩи», «Ажәларқәа рдоуҳатә еимадара» уб. 
егь.). Урҭ рыҟны аҵарауаҩ инарҭбааны, ганрацәала иҭиҵаауеит  
Аԥсни уи анҭыҵи, еиҳарак Урыстәыла еицырдыруа иҟалаз жәлар 
рпоет ирҿиамҭақәа – иажәеинраалоу ироман «Аџьынџь», ипо-
ема «Ахьтәы уасцәа», иара убас қәҿиарала аԥсшәахь еиҭеигаз 
А. С. Пушкин иажәеинраалоу ироман «Евгени Онегин», 
Ш. Русҭавели ипоема «Абжьас-цәа зшәу», Г. Лонгфелло ипоема 
«Гаиавата изы ашәа», абашкьыр жәлар репос «Урал-баҭыр».

Ш. Хь. Салаҟаиа алитература иазку иҭҵаамҭақәа, илитера-
тура-критикатә статиақәа, ирецензиақәа – аԥсышәала иҩу 
ракәыз, урысшәала иҩу ракәыз – иаԥҵоуп иԥышәоу, нава-
ларҭа змам ала ихырку академиатә бызшәала. Ихшыҩҵак 
агәылыршәашьа, иҳәоу артәашьа, икритика аамысҭашәашьа 
уҳәа абарҭ аҟазшьақәа рыла – иусумҭақәа аԥхьаҩцәа зегьы 
рзы иаартуп, иманшәалоуп ашкол аҵаҩцәеи ауниверситет асту-
дентцәеи инадыркны аҭҵаарадырра аусзуҩцәеи ашәҟәыҩҩ-
цәеи рҟынӡа.

Аҩада иааҳҳәаз зегьы еизыркәкәауа, иҟаҳҵар ауеит гәыҩба-
ра зҵам  алкаа: Ш. Хь. Салаҟаиа алитератураҭҵаареи алитера-
туратә критикеи рхырхарҭа змоу аусумҭақәа раамҷыдаха уаҳа 
акгьы имыҩӡаргьы, урҭ рыла аԥсуа филологиатә ҭҵаарадырра 
аҭоурых аҿы ихьӡ ҩашьарак ақәымкәа наунагӡа иаанхон.

2018

МУШЬНИ ЛАШӘРИА ЛИТЕРАТУРАҬҴААҨЫК, КРИТИКК 
ИАҲАСАБАЛА

Баҩхатәрала, цәала-жьыла инарҵауланы афилологиатә 
ҭҵаарадырра иамҽхакны иамоу ашәҟәыҩҩцәа дреи-
уоуп аԥхьаҩцәа ирылаҵәахьоу ҵҩа змам алирикатә 
жәеинраалақәеи инеиҵыху аепикатә рҿиамҭақәеи (апоемақәа, 
ароман) раԥҵаҩы, Аԥсны жәлар рпоет, А. Пушкин имедали 
А. Дельвиг ихьӡ зху Урыстәылазегьтәи апремиеи занашьоу, 
гәеизҳарала 80-шықәсатәи зиубилеи иаԥыло Мушьни Таииа-
иԥа Лашәриа. Ачуан ду аӷьӷьарагьы дууп ҳәа шырҳәо еиԥш, 
иааџьоушьартә имҽхак ҭбаауп, зегь рыла иҿырԥшыгоуп уи дыз-
нысыз арҿиарамҩа. Ҵоуп, исахьаркыратә аалыҵ ду абзоурала 
аԥхьаҩцәа рыбжьара Аԥсынтәыла, уимоу, уи анҭыҵгьы иҟалап 
поетк, еиҭагаҩык иаҳасабала акәзар еиҳарак дшеицырдыруа 

иара. Аха убриаамҭазгьы иааџьоушьартә исахьаркыратә рҿиара 
иаманакуа иҟоуп аԥсуа литератураҭҵаареи алитературатә кри-
тикеи ирыдиҵахьоу аџьабаа.

Алитератураҿы аԥхьанатәаахыс ишьақәгылоуп атрадиц-
иа – ашәҟәыҩҩцәа лассы-лассы гәаԥхарала рхы рыладырхәуеит 
иааиԥмырҟьаӡакәа имҩаԥысуа арҿиаратә процесс, ҽԥышәарак 
аҳасабала иазхьаԥшуеит алитератураҭҵаара, еиҳарак 
алитературатә критика, ажәа азыркуеит рыблаҿ иааиз ани 
аума ари аума сахьаркыратә ҩымҭак, рыҽрыладырхәуеит 
аимак-аиҿак ҟазшьа змоу акьыԥхьаҿтәи ақәгыларақәа, мам-
заргьы рҩызцәа-рыцнагаҩцәа рырҿиара иазааҭгылоит. Аха 
уи иагьа шәымҳәан ҽԥышәароуп, аентузиазмрахь ихьаԥшуеит, 
ара зыӡбахә ҳҳәаз М. Т. Лашәриа ус еиԥш иҟоу рахь даҵанакуам. 
Иара – азыҟаҵара ҟаимаҭ змоу профессионалтә филоло-
гуп: диплом ҟаԥшьыла далгеит зыхьӡ-зыԥша нагоу А. М. Горки 
ихьӡ зху Москватәи алитературатә институт (1960–1965 шш.), 
иара убас даушьҭымҭоуп СССР Аҭҵаарадыррақәа ракадемиа 
А. М. Горки ихьӡ зху Адунеизегьтәи алитературатә институт аҿтәи 
аспирантура (1970–197 шш.), иагьихьчеит қәҿиара ҟаимаҭла 
акандидаттә диссертациа «И. А. Коӷониа иҩымҭақәеи аԥсуа 
совет поезиаҿы аепикатә жанрқәа рыҿиареи» атемала.

Иаҳхысыз ашәышықәса 60–70-тәи ашықәсқәа раан 
Урыстәыла агәеисырҭа Москва жәашықәса егьаагымхо аҟазаара, 
аурыс рҿиаратәи аҭҵаарадырратәи интеллигенциа рылагыла-
ра, иахьеи-уахеи рыҿцаара, ирӷьацаган изыҟалеит агәырҵҟәыл 
ҷыда змаз Аԥсны аҵеи. Иареи аҵара ицызҵоз егьырҭ аԥсуа 
ҷкәынцәеи (Владимир Агрба, Артур Аншба, Владимир Аҵнариа, 
Борис Гәыргәлиа уҳәа) раԥсуареи раамсҭашәареи ирыбзоура-
ны уаҟа аҩызцәа дуқәа дырҳаит, аӡәырҩы аурыс интеллиген-
циа рхаҭарнакцәа (В. В. Кожинов, П. В. Палиевски, Р. Ф. Казакова, 
И. П. Кузнецов, С. И. Куниаев, А. К. Передреев уҳәа убас аӡәырҩы) 
Аԥсни аԥсуа жәлари ргәыбылра шьҭырхит1. Урҭ рахьтә иаӡәым-

1 Убри аганахьала ҷыдала аԥсуа литература, иааидкылан аԥсуаа рҭоурыхи 
ркультуреи азҿлымҳара ду изцәырнагеит, урҭ ирызкны аусумҭақәагь 
аԥиҵеит Урыстәыла иналукааша аҵарауаҩ-филолог, алитератураҭҵааҩ, 
акритик, аҭоурыхҭҵааҩ, апублицист Вадим Кожинов (Кожинов 1980; Ко-
жинов 1982).

иҩыџьам ашәҟәыҩҩцәа рқыҭа ҳәа изышьҭоу Кәтол ақыҭа – 
М. Т. Лашәриа иабацәа рхәышҭаарамца ахьеиқәу иҩнаҭа гәакьа 
иаҭаахьоу, уи иазкны зеиӷьыҟам ажәеинраалақәагьы аԥызҵахьоу 
(Р. Ф. Казакова, А. А. Бобров).

Абасала ҿыӷәӷәала иаҳҳәар ауеит, М. Т. Лашәриа аурыс 
классикатә филологиа иалааӡоу, зда ыҟам ала инагоу ҵарауаҩ-
филологуп ҳәа. Иагьмашәырымхеит ҳәарада иахьа иара 
аԥсуа гуманитартә наука иагәылыҷҷаауа аусумҭақәа жәпакы 
ахьаԥиҵаз, Аԥсны Аҭҵаарадыррақәа ракадемиа далахәыла 
иашаны (дакадемикны) дахьыҟоу.

М. Т. Лашәриа 1974 шықәса инаркны иааиԥмырҟьаӡакәа 
аус иуеит Д. И. Гәлиа ихьӡ зху Аԥсуа бызшәеи, алитературеи, 
аҭоурыхи ринститут (иахьа – Д. И. Гәлиа ихьӡ зху Аԥсуаҭҵааратә 
институт) аҟны ҭҵаарадырратә усзуҩ еиҳабыс. 1988 шықәса 
раахыс абраҟа аԥсуа литература аҟәша дахагылоуп.

Афилологиатә ҭҵаарадырра адунеи ахь раԥхьатәи 
ашьаҿақәа ҟаиҵеит иара агәыбылреи агәацԥыҳәареи иманы, 
гәыла-ԥсыла изааигәаз, дзылгаз Кәтолтәи ашкол зыхьӡ аху 
апоет-қәрахьымӡа И. А. Коӷониа иԥсҭазаареи ирҿиамҭақәеи 
рыҭҵаарала. Аҭҵаарадырраҿы,  ишдыру еиԥш, зегьы ирыцкуп 
аԥхьанатәгьы, зырҿиамҭақәа ҭуҵаауа ашәҟәыҩҩы инысымҩа 
аҽагәылахалара, иара изку ахыҵхырҭақәа, имаҷ-иду ибио-
графиа иадҳәалоу ахҭысқәа, архивтә документқәа, дызлагы-
лаз аамҭа, иуа-иҭахыра уҳәа инарҵауланы рызхьаԥшра. Убас, 
апоет ибиографиа аматериал ҿыцқәа рыла иханарҭәаауеит, 
ирҿиамҭақәа реилкаараҿгьы хәарҭара ду руа иҟоуп 
М. Т. Лашәриа  архиваҿтәи иԥшаамҭақәеи, агәалашәаратә 
ҟазшьа змоу икьыԥхьымҭақәеи, акык-ҩбак раԥхьатәи иҭҵа-
амҭақәеи: «Иуа Коӷониа москватәи иԥсҭазаара (аматериал 
ҿыцқәа рыла)» (Лашәриа 1963: 94–97), «Аеҳәшьа лажәа (Иуа 
Коӷониа иаҳәшьа Магәа Коӷониа-Маан лгәалашәарахьтә)» 
(Лашәриа 1973: 77–85), «И. Коӷониа ипоема "Ашәаныуа 
Мырзаҟан"» (Лашәриа 1961: 96–98), «Аԥсуа поезиа Абаҭаа» 
(Лашәриа 1973: 51–58). Ари ахырхарҭа иатәу кьыԥхьым-
ҭақәоуп аҵарауаҩ иаҳа иаасҭхоу аамҭазы «Апоет ҿеи Нестор 
Лакобеи» зыхьӡны ииҩыз астатиеи (Лашәриа 2014: 14–20),  

апоет Р. Ӡ. Лашәриа иаб Ӡыкәыр Лашәриа иҳәамҭаны 2014 
шықәсазы ажурнал «Аҟәа» ианиҵаз аматериали – «Иуеи 
Дырмыти, иара убас исгәалашәо даҽа акы-ҩба…» (Лашәриа 
2013б: 136–141).

М. Т. Лашәриа аԥхьанатә ишьҭихыз – Коӷониа иҭҵаара ате-
ма еихызшьало акоуп 1979 шықәсазы урысшәала иҭыҵыз, 
икандидаттә диссертациа шьаҭас измоу акапиталтә усумҭа 
«Творчество И. А. Когониа и развитие эпических жанров в 
абхазской советской поэзии» (Лашәриа 1979).

Абраҟа еиқәаҳаԥхьаӡаз аматериалқәеи аҭҵаарадырратә 
усумҭақәеи, ҷыдала зыӡбахә сҳәаз амонографиа, ҩашьарада 
азин сырҭоит исҳәартә, зықәра иахьымӡаз апоет иԥсҭазаареи 
ирҿиареи ҿыцымҭала аԥхьаҩ изназгаз, изаазыртыз 
литератураҭҵааҩуп ҳәа М. Т. Лашәриа.

Иара И. А. Коӷониа иахь имаз азҿлымҳара уи ала 
ихыркәшамхеит: анаҩсангьы акырынтә дазыгьежьуеит 
раԥхьатәи игәыбалра, акьыԥхьаҿы дықәгылоит апоет изку 
иҿыцу ахәыцрақәеи ацәалашәарақәеи зымҽхазкуа астатиақәа 
рыла. Убас, М. Т. Лашәриа ҵарауаҩ-филологк иаҳасабала 
иаҳагьы дхатәран данышьақәгылазтәи аамҭа иаҵанакуеит И. 
А. Коӷониа диижьҭеи 70 шықәса ахыҵра изкны иаԥиҵаз аста-
тиа ҟаимаҭ «Апоет-аҿыцаԥшьгаҩ» (Лашәриа 1975: 77–87). 
2015 шықәсазы иҭыҵит иара еиқәиршәаз, апоет ирҿиара зегь 
зымҽхазкуа (аԥсышәала иҟоу, аурысшәахь еиҭагоу), уи изкны 
иаԥҵоу аҭҵаамҭақәеи ажәеинраалақәеи згәылазыгӡо, фотома-
териаллагь ибеиуоу аизга ду (Коӷониа 2015). Ари ашәҟәы аиԥш 
зеиԥшу ма иаваҟәыло даҽа шәҟәык иахьала иҟаӡам; араҟа, 
еиҭасҳәахуеит, И. А. Коӷониа аԥхьаҩ дизцәыргоуп ганрацәала, 
инхарҭәааны.

М. Т. Лашәриа асахьаркыратә ҩымҭақәа раԥҵара аус иҽа-
харшәаланы даныҷкәыназ инаркны иахьанӡагьы иааиԥ-
мырҟьаӡакәа ҽышәала ихы рылаирхәуеит аԥсуа лите-
ратураҭҵаара иамадоу, хра злоу азҵаатәқәа акьыԥхьаҿ 
рыхцәажәара, ашәҟәыҩҩцәа хатәрақәа ирызкны аочеркқәа 
раԥҵара, аԥхьаҩцәа рнапаҿы инеиз арҿиамҭақәа жәпакы 
критикатә блала анализ рзыҟаҵара. Убри аганахьала зегь 

раԥхьаӡагьы рыӡбахә ҳәатәуп илитератураҭҵаара заатәи апе-
риод иаҵанакуа, Дырмит Гәлиа ишәҟәы «Ажәеинраалақәеи 
ахьӡыртәрақәеи» ҭыҵижьҭеи 60 шықәса аҵра ахьӡала ииҩыз 
астатиа «Аҳы, сышәҟәы, уеиҵамхан!..» (Лашәриа 1972), 
ашәҟәыҩҩцәа Иуа Коӷониа (Лашәриа 1973: 51–58), Баграт 
Шьынқәба (Лашәриа 1973: 116–120), Шалуа Ҵәыџьба 
(Лашәриа 1966), Шоҭа Ҷкадуа (Лашәриа 1962), Алықьса Гогәуа 
(Лашәриа 1973: 135–140, 141–147), Кьыршал Чачхалиа 
(Лашәриа 1968)  уҳәа убас аӡәырҩы рырҿиамҭақәа ирыз-
кны еиуеиԥшым ашықәсқәа рзы, еиҳарак ажурнал «Алашара» 
адаҟьақәа рҟны иикьыԥхьыз арҿиаратә очеркқәа, алитера-
тура-критикатә усумҭақәа, арецензиақәа. Лымкаала аӡбахә 
ҳәатәуп истатиа «Ахра ашәа» (Лашәриа 1965). Абри астати-
аҿы раԥхьаӡакәны (аҩымҭа шааҭыҵызҵәҟьа) инарҵаулоу ана-
лиз иахыжьуп 1965 шықәсазы икьыԥхьыз инеиҵыху аепикатә 
ҩымҭа – Б. Шьынқәба иажәеинраалоу ироман «Ахра ашәа». 
Астатиаҿы аҩымҭа аганахьала иҟаҵоу алкаақәеи, азгәаҭақәеи, 
аимак-аиҿак ҟазшьа змоу ахшыҩзцарақәеи цәгьа урыдырха-
лоит, алитератураҭҵааҩ игьамеи иерудициеи ирзышаҳаҭуп. 
Араҟа автор дымшәа-дмырҳа дырзааҭгылоит «Ахра ашәаҿ» 
игхоуп ҳәа ииԥхьаӡо аҭыԥқәа жәпакы, зегь раԥхьаӡагьы арҿи-
амҭаҿ иаарԥшу ахҭысқәа класстә позициа мацарала рызнеира. 
Рыцҳарас иҟалаз, ари ас шакәу иахьазы еиҳагьы уаҩы ибарҭо-
уп. Агха сыхьуеит ҳәа сыҟам, убри астатиа – Б. Шьынқәба 
ироман иазкны иаԥҵоу иреиӷьқәоу аусумҭақәа иреиуоуп ҳәа 
азгәасҭар.

М. Т. Лашәриа хыхь еиқәысыԥхьаӡаз иусумҭақәа реиҳарак 
агәылалеит 1973 шықәсазы адунеи збаз иҭыжьымҭа – 
алитература-критикатә статиақәа реизга «Ажәа аҳәаақәа» 
(Лашәриа 1973). Абри аизга иагәылоу астатиақәа уанрыԥхьо, 
иџьашьатәны ухаҿы иааиуа зҵаарақәоуп, хәыцрақәоуп: 
абасҵәҟьа иаахтны аҩымҭақәа рыг-рыбза рылацәажәара 
ыҟазма? Заҟа имаџьанахазеи акритика аганахьала иахьатәи 
аԥсуа литература! Изыхҟьазаалакгьы, ари ажанр ҳлитература 
уамакала иазрыцҳахеит…

Аҵарауаҩ литератураҭҵааҩык, критикк иаҳасабала ирҿиа-

ра ҳәаақәызҵо акакәны иҟалеит иара убас 1985 шықәсазы 
адунеи збаз илитература-критикатә усумҭақәа рышәҟәы 
«Ҳазлиааз» (Лашәриа 1985). Уи иагәылалеит Дырмит Гәлиа, 
Иуа Коӷониа, Константин Аргәын, Мушьни Миқаиа, Нели Ҭарԥҳа 
уҳәа аԥсуа шәҟәыҩҩцәа шьардаҩык рышәҟәқәа ирызку аста-
тиақәа. Араҟагьы аҵарауаҩ ишиҟазшьоу еиԥш, дзыхцәажәо 
арҿиамҭақәа аобиективтә хәшьара рыҭауа, иахьынӡауала ира-
амсҭашәаны акритикагь рзура иҽақәиршәоит.

Асахьаркыратә рҿиамҭа агәаҭа, ацәеижь аҟынӡа анеира 
алитератураҭҵааҩцәа зегьы ирқәашьым, уи еснагь иаҳа изы-
мариоуп иахьеи-уахеи арҿиара ус – асахьаркыратә ҩымҭақәа 
рыҩра знапы алаку ажәа азҟаза. Уи аганахьала М. Т.  Лашәриа 
игьама агәра гоуп, иажәа ԥышәоуп, иҟаиҵо алкаақәа ракәзар-
гьы, ахҭа иҭадыршәуеит – хьаҳәаԥаҳәада иудукылар ауеит. 
Иаахҵәаны иаҳҳәарами, адунеитә сахьаркыратә литература 
профессионалла адырраҿы уи иацлабша ашәҟәыҩҩы ма аҵа-
рауаҩ-афилолог Аԥсны иԥшаара уадаҩуп. Еиуеиԥшым иҭҵа-
амҭақәа, илитература-критикатә статиақәа рҿы ихшыҩҵакқәа 
рышьақәырӷәӷәаразы лассы-лассы дрызхьаԥшуеит инагоу 
аурыс шәҟәыҩҩцәеи алитератураҭҵааҩцәеи уасхырра зуа 
рыхшыҩзцарақәа, ртеориатә лкаақәа. Иаҳҳәаз дыршаҳаҭу-
еит аӡәырҩы алитератураҭҵааҩцәа (Владимир Аҵнариа, 
Руслан Қапба, Сергеи Зыхәба, Виачеслав Чрыгба уҳәа) иара 
изкны ирыҩхьоу астатиақәа, еиҳараӡак ааскьаӡа академик 
Ш. Хь. Салаҟаиа апоет-академик М. Т. Лашәриа ирҿиара иазкны 
иҭижьыз ашәҟәы «Жәлар рпоет» (Салаҟаиа 2018).

Иаҳхысыз ашәышықәса анҵәамҭаз – 80–90-тәи ашықәсқәа 
раан аҵарауаҩ илитератураҭҵааратә лаԥшҳәааҿ иҟалоит 
Алықьса Џьениа ироман «Анмираҳ – ҩыџьа рынцәахәы» 
(Лашәриа 1990), Ш. Ҵәыџьба иԥсҭазаареи ирҿиаратә мҩеи 
(Лашәриа 1999), аурыс-аԥсуа литературатә еимадарақәа 
рызҵаатәы (Лашәриа 1984). А. Џьениа ироман «Анмираҳ 
– ҩыџьа рынцәахәы» акәзар, аҵарауаҩ излазгәеиҭо ала, уи 
асовет аамҭа «хзыркәшо» аҵыхәтәантәи романуп, атәыла 
ааилаҳамҭазтәи аиҭакрақәа ртәы аҳәоит. Ш. Ҵәыџьба изку 
аусумҭаҿы иалкаауп апоет залымдарала данахыгазтәи аамҭа 

хьанҭа ҳагәылазхало илирика («алагертә лирика»).
М. Т. Лашәриа адырра ҵаулақәеи агьама ҳараки змоу 

шәҟәыҩҩуп, литератураҭҵааҩуп. Уи зыршаҳаҭуа акоуп идам 
здам ҽаӡәы изыҟаҵарымызт ззуҳәара, ҩынтәны иҭыҵхьоу, 
аԥхьажәа наӡааӡеи азгәаҭақәеи зцу иуникалтәу иеиқәыршәамҭа 
ашәҟәы «Аԥсуа поезиа антологиа» (Лашәриа 2009), иара 
убас аԥхьажәеи азгәаҭақәеи рыцҵаны 2015 шықәсазы 
иҭижьыз, зыӡбахә сҳәахьоу аизга ду «И. Коӷониа иҩымҭақәа» 
(Коӷониа 2015). Иааԥсара рацәоуп Б. Шьынқәба ирҿиамҭақәа 
реиқәыршәареи акьыԥхь разырхиареи рҿгьы. 2017 шықәсазы 
апоет диижьҭеи 100 аҵра инамаданы еиқәиршәеит иҩымҭақәа 
реизга хә-томкны: ҩ-томк – аԥсышәала, х-томк – урысшәала 
(Шьынқәба 2017).

Аҵыхәтәантәи аамҭақәа ирыҵаркуа, аԥсышәалеи 
урысшәалеи иҩу аҵарауаҩ иҭҵаарадырратә усумҭақәа рыз-
куп асахьаркыратә литература аиҭагара азҵаарақәа (Лашәриа 
1995), ақьырсиантә нцәахаҵара иааннакыло аҭыԥ аԥсуа лите-
ратура аҿиараҿы (Лашәриа 2005), аԥсуа школ аҟны алитерату-
ра аҵара азҵаарақәа (Лашәриа 1997), Аԥсны жәлар рпоетцәа 
Баграт Шьынқәбеи (Лашәриа 2005а) Рушьбеи Смыри (Лашәриа 
2007),  апоетцәа Таиф Аџьба (Лашәриа 2012д), Зина Ажьиԥҳа 
(Лашәриа 2012г) рырҿиамҭақәа. Урҭ рахьтә ҷыдала аӡбахә 
ҳәатәуп Б. У. Шьынқәба 100 шықәса ихыҵра ахьӡала ииҩыз 
астатиа «Звезда гениального поэта» (Лашәриа 2017), апоет-
алитератураҭҵааҩ, алитературатә критик Владимир Аҵнариа 
60 шықәса ихыҵра аиубилеитә рыцхә иазикыз акьыԥхьымҭа 
«Аҳәатәи аҳәашьеи рызҟаза» (Лашәриа 1998), иара убас 
Т. Аџьба изку, монографиак иаадҩыло аусумҭа  «Таиф Аџьба: 
имариам амариа» (Лашәриа 2012д). Изаамҭамкәа зааму-
рала ҳлитература иаԥхаз апоет иҿаԥхьа алитератураҭҵааҩ 
иҳақу аус ҟаиҵеит, аԥсуаа ишырҳәо еиԥш, ҳарҭ аӷәы ҳақәихит. 
Ҩашьарада иубоит М. Т. Лашәриа Т. Аџьба ибаҩхатәра ссир 
ахә ҳаракны изшьо аӡә шиакәу (машәырны иҟамзар акәхап 
апоет-академик иналукааша иҩымҭа «Аџьынџь» аҿы Т. Аџьба 
ихаҿсахьа ахьалагалоугьы).

Ҷыдала сырзааҭгылом, аха зынӡа имҳәакәа исызныжьу-

ам М. Т. Лашәриа еиуеиԥшым аҩаӡарақәа змоу аизарақәеи, 
аиқәшәарақәеи, ашәҟәыҩҩцәа риубилеитә ныҳәақәеи 
рҟны, убрахь иналаҵаны есышықәса А. С. Пушкин имшира 
иадҳәаланы имҩаԥиго ахәылԥазқәа рҿтәи иажәахәқәа, ади-
плом, ма апремиа Москва ианианаршьоз аамҭазы ихатәроу 
иқәгыларақәа, иажәахәқәа ртәы, иаҳҳәап, «Ажурнал “Аҟәа” 
раԥхьатәи ажәашықәса, аиубилеи» (Лашәриа 2016: 253–263), 
«Живое внимание мастерам слова – задача общенациональ-
ная» (Лашәриа 2014а) уҳәа убас егьырҭгьы. Урҭ, ақәгыларақәа 
раасҭа рыҵаркуеит, рымҽхак акыр иҭбаауп, ирхәыцгоуп, 
ԥхьаҟа аизҳазыӷьарахь ухьадырԥшуеит. Ирҿиамҭа дуқәеи 
(иажәеинраалоу ароман «Аџьынџь») иеиҭагамҭақәеи (иаҳҳәап, 
«Евгени Онегин», «Гаиавата изы ашәа», «Аҿатә уасиаҭ» уҳәа) 
ирыцу аԥхьажәақәеи азгәаҭақәеи ртәы акәзар – ҭҵааратә 
усумҭак иаадҩылоит, иагьрыҵубаауеит афилолог иашаҵәҟьа 
инапкымҭа.

М. Т. Лашәриа иҭҵаарамҩаҿы хаз даҟьак иаҩызоуп зынар-
цәымҩа иқәлаз иҩызцәа, аԥсуаа рдоуҳатә культура азааԥсаҩцәа 
нагақәа – аҵарауаа, ашәҟәыҩҩцәа, аҟазара аусзуҩцәа 
(Владимир Аҵнариа, Хәыхәыт Бӷажәба, Борис Гәыргәлиа, Сергеи 
Зыхәба, Иура Лакрба, Еҭери Басариаԥҳа, Нурбеи Камкиа, 
Рушьни Џьапуа, Рауль Лашәриа уҳәа имаҷҩымкәа) хцәажәарак 
(некрологк) аҳасабала ирзикхьоу астатиақәа. Убарҭ иреиуоуп: 
«Ҳбызшәеи ҳлитературеи рыҭҵааҩ ду, рзааԥсаҩ» (Лашәриа 
1999а), «Жәлар ирылиааз, ирылагылаз, хашҭра зқәым Борис» 
(Лашәриа 2012б), «Академик Сергеи Зыхәба иԥсҭазааратә 
мҩеи илагалеи ирызкны» (Лашәриа 2015), «Бзиала, ҳҩыза, 
ҳашьа, хашҭра зқәым ауаҩԥсы, ауаҩы лаша!» (Лашәриа 2005в), 
«Светлый образ замечательной соотечественницы» (Ласуриа 
2013), «Аԥсуа сцена азҟаза ду» (Лашәриа 2013в),  «Хашҭра 
зқәым Рушьни Џьапуа» (Лашәриа 2016а), «Жәлар ражәа абе-
иара збеиараз ашәҟәыҩҩы» (Лашәриа 2018: 3), «Абаҩхатәра 
лыԥшаах, агәҭылса» (Лашәриа 2014б: 215–216) уҳәа убас 
ирацәаны. Урҭ астатиақәа арҿиаратә очерки агәалсрақәеи 
еимаркуа иҟоуп, жанрк аҳасабалагьы ахатә ҭыԥ ааннакылоит 
ҳлитература аҭоурых аҿы.

Хымԥада, аҵарауаа-филологцәеи, ашкол арҵаҩцәеи, 
астудентцәеи рзы акыр ицхыраагӡақәоуп алитератураҭҵаареи 
алитературатә критикеи рхырхарҭала иаԥҵоу, академик 
М. Т. Лашәриа уажәраанӡа зыӡбахә сҳәахьоу ишәҟәқәа «Ажәа 
аҳәаақәа» (Лашәриа 1973), «Ҳазлиааз» (Лашәриа 1985), иара 
убас еиуеиԥшым аамҭақәа рзы акьыԥхь збахьоу, иналукаа-
ша аԥсуа шәҟәыҩҩцәа И. Коӷониа, Б. Шьынқәба, Ш. Ҵәыџьба, 
Кь. Чачхалиа, Т. Аџьба, Р. Смыр, А. Џьениа уҳәа рырҿиара 
иазикыз, еиуеиԥшым аамҭақәа рзы адунеи збаз инеиҵыху 
иҭҵаамҭақәа.

М. Т. Лашәриа Аԥсны зегьы, уимоу, уи анҭыҵгьы еицыр-
дыруа уаажәларратә усзуҩуп. Иахьа иара дахагылоуп Аԥсны 
ашәҟәыҩҩцәа Рассоциациа, қәҿиарала напхгара риҭоит 
аԥхьаҩцәа бзиа еицырбаз агазеҭ «Еҵәаџьаа», ажурнал «Аҟәа – 
Сухум». Есышықәса иара иаԥшьгарала Аԥсны аҳҭны қалакь Аҟәа, 
Аботаникатә баҳчаҿы азҿлымҳара аманы имҩаԥысуеит, аурыс 
поезиа агени А. Пушкин имшира аҽны, иара изку ахәылԥаз. 
Иаҳхысыз ашәышықәса 80-тәи ашықәсқәа раан ҳиубилиар 
напхгара аиҭон Аԥсны Ашәҟәыҩҩцәа реидгыла. Убасҟан иара 
иаԥшьгамҭала еиҿкаан, ҟаимаҭлагь имҩаԥган икультуратә 
хҭысны иҟалаз, ажәларқәа еизааигәазтәуа, наҟ-ааҟ агәыбылра 
рыбжьазҵо иакымкәа-иҩбамкәа арҿиаратә усмҩаԥгатәқәа. 
Убарҭ иреиуоуп Аԥсны еиҿкааз «Асовет литература амшқәа», 
Урыстәыла аҳҭны қалақь Москва қәҿиарала имҩаԥгаз «Аԥсуа 
литература амшқәа». Убарҭ ашықәсқәа рзы М. Т. Лашәриа 
иӡбамҭала А. М. Горки ихьӡ зху Москватәи алитературатә 
институт аҟны иреиҳау аҵара иахыжьын аԥсуаа рыла еиҿкааз 
аиҭагаҩцәа ргәыԥқәа ҩба. Ари аинститут аҟны уаанӡагьы 
уи ашьҭахьгьы иазыҟарҵоз аиҭагаҩцәа ҿарацәа, аидгылатә 
республикақәа рахьтә акәын иахьрыдыркылоз. Аинститут анап-
хгарахь М.Т. Лашәриа иҟаиҵаз аҳәарала ауп раԥхьаӡа акәны 
автономтә республикақәа рахьтә ҳаԥсуа еиҭагаҩцәа ҿарацәа 
уаҟа разыҟаҵара шалыршахаз.

Абар шьҭа 60 шықәса иреиҳауп арҿиареи аҭҵаарадырреи 
ҽышәала дырзааԥсоижьҭеи М. Т. Лашәриа, аха иахьагьы ааԥ-
сарак ҟамҵакәа дшырҿыц дырҿуп бзиа иибо, ижәлар доуҳа-



ла рырбеиара иазҳәоу иус хадақәа – асахьаркыратә рҿиамҭа 
ҿыцқәа раԥҵареи, жанрла еиуеиԥшым адунеитә поезиатә 
ҩымҭа хьыршәыгәқәа аԥсшәахь реиҭагареи, алитератураҭҵаа-
ратә усумҭақәа рыҩреи. Ҳамҩашьо иаҳҳәар ауеит, уи шаҟа 
дсахьаҭыхҩу аҟара – убриаҟара дыҭҵааҩуп ҳәа. Иагьаԥиҵеит 
аԥсуа литературеи аҭҵаарадырреи рҭоурых аҟны нарха зманы 
иаанхо арҿиамҭақәеи афилологиатә ҭҵаамҭақәеи. Урҭ рҟны 
М. Т. Лашәриа изы еснагь ихадан абаҩхатәра иаша адгыла-
ра, алыԥшаара, аӡыргара, акыр иаԥсоуи акгьы иаԥсами – 
«аҩеи аӡеи» реиламырҩашьара; дзыхцәажәо арҿиамҭақәа 
«хьаԥшкәаԥшрада» ахәшьара ҵабырг рыҭара, иналукааша 
апоезиатә аԥҵамҭақәа гәыбылрала ралкаара, згьама ҳара-
ку аԥхьаҩ иааӡара. Абарҭқәа ирыбзоураны ҳлитературеи 
ҳашәҟәыҩҩцәеи ирызку уи иажәа аханатә азҿлымҳара аман, 
аиаша-ҵабырг иатәын, убас иагьаанхоит.

2018

ИЛЫԤШААХУ АХЬӠ
(Академик З. Џь. Џьапуа 60 шықәса ихыҵра иазкны)

В науке нет другого способа приобретения,
как в поте лица: ни порывы, ни фантазии,
ни стремления всем сердцем не заменяют труда.

А. И. Герцен

Аԥсуа милаҭ рдоуҳаибаркыраҿы еснагь иҟан, иахьагьы 
иҟоуп ахьӡ лыԥшаахқәа, абаҩхатәра ҷыда змоу ауаа хатәрақәа, 
аԥсҭазаара еиуеиԥшым ахырхарҭақәа рҿы (анаука, аҟазара, 
ашәҟәыҩҩра уҳәа) зааԥсара дуу, зажәа-зус ԥхылдоу, ажәларгьы 
лымкаала изыхӡыӡо аинтеллигенциа рхаҭарнакцәа. Ҳазҭагылоу 
аамҭазы, хымԥада, убас иалкааны ҳаҭыр-пату зқәу ахьӡқәа 
рхыԥхьаӡараҿы аӡәы ҳәа дыҟоуп еицырдыруа кавказдырҩы, 
аҵарауаҩ-афольклорҭҵааҩ, афилологиатә ҭҵаарадыррақәа 
рдоктор, апрофессор, Аԥсны аҭҵаарадыррақәа ракадемиа 
апрезидент, Аԥснытәи аҳәынҭқарратә университет иаҵанакуа 

Нарҭдырреи адәынтәи афольклорҭҵаареи рцентр анапхгаҩы, 
академик Зураб Џьота-иԥа Џьапуа.

Абаҩхатәра иаша заа ахы цәырнамгар ҟалаӡом. Ус ауп 
ишыҟалаз ҳзыхцәажәо аҵарауаҩ-афилолог ирҿиарамҩаҿгьы: 
асахьаркыратә литературеи жәлар рҿаԥыцтә рҿиамҭақәеи 
рыбзиабара изцәырҵит ашкол данҭаз ашықәсқәа раан. 
Убасҟан ианду, Кархалаа-Қәҭалиа Гәаԥханашь, илҳәамҭаны 
ианиҵеит раԥхьатәи афольклортә текстқәа. Анаҩсан Аԥснытәи 
аҳәынҭқааратә университет аҿы аҵара аниҵоз акьыԥхь аҿы 
дцәырҵит ажәеинраалақәеи, алитература-критикатә статиақәеи, 
аҭҵаарадырратә усумҭақәеи рыла. 1980 шықәсазы ажурнал 
«Алашара» ианылеит «Аҿара агәеисыбжь» ахьӡны, апоетцәа 
ҿарацәа ражәеинраалақәа ирызкыз раԥхьатәи истатиа (Џьапуа 
1980). Иара убри ажурнал иакьыԥхьит истудентра ашықәсқәа 
раантәи егьырҭ истатиақәагьы: «Ажәеинраала ласцәахар» 
(Џьапуа 1981), «Иҭынчым алирика» (Џьапуа 1982), «Аԥҳәыс 
лхаҿсахьа аԥсуа нарҭтә епос аҿы» (Џьапуа 1983).

Уаҩ дацәымҩашьо еилкаахеит аԥсуа ҵарауаа-филологцәа 
рыбжьара аӡәы ҳәа агылара дшаҿу агьама змоу, зхы аус адызу-
ло, анаукеи алитературатә критикеи рҿы зыгәҭакы ацәыргашьа 
иақәшәо аҭҵааҩ қәыԥш. Убриазоуп 1984 шықәсазы, 
З. Џь. Џьапуа Аԥснытәи аҳәынҭқааратә университет аҿы иҵара 
бзиаӡаны ианхиркәша1, аҭҵаарадырраҿ аҟыбаҩ ҷыда змоу аӡә 
иаҳасабала, Аҵарауаа рхеидкыла аԥшьгарала дыздәықәҵаз 
Москваҟа – СССР Аҭҵаарадыррақәа ракадемиа (иахьа – 
Урыстәылатәи Аҭҵаарадыррақәа ракадемиа) иатәу А. М. Горки 
ихьӡ зху адунеизегьтәи алитература аинститут хықәкылатәи 
(целевая) аспирантурахь афольклорҭҵаара азанааҭ ала.

Уа дышҭаз аррамаҵура ахысра иқәшәоит. Итәылауаҩратә 
уалԥшьа нагӡаны даныгьежь, ҩ-напыкла иҽазикуеит аспиран-
тураҿтәи иус, Урыстәылеи уи анҭыҵи еицырдыруа аҵара уаҩ-
фольклорҭҵааҩ В. М. Гацак инапхгарала. Убраҟа хышықәса 
рыҩнуҵҟала, ахамеигӡареи ахаусадулареи ԥсҭазааратә прин-
ципны ишьҭызхыз З. Џь. Џьапуа, ҵарадыррала акыр дыҭҭәаит, 
илаԥшҳәаагь ҭбаахеит. Иҵара ахыркәшара шықәсыбжак шагыз 

1 Идипломтә усумҭа «Аԥсуаа рнарҭтә епос ахаҿсахьа хадақәа» ахәшьара 
ҳарак арҭеит инапхгаҩы Ш. Хь. Салаҟаиеи уи ақәҿыҭҩы А. А. Аншбеи.

иҩит, қәҿиаралагь ихьчеит нарҭаа репос аиҿартәышьа иазкыз 
икандидаттә диссертациатә усумҭа (1989 ш.). Уи ахәшьара ҳарак 
ақәырҵеит аппонентцәас изықәгылаз – еицырдыруа аҵарауаа, 
аҭоурыхтә ҭҵаарадыррақәа рдоктор, ахеттолог В. Г. Арӡынбеи 
афилологиатә ҭҵаарадыррақәа ркандидат Т. А. Агапкинеи. 
Иихьчаз аусумҭа шьаҭас иазыҟалеит 1995 шықәсазы иҭыҵыз, 
аԥсуаҭҵаараҿы ҽхәаԥхьыӡла ирыдыркылаз имонографиа – 
«Аԥсуаа рнарҭтә епос (Асиужет-тематикатәи аиҿартәышьа-сти-
льтәи система)» (Џьапуа 1995).

Аспирантура ашьҭахь З. Џь. Џьапуа дхынҳәуеит иԥсадгьыл 
ахь, аусура далагоит Д. И. Гәлиа ихьӡ зху абызшәеи алитера-
туреи, аҭоурыхи Аԥснытәи ринститут (1994 шықәса раахыс –  
Аԥсны Аҭҵаарадыррақәа ракадемиа иатәу, Д. И. Гәлиа ихьӡ зху 
Аԥсуаҭҵааратә институт) аҿы. 1989 шықәса инаркны иахьанӡа 
уи дырхысит аҵараҩаӡарақәа зегьы – аҭҵаарадырратә 
усзуҩ еиҵбы инаиркны аҭҵаарадырратә усзуҩ хада иҟынӡа. 
Убриаамҭазгьы уаҟа еиуеиԥшым ашықәсқәа рзы иара иаани-
кылон аҭҵаарадырра аиҿкаареи амҩақәҵареи ирыдҳәалоу 
аҭакԥхықәратә маҵурақәагьы: аԥсуа фольклор алабора-
ториа аиҳабы (1991–1996 шш.), аҵарауаҩ-амаӡаныҟәгаҩ 
(1996–1999 шш.), аҭҵаарадырразы адиректор ихаҭыԥуаҩ 
(1999–2011 шш.). Аинститут ахьӡи-ахьмыӡӷи знапы ианыз 
анапхгаҩцәа руаӡәк иаҳасабала З. Џь. Џьапуа иааԥсара 
рацәоуп уи Аԥсны раионцыԥхьаӡа еиуеиԥшым ақыҭақәа рҟны 
имҩаԥнагоз мҽхакыҭбаалатәи аекспедициақәа (афольклори, 
аетнографиеи, абызшәеи ирызку аматериалқәа реизгаразы) 
акыршықәса напхгара рыҭареи, редактор хадас дызмаз ажур-
нал «Аԥсуаҭҵаара» афилологиатә сериа акьыԥхь азырхиареи 
аҭыжьреи рҿы.

2005 шықәсазы З. Џь. Џьапуа далхын Аԥсны аҭҵаа-
радыррақәа ракадемиа алахәыла-корреспондентс, 2008 
шықәсазы – алахәыла иашас (академикс). 2013 шықәса, 
ԥхынҷкәын 26 рзы академик З. Џь. Џьапуа агәрагара ду даԥ-
сахеит – далхын Аԥсны аҭҵаарадыррақәа ракадемиа апрези-
дентс. Аҭакԥхықәра ду зцу ари аус иахьа уажәраанӡагьы қәҿи-
арала ибо дааиуеит.

Аҵарауаҩ 1990 шықәса инаркны ҳазну аамҭанӡагьы 

иааиԥмырҟьаӡакәа дрыԥхьоит алекциақәа Аԥснытәи 
аҳәынҭқарратә университет аҟны, 2000 шықәсазы ихҵан адо-
цент ҳәа ахьӡ, 2005 шықәсазы – апрофессорра.

Ишаабо ала, аԥхьаӡа акьыԥхьаҿ данцәырҵ инаркны 
иахьанӡа З. Џь. Џьапуа ҩаӡара ҳаракыла еидбало дааиуеит 
хырхарҭала еиуеиԥшым, аха еивагылоу, ихеибарҭәаауа х-уск: 
1) афольклори алитературеи ирызку аҭҵаамҭақәа раԥҵара; 2) 
арҵаҩра-ааӡара; 3) аҭҵаарадырратә ус аиҿкаара. Урҭ рахьтә 
аԥыжәара амоуп хымԥада актәи ахырхарҭа. Уи ус шакәу 
дырҵабыргуеит иҭижьхьоу, афольклори алитературеи ирыз-
ку ишәҟәқәа 5: «Агәаанагара (Аҭҵаамҭақәеи алитература-
критикатә статиақәеи)» (Џьапуа 1990), «Аԥсуаа рнарҭтә 
епос (Асиужет-тематикатәи аиҿартәышьа-стильтәи система)» 
(Џьапуа 1995), «Сасрыҟәеи Абрыскьыли ирызку ажәытәӡатәи 
аԥсуа ҳәамҭақәа (Атекстқәа реихшареи реилыркаареи 
кавказтәи аепикатә рҿиамҭақәа ирҿырԥшны. Атекстқәеи, 
аиҭагақәеи, ахҳәааҟаҵареи)» (Џьапуа 2003), «Аԥсуа фоль-
клори алитературеи рзы згәаҭарақәак» (Џьапуа 2012), 
«Аԥсуа нарҭтә епос: Атекстологиа. Асемантика. Аиҿартәышьа» 
(Џьапуа 2016).

З. Џь. Џьапуа ибзоураны Д. И. Гәлиа ихьӡ зху Аԥсуаҭҵааратә 
институти Аԥснытәи аҳәынҭқарратә университети рҟны аԥсуа 
фольклортә материал асистематәреи аҵәахреи рызҵаатәы акыр 
игәцаракхеит. Иара иаԥшьгамҭала, насгьы инапхгарала 1991 
шықәсазы Аԥсуаҭҵааратә институт аҿы раԥхьаӡакәны иаарт-
хеит аԥсуа фольклор алабораториа. Иколлегацәа Ц. С. Габниеи, 
А. П. Какобеи, А. Е. Ашәбеи иареи еицхырааны еиқәдыршәеит 
иааҟоу аԥсуа фольклортә материал зегьы (анапылаҩырақәеи, 
абжьынҵамҭақәеи, авидеошьҭкаамҭақәеи) џьарак аизакра 
хықәкыс измоу убри алабораториа зда имаҭәамыз апрограммеи 
аструктуреи. Уи аамышьҭахь 2011 шықәсазы З. Џь. Џьапуа илир-
шеит Аԥснытәи аҳәынҭқарратә университет аҟны Нарҭдырреи 
адәынтәи афольклорҭҵаареи рцентр аартра. Инапхгарала уаҟа 
аҵарауаа-афилологцәа (А. П. Какоба, С. О. Ҳаџьым, Н. С. Барцыц, 
М. Ф. Ԥлиа, Е. В. Ҭодуа уҳәа) қәҿиарала инарыгӡоит афольклортә 
ҭҵаарадырразы хра злоу, аекспедициатә, атекстологиатә, 

аҭыжьратә, атеориатә уҳәа азҵаатәқәа жәпакы ирыдҳәалоу 
апроектқәа.

«Агәаанагара (Аҭҵаамҭақәеи алитература-критикатә 
статиақәеи)» – абас ахьӡуп З. Џь. Џьапуа раԥхьаӡа адунеи 
збаз ишәҟәы (Џьапуа 1990). Убри анҭыҵи иахьеи ирыб-
жьанакыз аамҭа иалагӡан инапы иҵижьит хәыҷи-дуи 260 
усумҭа инархыҳәҳәо. Урҭ рхыԥхьаӡараҿы иҟоуп ашәҟәқәа 5 – 
х-монографиаки (Џьапуа 1995; 2003; 2016) истатиақәа еидыз-
кыло аизгақәа ҩбеи (Џьапуа 1990; 2012), хаҭала еиқәиршәаз, 
аредакциа ззиуз, аԥхьажәақәеи акомментариқәеи зциҵаз, 
хырхарҭалеи ҵакылеи еиуеиԥшым аизгақәа 14 (Џьапуа 1995а; 
2000; 2001; 2014; 2014а; 2014б; 2019; Џьапуа, Хьуитт 
2008; Џьапуа, Чекалов 2019; Салаҟаиа 2008, Салаҟаиа 2019; 
Гәажәба 2006; Чурсин 2019; Џьапуа И. 2003; Лагәлаа 2008). 
Иеиқәыршәамҭақәа рыхәҭак (Џьапуа 1995а; 2000; 2001; 
2014; 2014а; 2014б; 2019; Џьапуа, Хьуитт 2008; Џьапуа, 
Чекалов 2019; Гәажәба 2006; Чурсин 2019) лымкаала иааԥсара 
рыдуп – аҭыжьра иазирхиеит, редакторк иаҳасабалагьы ина-
пы иҵигеит. Уи адагьы, Аԥсуа академиа 20 шықәса ахыҵра 
аиубилеи инадҳәаланы, ипроект ала 2017 шықәсазы адунеи 
абеит аҵарауааи, арҵаҩцәеи, аспирантцәеи, астудентцәеи 
рзы хразлоу амҩақәҵагатә шәҟәы – «Аԥсны аҭҵаарадыррақәа 
ракадемиа алахәыла иашақәеи алахәыла-корреспондентцәеи: 
русумҭақәа рбиблиографиа» (Џьапуа, Кәаӷәаниа 2017).

Иааџьоушьартә З. Џь. Џьапуа иҭҵаарадырра амҽхак ҭбаауп 
– аепос, амифологиа, аепикатә жәабжьеиҭаҳәара аҷыдарақәа, 
афольклор атекстологиа, аетнофольклорҭҵаара, афольклортә 
текстқәа рҭыжьра, алитературатә критика уҳәа дшырҿыц 
дырҿуп. Абарҭ ахырхарҭақәа зегьы ирыҵаркуа ажәахә ҟасақәа 
рыла З. Џь. Џьапуа иааиԥмырҟьаӡакәа дықәгылоит Аԥснеиԥш 
аҳәаанырцәгьы – Урыстәыла (Москва, Санкт-Петербург, 
Воронеж, Иакутск, Уфа, Пиатигорск, Махачкала, Владикавказ, 
Нальчик, Маиҟәаԥ, Черкесск, Грозныи, Магас, Кисловодск, 
Елиста, Казань), Белоруссиа (Минск), Ҭырқәтәыла (Анкара, 
Сҭампыл), Ермантәыла (Ереван), Естониа (Тарту), Киргизиа 
(Бишкек) уҳәа рҟны имҩаԥысуа инагоу жәларбжьаратәи 

аҭҵаарадырратә конференциақәа рҿы. 100 инареиҳаны 
иҟаиҵахьоу урҭ ажәахәқәа рӷьырак апленартә еилатәарақәа 
рҟны ирзыӡырҩуп. Уи иаҳәо – аԥсуа ҵарауаҩ филологк 
иаҳасабала имоу хәашьра злам авторитет ауп. Иусумҭақәа  
лассы-лассы акьыԥхь рбоит ҳтәылеи аҳәаанырцәи иҭыҵуа 
ихатәроу аҭҵаарадырратә журналқәеи аизгақәеи рҿы. 
Урҭ аусумҭақәа урыдырхалоит реиқәҷабшьеи, атекстқәа 
инҭырҳәцааны хрыжь-хрыжь ранализҟаҵашьеи, насгьы 
иааџьоушьартә библиографиа рацәала рхарҭәаашьеи рыла.

Кавказдырҩы-афольклорҭҵааҩ З. Џь. Џьапуа иҭҵаа-
радырратә лаԥшҳәаа акыр ишыҭбааугьы, ҳәараҭахума, еиҳа 
аџьабаа здибало, игәыбылра ҷыда зду анкьабынкьатәи аепи-
катә рҿиамҭақәа – нарҭаа ирызку аепоси Прометеи идҳәалоу 
кавказтәи аҳәамҭақәа рцикли роуп. Уи аганахьала аҵарауаҩ 
фольклореизгаҩык, фольклорҭҵааҩык иаҳасабала иааԥса-
ра еихызшьаало ҭҵаамҭа хатәроуп 2003 шықәсазы иҭыҵыз 
имонографиа «Сасрыҟәеи Абрыскьыли ирызку ажәытәӡатәи 
аԥсуа ҳәамҭақәа (Атекстқәа реихшареи реилыркаареи кав-
казтәи аепикатә рҿиамҭақәа ирҿырԥшны. Атекстқәеи, аиҭа-
гақәеи, ахҳәааҟаҵареи)» (Џьапуа 2003). Ахәшьара ҳарак зауз 
абри аусумҭаҿы (шәрыхәаԥш: Алиева 2005; Ҳашԥҳа 2005; 
Кәаӷәаниа 2008: 72–79 убас егьырҭгьы) раԥхьаӡакәны инарҭ-
бааны, ганрацәала иҭҵаауп Сасрыҟәеи Абрыскьыли ирыхҳәаау 
аԥсуа ҳәамҭақәа егьырҭ кавказтәи ажәларқәа репосқәа 
ирҿырԥшны. Амонографиа анҭыҵ ашьҭахь дук хара имгакәа, 
2004 шықәсазы, уи ашьаҭала автор Москва, Урыстәылатәи 
аҭҵаарадыррақәа ракадемиа иатәу Адунеизегьтәи алитерату-
ра аинститут аҿы еихьӡарала ихьчеит адоктортә диссертациа. 
Аҵарауаа нагақәа А. И. Алиева (Москва), С. М. Орус-оол (Кызыл), 
Џь. И. Адлеиба (Аҟәа) еицҿакны ишазгәарҭаз ала, З. Џь. Џьапуа 
идиссертациатә усумҭа акырӡа аҵанакуеит кавказтәи аепостә 
рҿиамҭақәа рыҭҵаараҿы. Ари аҩыза аҽхәаԥхьыӡ аԥсахара, 
меижьарада, еихьӡара дууп автори аԥсуа фольклорҭҵаареи 
рзы.

Ҷыдала аӡбахә ҳәатәуп, Аԥсны афилологиатә ҭҵаара-
дырразы ихьӡуп, Кавказ ахьынӡанаӡааӡо азгьы иқәҿиароуп 

2016 шықәсазы адунеи збаз З. Џь. Џьапуа имонографиа ҿыц 
«Аԥсуа нарҭтә епос: Атекстологиа. Асемантика. Аиҿартәышьа» 
(Џьапуа 2016). Уи ҭыжьын Москва, ашәҟәҭыжьырҭа «Наука 
– Восточнаиа литература» аҟны, адунеи аҿы еицырдыруа, 
аҵарауаа дуқәа русумҭақәа ахьҭыҵуа «Мрагылара афолькло-
ри амифологиеи» захьӡу асериаҿы. Афольклорҭҵааҩ егьырҭ 
имонографиақәеи истатиақәеи рҟны дыззаԥсахьоу аус – араҟа 
даҽа ҩаӡаракаҿ инаганы иҭиҵаауеит, ихеирҭәаауеит иҿыцу 
азнеишьақәеи алкаақәеи рыла.

Хы-хәҭак рыла ишьақәгылоу, еиуеиԥшым аепикатә мате-
риал ду зымҽхазкуа ари амонографиа аԥҵоуп иаку ҭҵаа-
радырратә концепциак ахы-аҵыхәала. Уи иалҵшәаны аҵа-
рауаҩ илшеит нарҭаа репос акрызҵазкуа аспектқәа жәпакы 
(асиужетеиҿкаашьа, аетнопоетикатә шьаҭақәа, атекстоло-
гиа, аепос аҭҵаара аҭоурых уҳәа) мҽхакыҭбаала еиҿыбааны 
рцәыргара. Убриаамҭазы автор уаҩы иааџьеишьартә иааирԥ-
шит аԥсуааи нарҭаа репос ныҟәызго егьырҭ кавказтәи ами-
лаҭқәеи (абазақәа, адыгаа, ауаԥсаа, аҟарачқәеи абалҟарцәеи, 
аваинахцәеи уҳәа) иртәу аверсиақәа зегьы ртекстқәеи уи ате-
ма иаҵанакуа аҭҵаарадырратә литература ҭбааи хәыц-хәыц 
еилыршәшәаны ишидыруа, насгьы аепосҭҵаареи уи иахьԥшу 
амаҭәарқәа жәпаки (аетнологиа, археологиа, алингвистика 
уҳәа) ирымадоу атеориатә дырра ҵаулақәа дышрылаҟоу.

Иазгәаҭамзар ауам хшыҩзышьҭра зҭатәу даҽакгьы: амоно-
графиаҿы хархәара рызууп XIX ашәышықәса аҩбатәи азбжа 
инаркны иахьанӡа ианҵоу афольклортә материалқәа зегьы 
– икьыԥхьугьы инапылаҩыроугьы неилаҵаны. Аҭҵааразы 
изызхьаԥшу ҵҩа змам убарҭ афольклортә рҿиамҭақәа 
рыхәҭак автор хаҭала ианиҵеит Аԥсни Ҭырқәтәылеи еиу-
еиԥшым акәакьқәа рҿы 1980 шықәса инаркны 2015 шықәса 
рыҩныҵҟала. Ари афакт ҩашьарада иарҵабыргуеит аҵара уаҩ 
шьахәла ишидыруа ажәлар зыԥсы ҭоу риепикатә традициа. 
Абасала, нарҭаа ирыхҳәаау аԥсуа епос абри еиԥш аналити-
катә ҩаӡара ҳаракыла, иааҟоу аматериалқәа зегьы адгаланы, 
атекстқәа зегьы системала еиҿыбааны, сиужетцыԥхьаӡа, 
мотивцыԥхьаӡа, вариантцыԥхьаӡа цкы-цкы еилыршәшәаны, 

насгьы урҭ еиуеиԥшым кавказтәи аверсиақәа инҭырҳәцааны 
хәыц-хәыцла ирҿырԥшны рыҭҵаара аԥшьгоуп раԥхьаӡакәны.

Ухнахуеит аусумҭа иазышьҭоу аҭоурых-еиҿырԥшратә, 
аструктура-типологиатә анализ зымҽхазкуа автор 
иҭҵаарадырратә методика, иалкаақәа рҵаҵӷәыркышьа, 
узрывамло рырҵабыргышьа. Абарҭқәа зегьы ирыбзоураны, 
хымԥада, аусумҭа акыр ихырҳагоуп, имҩақәҵагоуп, уасхырра 
ауеит – аԥсуааи егьырҭ кавказтәи ажәларқәеи рфырхаҵара-
епикатә рҿиамҭақәа наҟ-наҟтәи рыҭҵаараан, академиа 
ҳасабла рҭыжьраан, насгьы афилологиатә факультетқәа рҿы 
иҭоу астудентцәа аепос иазку иҷыдоу акурс рызнагараан.

Амонографиа «Аԥсуа нарҭтә епос: Атекстологиа. Асеман-
тика. Аиҿартәышьа» иреиҳаӡоу ахәшьара арҭеит аӡәырҩы 
еицырдыруа афилологцәа В. А. Чрыгба (Чрыгба 2017),  
А. М. Гутов (Гутов 2017), Е. Н. Кузмина (Кузмина 2019) уҳәа 
убас егьырҭгьы, анаҩсан 2017 шықәсазы иара азыҳәан  
З. Џь. Џьапуа ихәҭаҵәҟьаны ианашьан Гь. А. Ӡиӡариа ихьӡ зху 
аҭҵаарадырраҿ Аԥсны аҳәынҭқарратә премиа.

З. Џь. Џьапуа аҭҵаарадырра мҩа данылаз аахыс, ҳаамҭаз-
тәи атехникатә мыругақәа (аудио-видео) рхархәарала, иааб-
жьамыжькәа есышықәса ааԥсарак изымдырӡо (зны – хаз-
хаҭала, зны – иҵаҩцәа иваргыланы) даҿуп, Аԥсны акәакьқәа 
зегьы дырҭаауа, адәынтәи аматериал – аԥсуаа рдоуҳатә 
культура ахьырҵәаҵәақәа (хкырацәала еиласоу афольк-
лор-етнографиатә текстқәа) реизгареи рыхҩылаареи, анаҩ-
сан ишахәҭоу еиԥш рҭыԥ ақәҵареи. Икьыԥхьу ианҵамҭақәа 
ракәзар (хыԥхьаӡарала иугозар, иеизгамҭақәа рахьтә 
проценткгьы макьана икьыԥхьым), аҭҵаарадырра ага-
нахьала хьаҳәаԥаҳәа злам, зыгәра гатәу шьҭкаамҭақәоуп 
(Џьапуа 1990а; 1990б; 1991; 2003: 176–183, 187–229, 
263–270, 282–294, 300–320; 2012: 175–184; 2014а; 
2014б: 122, 125, 153–164, 178–181, 185–196, 201–205; 
Џьапуа, Ашәба 2008; Џьапуа, Барцыц 2008; Габниа 2002: 
42 (№ 21), 69–71 (№ 57–58), 100–102 (№ 105), 112 
(№ 118), 142 (№ 166), 145–146 (№ 169), 157–158 (№ 184), 
181–183 (№ 206–207), 194 (№ 232), 220–221 (№ 270), 222 

(№ 272–273), 229 (№ 284); Кәаӷәаниа 2008а: 99–100 (№ 85), 
101–102 (№ 88), 128–130 (№ 139–140), 131–136 (№ 143–145), 
137–138 (№ 147), 142–143 (№ 150–151), 150–152 (№ 158–
159), 155–156 (№ 161–162), 159–162 (№ 166–168), 174–175 
(№ 204–210), 194–195 (№ 273–275), 195–196 (№ 277), 
205–206 (№ 323–236), 213 (№ 353–354), 214 (№ 359), 
216 (№ 369), 218 (№ 380); Салаҟаиа 2009: 159–163, 172; 
Хәарҵкьиа 1994: 50, 53, 95).

Уи адагьы, З. Џь. Џьапуа крааҵуеит хықәкыс имоуижьҭеи 
аԥсуаа аҳәаанырцәтәи рџьынџьхылҵшьҭрақәа рфольклортә 
культура иахьынӡауа инарҭбааны аиқәырхара. Уи аус ԥшьа 
хықәкыс иҟаҵаны, 2008 шықәсазы, аҵарауаҩ-алингвист, ака-
демик В. А. Чрыгба далархәны, ишьақәиргылеит аекспеди-
циатә проект «Аԥсуаа – Ҭырқәтәылан». Абри апроект алша-
рақәа ирҭагӡаны, аҵыхәтәантәи ашықәсқәа рыҩныҵҟала уи 
имҩаԥигеит Ҭырқәтәылан, аҵарауаа В. А. Чрыгба, А. П. Какоба,  
А. Е. Ашәба, С. З. Ҭарба, Е. В. Ҭодуа, М. Ф. Ԥлиа адԥхьаланы, аҭҵаа-
радырратә експедициақәа фба (2009, 2010, 2011, 2012, 2013, 
2014 шықәсқәа рзы). Аԥсны аиҳабыра зыдгылаз арҭ аекспеди-
циақәа зегьы реиҿкаара мҩаԥысит иара инапхгарала, дызха-
гылоу Нарҭдырреи адәынтәи афольклорҭҵаареи рцентр аусу-
ратә план инақәыршәаны. Урҭ аекспедициақәа ирылҵшәаны, 
хыԥхьаӡара рацәала иҟаҵоу хәызмам афольклортә, аетногра-
фиатә, абызшәатә аудио-видео нҵамҭақәа З. Џь. Џьапуа икол-
легацәеи иареи рыхҩылаара, рҭыԥқәҵара, рырхиара иаҿуп 
ҳазҭагылоу аамҭазы.

Иааԥсара рацәоуп аҵарауаҩ аԥсуа фольклор аизгара амето-
дика арманшәалараҿы. Убри аганахьала аӡбахә ҳәатәуп иара 
иредакциала 2019 шықәсазы иҭыҵыз афольклореизгаҩцәа, 
еиҳарак уи ҿыц знапалазкыз рзы уаҳа назҭахым амҩақәҵага 
«Аԥсуа фольклор аизгаразы азҵааранҵа» (Џьапуа 2019). Ари 
аџьабаа аҵарауаҩ иҭҵааратәи ирҵаҩратә ԥышәеи ирхылҿиааз, 
аԥсҭазаара уамакала иаҭахны инагӡоу ҭҵаарадырра-практикатә 
ҭыжьымҭа хазыноуп.

З. Џь. Џьапуа иааиԥмырҟьаӡакәа иааԥсара адиҵоит аԥсуаа 
рфольклортә традициа ҭҵаарадыррала аҭыжьреи (ҳәараҭахума, 

аилыркааратә аԥхьажәеи азгәаҭақәеи рыдгаланы) инарҭбааны 
аԥхьаҩцәа рыларҵәареи аус аҿгьы. Уи иазышаҳаҭуп хаҭала, ма 
инапхгарала иҭыжьу ашәҟәқәа: «Аԥсуаа рҳәамҭақәа» (Џьапуа 
2000), «Аԥсуа фольклор адаҟьақәа (Атекстқәа аԥсышәалеи 
англыз бызшәалеи) (Џьапуа, Хьуитт 2008)», «Аԥсуаа рфоль-
клор ҭырқәтәылатәи анҵамҭақәа. I аҭыжьымҭа» (Џьапуа 
2014б), «Аибашьра ахроникат: Аинрал Гиви Агрба иҿаԥыцтә 
гәалашәарақәа» (Џьапуа 2014а).

Ихатә фольклортә нҵамҭақәа ркьыԥхьра инаҷыданы, 
аҵарауаҩ еиқәыршәаны, аилыркааратә статиақәеи азгәаҭақәеи 
рыцҵаны иҭижьхьеит аԥсуаа рҿаԥыцтә ажәарҿиара еиуоу, 
аӡәырҩы аҵарауаа еиуеиԥшым аамҭақәа рзы ианырҵаз, аха 
еиуеиԥшым амзызқәа рыхҟьаԥҟьала ишьҭаханы иҟаз хәызмам 
атекстқәа. Убарҭ иреиуоуп: «Аԥсуаа рфольклор: Артур Аншба 
ианҵамҭақәа» (Џьапуа 1995а), «Аԥсуаа рфольклор заатәи 
анҵамҭақәа: А. Н. Генко инапылаҩырақәа рахьтә» (Џьапуа 
2001), «Мирод Гәажәба. Хәырбыц иӡыхь: Агәаанагарақәа, 
агәалашәарақәа, аҳәамҭақәа» (Гәажәба 2006), «А. Н. Генко иаба-
за материалқәа» (Џьапуа, Чекалов 2019) уҳәа убас егьырҭгьы. 
Урҭ рыдагьы, 2019 шықәсазы иара инапхгарала «Аԥсуаҭҵааҩцәа 
нагақәа» захьӡу асериаҿы ҿыц текстологиала аус адуланы, 
аԥхьажәеи арбагақәеи рыла ихарҭәааны, еиҭаҭыжьын ина-
лукашаа кавказҭҵааҩ Г. Ф. Чурсин имонографиа «Аԥсуаа: 
Аетнологиатә ҭҵаарақәа рԥышәа» (Чурсин 2019). Еиқәыԥхьаӡоу 
ашәҟәқәа ҽыԥныҳәа узрымҭо, ҭҵаарадырра ҳаракыла иҭыжьуп. 
Уи азы, хымԥада, иаҭахын атеориатә зыҟаҵара замана, 
шықәсырацәала архивтә ԥшаарақәа рымҩаԥгара, шәкы-зықь 
даҟьа инарзынаԥшуа атәым напҩымҭақәа еилырхуа, иахәҭоу 
атекстологиатә анализ иахыжьны, акьыԥхьра аҟынӡа инеиртә 
қәнагала рышьақәцалара. Ари, – изыхҭызгахьоу аҵарауаа 
ирдыруеит, – ааӡаб зцу, фырхаҵарак иаҩсуа ҭҵаарадырратә 
уснагӡатәуп.

Ҳазҭагылоу аамҭазы З. Џь. Џьапуа, иҵаҩы Н. С. Барцыц 
далархәны, ҭҵаарадыррала аҭыжьра азырхиара даҿуп аԥсуа 
нарҭтә епос иааҟоу атекстқәа ааизакны (авариантқәеи 
аверсиақәеи зегьы неилаҵаны) аа-томкны. Уи инаваргыланы 

иара убри аепос ҩ-бызшәакны – аԥсышәалеи урысшәалеи – 
иҟалартә академиатә ҭыжьымҭа архиара даҿуп «Евразиатәи 
ажәларқәа репос» захьӡу еицырдыруа асериаҿы. Аҵарауаҩ 
анаҩстәи ипланаҿы иазгәаҭоуп  кавказтәи Нартиада 
аверсиақәа зегьы рсиужетқәа рарбага аиқәыршәара (аҵарауаа 
А. И. Алиева, Т. М. Хаджиева, Д. В. Сокаева уҳәа егьырҭгьы 
алархәны).  Ҳәараҭахума, абарҭ аусхкқәа рынагӡаразгьы, 
аԥсҭазаара роуртә иҟаларазы уеизгьы-уеизгьы иаҭахуп – урҭ 
зда имаҭәам, уаанӡа зыӡбахә ҳҳәаз, атекстологиатә усура ду, 
иахьеи-уахеитәи архивтә ԥшаарақәа, атекстқәа паспортла 
реиқәыршәара уҳәа убас зеиуахк уҭаху, азныказ имаҷсаҷушәа 
иубо, аха аинтеллекти ахџьабаарбареи ирхьыԥшу ауснагӡатәқәа 
жәпакы.

Аҭҵааратә проблемақәа инарываргыланы, Аԥсны 
ашәҟәыҩҩцәа Реидгыла алахәылаҩ З. Џь. Џьапуа дазааԥсоит 
асахьаркыратә ҩымҭақәеи (ажәеинраалақәа, аессеқәа), алите-
ратура-критикатә статиақәеи арецензиақәеи рыҩра. Иахьазы 
иаԥиҵахьоу иажәеинраалақәа рахьтә иреиӷьӡақәоу ргәыла-
леит «Аԥсуа поезиа антологиа» (Лашәриа 2009: 824–826), 
баҩхатәрала иаԥҵоуп ақырҭуа-аԥсуа еибашьра иалахәыз 
аибашьҩы-фырхаҵа Арушьан Џьелиа изку ипублицисти-
катә рҿиамҭа «Уатаԥ-хәыҷы инаркны Гәмысҭанӡа» (Џьапуа 
1994), иара убас иқыҭа гәакьа Ҭхьынеи уи иқәынхо ауаа 
нагақәеи ирыхьӡынҩылоу зеиӷьыҟам аессе «Ҭхьына хәыҷуп, 
аха…» (Џьапуа 2005: 82–93). Аԥсуа шәҟәыҩҩцәеи апоетцәеи 
аӡәырҩы (А. Гогәуа, М. Лашәриа, В. Амаршьан, Е. Басариа, Р. Смыр, 
Г. Аламиа, Д. Занҭариа, А. Лагәлаа, Д. Наҷҟьебиа уҳәа) рырҿи-
амҭақәа ирызкны иаԥиҵеит алитература-критикатә статиақәеи, 
арецензиақәеи, арҿиаратә очеркқәеи маҷымкәа. Азҿлымҳара 
узцәырнагоит аимак-аиҿак ҟазшьа змоу, аԥсуа лирика аҿи-
ара апроблемақәа ирызку иусумҭа «Иахьатәи аԥсуа лирика 
азхәыцрақәак» (Џьапуа 1990: 42–54). Аҭҵаарадырраҿы ина-
гоу аҵарауаа шьардаҩык – здунеи зыԥсаххьоу (Ш. Д. Инал-иԥа, 
А. А. Аншба, В. Л. Аҵнариа, С. Л. Зыхәба) реиԥш, иахьа аӷьараҳәа 
иҳалагылоу (Ш. Ҟ. Арсҭаа, Ш. Хь. Салаҟаиа, А. И. Алиева, 
Р. Хә. Қапба, Џь. И. Адлеиба, В. А. Кәаӷәаниа уҳәа) рыԥсҭазаареи 

рырҿиаратә мҩеи иазикит аочеркқәа жәпакы. Урҭ икритикатә 
статиақәеи иочеркқәеи ргәылалеит еиуеиԥшым ашықәсқәа рзы 
ажурналқәа «Алашара», «Аҟәа», иара убас адунеи збаз анаҩстәи 
ишәҟәқәа «Агәаанагара» (Џьапуа 1990: 3–30; 55–72), «Аԥсуа фоль-
клори алитературеи рзы згәаҭарақәак» (Џьапуа 2012: 112–174).

Иҳәатәуп редакторк иаҳасабалагьы иааԥсара шмаҷым 
З. Џь. Џьапуа. Еснагь аҭакԥхықәра ду здиҵо уи иредакциатә 
напкымҭала иҭыҵхьеит, аҩада зыӡбахә ҳҳәахьоу ашәҟәқәа 
инарчыданы, анаҩстәи аҭыжьымҭақәа: «Аԥсуаҭҵааратә инсти-
тут аусзуҩцәа русумҭақәа рбиблиографиатә рбага» (Маан, 
Наҷҟьебиа 2001), «Аибашьра акорреспондент Кәасҭа Габниа 
имшынҵа» (Ҭодуа 2016), академик Ш. Хь. Салаҟаиа иусумҭақәа 
(Салаҟаиа 2008, 2019; Салаҟаиа 2009) уҳәа убас егьырҭгьы. 
2015 шықәса раахыс редактор хадас дамоуп иара Аԥсны 
аҭҵаарадыррақәа ракадемиа ҩ-сериакны иҭнажьуа ажурнал 
«ААР адырраҭара».

З. Џь. Џьапуа, ишаҳҳәахьоу еиԥш, лыҵшәа бзиала 
еилеигӡоит аҭҵаарадырреи Аԥснытәи аҳәынҭқарратә уни-
верситет аҟны аҿар реиҵааӡареи. Аԥсуа литература ака-
федра дапрофессорны, акыршықәса иааиԥмырҟьаӡакәа 
дрыԥхьоит аԥсуа фырхаҵаратә епоси, афольклор атеориеи 
атекстологиеи, ҳаамҭазтәи афольклори ирызку алекци-
ақәа, напхгара рзиуеит астудентцәа ркурстәи рдипломтәи 
усумҭақәа.

Иазгәаҭатәуп аҵарауаҩ имарҽхәатәу даҽакгьы – афо-
льклортә материалқәа ранҵареи ркьыԥхьреи, хыхь ҳзых-
цәажәаз ҵакылеи хырхарҭалеи еиуеиԥшым аҭыжьымҭақәеи 
реиқәыршәара, аҭыжьра разырхиара аус уи ишадиԥхьало, 
қәҿиаралагь аус шыруа ишыстудентцәаз ииааӡаз, аспиран-
тура иалырганы аҭҵаарадырратә мҩа иаша ианиҵаз иҵаҩ-
цәа – абаҩхатәра змоу аҵарауаа-фольклорҭҵааҩцәа ҿарацәа: 
Н. С. Барцыц, М. Ф. Ԥлиа, Е. В. Ҭодуа, С. О. Ҳаџьым. Бла иабо – хы 
иаԥсоуп ҳәа, иара дахьнаԥхьоу, зыҩаӡара ҳараку, Аԥсны анҭыҵ 
имҩаԥысуа жәларбжьаратәи аҭҵаарадырратә конференциақәа –  
даргьы алахәхартә, ажәахәқәа рыла иқәгылартә аҭагылазаашьа 
рзаԥиҵоит.

З. Џь. Џьапуа рџьабаа ирӡуам, гәыблыла дырзыҟоуп 
ҵарауаҩк иаҳасабала иеизҳазыӷьара зыбзоуроу ирҵаҩцәагьы. 
Шьардаҩык аҵарауаа еиҵазааӡаз, хаҭала иаргьы ишьақәгылара 
акыр иазааԥсахьоу инапхгаҩцәа иреиуоу, иналукааша 
афольклорҭҵааҩ, алитературадырҩы, академик Ш. Хь. Салаҟаиа 
80 шықәса ихыҵра аиубилеи аҳаҭыраз еиқәыршәаны иҭижьит 
аӡәырҩы аҵарауаа – аиубилиар иколлегацәеи иҵаҩцәеи – 
русумҭақәа згәылазыгӡо аизга замана ду «Аепикатә тради-
циа аеволиуциа» (Џьапуа 2014). Ашәҟәы злаатуа аԥхьажәа 
наӡааӡа зҩыз, насгьы аиубилиар иусумҭақәа рбиблиогра-
фиа еиқәзыршәаз иара иоуп (иҵаҩы Е. В. Ҭодуа далахәны). 
Аспирантураҿтәи инапхгаҩы, адунеи зыхьӡ инарҭбааны иады-
руа аҵарауаҩ-фольклорист В. М. Гацак иакәзар, уи игәалашәара 
иазикит иреиӷьу иусумҭақәа руак – амонографиа «Аԥсуа нарҭтә 
епос: Атекстологиа. Асемантика. Аиҿартәышьа» (Џьапуа 2016).

З. Џь. Џьапуа анаукаҿы, аҭҵаара аус инаҷыданы, иааԥсара 
маҷымкәа иадиҵоит, ишазгәаҳҭахьоу еиԥш, аиҿкааратә ҟазшьа 
змоу, ҳинститутқәа зда имаҭәам – русураҿы хиамҩа рзыҟазҵо 
адокументқәеи аԥҟарақәеи реиқәыршәара, арккара-ааӡаратә 
хырхарҭа змоу асеминарқәеи, аишәа гьежьқәеи, алекциақәа 
рыԥхьареи уҳәа – аҭҵаарадырра-практикатә ҵаҵӷәы змоу 
аусмҩаԥгатәқәа жәпакы. Иааџьоушьартә иҟоуп абарҭ аусхкқәа 
зегьы ҩаӡара ҳаракыла реилагӡара ахьалиршо.

З. Џь. Џьапуа иҭҵаарадырра-еиҿкааратә усқәа ҳанрых-
цәажәо, имҳәакәа ҳзаҩсуам Адунеизегьтәи аԥсуа-абаза кон-
гресс Иреиҳаӡоу ахеилак ахантәаҩы, Ҟарачы-Черкесстәи 
ареспублика Жәлар реизара (Апарламент) ахантәаҩы ихаҭыԥу-
аҩ, еицырдыруа ауаажәларратә усзуҩ, аусдкылаҩ, амеценат  
М. Ҳ. Екзекови иареи қәҿиарала аус шеицыруа аԥсуааи абаза-
қәеи рбызшәақәа, ркультурақәа реиқәырхареи рырҿиареи рзы. 
Ишьаҭамырӡгоу урҭ апроблемақәа ирызкны Аҟәеи Черкесски 
уажәы-уажә имҩаԥыргоит апрактикатә хырхарҭа змоу еиу-
еиԥшым аҭҵаарадырратә форумқәа, аӡәырҩы изыхәҭоу аспециа-
листцәа адԥхьаланы. Ҳауаажәлар ибзианы ирдыруеит М. Ҳ. Ек-  
зеков дызхагылоу аԥсуа-абаза етнос арҿиара Жәларбжьаратәи 
ахеидкыла «Алашара» алахәылацәа – аԥсуааи абазақәеи рҵара-

уаа – наҟ-ааҟ ҩ-напыкла русура иамоу алҵшәақәа. Хәҭакахьала 
уи иазышаҳаҭуп, М. Ҳ. Екзеков ифинанстә цхыраара иалҵ-
шәаны, Аԥсны аҭҵаарадыррақәа ракадемиа алахәны (хаҭала 
З. Џь. Џьапуа иҭҵаарадырратә напхгарала) лыԥхала амҩа 
иқәырҵаз аҭҵаарадырратә программа «Абазақәеи аԥсуааи: 
абызшәақәеи аҭоурыхтә-культуратә ҭынхеи реиқәырхареи 
рырҿиареи».

З. Џь. Џьапуа иԥышәа дуи иавторитет ҳараки ирылҵшәаны 
2018 шықәсазы Аԥсны аҭҵаарадыррақәа ракадемиа апре-
зидентс ҿыцымҭала далхын, даҽа хәышықәса ҿҳәарас иҭаны. 
Имашәырны иҟамлеит иара дахьрылоу Д. И. Гәлиа ихьӡ 
зху алитературеи, аҟазареи, архитектуреи ирызку Аԥсны 
аҳәынҭқарратә премиеи Гь. А. Ӡиӡариа ихьӡ зху аҭҵаарадырраҿ 
Аԥсны аҳәынҭқарратә премиеи ркомиссиақәа. Иаҳәо рацәоуп, 
иара убас Аԥсни Урыстәылеи иҭыҵуа анаҩстәи акьыԥхьтә орган 
хатәрақәа рредакциатә коллегиақәа дахьрылоугьы: агазеҭ 
«Аамҭа» (Аҟәа), ажурналқәа «Алашара» (Аҟәа), «Абазашҭа 
аӡыхьқәа» (Карачаевск), «Аҟәа» (Аҟәа), «Атрадициатә культура» 
(Москва), «Сибра иашьагәыҭу ажәларқәа рбызшәеи рфолькло-
ри» (Новосибирск), «Ч. Е. Ахриев ихьӡ зху Ингуштәи агуманитартә 
ҭҵаарақәа ринститут адырраҭара» (Магас), «Аепосҭҵаара» 
(Иакутск), «Кавказтәи афилологиа» (Пиатигорск) уҳәа уб. егь.

Ишаабо ала, ҳаамҭазтәи аԥсуа ҭҵаарадырра, хәҭакахьала 
уи агуманитартә хырхарҭа, ухаҿы иузаагом ҳҵарауаҩ идлаԥса, 
убриаҟынӡа рымҽхак ҭбаауп хаҭалатәи уи ирҿиареи имҩаԥиго 
аиҿкааратә усқәеи рылҵшәақәа. Ҳамҩашьо иаҳҳәар ауеит,  
иҿыцаԥшьгарақәа1 ирылҵшәаны Аԥсуа академиа иара 

1 Иҿыцаԥшьгарақәа зегьы ртәы ҳамҳәаргьы, шаҟа аҵанакуазеи Аԥсуа 
академиа аизҳазыӷьара иазҳәоу, ҳаҭҵаарадырра ахырхарҭақәа зегьы 
рҿы акадр ҿыцқәа реиҵааӡара аус аҿы илшамҭақәа. Убас, аспирантураҿы 
аҵара уажәраанӡа хышықәса ҳәа иазԥҵәаз аҿҳәара, иара иаԥшьгарала 
даҽа шықәсык ацҵахеит, уажәшьҭарнахыс ԥшьышықәса ҟалеит. Иара 
иаԥшьгаралеи иазыҳаҵҳаҵаралеи аспирантцәа рыстипендиа иацлеит, 
насгьы Аԥсны анҭыҵ аҭҵаарадырратә форумқәа рышҟа рцараарақәагьы 
иаҳа иманшәалахеит финансла реиқәыршәара аганахьала. Есышықәса 
Урыстәылантәи (Москва, Санкт-Петербург, Ижевск уҳәа) аспециалистцәа 
нагақәа ааԥхьаны, ҳ-Академиаҿы аспирантцәеи егьырҭ аҵарауаа 
ҿарацәеи рзы алекциаԥхьарақәа рзеиҿикаауеит.



дахагылоижьҭеи (2013 шықәса инаркны), ҽаԥарак иԥеит ҳәа. 
Икалам иҵижьыз аусумҭақәа ракәзар, рфилологиатә напкымҭа 
ҽакы иалаҩашьом, аԥсуаҭҵаарадырра моу, кавказҭҵаарадырра 
ахьынӡанаӡааӡогьы ирылыҳәҳәо аҟынӡа рыҩаӡара ҳаракуп. 
Абри ахшыҩҵак дырҵабыргуеит иара изкны акьыԥхь 
аҿы (Аԥснеиԥш, аҳәаанырцәгьы) инарҭбааны гәыблыла 
ихцәажәахьоу еицырдыруа аҵарауааи ашәҟәыҩҩцәеи аӡәыр-
ҩы – Ш. Хь. Салаҟаиа (Салаҟаиа 2015), Џь. Б. Аҳәба (Аҳәба 2009), 
Д. К. Наҷҟьебиа (Наҷҟьебиа 1994), А. И. Алиева (Алиева 2005), 
А. М. Гутов (Гутов 2017), В. А. Чрыгба (Чрыгба 2017), 
И. Д. Анчабаӡе (Анчабаӡе 2016), Е. Н. Кузмина (Кузмина 2019), 
Ц. С. Габниа (Габниа 2010) уҳәа убас аӡәырҩы.

Ҳҵарауаҩ аԥсадгьыл аҿаԥхьа иааԥсара – аԥсуа гуманитартә 
ҭҵаарадырраҟны илагала – ахә бзианы ишьоуп: «Ахьӡ-
аԥша» аорден III аҩаӡара ианашьоуп, Аԥсны аҭҵаарадырра 
зҽаԥсазтәыз аусзуҩ ҳәа ахьӡ ҳарак ихҵоуп.

Ҳазну ашықәс, мшаԥымза 16 рзы З. Џь. Џьапуа аҭ ҵаа-
радырреи алитературеи рҟны ицнагаҩцәа – ааигәа иҟоу, хара 
иҟоу иҩызцәа, лыԥхала амҩа иаша иқәиҵаз иҵаҩцәа, иара убас 
шәҩыла ииааӡо астудентцәа идырныҳәалоит ииубилеи – иара 
ихыҵит 60 шықәса.  Ауаҩы изы 60 крызҵазкуа рыцхәзаргьы 
(«О, аф зысша хынҩажәа» иҳәеит Баграт Шьынқәба), аԥсыуала 
қәра дуум, иуаҩбжара дынҭысит аҟароуп. Зҭакԥхықәра 
ҳараку ҳҵарауаҩ нага, аԥсуа наука аиҿкааҩ-амҩақәҵаҩ, 
адоуҳауаҩ, ауаҩ гәыҭбаа – уи ақәрарыцхә акәым хәыцырҭас 
имоу, – иаԥхьаҟа иҟаҵатәны ишьҭоу, уажәнатә ихы-игәы 
иҭагьежьуа иҭҵаарадырратә, ирҿиаратә планқәа, дызхагы-
лоу Аԥсны аҭҵаарадыррақәа ракадемиа иадҳәалоу ҵҩа змам 
ауснагӡатәқәа роуп. Ԥшӡала убарҭқәа зегьы, иара ишиҭаху еиԥш 
дрыхьӡаратәы, агәабзиара наӡеи аԥсынҵры ду зцу арҿиаратә 
насыԥи иаҭәашьахааит, дыззааԥсо ҳажәлар рылԥха-ргәаԥха 
ицзааит!

2020

